ಬಾದಾಮಿ ಚಾಲುಕ್ಯರು : ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪು ಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆ ಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆ ಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿ ಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕರ್ನಾಟಕದ ಪ್ರಾಚೀನ ಚರಿತ್ರೆಯಲ್ಲಿ ಬಾದಾಮಿ ಚಾಲುಕ್ಯರ ಇತಿಹಾಸ ಮಹತ್ವದ ವೈಶಿಷ್ಟ್ಯಗಳಿಂದ ಕೂಡಿದೆ. ವಿಶಾಲ ಕರ್ನಾಟಕದ ಕಲ್ಪನೆಗಳಿಗೆ ಅಸ್ತಿಭಾರ ಹಾಕಿದ ಈ ಮನೆತನದ ಅರಸರು ಉತ್ಕೃಷ್ಟ ಸಾಂಸ್ಕೃತಿಕ ಕೊಡುಗೆಗಳನ್ನು ಕಲಾ ಪ್ರಪಂಚಕ್ಕೆ ನೀಡಿದ್ದಾರೆ. ಕನ್ನಡ ಬರಹಕ್ಕೆ ಹೊಸ ರೂಪವನ್ನು ನೀಡಿದ ಇವರ ಕಾಲದಲ್ಲಿ ಮೊಟ್ಟಮೊದಲ ತ್ರಿಪದಿ ಪ್ರಕಾರ ಪ್ರಾರಂಭವಾಯಿತು. ಪ್ರಾಚೀನ ಕರ್ನಾಟಕದ ಅನೇಕ ಮತಪಂಥಗಳನ್ನು ಪೋಷಿಸಿ ಅವುಗಳ ನಡುವೆ ಸಮನ್ವಯತೆ ತರುವ ನಿಟ್ಟಿನಲ್ಲಿ ಈ ಅರಸರು ಆಡಳಿತ ನಿರ್ವಹಿಸಿದರು. ಇಂಥ ಸಾಕ್ಷಿಪ್ರಜ್ಞೆಗಳನ್ನು ಬಾದಾಮಿ ಪರಿಸರದಲ್ಲಿ ವಾಸ್ತುವಿಶೇಷಗಳ ಮೂಲಕ ಕಾಣುತ್ತೇವೆ.  ಇತಿಹಾಸ-ಸಂಸ್ಕೃತಿಯ ಅಧ್ಯಯನಗಳ ವಿದ್ವತ್‌ಲೋಕದ ಹಲವು ವಿದ್ವಾಂಸರು ಈ ಮನೆತನದ ಚರಿತ್ರೆ ಕುರಿತಂತೆ ಮೌಲ್ಯಯುತವಾದ ಲೇಖನಗಳನ್ನು ಈಗಾಗಲೇ ಪ್ರಕಟಿಸಿದ್ದಾರೆ. ಸಂಶೋಧನೆಯ ಮೂಸೆಯಲ್ಲಿ ಮಿಂದು ಬಂದಿರುವ ಇಂಥ ಮಹತ್ವದ ಲೇಖನಗಳನ್ನು ಸಂಕಲಿಸಿ ನೀಡಬೇಕೆನ್ನುವ ಉದ್ದೇಶದಿಂದ ಈ ಸಂಪುಟವನ್ನು ಪ್ರಕಟಿಸಲಾಗಿದೆ. ಪ್ರಾಚೀನ ಕರ್ನಾಟಕದ ಚರಿತ್ರೆಯ ಅಧ್ಯಯನಗಳಿಗೆ ಅಡಿಗಲ್ಲುಗಳಾಗಿ ರೂಪಿತವಾಗಿರುವ ಇಲ್ಲಿನ ಲೇಖನಗಳನ್ನು ಗ್ರಂಥ ರೂಪದಲ್ಲಿ ತರುವ ಕಾರ್ಯವನ್ನು ನಮ್ಮ ವಿಶ್ವವಿದ್ಯಾಲಯ ಅರ್ಥಪೂರ್ಣವಾಗಿ ಮಾಡಿದೆ. ಈ ಸಂಪುಟಕ್ಕೆ ಲೇಖನಗಳನ್ನು ಬಳಸಿಕೊಳ್ಳಲು ಅನುಮತಿ ನೀಡಿದ ವಿದ್ವಾಂಸರಿಗೆ, ಪ್ರಕಾಶನ ಸಂಸ್ಥೆಗಳಿಗೆ ವಿಶ್ವವಿದ್ಯಾಲಯದ ಪರವಾಗಿ ಕೃತಜ್ಞತೆಗಳು.
ಇಂತಹ ಮಹತ್ವದ ಕೆಲಸವನ್ನು ಆಗುಮಾಡಿಕೊಟ್ಟ ಸಂಪಾದಕತ್ರಯರಾದ ಡಾ. ಎನ್. ಚಿನ್ನಸ್ವಾಮಿ ಸೋಸಲೆ, ರಮೇಶ ನಾಯಕ ಮತ್ತು ಡಾ. ಎಂ. ಕೊಟ್ರೇಶ್ ಅವರಿಗೆ ವಿಶ್ವವಿದ್ಯಾಲಯದ ಪರವಾಗಿ ಅಭಿನಂದನೆಗಳನ್ನು ಸಲ್ಲಿಸುತ್ತೇನೆ.
ಉಪಯುಕ್ತ ಲೇಖನಗಳುಳ್ಳ ಇಂತಹ ಸಂಪುಟವನ್ನು ಸರ್ವಾಂಗ ಸುಂದರವಾಗಿ ಕಡಿಮೆ ಅವಧಿಯಲ್ಲಿ ಪ್ರಕಟಿಸಲು ಶ್ರಮಿಸಿದ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಎ. ಮೋಹನ ಕುಂಟಾರ್ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ.ಸುಜ್ಞಾನಮೂರ್ತಿ ಅವರಿಗೆ ಆಭಾರಿ ಯಾಗಿದ್ದೇನೆ.
ಡಾ.ಎ.ಮುರಿಗೆಪ್ಪ
ಕುಲಪತಿ
ಬಾದಾಮಿ ಚಾಲುಕ್ಯರು : ಸಂಪಾದಕರ ಮಾತು
ಕರ್ನಾಟಕ ಇತಿಹಾಸದಲ್ಲಿ ಎರಡು ಶತಮಾನಗಳ ಕಾಲ ಬಾದಾಮಿ ಚಾಲುಕ್ಯರು ರಾಜ್ಯಭಾರ ಮಾಡಿದರು. ಕ್ರಿ.ಶ.ಸು. ೫೦೦ರಲ್ಲಿ ಜಯಸಿಂಹನಿಂದ ಪ್ರಾರಂಭವಾದ ಚಾಲುಕ್ಯ ಮನೆತನದ ಆಡಳಿತವು ಕ್ರಿ.ಶ. ೭೫೭ರಲ್ಲಿ ಎರಡನೆಯ ಕೀರ್ತಿವರ್ಮನ ಕಾಲದಲ್ಲಿ ಅಸ್ತಂಗತವಾಯಿತು. ಕ್ರಿ.ಶ. ೭೫೭ರ ರಾಷ್ಟ್ರಕೂಟ ದಂತಿದುರ್ಗನು ಚಾಲುಕ್ಯ ಅರಸ ಇಮ್ಮಡಿ ಕೀರ್ತಿವರ್ಮನನ್ನು ಯುದ್ಧದಲ್ಲಿ ಸೋಲಿಸುವುದರ ಮೂಲಕ ಪ್ರಾಚೀನ ಕರ್ನಾಟಕದ ರಾಜಕೀಯ ರಂಗನಾಟಕದಲ್ಲಿ  ಚಾಲುಕ್ಯರು ವಿರಮಿಸುವಂತೆ ಮಾಡಿದನು. ಸಾರ್ವಭೌಮರಾಗಿ ಮೆರೆದ ಬಾದಾಮಿ ಚಾಲುಕ್ಯರು ಕರ್ನಾಟಕದಲ್ಲಿ ಸ್ವತಂತ್ರವಾದ ವಿಶಾಲ ಸಾಮ್ರಾಜ್ಯವನ್ನು ಕಟ್ಟಿ ಬೆಳೆಸಿದರು. ಕರ್ನಾಟಕದ ಭೌಗೋಳಿಕ ಗಡಿಗಳನ್ನು ಹಿಗ್ಗಿಸಿದ ಕನ್ನಡ ಅರಸರಲ್ಲಿ ಮೊಟ್ಟ ಮೊದಲಿಗರಾಗಿದ್ದಾರೆ. ತಮ್ಮ ಆಡಳಿತಾವಧಿಯುದ್ದಕ್ಕೂ ಕಂಚಿ ಪಲ್ಲವರ ಜೊತೆಗೆ ಹಗೆತನ ಸಾಧಿಸಿದ ಬಾದಾಮಿ ಚಾಲುಕ್ಯರು, ಕನ್ನಡದ ಶ್ರೇಷ್ಠ ದೊರೆ ಇಮ್ಮಡಿ ಪುಲಕೇಶಿಯನ್ನು ಕಳೆದುಕೊಂಡು ಹದಿಮೂರು ವರ್ಷಗಳ ಪರಕೀಯ ಆಡಳಿತವನ್ನು ಕಂಡಿತು. ಆದರೆ ಸೋಲಿನ ಕಹಿ ಅನುಭವವನ್ನು ಇಮ್ಮಡಿ ವಿಕ್ರಮಾದಿತ್ಯನು ಪಲ್ಲವರನ್ನು ಸೋಲಿಸುವುದರ ಮೂಲಕ ಬಾದಾಮಿ ಚಾಲುಕ್ಯ ಸಾಮ್ರಾಜ್ಯವನ್ನು ಮರು ಕಟ್ಟಿದ ಕೀರ್ತಿಗೆ ಪಾತ್ರನಾದನು. ಕರ್ನಾಟಕ ಇತಿಹಾಸದಲ್ಲಿ ನಡೆದು ಹೋದ ಈ ಸೋಲು ಗೆಲುವುಗಳು ನಮ್ಮ ಸಾಂಸ್ಕೃತಿಕ ಕೊಡು ಕೊಳ್ಳುವಿಕೆಯ ಮೇಲೆ ಅಗಾಧವಾದ ಪರಿಣಾವುವನ್ನು ಬೀರಿದವು. ಮುಖ್ಯವಾಗಿ ಕಲಾ ಸಾಂಸ್ಕೃತಿಕ ಆಯಾಮಗಳು ಬದಲಾವಣೆ ಹೊಂದಿ ಆಚರಣೆಯಲ್ಲಿ ಬಂದವು.
ವಿಸ್ತಾರವಾದ ಸಾಮ್ರಾಜ್ಯಕ್ಕೆ ಬಾದಾಮಿಯನ್ನು ರಾಜಧಾನಿ ಪಟ್ಟಣವಾಗಿ ಆಯ್ಕೆ ಮಾಡಿಕೊಂಡ ಚಾಲುಕ್ಯರು ಅದನ್ನು ಬೆಳೆಸಿ ಅದರ ಮಹತ್ವವನ್ನು ಹೆಚ್ಚಿಸಿದರು. ಈ ಮೊದಲು ಟಾಲೊಮಿಯಿಂದ ರಚಿತವಾದ A Guide to Geography ಎಂಬ ಪುಸ್ತಕದಲ್ಲಿ ಬಾದಾಮಿಯ ಬಗೆಗೆ ಉಲ್ಲೇಖವಾಗಿದೆ. ಈ ಗ್ರಂಥದ ಕಾಲ ಕ್ರಿ.ಶ. ೧೫೦ ಎಂಬುದಾಗಿ ವಿದ್ವಾಂಸರ ಅಭಿಪ್ರಾಯವಿದೆ. ಪ್ರಾಚೀನ  ಪ್ರಸಿದ್ಧವಾದ ಬಾದಾಮಿ ಪಟ್ಟಣದಿಂದ ಆಳ್ವಿಕೆ ಮಾಡಿದ ಚಾಲುಕ್ಯರನ್ನು ಸಾಮಾನ್ಯವಾಗಿ ಬಾದಾಮಿ ಚಾಲುಕ್ಯರೆಂದು ಇತಿಹಾಸದಲ್ಲಿ ದಾಖಲಿಸಲಾಗಿದೆ. ಕೆಲವು ಆಂಗ್ಲ ವಿದ್ವಾಂಸರು Early Chalukys (ಅರ್ಲಿ ಚಾಲುಕ್ಯಾಸ್) ಎಂಬ ಹೆಸರಿನಿಂದಲೂ ಕರೆದಿದ್ದಾರೆ. ಅಲ್ಲದೇ ಪ್ರಾಚೀನ ಬಾದಾಮಿಯನ್ನು ಬೇರೆ ಬೇರೆ ಹೆಸರುಗಳಿಂದ ಪ್ರಾಚೀನ ಶಾಸನಗಳಲ್ಲೂ ಉಲ್ಲೇಖಿಸಲಾಗಿದೆ. ಸ್ಥಳೀಯ ಮೌಖಿಕ ಕಥನಗಳಲ್ಲಿ ಹಾಗೂ ಪುರಾಣಗಳಲ್ಲಿ ಬಾದಾಮಿಯ ಪ್ರಾಚೀನ ನಾಮ ವಿವೇಚನೆ ಕುರಿತು ಅನೇಕ ವಿದ್ವಾಂಸರು ಗಂಭೀರವಾಗಿ ಚರ್ಚಿಸಿದ್ದಾರೆ.
ಮಲಪ್ರಭಾ ನದಿಯ ಪರಿಸರದಲ್ಲಿ ಬರುವ ಬಾದಾಮಿಯ ಸುತ್ತಲಿನ ಪ್ರದೇಶಗಳು ಕಲಾದಗಿ ಶಿಲಾವರ್ಗಗಳಿಂದ ಕೂಡಿವೆ. ಕೆಂಪು ಬೆಣಚುಕಲ್ಲು ಹಾಗೂ ಮರಳು ಶಿಲೆಯಿಂದ ನಿರ್ಮಾಣವಾದ ನೈಸರ್ಗಿಕ ಶಿಲಾಬಂಡೆಗಳು ಹಾಗೂ ಗುಹೆಗಳು ಇಲ್ಲಿನ ಅತ್ಯದ್ಭುತವಾದ ವಾಸ್ತು ನಿರ್ಮಾಣಗಳಿಗೆ ಸಹಾಯಕವಾಗಿವೆ. ಪ್ರಾರಂಭದ ಚಾಲುಕ್ಯ ಅರಸರು ತಮ್ಮ ವಾಸ್ತು ನಿರ್ಮಾಣ ಪ್ರಯೋಗಗಳನ್ನು ಐಹೊಳೆಯಲ್ಲಿ ಪ್ರಾರಂಭಿಸಿ ಬಾದಾಮಿ, ಮಹಾಕೂಟ, ಪಟ್ಟದಕಲ್ಲು ಅಲ್ಲದೇ ಆಲಂಪುರಗಳಲ್ಲಿ ಸುಂದರವಾದ ಶಿಲಾಕಟ್ಟಡಗಳನ್ನು ನಿರ್ಮಿಸಿ ಇಂದಿಗೂ ಜನಮಾನಸದಲ್ಲಿ ಜೀವಂತವಾಗಿ ಉಳಿದುಕೊಂಡಿದ್ದಾರೆ.
ಬಾದಾಮಿ ಚಾಲುಕ್ಯರು ಉತ್ತರದ ದೇಶಗಳಿಂದ ಬಂದವರು ಎಂಬ ಅಭಿಪ್ರಾಯಗಳು ದಾಖಲಾಗಿದ್ದರೂ ಕನ್ನಡ ಸಂಸ್ಕೃತಿ ಪರಂಪರೆಯನ್ನು ಉತ್ಕೃಷ್ಟವಾಗಿ ಬೆಳೆಸಿ ಪೋಷಿಸಿದರು. ಪ್ರಾರಂಭದ ಅರಸರು ವೈಷ್ಣವಮತದ ಧಾರ್ಮಿಕ ಪರಿಸರಕ್ಕೆ ಹೆಚ್ಚಿನ ಇಂಬು ನೀಡಿದರೆ, ಇಮ್ಮಡಿ ವಿಕ್ರಮಾದಿತ್ಯನ ಕಾಲದಿಂದ ಬಾದಾಮಿ ಚಾಲುಕ್ಯ ಅರಸು ಶೈವ ಧರ್ಮ ಪಂಥಕ್ಕೆ ಹೆಚ್ಚಿನ ಮಹತ್ವ ನೀಡಿದರು. ಧರ್ಮಾಚರಣೆಯ ಮೇಲಾಟಗಳು ಕ್ಷಿಪ್ರವಾಗಿ ನಡೆದರೂ ಅನ್ಯ ಮತ ಪಂಥಗಳಾದ ತಮ್ಮ ಆಪ್ತವಾದ ಧರ್ಮವನ್ನು ಆಚರಿಸುವುದರ ಜೊತೆಗೆ ಬೌದ್ಧ ಹಾಗೂ ಜೈನ ಪರಂಪರೆಗಳಿಗೂ ಹೆಚ್ಚಿನ ಪೋಷಣೆ ಹಾಗೂ ಪ್ರೋನೀಡಿ ಸಹಕರಿಸಿದರು. ಇವುಗಳಿಗೆ ಸಾಕ್ಷಿಯಾಗಿ ನಿಂತಿರುವ ಬೌದ್ಧ ಹಾಗೂ ಜೈನ ಪಂಥಗಳಿಗೆ ಸಂಬಂಧಿಸಿದ ವಾಸ್ತು ರಚನೆಯನ್ನು ಬಾದಾಮಿ ಪರಿಸರದಲ್ಲಿ ಕಾಣುತ್ತೇವೆ.
ಬಾದಾಮಿ ಚಾಲುಕ್ಯರ ವಾಸ್ತು ಲಕ್ಷಣಗಳನ್ನು ಸ್ಥೂಲವಾಗಿ ಗಮನಿಸಿದಾಗ ನಮಗೆ ಕಣ್ಮನ ಸೆಳೆಯುವ ಸಂಗತಿಗಳೆಂದರೆ ಶಿಲಾಬಂಡೆಗಳಲ್ಲಿ ಕೊರೆದು ನಿರ್ಮಿಸಿರುವ ರಾಚನಿಕ ದೇವಾಲಯಗಳು ಚಾಲುಕ್ಯ ಆಡಳಿತ ಪೂರ್ವದಲ್ಲಿದ್ದ ಶಾತವಾಹನರ, ಗುಪ್ತರ ಹಾಗೂ ವಾಕಾಟಕರ ವಾಸ್ತುರಚನೆಯ ಪ್ರಭಾವವು ಬಾದಾಮಿ ಚಾಲುಕ್ಯ ಅರಸರ ಮೇಲೆ ಸಹಜವಾಗಿ ಆಗಿರಬಹುದು. ಉಲ್ಲೇಖಿಸಿದ ಅರಸರು ಪಶ್ಚಿಮ ಘಟ್ಟಗಳಲ್ಲಿ ನಿರ್ಮಿಸಿದ ಚೈತ್ಯ ಗುಹಾಲಯಗಳ ರಚನಾ ವಿಧಾನಗಳು ಬಾದಾಮಿಯ ಶಿಲ್ಪಕಾರರಿಗೆ ಮೂಲ ಪ್ರೇರಣೆ ಆಗಿರಬಹುದು. ಬಾದಾಮಿ ಚಾಲುಕ್ಯರ ಆಡಳಿತದ ಪ್ರಾರಂಭದ ಮೊದಲ ಶತಮಾನದ ಕಾಲಾವಧಿಯಲ್ಲಿ ಅಖಂಡವಾಗಿರುವ ಶಿಲಾ ಬಂಡೆಗಳನ್ನು ಕೊರೆದು ಅದ್ಭುತ ರಚನೆಗಳನ್ನು ನಿರ್ಮಿಸಿದರು. ಅಲ್ಲದೇ ಬಿಡಿಯಾಗಿರುವ ರಾಚನಿಕ ದೇವಾಲಯಗಳನ್ನು ಸಹ ಹೆಚ್ಚಿನ ಪ್ರಮಾಣದಲ್ಲಿ ನಿರ್ಮಿಸಿದರು. ಕರ್ನಾಟಕದ ಭೌಗೋಳಿಕ ಗಡಿಯನ್ನು ಮೀರಿ ಸಾಮ್ರಾಜ್ಯ ವಿಸ್ತರಿಸಿದ್ದ ಬಾದಾಮಿ ಚಾಲುಕ್ಯರು ಆಂಧ್ರ ದೇಶದಲ್ಲಿರುವ ಆಲಂಪುರ ಎಂಬಲ್ಲಿಯೂ ಹಲವು ಮಹತ್ವದ ದೇವಾಲಯಗಳನ್ನೂ ನಿರ್ಮಿಸಿದರು. ವಾಸ್ತುಶೈಲಿಯ ಅಧ್ಯಯನ ದೃಷ್ಟಿಯಿಂದ ಈ ರಚನೆಗಳು ಮಹತ್ವವಾದವುಗಳು.
ಐಹೊಳೆ, ಬಾದಾಮಿ, ಮಹಾಕೂಟ ಹಾಗೂ ಪಟ್ಟದಕಲ್ಲಿನಲ್ಲಿ ನಿರ್ಮಾಣವಾಗಿರುವ ರಚನೆಗಳು ದೇವಾಲಯ ಅಧ್ಯಯನಕಾರರಿಗೆ ಕಲಾ ಸಂಸ್ಕೃತಿಯ ಸಾಕ್ಷಿಪ್ರಜ್ಞೆಗಳಾಗಿ ನಿಂತಿವೆ. ಅತ್ಯಂತ ಮಹತ್ವವಾದ ವಾಸ್ತುಶೈಲಿಯ ಎಲ್ಲ ಪ್ರಕಾರಗಳು ಇಲ್ಲಿನ ದೇವಾಲಯಗಳಲ್ಲಿ ವ್ಯಕ್ತವಾಗಿವೆ. ಅಲ್ಲದೆ ದಕ್ಷಿಣ ಭಾರತದಲ್ಲಿನ ಮೊಟ್ಟಮೊದಲ ತ್ರಿಕೂಟ ದೇವಾಲಯ ರಚನೆಯನ್ನೂ ಬಾದಾಮಿಯಲ್ಲಿ ಕಾಣುತ್ತೇವೆ. ಗುಹಾದೇವಾಲಯ ಹಾಗೂ  ದೇವಾಲಯ ಗಳನ್ನು ಅದ್ಭುತವಾಗಿ ನಿರ್ಮಿಸಿದ ಬಾದಾಮಿ ಚಾಲುಕ್ಯರು ಅವುಗಳ ಸೌಂದರ್ಯವನ್ನೂ ಹೆಚ್ಚಿಸುವ ಅನೇಕ ಬಿಡಿಶಿಲ್ಪಗಳನ್ನೂ ಮತ್ತು ಉಬ್ಬುಶಿಲ್ಪಗಳನ್ನು ಯಥೇಚ್ಛವಾಗಿ ಕಂಡಿರಿಸಿದ್ದಾರೆ. ದೇವಾಲಯಗಳ ಶಿಲ್ಪ ಅಧ್ಯಯನಕಾರರ ದೃಷ್ಟಿಯಲ್ಲಿ ಅಭಿಪ್ರಾಯಗಳಂತೆ ಬಾದಾಮಿಯ ಚಾಲುಕ್ಯರ ಕಾಲದಲ್ಲಿ ನಿರ್ಮಾಣವಾದ ಶಿಲ್ಪಗಳು ಪ್ರಮಾಣ, ಅಳತೆ ಹಾಗೂ ಸೌಂದರ್ಯ ದೃಷ್ಟಿಯಿಂದ ಉಳಿದೆಲ್ಲ ರಾಜರ ಕಾಲದಲ್ಲಿ ನಿರ್ಮಾಣವಾಗಿರುವ ಶಿಲ್ಪಿಗಳಿಗಿಂತ ಉತ್ಕೃಷ್ಟವಾದವುಗಳೆಂದು ಅಭಿಪ್ರಾಯಪಡಲಾಗಿದೆ. ಚಿತ್ರಕಲಾ ಸೌಂದರ್ಯದ ಬಗೆಗೆ ವಿಶೇಷ ಆಸಕ್ತಿ ಹೊಂದಿದ ಇವರು ಗುಹಾದೇವಾಲಯಗಳ ಛಾವಣಿಗಳಲ್ಲಿ ಸುಂದರವಾದ ಬಣ್ಣದ ಚಿತ್ರಗಳನ್ನೂ ಚಿತ್ರಿಸುವ ಪ್ರಯತ್ನದಲ್ಲಿ ಯಶಸ್ವಿಯಾಗಿದ್ದಾರೆ. ಒಟ್ಟಿನಲ್ಲಿ ಬಾದಾಮಿ ಚಾಲುಕ್ಯರು ವಾಸ್ತು ನಿರ್ಮಾಣಗಳ ಕೇಂದ್ರೀಕರಣವನ್ನು ವಿಕೇಂದ್ರೀಕರಣಗೊಳಿಸಿ ಬೇರೆ ಬೇರೆ ಸ್ಥಳಗಳಲ್ಲಿ ದೇವಾಲಯಗಳನ್ನು ನಿರ್ಮಿಸಿ ಕಲಾ ಇತಿಹಾಸಕ್ಕೆ ಮಹತ್ವ ಕೊಡುಗೆಯನ್ನು ನೀಡಿದ್ದಾರೆ.
ಕರ್ನಾಟಕ ಸಂಸ್ಕೃತಿಗೆ ಮಹತ್ವದ ಕೊಡುಗೆಗಳನ್ನು ನೀಡಿದ ಬಾದಾಮಿ ಚಾಲುಕ್ಯರ ಕುರಿತಂತೆ ಈಗಾಗಲೇ ಮಹತ್ವದ ಅಧ್ಯಯನಗಳನ್ನು ಅನೇಕ ವಿದ್ವಾಂಸರು ಕೈಗೊಂಡಿದ್ದಾರೆ. ಶಾಸನಗಳನ್ನು ಆಧರಿಸಿ ಜಾನ್ ಫ್ಲೀಟ್ ರಚಿಸಿದ ‘Dynastics of the Kanarese Districts’ ಎಂಬ ಕೃತಿಯಲ್ಲಿ ಬಾದಾಮಿ ಚಾಲುಕ್ಯರ ಕುರಿತಂತೆ ಪ್ರಸ್ತಾಪಿಸಿರುವ ವಿವರವು ತಿಳಿದು ಬರುತ್ತದೆ. ಹಾಗೆಯೆ ರಾಜಕೀಯ, ಸಾಮಾಜಿಕ ಹಾಗೂ ಧಾರ್ಮಿಕ ವಿಷಯಗಳ ಕುರಿತಂತೆ ವಿದ್ವಾಂಸರಾದ ಪಿ.ಬಿ. ದೇಸಾಯಿ, ಶ್ರೀನಿವಾಸ ರಿತ್ತಿ ಹಾಗೂ ಬಿ.ಆರ್.ಗೋಪಾಲ ಅವರು ಮೌಲ್ಯಯುತವಾದ ಪುಸ್ತಕವನ್ನು ರಚಿಸಿದ್ದಾರೆ. ವಿದ್ವಾಂಸರಾದ ಕೆ.ವಿ.ರಮೇಶ ಅವರು ‘ಚಾಲುಕ್ಯಾಸ್ ಆಫ್ ವಾತಾಪಿ’ ಎಂಬ ಗ್ರಂಥವನ್ನು ರಚಿಸಿ ಕರ್ನಾಟಕ ಚರಿತ್ರೆ ಅಧ್ಯಯನಕ್ಕೆ ಹೊಸ ಇಂಬು ನೀಡಿದರು. ಇತಿಹಾಸದ ವಿವಿಧ ಕ್ಷೇತ್ರಗಳಲ್ಲಿ ಪರಿಣತರಾದ ವಿದ್ವಾಂಸರಿಂದ ರಚಿಸಲ್ಪಟ್ಟ ಬಾದಾಮಿ ಚಾಲುಕ್ಯರನ್ನು ಕುರಿತು ಲೇಖನಗಳನ್ನು ಶ್ರೀಯುತ ಎಂ.ಎಸ್. ನಾಗರಾಜರಾವ್ ಅವರು ‘ಚಾಲುಕ್ಯಾಸ್ ಆಫ್ ಬಾದಾಮಿ’ ಎಂಬ ಇಂಗ್ಲಿಶ್ ಗ್ರಂಥವನ್ನು ಸಂಪಾದಿಸಿ ಕೊಟ್ಟಿದ್ದಾರೆ.
ಬಾದಾಮಿ ಚಾಲುಕ್ಯರ ರಾಜಕೀಯ ಚರಿತ್ರೆಯ ಅಧ್ಯಯನಗಳ ಜೊತೆಗೆ ಸಾಂಸ್ಕೃತಿಕ ಮಹತ್ವವನ್ನು ಕುರಿತು ಬರೆದಿರುವ ಅನೇಕ ಗ್ರಂಥಗಳು ಇತ್ತೀಚಿಗೆ ಬಂದಿವೆ. ಚಾಲುಕ್ಯ ವಾಸ್ತು ಶಿಲ್ಪ ವಿಚಾರಗಳನ್ನು ಮೊದಲು ಅಧ್ಯಯನ ಮಾಡಿದ ಜೇಮ್ಸ್ ಬರ್ಜೆಸ್‌ರಿಂದ ಹಿಡಿದು ಈ ಹೊತ್ತಿನ ವಿದ್ವಾಂಸರವರೆಗೂ ಬಾದಾಮಿ ಚಾಲುಕ್ಯರ ವಾಸ್ತುಶಿಲ್ಪ ಕುರಿತಂತೆ ಮಹತ್ವದ ಅಧ್ಯಯನಗಳನ್ನೂ ಕೈಗೊಂಡಿದ್ದಾರೆ. ಇಲ್ಲಿ ಉಲ್ಲೇಖಿಸಲೇಬೇಕಾದ ಹೆಸರಾಂತ ಗ್ರಂಥವೆಂದರೆ ‘ದಿ ಚಾಲುಕ್ಯನ್ ಆರ್ಕಿಟೆಕ್ಚರ್ ಆಫ್ ದಿ ಕೆನರಿಸ್ ಡಿಸ್ಟ್ರಿಕ್ಟ್ಸ್.’ ಹೆನ್ರಿ ಕಜಿನ್ಸ್ ಅವರಿಂದ ೧೯೨೬ರಲ್ಲಿ ರಚನೆಯಾದ ಈ ಗ್ರಂಥದಲ್ಲಿ ಮೊಟ್ಟಮೊದಲಿಗೆ ಬಾದಾಮಿ ಚಾಲುಕ್ಯರ ದೇವಾಲಯಗಳ ಬಗೆಗೆ ಸಮಗ್ರವಾದ ಮಾಹಿತಿ ನೀಡುವ ಪ್ರಯತ್ನದಲ್ಲಿ ಯಶಸ್ವಿಯಾದರು. ಅದು ದೇವಾಲಯಗಳಿಗೆ ಸಂಬಂಧಿಸಿದ ಭಾಗಗಳು ಅರ್ಥವಾಗುವಂತೆ ವಿವರಿಸಿದರು.  ಶಾಸ್ತ್ರಬದ್ಧ ಪದಗಳ ನಿರಾಕರಣೆಯ ಜೊತೆಗೆ ಅದ್ಭುತ ವಿನ್ಯಾಸದ ಮೂಲಕ ಪುಸ್ತಕ ಪ್ರಕಟಿಸಿದರು. ಪ್ರಮಾಣಬದ್ಧವಾದ ಅಳತೆಯ ತಲನಕ್ಷೆ ಹಾಗೂ ಛಾಯಾಚಿತ್ರಗಳನ್ನು ಗ್ರಂಥದಲ್ಲಿ ನೀಡುವುದರ ಜತೆಗೆ ದೇವಾಲಯಗಳ ಅಧ್ಯಯನಕ್ಕೆ ಹೊಸ ಹಾದಿಯನ್ನು ಸೃಷ್ಟಿಸಿದರು. ಅಲ್ಲದೆ ಎಲ್ಲರೂ ಒಪ್ಪುವಂತಹ ಮಾರ್ಗದರ್ಶಿ ಗ್ರಂಥವಾಗಿ ಬಾದಾಮಿ ಚಾಲುಕ್ಯರ ವಾಸ್ತುಶಿಲ್ಪ ಅಧ್ಯಯನದಲ್ಲಿ ಪರಿಗಣಿತವಾಗಿದೆ. ಇದೇ ಮಾದರಿಯ ಹಲವಾರು ಅಧ್ಯಯನಗಳು ಈವರೆಗೂ ಮುಂದುವರೆದು ಬರುತ್ತಿವೆ. ಪ್ರೊ.ಎಸ್.ಶೆಟ್ಟರ್, ಪ್ರೊ.ಎಸ್. ರಾಜಶೇಖರ, ಪ್ರೊ.ಕೆ.ವಿ. ಸೌಂದರರಾಜನ್, ಪ್ರೊ. ಅ. ಸುಂದರ ಹಾಗೂ ಪ್ರೊ. ಶ್ರೀನಿವಾಸ ಪಾಡಿಗಾರ ಮತ್ತು ವಿದೇಶಿ ವಿದ್ವಾಂಸರಾದ ಜಾರ್ಜ್ ಮಿಶೆಲ್, ಗ್ಯಾರಿ ಟಾರ್ ಮತ್ತು ಕರೊಲ್ ರ್ಯಾಡ್‌ಕ್ಲಿಫ್ ಅವರು ಬಾದಾಮಿ ಚಾಲುಕ್ಯ ವಾಸ್ತುಶಿಲ್ಪ ಕುರಿತಂತೆ ವಿಶೇಷ ಅಧ್ಯಯನಗಳನ್ನು ಕೈಗೊಂಡು ಕರ್ನಾಟಕದ ವಾಸ್ತುಶಿಲ್ಪಕ್ಕಿರುವ ಮಹತ್ವವನ್ನು ವಿಸ್ತರಿಸಿದ್ದಾರೆ. ಅಲ್ಲದೆ ಎಲ್ಲರೂ ಒಪ್ಪುವಂತಹ ಮಾರ್ಗದರ್ಶಿ ಗ್ರಂಥವಾಗಿ ಬಾದಾಮಿ ಚಾಲುಕ್ಯರ ವಾಸ್ತುಶಿಲ್ಪ ಅಧ್ಯಯನದಲ್ಲಿ ಪರಿಗಣಿತವಾಗಿದೆ. ಬಾದಾಮಿ ಗುಹಾಲಯಗಳ ವರ್ಣಚಿತ್ರಗಳನ್ನು ಕುರಿತಂತೆ ಶಿವರಾಮ ಕಾರಂತ, ಅ. ಸುಂದರ, ಶ್ರೀಮತಿ ಸ್ಟೆಲಾ ಕ್ರ್ಯಾಮರಿಶ್ ಮತ್ತು ಸಿ. ಶಿವರಾಮಮೂರ್ತಿ ಅವರು ವಿಸ್ತೃತವಾದ ಅಧ್ಯಯನ ಕೈಗೊಂಡಿದ್ದಾರೆ. ಕನ್ನಡ ವಿಶ್ವವಿದ್ಯಾಲಯವು ಪ್ರಕಟಿಸಿರುವ ಕರ್ನಾಟಕ ಚರಿತ್ರೆ ಸಂಪುಟ ೧ ಎಂಬ ಹೆಸರಿನ ಹೆಬ್ಬೊತ್ತಿಗೆಯಲ್ಲಿ ಬಾದಾಮಿ ಚಾಲುಕ್ಯರ ಇತಿಹಾಸ ಹಾಗೂ ಕಲೆಗಳ ಕುರಿತು ಆಗಿರುವ ಅಧ್ಯಯನಗಳ ಬಗೆಗಿನ ಹೊಸ ಸಾಧ್ಯತೆಗಳ ಕುರಿತು ಹಲವಾರು ವಿದ್ವಾಂಸರು ಸೂಕ್ಷ್ಮವಾಗಿ ತಮ್ಮ ಲೇಖನಗಳಲ್ಲಿ  ಚರ್ಚಿಸಿದ್ದಾರೆ. ಬಾದಾಮಿಯ ಕುರಿತಂತೆ ನಮ್ಮ ವಿಶ್ವವಿದ್ಯಾಲಯವು ಡಾ. ಶೀಲಾಕಾಂತ ಪತ್ತಾರ ಅವರು ರಚಿಸಿದ ‘ಬಾದಾಮಿ ಸಾಂಸ್ಕೃತಿಕ ಅಧ್ಯಯನ’ ಎಂಬ ಪುಸ್ತಕವನ್ನು ಪ್ರಕಟಿಸಿದೆ. ಇದು ವಿಷಯ ನಿರೂಪಣೆಯ ದೃಷ್ಟಿಯಿಂದ ಮಹತ್ವ ಪಡೆದ ಕೃತಿಯಾಗಿದೆ.
ಈಗಾಗಲೇ ಸಂಕ್ಷಿಪ್ತವಾಗಿ ವಿವರಿಸಿರುವಂತೆ ಕರ್ನಾಟಕ ಇತಿಹಾಸಕ್ಕೆ ನೀಡಿರುವ ಮಹತ್ವದ ಕೊಡುಗೆಗಳನ್ನು ಪರಿಗಣಿಸಿ ಅನೇಕ ಸಂಶೋಧನಾ ಲೇಖನಗಳು ಬಾದಾಮಿ ಚಾಲುಕ್ಯರ ಬಗೆಗೆ ಪ್ರಕಟಗೊಂಡಿವೆ. ಅಲ್ಲಲ್ಲಿ ಹರಡಿಕೊಂಡಿರುವ ಲೇಖನಗಳನ್ನು ವಿಷಯದ ಸಮಗ್ರತೆಯ ಹಿನ್ನೆಲೆಯಲ್ಲಿ ಸಾಧ್ಯವಾದ ಮಟ್ಟಿಗೆ ಹಲವು ಲೇಖನಗಳನ್ನು ಸಂಪಾದನೆಯ ಮೂಲಕ ಕಟ್ಟಿಕೊಡುವ ಕೆಲಸ ಕೈಗೊಂಡಿದ್ದೇವೆ. ಇಂಥ ಕಾರ್ಯಗಳಲ್ಲಿ ಕೆಲವು ಮಹತ್ವದ ಲೇಖನಗಳು ನಮ್ಮ ಕಣ್‌ತಪ್ಪಿನಿಂದ ನಮಗೆ ಸಿಗದೇ ಹೋಗಿರಬಹುದು. ಆದ್ದರಿಂದ ನಮ್ಮ ಪ್ರಯತ್ನವನ್ನು ಸಹೃದಯರು ಸ್ವೀಕರಿಸಬೇಕೆಂದು ವಿನಂತಿಸುತ್ತೇವೆ. ಬಾದಾಮಿ ಚಾಲುಕ್ಯರ ಇತಿಹಾಸದ ಸಮಗ್ರತೆಯ ಹಿನ್ನೆಲೆಯಲ್ಲಿ ಸಾಂಸ್ಕೃತಿಕ ಇತಿಹಾಸ ರಚನೆಗೆ ಅವಶ್ಯವಾಗಿರುವ ಅಂಶಗಳನ್ನು ಗಮನದಲ್ಲಿರಿಸಿಕೊಂಡು ಮಹತ್ವದ ಲೇಖನಗಳನ್ನು ಆದ್ಯತೆಯ ಮೂಲಕ ಆಯ್ಕೆ ಮಾಡಿದ್ದೇವೆ. ಅಲ್ಲದೆ ಮೂಲ ಲೇಖನಗಳಿಗೆ ಸಂಬಂಧಿಸಿ ಕೆಲವು ಕಡೆ ಅವುಗಳ ಅರ್ಥ ಹಾಗೂ ಮಹತ್ವ ಕೆಡದಂತೆ ಅವಶ್ಯವಿದ್ದಲ್ಲಿ ಕೆಲವು ಸಣ್ಣಪುಟ್ಟ ತಿದ್ದುಪಡಿಗಳನ್ನು ಮಾಡಿಕೊಂಡಿದ್ದೇವೆ. ಆದ್ದರಿಂದ ಮೂಲಲೇಖಕರು ಹಾಗೂ ಓದುಗರು ಇಂಥ ಸಂಗತಿಗಳನ್ನು ಮನ್ನಿಸಬೇಕೆಂದು ವಿನಂತಿಸುತ್ತೇವೆ. ಇಲ್ಲಿ ಪ್ರಕಟವಾಗಿರುವ ಎಲ್ಲ ಲೇಖನಗಳು ಆಯಾ ಲೇಖಕರ ಪರಿಶುದ್ಧ ಪರಿಶ್ರಮದಿಂದ ರಚನೆಗೊಂಡಂಥವು. ಹೀಗಾಗಿ, ಈ ಕಾರ್ಯದ ಮೊದಲ ಗೌರವ ಮೂಲಲೇಖಕರಿಗೆ ಸಲ್ಲ ತಕ್ಕದ್ದು ಎಂದು ವಿನಮ್ರವಾಗಿ ನಿವೇದಿಸಿಕೊಳ್ಳುತ್ತೇವೆ.
ಬಾದಾಮಿ ಚಾಲುಕ್ಯರ ಕುರಿತಂತೆ ಮಹತ್ವದ ಆಕರ ಗ್ರಂಥವಾಗಿ ರೂಪಿತವಾಗುವ ಆಶಯದೊಂದಿಗೆ ಇಂಥ ಕಾರ್ಯವನ್ನು ಶ್ರದ್ಧೆಯಿಂದ ಮಾಡಿದ್ದೇವೆ. ಈ ಸಂಪುಟಕ್ಕೆ ಬಳಸಿಕೊಂಡ ಲೇಖನಗಳ ಲೇಖಕರಿಗೆ ಹಾಗೂ ಪ್ರಕಟಿಸಿರುವ ಸಂಸ್ಥೆಗಳಿಗೆ ನಾವು ಕೃತಜ್ಞ ರಾಗಿದ್ದೇವೆ. ನಮ್ಮ ಕಾರ್ಯವನ್ನು ಪ್ರೋತಮ್ಮಲ್ಲಿದ್ದ ಛಾಯಾಚಿತ್ರಗಳನ್ನು ಬಳಸಿ ಕೊಳ್ಳಲು ಅನುಮತಿ ನೀಡಿದ ವಿದ್ವಾಂಸರಾದ ಡಾ.ಎಸ್.ರಾಜಶೇಖರ ಅವರಿಗೆ ಹಾಗೂ ನಮ್ಮ ಈ ಕಾರ್ಯದಲ್ಲಿ ಸಹಕರಿಸಿದ ಡಾ.ಶೀಲಾಕಾಂತ ಪತ್ತಾರ ಅವರಿಗೆ ಆಭಾರಿಯಾಗಿದ್ದೇವೆ.
ನಮ್ಮ ಈ ಕಾರ್ಯ ಯೋಜನೆಯನ್ನು ಪೂರೈಸಲು ಪ್ರೋಸಹಕರಿಸಿದ ಮಾನ್ಯ ಕುಲಪತಿಗಳಾದ ಡಾ. ಎ. ಮುರಿಗೆಪ್ಪ ಅವರಿಗೆ ಹೃತ್ಪೂರ್ವಕ ಕೃತಜ್ಞತೆಯನ್ನು ಅರ್ಪಿಸುತ್ತೇವೆ. ಈ ಸಂಪುಟದ ಪ್ರಧಾನ ಸಂಪಾದಕರಾಗಿ ನಮ್ಮ ಕಾರ್ಯಗಳಿಗೆ ಮಾರ್ಗದರ್ಶಕ ಸಲಹೆ ಸೂಚನೆಗಳನ್ನಿತ್ತು ಪ್ರಕಟಗೊಳ್ಳುವಂತೆ ಮಾಡಿದ್ದಾರೆ. ಆಡಳಿತಾತ್ಮಕ ಅನುಮೋದನೆ ನೀಡಿದ ಕುಲಸಚಿವರಾದ ಶ್ರೀ ಎಸ್.ಎಸ್. ಪೂಜಾರ ಅವರಿಗೆ ನಾವು ಕೃತಜ್ಞರಾಗಿದ್ದೇವೆ. ಸಂಪುಟದ ಪ್ರಕಟಣಾ ಜವಾಬ್ದಾರಿಯನ್ನು ಹೊತ್ತು ನಮ್ಮನ್ನು ಪ್ರೋಪ್ರಸಾರಾಂಗದ ನಿರ್ದೇಶಕರಾದ ಡಾ. ಎ. ಮೋಹನ ಕುಂಟಾರ್ ಅವರಿಗೆ ನಮ್ಮ ಧನ್ಯವಾದಗಳನ್ನು ಸಲ್ಲಿಸುತ್ತೇವೆ.
ಸಂಪುಟವು ಸುಂದರವಾಗಿ ಪ್ರಕಟಗೊಳ್ಳಲು ಕಾಳಜಿಯಿಂದ ಪರಿಶ್ರಮಪೂರ್ವಕವಾಗಿ ಮುದ್ರಣಕ್ಕೆ ಸಿದ್ಧಪಡಿಸಿಕೊಟ್ಟ ಪ್ರಸಾರಾಂಗದ ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಅವರನ್ನು ಸ್ಮರಿಸುತ್ತೇವೆ. ಅಂದವಾಗಿ ಮುಖಪುಟ ವಿನ್ಯಾಸವನ್ನು ಮಾಡಿದ ಕೆ.ಕೆ.ಮಕಾಳಿ ಹಾಗೂ ಅಕ್ಷರ ಸಂಯೋಜನೆ ಮಾಡಿದ ಯಾಜಿ ಗ್ರಾಫಿಕ್ಸ್‌ನ ಶ್ರೀಮತಿ ಸವಿತಾ ಯಾಜಿ, ಗಣೇಶ್ ಯಾಜಿ ಹಾಗೂ ಕೆ. ವೀರೇಶ್ ಅವರನ್ನು ಈ ಸಂದರ್ಭದಲ್ಲಿ ವಿಶೇಷವಾಗಿ  ಸ್ಮರಿಸಿಕೊಳ್ಳುತ್ತೇವೆ. ಸಂಪುಟವನ್ನು ಮುದ್ರಿಸಿಕೊಟ್ಟ ಯಶವಂತ್ ಪ್ರಿಂಟರ್ಸ್‌ನ ಸಿಬ್ಬಂದಿಗೆ ನಮ್ಮ ಕೃತಜ್ಞತೆಗಳು.

ಬಾದಾಮಿ : ನಾಮ ವಿವೇಚನೆ
ಶಾಸನಗಳಲ್ಲಿ ಈ ಊರ ಹೆಸರು ವಾತಾಪಿ, ಬಾದಾಮಿ ಎಂಬ ರೂಪಗಳಲ್ಲಿವೆ. ಬಾದಾಮಿಯ ಉಲ್ಲೇಖವು ಮೊದಲ ಬಾರಿಗೆ ಕಾಣಿಸಿಕೊಳ್ಳುವುದು ಟೊಲೆಮಿ (ಸುಮಾರು ಕ್ರಿ.ಶ. ೧೫೦) ಬರೆದ A guide to geography ಎಂಬ ಪುಸ್ತಕದಲ್ಲಿ. ಆತ ಹೆಸರಿಸಿದ ದಕ್ಷಿಣ ಭಾರತದ ನಗರಗಳಲ್ಲಿ ಬದಿಯಮಯೋಯ್ (Badiamaioi) ಒಂದಾಗಿದೆ. ಇಂದಿನ ಬಾದಾಮಿಯೇ ಟೊಲೆಮಿ ಪ್ರಸ್ತಾಪಿಸಿದ ಬದಿಯಮಯೋಯ್ ಎಂದು ಮಕ್ರಿಂಡಲ್ ಅವರು ಗುರುತಿಸಿದ್ದಾರೆ.
[1]ಇದರಿಂದ ಕ್ರಿ.ಶ. ೨ನೆಯ ಶತಮಾನದ ಮಧ್ಯದಲ್ಲಿ ಈ ಊರಿನ ಹೆಸರು ಬಾದಾಮಿ ಎಂದಿತ್ತೆಂದು ತಿಳಿಯುತ್ತದೆ ಮತ್ತು ಪುರಾಣ ಹಿನ್ನೆಲೆಯುಳ್ಳ ಈ ಊರು ಅಷ್ಟು ಹೊತ್ತಿಗೆ ನಗರವಾಗಿ ಬೆಳೆದಿತ್ತೆಂದು ತಿಳಿಯಬೇಕಾಗುತ್ತದೆ. ಈ ಊರು ವಾತಾಪಿ ಎಂಬ ಹೆಸರಿನಲ್ಲಿ ಮೊದಲ ಬಾರಿಗೆ ಒಂದನೆಯ ಪೊಲೆಕೇಶಿಯ ಶಕ ವರ್ಷ ೪೬೫(ಕ್ರಿ.ಶ. ೫೪೩)ರ ಸಂಸ್ಕೃತ ಶಾಸನದಲ್ಲಿ ಕಾಣಿಸಿಕೊಳ್ಳುತ್ತದೆ.[2]ಚಲುಕ್ಯರು ಕನ್ನಡಿಗರೇ ಆಗಿದ್ದರು. ಆಡುಭಾಷೆ ಕನ್ನಡವಾಗಿತ್ತು ಮತ್ತು ಪಂಡಿತರ ಭಾಷೆ ಸಂಸ್ಕೃತವಾಗಿತ್ತು. ಆದ್ದರಿಂದ ಶಾಸನವನ್ನು ರಚಿಸುವಾಗ ‘ಬಾದಾಮಿ’ಯ ಬದಲು ವಾತಾಪಿ ಎಂಬ ಸಂಸ್ಕೃತದ ರೂಪವನ್ನು ಬಳಸಿದ್ದಾರೆ. ವಾತಾಪಿ ಎಂಬ ಹೆಸರಿನಲ್ಲಿ ಈ ಊರು ಚಲುಕ್ಯರ ಕಾಲದಲ್ಲಿ ಮಾತ್ರ ನಿರ್ದೇಶಿತವಾಗಿದೆ. ಚಲುಕ್ಯರ ಪೂರ್ವ ಹಾಗೂ ಚಲುಕ್ಯೋತ್ತರ ಕಾಲದಲ್ಲಿ ಬಾದಾವಿ ಎಂದು ಕರೆಯಲ್ಪಟ್ಟಿದೆ. ಇನ್ನೂ ಒಂದು ಗಮನಾರ್ಹ ಸಂಗತಿ ಎಂದರೆ ರಾಜಕೀಯ ಮಹತ್ವವಿಲ್ಲದ ೭-೮ ಶತಮಾನದವುಗಳೆಂದು ಹೇಳಲಾದ ಬಿಡಿ, ಪುಟ್ಟ ಶಿಲಾಲೇಖಗಳಲ್ಲಿ ಬಾದಾವಿ ಎಂದು ನಿರ್ದೇಶಿಸಲಾಗಿದೆ.[3]ಇದರಿಂದ ಆ ಹೆಸರೇ ಬಳಕೆಯಲ್ಲಿತ್ತೆಂದು ಸ್ಪಷ್ಟವಾಗುತ್ತದೆ.
ಬಾದಾಮಿ ಮತ್ತು ಮಲಪ್ರಭಾ ನದಿಯ ನಡುವಿನ ಬಯಲಿನಲ್ಲಿ ಬನಶಂಕರಿ ಕ್ಷೇತ್ರವಿದೆ. ಈ ಕ್ಷೇತ್ರವು ಸ್ಕಂದ ಪುರಾಣದಲ್ಲಿ ವರ್ಣಿತವಾಗಿದೆ.[4] ಅಪ್ರಕಟಿತ ‘ಶ್ರೀ ಬನಶಂಕರಿ ಮಹಾತ್ಮೆ’ ಎಂಬ ಸ್ಥಳ ಪುರಾಣದಲ್ಲಿ ಬನಶಂಕರಿ ಕ್ಷೇತ್ರ ಮತ್ತು ಹರಿದ್ರಾ ತೀರ್ಥದ ವರ್ಣನೆ ಇದೆ.[5] ಈ ಪುರಾಣದಲ್ಲಿ ಅಗಸ್ತ್ಯನು ಶ್ರೀ ಬನದೇವಿಯನ್ನು ಪೂಜಿಸಿದರೆಂದು ಹೇಳಲಾಗಿದೆ.[6] ಇದರಿಂದ ಪ್ರಾಚೀನ ಕಾಲದಿಂದಲೂ ಬನಶಂಕರಿ ಕ್ಷೇತ್ರದಲ್ಲಿ ಬನದೇವಿಯ ಪೂಜೆ ನಡೆಯುತ್ತಿರಬಹುದೆಂದು ತೋರುತ್ತದೆ. ಬೇರೆ ಬೇರೆ ಕಾಲದಲ್ಲಿ ಬೇರೆ ಬೇರೆ ಹೆಸರುಗಳಿಂದ ಈ ವನದೇವತೆಯು ಪೂಜಿತಳಾಗಿ ಗ್ರಾಮದೇವತೆಯಾದ ಬನದಮ್ಮಳಿಂದಾಗಿ ಈ ಊರಿಗೆ ಬಾದಾಮಿ ಎಂಬ ಹೆಸರು ಬಂದಿರಬಹುದೆಂದು ತಿಳಿಯಲಾಗಿದೆ.
ಭೂಸ್ಥಿತಿಯ ಮೇಲಿಂದ ಊರುಗಳಿಗೆ ಹೆಸರು ಕೊಡುವ ಪದ್ಧತಿಯನ್ನು ಇತಿಹಾಸದ ಮೊದಲ ಘಟ್ಟದಲ್ಲಿ ಕಾಣುತ್ತೇವೆ. ಬಾದಾಮಿಯಲ್ಲಿ ಅತ್ಯಂತ ಆಕರ್ಷಕವಾದ ನೈಸರ್ಗಿಕ ದೃಶ್ಯವೆಂದರೆ ಮೂರು ದಿಕ್ಕುಗಳಲ್ಲಿ ಕಲ್ಬೆಟ್ಟಗಳಿಂದ ಆವೃತವಾದ ಭೂಪ್ರದೇಶ. ಈ ಪ್ರದೇಶದಲ್ಲಿ ಚಲುಕ್ಯರು ‘ಅಗಸ್ತ್ಯತೀರ್ಥ’ ಎಂಬ ಕೆರೆಯನ್ನು ಕಟ್ಟುವ ಮುನ್ನವೂ ಇಲ್ಲಿ ತೊರೆ ಇದ್ದಿತು.
ಚಲುಕ್ಯರು ಕೆರೆ ಕಟ್ಟುವ ಮೊದಲು ಈ ಜಲಾನಯನ ಪ್ರದೇಶದಲ್ಲಿ ಬಾವಿ ಇದ್ದಿರಬೇಕು. ಹಳ್ಳದ ದಂಡೆಯ ಮೇಲೆ ಬಾವಿಯನ್ನು ತೋಡುವುದು ಸಾಮಾನ್ಯ. ಜನಪದರು ಅಗಸ್ತ್ಯ ತೀರ್ಥದಲ್ಲಿ ಹನ್ನೆರಡು ಬಾವಿಗಳಿವೆ ಎಂದು ಹೇಳುತ್ತಾರೆ. ಬದುವು ಎಂದರೆ ಎತ್ತರವಾದ ದಿನ್ನೆ ಎಂದರ್ಥ. ಈ ಅಚ್ಚ ಕನ್ನಡದ ಪದವನ್ನು ಹಳ್ಳಿಗರು ಈಗಲೂ ಬಳಸುತ್ತಾರೆ. ಬದುವಿನಲ್ಲಿಯ ಬಾವಿಯನ್ನು ಜನಪದರು ಬದುವಿನ ಬಾವಿ, ಬದುಬಾವಿ ಎಂದು ಕರೆದಿದ್ದರೆ ಅಸಹಜವೇನಲ್ಲ. ಪ್ರಸಿದ್ಧವಾಗಿದ್ದಿರಬಹುದಾದ ಈ ಶಾಸನಗಳಲ್ಲಿ ಈ ಊರಿನ ಹೆಸರು ಬಾದಾವಿ ಎಂಬ ಹೆಸರು ಬಂದಿರಬಹುದು. ಶಾಸನಗಳಲ್ಲಿ ಈ ಊರಿನ ಹೆಸರು ಬಾದಾವಿ ಎಂದೇ ಇದೆ. ಹಳ್ಳಿಗರ ಬಾಯಲ್ಲಿ ಕೂಡ ಇಂದಿಗೂ ಅದು ಬಾದಾವಿಯೇ ಆಗಿದೆ.
ವಾತಾಪಿ
ವಾತಾಪಿ ಕತೆಯು ಮೊದಲು ಕಥಿತವಾದದ್ದು ವಾಲ್ಮೀಕಿ ರಾಮಾಯಣದಲ್ಲಿ. ಮಹಾಭಾರತ ಹಾಗೂ ಪುರಾಣಗಳಲ್ಲಿ ಈ ಕತೆ ಮತ್ತೆ ಕಾಣಿಸಿಕೊಂಡಿದೆ.[7] ಸ್ಥಳ  ಪುರಾಣವಾದ ಶ್ರೀ ಮಹಾಕೂಟೇಶ್ವರ ಪುರಾಣದಲ್ಲಿ ವಾತಾಪಿ ಇಲ್ವಲರ ಕತೆಯನ್ನು ಹೀಗೆ ಹೇಳಲಾಗಿದೆ.[8] ವಾತಾಪಿ ಇಲ್ವಲರೆಂಬ ರಾಕ್ಷಸ ಸಹೋದರರು ಲೋಕಕಂಟಕರಾದ್ದರಿಂದ ಇಂದ್ರಾದಿ ದೇವತೆಗಳು ರಕ್ಷಣೆ ಕೋರಿ ಬ್ರಹ್ಮದೇವನಿಗೆ ಮೊರೆ ಹೋಗುತ್ತಾರೆ. ಬ್ರಹ್ಮನು ‘ಕಾಶಿಯಲ್ಲಿರುವ ಅಗಸ್ತ್ಯನನ್ನು ಮಹಾಕೂಟಕ್ಕೆ ಕರೆದೊಯ್ಯಲು ಸೂಚಿಸುತ್ತಾನೆ. ದೇವತೆಗಳು ಕಾಶಿಗೆ ಬಂದು ಅಗಸ್ತ್ಯನಲ್ಲಿ ವಿನಂತಿಸುತ್ತಾರೆ. ಮುನಿಯು ಅವರ ವಿನಂತಿಯನ್ನು ಮನ್ನಿಸಿ ಮಹಾಕೂಟದತ್ತ ಸಾಗುತ್ತಾನೆ.
ಮಹಾಕೂಟವು ವಾತಾಪಿ ಇಲ್ವಲರ ವಾಸಸ್ಥಳ. ಅವರು ಬ್ರಾಹ್ಮಣರ ವೇಷದಲ್ಲಿ ಅಗಸ್ತ್ಯನನ್ನು ಭೇಟಿಯಾಗಿ ಎಂದಿನಂತೆ ಶ್ರಾದ್ಧದ ಊಟಕ್ಕೆ ಬರಬೇಕೆಂದು ಬಿನ್ನವಿಸುತ್ತಾರೆ. ವಾಡಿಕೆಯಂತೆ ಇಲ್ವಲನು ವಾತಾಪಿಯನ್ನು ಕೊಂದು ಮಾಂಸದ ಅಡಿಗೆಯನ್ನು ಅಗಸ್ತ್ಯನಿಗೆ ಉಣಬಡಿಸುತ್ತಾನೆ. ಅಗಸ್ತ್ಯನು ಒಳಗಣ್ಣಿನಿಂದ ಎಲ್ಲವನ್ನೂ ತಿಳಿಯುತ್ತಾನೆ. ಪಂಚಾಕ್ಷರಿ ಮಂತ್ರವನ್ನು ಜಪಿಸುತ್ತ ಊಟ ಮಾಡುತ್ತಾನೆ. ಅನಂತರ ಇಲ್ವಲನು ‘ವಾತಾಪಿ ಹೊರಗೆ ಬಾ’ ಎಂದು ಕೂಗುತ್ತಾನೆ. ಅಗಸ್ತ್ಯನು ಸಿಟ್ಟಿಗೆದ್ದು ‘ನಿನ್ನ ವಾತಾಪಿ ನನ್ನ ಜಠರಾಗ್ನಿಯಲ್ಲಿ ಸುಟ್ಟು ಹೋಗಿದ್ದಾನೆ’ ಎಂದು ಹೇಳುತ್ತಾನೆ. ಇಲ್ವಲನು ಈಟಿಯಿಂದ ಅಗಸ್ತ್ಯನನ್ನು ಇರಿಯಲು ಹೋಗುತ್ತಾನೆ. ಅಗಸ್ತ್ಯನ ಒದೆತಕ್ಕೆ ಉರುಳುತ್ತಾನೆ. ಮತ್ತೆ ಏಳುವಷ್ಟರಲ್ಲಿ, ಅಗಸ್ತ್ಯನ ಕೋಪಾಗ್ನಿಯ ಜ್ವಾಲೆಯಲ್ಲಿ ಬೆಂದು ಹೋಗುತ್ತಾನೆ. ವಾತಾಪಿ ಇಲ್ವಲರು ದುಷ್ಟರಾಗಿದ್ದರೂ ಮಹಾಕೂಟ ಕ್ಷೇತ್ರದಲ್ಲಿ ಮರಣ ಹೊಂದಿದ್ದರಿಂದ ಶಂಕರನು ಅವರಿಬ್ಬರಿಗೂ ಸದ್ಗತಿಯನ್ನು ನೀಡುತ್ತಾನೆ. ಈ ಸ್ಥಳ ಪುರಾಣದ ಮುಖ್ಯ ಉದ್ದೇಶವು ಮಹಾಕೂಟ ಕ್ಷೇತ್ರದ  ಮಹಿಮೆಯನ್ನು ಬಣ್ಣಿಸುವುದೇ ಆಗಿದೆ.
‘ಬಹುಶಃ ಕನ್ನಡ ವೀರನೊಬ್ಬನು ಬಾದಾಮಿಯಲ್ಲಿ ವಾಸವಾಗಿದ್ದನೆಂದೂ ಅಗಸ್ತ್ಯನು ದಕ್ಷಿಣಯಾತ್ರೆಯಲ್ಲಿ ಅವನನ್ನು ವಶೀಕರಿಸಿ ಆರ್ಯದೀಕ್ಷೆಯನ್ನು ಕೊಟ್ಟನೆಂಬ ಧ್ವನಿ ಹೊರಡುತ್ತದೆ[9] ಎಂಬ ರಂ.ಶ್ರೀ. ಮುಗಳಿಯವರ ವಿಚಾರವು ಸ್ವಾಗತಾರ್ಹವೆನಿಸುತ್ತದೆ.
ಭೌಗೋಳಿಕ ನೆಲೆ
ಒಂದು ಜನಾಂಗದ ಸಂಸ್ಕೃತಿಯು ಅದು ನೆಲೆವೂರಿದ ಭೌಗೋಳಿಕ ಪರಿಸರವನ್ನು ಅವಲಂಬಿಸಿರುತ್ತದೆ. ಇತಿಹಾಸಕ್ಕೆ ಭೂಗೋಳವೇ ನೆಲೆ ಆದ್ದರಿಂದ ಬಾದಾಮಿಯ ಭೌಗೋಳಿಕ ಪರಿಸರವನ್ನು ಮೊದಲು ಗಮನಿಸೋಣ.
ಬಾದಾಮಿ (೧೫೦-೫೫’ ಉತ್ತರ, ೭೫೦-೪೧’ ಪೂರ್ವ) ಕರ್ನಾಟಕ ರಾಜ್ಯದ ಬಾಗಲಕೋಟೆ ಜಿಲ್ಲೆಯ ತಾಲೂಕಾ ಕೇಂದ್ರ. ಭೌಗೋಳಿಕವಾಗಿ ಬಾದಾಮಿ ಪರಿಸರವು ಕಲಾದಗಿ ವರ್ಗದ  ಬಂಡೆಗಲ್ಲುಗಳಿಂದ ಆವೃತ್ತವಾಗಿದೆ. ಇವು ಕ್ವಾರ್ಟಜೈಟ್ ಉಸುಕುಕಲ್ಲು, ಕಾಂಗ್ಲೋಮರೇಟ್, ಸುಣ್ಣದಕಲ್ಲು, ಜೇಡಿಯ ಚಿಪ್ಪುಕಲ್ಲು(Shale)ಗಳನ್ನು ಒಳಗೊಂಡಿವೆ. ಇವುಗಳಲ್ಲಿ ಬಾದಾಮಿಯಲ್ಲಿ ವಿಶೇಷವಾಗಿ ಕಂಡುಬರುವ ಶಿಲಾಪ್ರಕಾರಗಳೆಂದರೆ ಕ್ವಾರ್ಟಜೈಟ್ ಹಾಗೂ ಉಸುಕು ಕಲ್ಲುಗಳು.
ಬಾದಾಮಿ ಪರಿಸರದ ಈ ಕ್ವಾರ್ಟಜೈಟ್ ಹಾಗೂ ಉಸುಕುಕಲ್ಲುಗಳು ಕಲಾದಗಿ ವರ್ಗದ ಶಿಲೆಗಳಿಗಿಂತ ಭಿನ್ನವಾದುದನ್ನು ಗಮನಿಸಿ ಅವನ್ನು ಕಲಾದಗಿ ವರ್ಗದಿಂದ ಬೇರ್ಪಡಿಸಿ ‘ಬಾದಾಮಿ ವರ್ಗ’ ಎಂಬ ಗುಂಪಿಗೆ ವಿಶ್ವನಾಥಯ್ಯ ಸೇರಿಸುತ್ತಾರೆ.[10] ಜಯ ಪ್ರಕಾಶ ಮತ್ತು ಇತರರು.[11] ಕಲಾದಗಿ ವರ್ಗವನ್ನು ‘ಕಲಾದಗಿ ಉಚ್ಚವರ್ಗ’ (Kaladagi Super Group) ವೆಂದು ಪುನರ್ನಾಮಕರಣ ಮಾಡುತ್ತಾರೆ. ಬಾದಾಮಿ ಶಿಲಾವರ್ಗವು ಕಲಾದಗಿ ಶಿಲಾವರ್ಗದ ಮೇಲೆ ಹೊಂದಿಕೊಳ್ಳದೆ ಒರಗಿದೆ. ಬೆಣಚುಗಲ್ಲು ಕೆಂಪು ಬಣ್ಣದ್ದಾಗಿದ್ದು ಇದು ಈ ವರ್ಗದ ಒಂದು ಮುಖ್ಯ ಅಂಶವಾಗಿದೆ. ಬಾದಾಮಿ ವರ್ಗದ ಶಿಲೆಗಳು ಬಿಜಾಪುರ ಹಾಗೂ ಬೆಳಗಾವಿ ಜಿಲ್ಲೆಗಳಲ್ಲಿ ಪೂರ್ವದಲ್ಲಿ ಹನುಮಸಾಗರದ ಬಳಿಯಿಂದ ಗಜೇಂದ್ರಗಡ ಮತ್ತು ಐಹೊಳೆಯಿಂದ ಹಿಡಿದು ಪಶ್ಚಿಮದಲ್ಲಿ ರಾಮದುರ್ಗ ಮತ್ತು ಗೋಕಾಕದವರೆಗೆ ಚಾಚಿಕೊಂಡಿವೆ.[12] ಕಲಾದಗಿ ವರ್ಗದ ಶಿಲೆಗಳಿಗಿಂತ ಕಿರಿಯ ವಯಸ್ಸಿನ ಬಾದಾಮಿ ವರ್ಗದ ಶಿಲೆಗಳು ಸಮಾಂತರ ಹಾಸುಗಳುಳ್ಳ (horizontally bedded) ಉಸುಕು ಕಲ್ಲುಗಳು. ಬಾದಾಮಿಯ ಈ ಬಂಡೆಗಳಲ್ಲಿ ಅನೇಕ ಕಲ್ಲಾಸರೆಗಳು ಸ್ವಾಭಾವಿಕ ಗುಹೆಗಳು ಸೃಷ್ಟಿಗೊಂಡಿವೆ. ಇವು ಶಿಲಾಯುಗದ ಮಾನವನ ಚಟುವಟಿಕೆಗಳಿಗೆ ಉತ್ತಮ ಸ್ಥಳಗಳಾದವು. ಶಿಲ್ಪನಿರ್ಮಾಣಕ್ಕೆ ಇವು ತುಂಬಾ ಯೋಗ್ಯವಾದುದರಿಂದ ಇತಿಹಾಸಕಾಲದ ಶಿಲ್ಪಿಗಳನ್ನು ಆಕರ್ಷಿಸಿದವು. ಬಾದಾಮಿ ಹಾಗೂ ಐಹೊಳೆ ಜಗತ್ಪ್ರಸಿದ್ಧ ಗುಹಾಲಯಗಳು ಕೊರೆಯಲ್ಪಟ್ಟಿದ್ದು ಈ ಶಿಲೆಗಳಲ್ಲಿಯೆ.
ಬಾದಾಮಿ ಸುತ್ತ ಹಾಗೂ ಉತ್ತರದ ಕಡೆಗೆ ಕೆಂಪು ಮಣ್ಣು ಪಸರಿಸಿದೆ. ಇದು ಉಸುಕು ಮಣ್ಣು. ಬಾದಾಮಿಯ ದಕ್ಷಿಣಕ್ಕೆ ಶಿವುಪುರ ಗ್ರಾಮದ ಹತ್ತಿರ ಸರಸ್ವತಿ ಹಳ್ಳದ ದಂಡೆಯ ಮೇಲೆ ಉದರಪಾದಿ ಚಿಪ್ಪು(gastropod Shell)ಗಳು ದೊರೆಯುತ್ತವೆ.[13] ಸರಸ್ವತಿ ಹಳ್ಳವು ಮಲಪ್ರಭೆಯನ್ನು ಸೇರುವ ಪ್ರದೇಶದಲ್ಲಿ ಬನಶಂಕರಿಯ ಹತ್ತಿರ ಸರಂಧ್ರ ಸುಣ್ಣಕಲ್ಲು (calcareoustufa) ಹರಡಿದೆ.[14] ಮತ್ತು ಭಾಗಶಃ ಸರಂಧ್ರೀಯ ಕೆಂಪು ಮಣ್ಣಿ(Laterite) ನಿಂದ ಕೂಡಿದೆ. ಇದು ಸುಮಾರು ೫ ಚ. ಕಿ.ಮೀ. ವಿಸ್ತೀರ್ಣವುಳ್ಳದ್ದು, ಮಲಪ್ರಭಾ ನದಿಯ ಉತ್ತರ ದಂಡೆಯ ಮೇಲೆ ಕೆಂಪು (ಕಂದು) ಮಣ್ಣು ಕಂಡುಬಂದರೆ ದಕ್ಷಿಣ ದಂಡೆಯ ಮೇಲೆ ಕಪ್ಪು ಮಣ್ಣು ಕಾಣಸಿಗುತ್ತದೆ. ಈ ಕಪ್ಪು ಮಣ್ಣು ಭಾಗಶಃ ನದಿಯ ಮತ್ತು ಅದರ ಹಳ್ಳಗಳ ರೇವೆ ಮಣ್ಣು. ಪೂರ್ವ ಕಾಲದಲ್ಲಿ ಈ ಪ್ರದೇಶವು ದಟ್ಟಕಾಡಿನಿಂದ ಕೂಡಿತ್ತು. ಮಣ್ಣು ಕಪ್ಪಾಗಿರಲು ಇದೇ ಕಾರಣ.[15]
ಬಾದಾಮಿಯ ಪ್ರದೇಶವು ಮಾನ್ಸೂನ್ ಹವಾಮಾನ ಕ್ಷೇತ್ರದಲ್ಲಿ ಬರುತ್ತಿದ್ದರೂ ಮಳೆಯ ಪ್ರಮಾಣ ಕಡಿಮೆ. ವಾರ್ಷಿಕ ಮಳೆಯ ಸರಾಸರಿ ೫೦ ಸೆ.ಮೀ.ದಿಂದ ೭೦ ಸೆಂ.ಮೀ. ಆದ್ದರಿಂದ ಅರೆ ಒಣಹವೆಯ ಪ್ರದೇಶವೆಂದು ಕರೆಯಬಹುದು.
ಕುಡಿಯಲು ನದಿ ನೀರು, ತಿನ್ನಲು ಗಡ್ಡೆ ಗೆಣಸುಗಳು, ಪ್ರಾಣಿಗಳು, ಅಸರೆಗಾಗಿ ನೈಸರ್ಗಿಕ ಗುಹೆಗಳು, ಬಯಲು ಜೀವನಕ್ಕೆ ಅನುಕೂಲಕರ ಹವಾಮಾನ  ಇವುಗಳನ್ನು ಶಿಲಾಯುಗದ ಮಾನವನಿಗೆ ನೆಲೆಸಲು ತಕ್ಕ ವಾತಾವರಣವನ್ನು ನೀಡಿದವು. ಮಲಪ್ರಭೆಯ ಬಯಲು ಸಂಸ್ಕೃತಿಯ ತೊಟ್ಟಿಲಾಯಿತು.
ಪ್ರಾಗೈತಿಹಾಸಿಕ ಸಂಸ್ಕೃತಿಗಳು
ಪ್ರಾಗಿತಿಹಾಸ ಕಾಲವು ಶಿಲಾಯುಗದ ಕಾಲ. ಅದನ್ನು ೧. ಹಳೆಯ ಶಿಲಾಯುಗ ೨. ಸೂಕ್ಷ್ಮಶಿಲಾಯುಗ ೩. ನವಶಿಲಾಯುಗ ಎಂದು ಮೂರು ವಿಭಾಗಗಳಾಗಿ ವಿಂಗಡಿಸಲಾಗಿದೆ. ಬಾದಾಮಿ ಪ್ರದೇಶದಲ್ಲಿ ಈ ಮೂರು ಬಗೆಯ ಸಂಸ್ಕೃತಿಗಳು ನೆಲೆಗೊಂಡದ್ದು ತಿಳಿದುಬರುತ್ತದೆ.
ಹಳೆಯ ಶಿಲಾಯುಗ
ಹಳೆ ಶಿಲಾಯುಗದ ಸಂಸ್ಕೃತಿಯಲ್ಲಿ ಮೂರು ಹಂತಗಳನ್ನು ಗುರುತಿಸಬಹುದು. ಅ. ಆದಿ ಹಳೆ ಶಿಲಾಯುಗದ ಸಂಸ್ಕೃತಿ, ಆ. ಮಧ್ಯ ಹಳೆ ಶಿಲಾಯುಗದ ಸಂಸ್ಕೃತಿ, ಇ. ಅಂತ್ಯ ಶಿಲಾಯುಗ ಸಂಸ್ಕೃತಿ ಮಾನವನು ಉಪಯೋಗಿಸಿದ ಉಪಕರಣಗಳನ್ನು ಅವುಗಳ ಪ್ರಕಾರಗಳನ್ನು, ಅವನ್ನು ಸಿದ್ಧಮಾಡಲು ಅನುಸರಿಸಿದ ತಂತ್ರಗಳನ್ನು ಮತ್ತು ಕಾಲಾನುಕ್ರಮವನ್ನು ಆಧರಿಸಿ ಈ ವರ್ಗೀಕರಣವನ್ನು ಮಾಡಲಾಗಿದೆ. ಈ ಉಪಕರಣಗಳು ಮಾನವನ ಜೀವನ ವಿಕಾಸವನ್ನು ಪ್ರತಿನಿಧಿಸುತ್ತವೆ.
ಅ. ಆದಿ ಹಳೆಶಿಲಾಯುಗದ ಸಂಸ್ಕೃತಿ
೧೮೭೩ರಲ್ಲಿ ರಾಬರ್ಟ್ ಬ್ರೂಸ್ ಫೂಟ್ ಅವರು ಬಾದಾಮಿ ಸಮೀಪ ಮಲಪ್ರಭಾ ನದಿ ಪಾತ್ರದಲ್ಲಿ ಢಾಣಕಶಿರೂರು, ಖ್ಯಾಡ, ಮೆಣಸಗಿ ಮೊದಲಾದ ಗ್ರಾಮಗಳ ಹತ್ತಿರ ಆದಿ ಹಳೆ ಶಿಲಾಯುಗದ ಉಪಕರಣಗಳನ್ನು ಶೋಧಿಸಿದರು. ನಂತರ ಆರ್.ವ್ಹಿ.ಜೋಶಿ (೧೯೫೬) ಅವರು ಈ ನದಿ ಬಯಲಿನ ಹಿರೆಮುಲಂಗಿ, ಆಲೂರು(ತಳಕವಾಡ), ಮಣ್ಣೇರಿ, ಢಾಣಕಶಿರೂರ, ತಮಿನಹಾಳ, ಹೊಳೆ ಆಲೂರು, ಮೊದಲಾದವುಗಳಲ್ಲಿ ಈ ಕಾಲದ ಮಾನವನ ಉಪಕರಣಗಳನ್ನು ಸಂಗ್ರಹಿಸಿದರು. ಎಂ.ಎನ್.ದೇಶಪಾಂಡೆ ಮತ್ತು ಅ.ಸುಂದರ (೧೯೭೭) ಅವರು ನಂದಿಕೇಶ್ವರ, ಭದ್ರನಾಯಕನ ಜಾಲಿಹಾಳ ಮತ್ತು ಐಹೊಳೆಗಳಲ್ಲಿ ಈ ಶಿಲಾಯುಧಗಳನ್ನು ಶೋಧಿಸಿದರು.[16] ಬಾದಾಮಿಯ ಸಿಡಿಲಫಡಿ[17] ಮತ್ತು ಪಟ್ಟದಕಲ್ಲು[18] ಆದಿ ಹಳೆಯ ಶಿಲಾಯುಗದ ನೆಲೆಗಳಾಗಿದ್ದವೆಂಬುದು ತಿಳಿದುಬಂದಿದೆ. ಶ್ರೀನಿವಾಸ ಪಾಡಿಗಾರ ಅವರು ಬಾದಾಮಿಯ ಸಾಬರಫಡಿಯ ಹತ್ತಿರ ಆದಿ ಹಳೆ ಶಿಲಾಯುಗದ ಕೈಕೊಡಲಿ, ಮಚ್ಚುಗಳನ್ನು ಶೋಧಿಸಿದವರು. ಇದರಿಂದ ಬಾದಾಮಿ ಸುತ್ತಮುತ್ತಲಿನ ಪರಿಸರವೆಲ್ಲ ಆದಿ ಹಳೆಯ ಶಿಲಾಯುಗದ ಸಂಸ್ಕೃತಿಯ ನೆಲೆಯಾಗಿತ್ತೆಂಬುದು ಸ್ಪಷ್ಟವಾಗುತ್ತದೆ. ಮಲಪ್ರಭೆಯ ಬಯಲಿನ ಉಪಕರಣಗಳು ಹೆಚ್ಚಾಗಿ ಫ್ರಾನ್ಸ್ ದೇಶದ ಸೋನ್ ನದಿಯ ಸೇಂಟ್ ಅಶೂಲದಲ್ಲಿಯ ಆಯುಧಗಳನ್ನು ಹೋಲುತ್ತವೆ. ಆದ್ದರಿಂದ ಇಲ್ಲಿಯ ಆಯುಧ ಕೈಗಾರಿಕಾ ತಂತ್ರವನ್ನು ಅಶೂಲಿಯನ್ ತಂತ್ರವೆಂದು ಕರೆಯಲಾಗಿದೆ. ಈ ಪ್ರದೇಶದ ಆದಿ ಮಾನವನು ಕ್ಲ್ಯಾಕ್ಟೋನಿಯನ್ ತಂತ್ರವನ್ನೂ ಕೂಡ ಬಳಸಿರುವುದು ತಿಳಿದುಬಂದಿದೆ.
ಆ. ಮಧ್ಯ ಹಳೆಶಿಲಾಯುಗ ಸಂಸ್ಕೃತಿ
ಬಾದಾಮಿ ಹತ್ತಿರ ಮಲಪ್ರಭಾ ನದಿ ಬಯಲಿನ ತಮಿನಹಾಳದಲ್ಲಿ ಮಧ್ಯ ಹಳೆಶಿಲಾಯುಗದ ನೆಲೆಯಿದೆ. ಇಲ್ಲಿ ಕೂಡ ಹಳ್ಳದ ದಂಡೆಯ ಕೆಳ ಪದರದಲ್ಲಿ ಆದಿ ಹಳೆಶಿಲಾಯುಗ ಅವಶೇಷಗಳು ಮತ್ತು ಮೇಲ್ಪದರದಲ್ಲಿ ಮಧ್ಯ ಹಳೆಶಿಲಾಯುಗದ ಉಪಕರಣಗಳು ದೊರೆತವು.[19] ಕೆಲವು ವರ್ಷಗಳ ಹಿಂದೆ ಬಾದಾಮಿಯಲ್ಲಿ ಇಂತಹ ಶಿಲಾಯುಧಗಳು ಸಿಕ್ಕವು.[20] ಬಾಗಲಕೋಟ ಜಿಲ್ಲಾ ಪ್ರದೇಶದಲ್ಲಿ ಶೋಧಿಸಲಾದ ಹಲವಾರು ಪೂರ್ವಭಾವಿ ಇತಿಹಾಸ ನೆಲೆಗಳಲ್ಲಿ ಬಾದಾಮಿಯ ಸಿಡಿಲಫಡಿಯೂ ಒಂದು.[21]
ಬಾದಾಮಿಯಲ್ಲಿ ಸಾಬರ ಫಡಿಯ ಹಿಂಭಾಗದಲ್ಲಿ ಕ್ವಾರ್ಟಜೈಟ್ ಶಿಲೆಯ ಈ ಕಾಲದ ಉಪಕರಣಗಳು ದೊರೆತಿವೆ. ಬಾದಾಮಿ ಹಾಗೂ ಸಿಡಿಲಫಡಿ ನದಿಯ ದಂಡೆಯ ಪ್ರದೇಶದಿಂದ ದೂರದ ಬಯಲಿನಲ್ಲಿವೆ. ಇಲ್ಲಿ ಮಧ್ಯ ಹಳೆಶಿಲಾಯುಗದ ನೆಲೆಗಳು ಇದ್ದುದ್ದು ಈ ಮಾನವನು ಭಿನ್ನ ವಾತಾವರಣದಲ್ಲಿ ಜೀವಿಸುವ ಸಾಮರ್ಥ್ಯವನ್ನು ಪಡೆದದ್ದನ್ನು ಸೂಚಿಸುತ್ತದೆ.
ಇ. ಅಂತ್ಯ ಹಳೆಶಿಲಾಯುಗ
ಮಧ್ಯ ಹಳೆಶಿಲಾಯುಗ ಮತ್ತು ಮಧ್ಯ ಶಿಲಾಯುಗ ಇವುಗಳ ಮಧ್ಯದ ಅವದಿ ಇದು. ಬಾದಾಮಿಯ ಸುತ್ತ ಮುತ್ತಲಿನ ಪ್ರದೇಶದಲ್ಲಿರುವ ಕೆಲವು ಗವಿವರ್ಣ ಚಿತ್ರಗಳು ಪ್ರಾಯಶಃ ಈ ಕಾಲದ್ದಾಗಿರಬಹುದೆಂಬ ಶಂಕೆ ಇದೆ.[22]
ಸೂಕ್ಷ್ಮ ಶಿಲಾಯುಗ
ಸೂಕ್ಷ್ಮ ಶಿಲಾಯುಗವು ಬೇಟೆಯಾಡುವ ಮತ್ತು ಆಹಾರ ಸಂಗ್ರಹ ಮಾಡುವ ಜೀವನ ವಿಧಾನದಿಂದ ಆಹಾರ ಬೆಳೆಯುವ ಸಂಸ್ಕೃತಿಯ ಮಧ್ಯಂತರ ಪರ್ವಕಾಲವಾಗಿದೆ.
ಬಾದಾಮಿಯ ಹತ್ತಿರದ ಸಿಡಿಲಫಡಿಯಲ್ಲಿ ಅ.ಸುಂದರ ಅವರು ಈ ಸಂಸ್ಕೃತಿಯ ಉಪಕರಣಗಳನ್ನು ಶೋಧಿಸಿದರು.[23] ಬಾದಾಮಿಯಲ್ಲಿಯ ಬಂಡೆಗಳ ಗುಹೆಗಳು ಸೂಕ್ಷ್ಮ ಶಿಲಾಯುಗದ ಜನರಿಗೆ ವಾಸಸ್ಥಳಗಳಾಗಿದ್ದವು.[24] ರವಿ ಕೋರಿಶೆಟ್ಟರ ಮತ್ತು ಮೈಕೆಲ್ ಪೆಟ್ರಾಗ್ಲಿಯಾ ಅವರು ಬಾದಾಮಿಯ ಕಲ್ಲಾಸರೆಯ ಹತ್ತಿರ, ಗುಡ್ಡದ ಅಡಿಯಲ್ಲಿ, ದಿನ್ನೆಯ ಮೇಲಿನ ಬಯಲಿನಲ್ಲಿ ಈ ಕಾಲದ ಶಿಲಾ ಉಪಕರಣಗಳನ್ನು ಕಂಡುಹಿಡಿದರು.[25] ಈ ಪ್ರಬಂಧಕಾರನ ಕ್ಷೇತ್ರಕಾರ್ಯದಲ್ಲಿ ಬಾದಾಮಿಯ ರಂಗನಾಥಗುಡ್ಡದ ಹತ್ತಿರ ಈ ಕಾಲದ ಉಪಕರಣಗಳು ದೊರೆತಿವೆ. ಸ್ಥಳೀಯವಾಗಿ ಲಭ್ಯವಿರುವ ಮುದ್ದೆಗಟ್ಟು ಶಿಲೆ(conglomerate) ಗಳಲ್ಲಿ ಬಂಧಿತವಾದ ಕ್ವಾರ್ಟ್ಜ್, ಚರ್ಟ್ ಮತ್ತು ಅಗೇಟ್ ತುಂಡುಗಳಿಂದ ಈ ಉಪಕರಣಗಳನ್ನು ರಚಿಸಲಾಗಿದೆ. ಸೂಕ್ಷ್ಮ ಶಿಲಾಯುಗದ ಸಂಸ್ಕೃತಿಯ ಕಲಾತ್ಮಕ ಅಭಿವ್ಯಕ್ತಿಯನ್ನು ಕೂಡ ಬಾದಾಮಿಯ ಕಲ್ಲಾಸರೆಗಳಲ್ಲಿ ಕಾಣಬಹುದು. ಈ ಚಿತ್ರಗಳು ಕೆಮ್ಮಣ್ಣಿನ ಬಣ್ಣ ಮತ್ತು ಸುಣ್ಣದಂತಹ ಬಿಳಿಯ ಬಣ್ಣದಲ್ಲೂ ಇವೆ.[26] ಇತ್ತೀಚೆಗೆ ಎರ‌್ವಿನ್ ನ್ಯೂಮೇಯರ್ ಅವರು ರಂಗನಾಥ ಗುಡ್ಡದ ಬೃಹದಾಕಾರದ ಬಂಡೆಯ ಮೇಲೆ ಕೆಮ್ಮಣ್ಣಿನ ಬಣ್ಣದ ಚಿತ್ರಗಳನ್ನು ಶೋಧಿಸಿದ್ದಾರೆ.[27] ಒಟ್ಟಿನಲ್ಲಿ ಸೂಕ್ಷ್ಮ ಆಯುಧಗಳನ್ನು ತಯಾರಿಸುವಲ್ಲಿ ಈ ಕಾಲದ ಮಾನವನ ನೈಪುಣ್ಯವನ್ನು, ಆಯುಧಗಳನ್ನು ಬಗೆ ಬಗೆಯಾಗಿ ಬಳಸುವಲ್ಲಿ ಆತನ ಬೌದ್ದಿಕ ವಿಕಾಸವನ್ನು, ಚಿತ್ರಕಲೆಯ ಅಭಿವ್ಯಕ್ತಿಯಲ್ಲಿ ಆತನ ಭಾವನಾತ್ಮಕ ಬೆಳವಣಿಗೆಯನ್ನು ಗುರುತಿಸಬಹುದು. ‘ಚಿತ್ರಕಲೆ’ ಕುರಿತಾದ ಅಧ್ಯಾಯದಲ್ಲಿ ಹೆಚ್ಚಿನ ವಿವರಗಳನ್ನು ಚರ್ಚಿಸಲಾಗಿದೆ.
ನವಶಿಲಾಯುಗ
ನವಶಿಲಾಯುಗದ ಮಾನವ ತನ್ನ ಕಲಾ ಪ್ರಜ್ಞೆಯನ್ನು ವ್ಯಕ್ತಪಡಿಸಿದ್ದಾನೆ. ಉಪಯುಕ್ತತೆಗಾಗಿ ತಾನು ನಿರ್ಮಿಸಿದ ಮಣ್ಣಿನ ಪಾತ್ರೆಗಳಿಗೆ ಕಲೆಯ ಸಂಸ್ಕಾರ ನೀಡಿದನು. ಈ ಪಾತ್ರೆಗಳ ಮೇಲೆ ಬಗೆ ಬಗೆಯ ಜ್ಯಾಮಿತಿ ರೇಖಾ ಚಿತ್ರಗಳನ್ನು ಮೂಡಿಸಿದನು. ಇಂತಹ ರೇಖಾಚಿತ್ರಗಳುಳ್ಳ ಮಣ್ಣಿನ ಪಾತ್ರೆಗಳ ಚೂರುಗಳು ಮಲಪ್ರಭಾ ಪ್ರದೇಶದಲ್ಲಿವೆ.[28] ಈ ಕಾಲದ ಜನರು ದೇಹಾಲಂಕಾರಕ್ಕಾಗಿ ಜಾಸ್ಪರ್. ಅಗೇಟ್, ಜಾತಿಯ ಶಿಲಾಮಣಿಗಳ ಸರವನ್ನು ಧರಿಸುತ್ತಿದ್ದರು. ಈ ಪ್ರದೇಶದಲ್ಲಿ ಆರ್.ಎಸ್.ಪಂಚಮುಖಿ ಅವರು ಶಂಖದ ಆಭರಣಗಳನ್ನು ಸಂಗ್ರಹಿಸಿದ್ದಾರೆ.[29] ಬಾದಾಮಿ, ಹೊಸ ಮಹಾಕೂಟ ಐಹೊಳೆಗಳ ಬಂಡೆಗಲ್ಲುಗಳ ಮೇಲೆ ಕೆಮ್ಮಣ್ಣಿನ ಬಣ್ಣದ ವಿವಿಧ ಪ್ರಾಣಿ ಹಾಗೂ ಮನುಷ್ಯರ ರೇಖಾಚಿತ್ರಗಳಿವೆ. ಈ ಚಿತ್ರಗಳು ನವಶಿಲಾಯುಗದ ಮಾನವನ ಕಲಾಪ್ರಿಯತೆಯ ದ್ಯೋತಕ. ಇವುಗಳಲ್ಲಿ ಕೆಲವು ಆ ಕಾಲದ ಧಾರ್ಮಿಕ ಜೀವನ ಇಲ್ಲವೆ ಹಬ್ಬದ ಆಚರಣೆಗೆ ಸಂಬಂಧಿಸಿದವುಗಳಾಗಿವೆ.
ಬೃಹತ್ ಶಿಲಾಯುಗ
ಬಾದಾಮಿ ಹತ್ತಿರ ಪಟ್ಟದಕಲ್ಲ, ಅಕ್ಕರಗಲ್ಲ, ಐಹೊಳೆ ಸಿದ್ಧನಕೊಳ್ಳ, ಕ್ಯಾದಿಗೇರಿ, ಮತ್ತು ಚಿಲಾಪುರಗಳಲ್ಲಿ ಬೃಹತ್ ಶಿಲಾ ಸಂಸ್ಕೃತಿಯ ಕಲ್ಗೋರಿಗಳಿವೆ. ಕಲ್ಗೋರಿಗಳನ್ನು ಕಟ್ಟಲು ಈ ಸಂಸ್ಕೃತಿಯ ಜನರು ಕಲ್ಬೆಟ್ಟದ ಪ್ರದೇಶವನ್ನು ಆಯ್ಕೆ ಮಾಡಿದುದು ಸಹಜವೇ ಆಗಿದೆ. ಬೃಹದಾಕಾರದ ಬಂಡೆಗಳನ್ನು ಕೊರೆದು ತೆಗೆಯುವಲ್ಲಿ, ಅವನ್ನು ನಿರ್ದಿಷ್ಟ ಸ್ಥಳಕ್ಕೆ ಸಾಗಿಸುವಲ್ಲಿ, ವಿವಿಧ ಪ್ರಕಾರದ ಕಲ್ಗೋರಿಗಳನ್ನು ನಿರ್ಮಿಸುವಲ್ಲಿ ಕುಶಲತೆಯನ್ನು ತೋರಿದ್ದಾರೆ.
ಬಾದಾಮಿ ಪ್ರದೇಶದ ಬೃಹತ್ ಶಿಲಾ ಸಂಸ್ಕೃತಿಯ ಜನರು ತೋರಿದ ವಾಸ್ತು ವೈವಿಧ್ಯವನ್ನು ಹೀಗೆ ಗುರುತಿಸಬಹುದು ೧. ಹಾದಿಕೋಣೆ ಗೋರಿಗಳು ೨. ಕಿಂಡಿ ಕೋಣೆ ಗೋರಿಗಳು ೩. ವರ್ತುಳ ಕಲ್ಗುಪ್ಪೆಗಳು ಮತ್ತು ೪. ಗುಂಡಿ ವೃತ್ತಗಳು.
ಐಹೊಳೆ ಬೃಹತ್ ಶಿಲಾ ಸಂಸ್ಕೃತಿಯ ಮಹತ್ವದ ನೆಲೆಯಾಗಿದೆ. ಇಲ್ಲಿಯ ಸುಪ್ರಸಿದ್ಧ ‘ಮೇಗುತಿ’ಯ ಪೂರ್ವಕ್ಕಿರುವ ಗುಡ್ಡದ ಮೇಲಿನ ವಿಶಾಲ ಬಯಲಿನಲ್ಲಿ ಸುಮಾರು ಒಂದು ಹೆಕ್ಟೇರಿನಷ್ಟು ಕ್ಷೇತ್ರದಲ್ಲಿ ಸುಮಾರು ೪೫ ಕಲ್ಗೋರಿಗಳನ್ನು ಗುರುತಿಸಲಾಗಿದೆ. ಇವು ಕಿಂಡಿ ಕೋಣೆ ಗೋರಿಗಳಾಗಿವೆ. ಅದರಾಚೆ ಮುಂದೆ ಸಾಗುವಳಿ ಮಾಡಿದ ಕ್ಯಾದಿಗೇರಿ ಗ್ರಾಮದ ಸೀಮೆಗೆ ಸೇರಿದ ಹೊಲಗಳಲ್ಲಿ ಹಾದಿ ಕೋಣೆ ಗೋರಿಗಳೂ ಮತ್ತು ವರ್ತುಲ ಕಲ್ಗುಪ್ಪೆಗಳಿವೆ. ಒಂದೇ ನೆಲೆಯಲ್ಲಿ ಹೀಗೆ ವಿಭಿನ್ನ ಬಗೆಯ ಕಲ್ಗೋರಿಗಳು ನಿರ್ಮಿತವಾಗಿರುವುದೊಂದು ಮಹತ್ವದ ಸಂಗತಿಯಾಗಿದೆ. ಸುಮಾರು ಅರವತ್ತು ಹಾದಿ ಕೋಣೆ ಗೋರಿಗಳು ಮತ್ತು ಮೂರು ವರ್ತುಲ ಕಲ್ಗುಪ್ಪೆಗಳು ಇಲ್ಲಿವೆ(ಅ.ಸುಂದರ). ಬೆಟ್ಟದ ಮೇಲೆ ‘ಮೇಗುತಿ’ಯ ಹತ್ತಿರದ ಬಯಲಿನಲ್ಲಿ ಕಿಂಡಿ ಕೋಣೆ ಗೋರಿಗಳು, ಅದೇ ಬೆಟ್ಟದ ಅಂಚಿನ ಬಯಲಿನಲ್ಲಿ ಹಾದಿಕೋಣೆ ಗೋರಿಗಳು ಇದ್ದು ಈ ಎರಡೂ ಪ್ರಕಾರದ ಕಲ್ಗೋರಿಗಳು ಒಂದೇ ಸ್ಥಳದಲ್ಲಿ ದೊರೆತ ನೆಲೆ ಭಾರತದಲ್ಲಿ ಇದೊಂದೇ ಆಗಿದೆ.[30] ಈ ಕಾರಣದಿಂದಾಗಿ ಇದು ಮಹತ್ವದ ತಾಣವೆನಿಸಿದೆ. ಐಹೊಳೆ ಮತ್ತು ಪಟ್ಟದಕಲ್ಲುಗಳ ಮಧ್ಯವರ್ತಿ ಜಾಗೆಯಾದ ಸಿದ್ಧನಕೊಳ್ಳದಲ್ಲಿ ಬೃಹತ್ ಶಿಲಾ ಸಮಾಧಿಗಳ ಇನ್ನೊಂದು ಗುಂಪು ಶೋಧವಾಗಿದೆ.[31]
ಪಟ್ಟದಕಲ್ಲಿನ ಹತ್ತಿರ ಬಾಚನಗುಡ್ಡದ ವ್ಯಾಪ್ತಿಯಲ್ಲಿ ಕಿಂಡಿ ಕೋಣೆಯ ಎರಡು ಕಲ್ಗೋರಿಗಳು ಮತ್ತು ಪಟ್ಟದಕಲ್ಲಿನ ಹತ್ತಿರ ಅಕ್ಕರಗಲ್ಲ ಸೀಮೆಗೆ ಸೇರಿದ ಬಯಲಿನಲ್ಲಿ ಇಪ್ಪತ್ತು ಕಲ್ಗೋರಿಗಳು ತುಂಬಾ ಹಾಳಾದ ಸ್ಥಿತಿಯಲ್ಲಿವೆ.[32] ಐಹೊಳೆ ಪ್ರದೇಶದ ಕಲ್ಗೋರಿಗಳುಗಷ್ಟು (sedimentary) ಕಲ್ಲುಗಳಿಂದ ನಿರ್ಮಿತವಾಗಿದ್ದರೆ ಪಟ್ಟದಕಲ್ಲು, ಅಕ್ಕರಗಲ್ಲಿನ ಕಲ್ಗೋರಿಗಳು ಗ್ರಾನೈಟ್ ಶಿಲೆಯಿಂದ ನಿರ್ಮಿತವಾಗಿದ್ದರೆ ಪಟ್ಟದಕಲ್ಲಿನ ಹತ್ತಿರ ಗಷ್ಟು ಕಲ್ಲಿನ ಆಕರವಿದ್ದರೂ ಗ್ರಾನೈಟ್ ಕಲ್ಲನ್ನು ಆಯ್ಕೆ ಮಾಡುವಲ್ಲಿ ಈ ಸಂಸ್ಕೃತಿಯ ಜನರು ವಿವಿಧತೆಯತ್ತ ಇದ್ದ ತಮ್ಮ ಮನೋವಿಲಾಸವನ್ನು ವ್ಯಕ್ತಪಡಿಸಿದ್ದಾರೆ.
ಚಲುಕ್ಯರ ಕಾಲದ ವಾಸ್ತುಕಲೆಯಲ್ಲಿ ಔತ್ತರೇಯ ಹಾಗೂ ದಾಕ್ಷಿಣಾತ್ಯ ವಾಸ್ತು ಶೈಲಿಗಳು ಬೆಸುಗೆಯನ್ನು ಹೊಂದಿದ ಸಂಗತಿ ಸರ್ವವಿದಿತವಾದುದು. ಬೃಹತ್ ಶಿಲಾಯುಗದಲ್ಲಿ ಈ ಪ್ರದೇಶದಲ್ಲಿ ಕಲ್ಗೋರಿಗಳ ಎರಡು ವಾಸ್ತು ಸಂಪ್ರದಾಯಗಳು ಮೇಳೈಸಿದುದು ಆ ಕಾಲದ ಜನರ ಪ್ರಯೋಗಶೀಲತೆಯ ಪ್ರತೀಕವಾಗಿದೆ. ಪ್ರಯೋಗಶೀಲತೆಯು ಈ ನೆಲದ ಗುಣವೆನಿಸಿದೆ. ಅದು ಸಾಂಸ್ಕೃತಿಕ ವಿಕಾಸಕ್ಕೆ ದಾರಿ ಮಾಡಿಕೊಟ್ಟಿತು.
ಇತಿಹಾಸ ಕಾಲದ ಸಂಸ್ಕೃತಿ
ಇತಿಹಾಸ ಪ್ರಾರಂಭ ಕಾಲದಲ್ಲಿ ಕರ್ನಾಟಕವು ಮೌರ್ಯರಾಜ್ಯಕ್ಕೆ ಸೇರಿತ್ತು. ಅಶೋಕನ ಮರಣಾನಂತರ ಆ ಸಾಮ್ರಾಜ್ಯವು ಒಡೆದು ಹೋಯಿತು. ಶಾತವಾಹನರು ದಕ್ಷಿಣ ಭಾರತದ ಒಡೆಯರಾದರು. ಬಾದಾಮಿಯ ಸುತ್ತ ಮುತ್ತಲಿನ ಪ್ರದೇಶದಲ್ಲಿ ಶಾತವಾಹನರಿಗೆ ಸಂಬಂಧಿಸಿದ ಸಾಂಸ್ಕೃತಿಕ ಅವಶೇಷಗಳು ದೊರೆತಿವೆ.
ಐಹೊಳೆಯ ಅಂಬಿಗೇರ ಗುಡಿಯ ಕೆಳಸ್ತರದಲ್ಲಿ ಶಾತವಾಹನರ ಕಾಲದ ಪಾತ್ರೆಗಳ ಚೂರುಗಳನ್ನು ಹಾಗೂ ಆಯತಾಕಾರ ತಲವಿನ್ಯಾಸ ಇಟ್ಟಿಗೆ ದೇವಾಲಯವನ್ನು ಶೋಧಿಸಿಲಾಗಿದೆ. ಪಟ್ಟದಕಲ್ಲಿನ ಸಂಗಮೇಶ್ವರ ಗುಡಿಯ ಮುಂದೆ ಕಂಬಗಳಿಂದ ಕೂಡಿದ ಇಟ್ಟಿಗೆಯ ಮಂಟಪ ಇದ್ದುದು ಉತ್ಖನನದಲ್ಲಿ  ಶೋಧವಾಯಿತು.[33] ಪಟ್ಟದಕಲ್ಲಿನ ಜೈನ ನಾರಾಯಣ ದೇವಾಲಯದ ಹಿಂಭಾಗದಲ್ಲಿ ಇಟ್ಟಿಗೆಯ ಜಿನಾಲಯ ಮತ್ತು ಖಡ್ಗಾಸನದಲ್ಲಿರುವ ತೀರ್ಥಂಕರ ಮೂರ್ತಿ ದೊರೆತಿವೆ.[34] ಇಲ್ಲಿಯ ಗಳಗನಾಥ ಗುಡಿಯಿಂದ ಸುಮಾರು ೨೦೦ ಮೀಟರುಗಳ ಅಂತರದಲ್ಲಿ ಶಾತವಾಹನರ ಕಾಲದ ಪಾತ್ರೆಗಳು ಸಿಕ್ಕಿವೆ.[35] ಐಹೊಳೆಯ ಹುಚ್ಚಪ್ಪಯ್ಯ ಮಠದ ಸಂಕೀರ್ಣದ ಅಗೆತದಲ್ಲಿ ಶಾತವಾಹನ ನಾಣ್ಯಗಳೂ, ಮಣ್ಣಿನ ಪಾತ್ರೆಯ ಚೂರುಗಳೂ ಕಂಡುಬಂದಿವೆ. ನಾಣ್ಯಗಳು ಮೂರನೆಯ ಶತಮಾನದವೆಂದೂ, ಮಣ್ಣಿನ ಪಾತ್ರೆಗಳನ್ನು ಆಧರಿಸಿ ಲಾಡಖಾನ ಗುಡಿಯ ತಳಪಾಯದ ಹತ್ತಿರ ಕಂಡುಬಂದ ಇಟ್ಟಿಗೆ ಗೋಡೆಯು ನಾಲ್ಕನೆಯ ಶತಮಾನದ್ದೆಂದೂ ಊಹಿಸಲಾಗಿದೆ. ಇದರಿಂದ ಐಹೊಳೆ ಮತ್ತು ಪಟ್ಟದಕಲ್ಲುಗಳು ಶಾತವಾಹನರ ಕಾಲದಿಂದಲೂ ದೇವಾಲಯಗಳ ಕೇಂದ್ರಗಳಾಗಿದ್ದುದು ತಿಳಿದುಬರುತ್ತವೆ. ಮೊದಮೊದಲು ವಾಸ್ತು ರಚನೆಗೆ ಇಟ್ಟಿಗೆಗಳನ್ನು ಆನಂತರ ಕಲ್ಲನ್ನು ಮಾಧ್ಯಮವಾಗಿ ಬಳಸಿದುದು ತಿಳಿದುಬರುತ್ತದೆ.
ಅತಿ ಪ್ರಾಚೀನ ಚಲುಕ್ಯ ದೇವಾಲಯಗಳು ಕದಂಬರ ವಾಸ್ತು ರಚನೆಗಳನ್ನು ಅನುಸರಿಸಿರಬಹುದಾಗಿದೆ. ಆ ಮೊದಲಿನ ಇಟ್ಟಿಗೆ ರಚನೆಗಳ ಮೇಲೆ  ಅಥವಾ ಅವುಗಳ ಹತ್ತಿರ ಕಲ್ಲಿನ ಗುಡಿಗಳನ್ನು ಕಟ್ಟಿಸಿದುದು ಚಲುಕ್ಯರ ವಿಶೇಷತೆ. ಆ ಪೂರ್ವದಲ್ಲಿ ಇದ್ದಿರಬಹುದಾದ ಕದಂಬರ ವಾಸ್ತುರಚನೆಗಳು ಇಂದು ಸಿಗದೆ ಇರುವುದಕ್ಕೆ ಅದೇ ಸ್ಥಳಗಳನ್ನು ಕಟ್ಟಡ ನಿರ್ಮಿಸಲು ಆಯ್ಕೆ ಮಾಡಿರುವುದೇ ಕಾರಣವೆನಿಸುತ್ತದೆ. ಆ ವೇಳೆಗಾಗಲೇ ಅವು ಪವಿತ್ರ ಸ್ಥಳಗಳೆಂದು ನಂಬಿದ್ದರಿಂದ ತಮ್ಮ ದೇವಾಲಯಗಳಿಗೆ ಅವೇ ಜಾಗೆಗಳನ್ನು ಬಳಸಿಕೊಂಡಿರಬಹುದು.
ಶಾತವಾಹನರ ವೇಳೆಗಾಗಲೆ ಇದು ವ್ಯಾಪಾರಿ ಕೇಂದ್ರವಾಗಿ, ನಗರವಾಗಿ ಪ್ರಸಿದ್ದಿ ಪಡೆದಿರಬೇಕು. ಅಂತೆಯೇ ಅದು ಟಾಲೆಮಿಯ (ಸು.ಕ್ರಿ.ಶ. ೧೫೦) A guide to geography ಕೃತಿಯಲ್ಲಿ ಉಲ್ಲೇಖಿತಗೊಂಡಿದೆ. ಚಲುಕ್ಯರ ಕಾಲದಲ್ಲಿ ಬಾದಾಮಿ ಕನ್ನಡ ಸಾಮ್ರಾಜ್ಯದ ಅಧಿಷ್ಠಾನವಾಗಿ ಬೆಳೆಯಿತು. ಚಲುಕ್ಯರಿಂದಾಗಿ ಅದು ಗಟ್ಟಿಯಾದ ಸಾಂಸ್ಕೃತಿಕ ನೆಲೆಗಟ್ಟನ್ನು ಪಡೆಯಿತು. ಇದರಿಂದಾಗಿ ಬಾದಾಮಿಯ ಬಗೆಗಿನ ಸಾಂಸ್ಕೃತಿಕ ಅಧ್ಯಯನವು ಪ್ರಧಾನವಾಗಿ ಚಲುಕ್ಯರ ಸಂಸ್ಕೃತಿಯ ಅಧ್ಯಯನವೇ ಆಗಿದೆ.

ಬಾದಾಮಿ ಚಾಲುಕ್ಯರು : ೧. ಬಾದಾಮಿ : ನೆಲೆ, ಹಿನ್ನೆಲೆ – ರಾಜವಂಶದ ಹೆಸರು
ರಾಜವಂಶದ ಹೆಸರು
‘ಚಲುಕ್ಯ’ ಎಂಬುದು ಬಾದಾಮಿಯನ್ನು ರಾಜಧಾನಿಯನ್ನಾಗಿ ಮಾಡಿ ಆಳಿದ ರಾಜವಂಶದ ಹೆಸರು. ಈ ಪದವನ್ನು ಜೇಮ್ಸ್ ಬರ್ಜೆಸ್ (೧೮೭೪) ಹಾಗೂ ಹೆನ್ರಿ ಕಜಿನ್ಸ್ (೧೯೨೬) ತಪ್ಪಾಗಿ ಚಾಲುಕ್ಯ ಎಂದು ಬಳಸಿದರು. ಉಳಿದವರೂ ಹಾಗೆಯೇ ಬಳಸುತ್ತ ಬಂದಂತೆ ತೋರುತ್ತದೆ. ‘ಚಲ್ಕ್ಯ’ ಎಂಬುದು ಈ ರಾಜಕುಲದ ಹೆಸರಿನ ಸರಿಯಾದ ರೂಪವಿರಬಹುದು.
[1]ಆದರೆ ಇದುವರೆಗೆ ಲಭ್ಯವಾದ ಚಲುಕ್ಯರ ಶಾಸನಗಳಲ್ಲಿ ಅತಿ ಪ್ರಾಚೀನವಾದ ಕ್ರಿ.ಶ. ೫೪೩ರ ಪೊಲೆಕೇಶಿ ಬಂಡೆಗಲ್ಲು ಶಾಸನದಲ್ಲಿ ಈ ವಂಶದ ಹೆಸರು ಚಲಿಕ್ಯ[2]ಎಂದು ಕಾಣಿಸಿಕೊಂಡಿದ್ದು ಇದೇ ಕುಲನಾಮದ ಮೂಲರೂಪವೆನಿಸಿರಬೇಕು.  ನಂತರ ಸಂಕ್ಷೇಪಗೊಂಡು ಚಲ್ಕ್ಯ[3]ಎಂದಾಗಿದೆ, ಇಲ್ಲವೆ ಉಚ್ಚರಿಸಲು ಹೆಚ್ಚು ಸರಳವಾದ ಚಲುಕ್ಯ[4]ಎಂಬುದಾಗಿ ಬಳಕೆಯಲ್ಲಿ ಉಳಿದಿರುವಂತೆ ಕಾಣುತ್ತದೆ. ಶಾಸನಗಳಲ್ಲಿ ಹೆಚ್ಚಾಗಿ ಕಾಣಬರುವ ರೂಪಗಳೆಂದರೆ ಚಲುಕ್ಯ ಮತ್ತು ಚಲಿಕ್ಯ. ಇವುಗಳ ಜೊತೆಗೆ ವಿರಳವಾಗಿ ‘ಚಲುಕಿನ್,’[5]‘ಚಳ್ಕಿ,’[6]‘ಚಳುಕ್ಯ’[7]ಮತ್ತು ‘ಚಲುಕ್ಕಿ’[8]ಎಂಬ ರೂಪಗಳೂ ಇವೆ. ಚಲುಕ್ಯರ ನಂತರ ಶಾಖಾ ಮನೆತನದ ಹೆಸರುಗಳು ‘ಚಲುಕ್ಕಿ’ ಮತ್ತು ‘ಸಲುಕ್ಕಿ’ ಎಂದೂ ಕಾಣಿಸಿಕೊಂಡಿವೆ.[9]ಬಾದಾಮಿ ಅರಸರಿಗೆ ಸಂಬಂಧಿಸಿದಂತೆ ಆದಿಯ ‘ಆ’ಕಾರರೂಪ ‘ಚಾಲುಕ್ಯ’ವು ತೀರ ಅಪರೂಪ. ಆದ್ದರಿಂದ ಚಲುಕ್ಯ ಎಂಬುದು ಈ ರಾಜವಂಶದ ಸರಿಯಾದ ಹೆಸರೇ ಹೊರತು ಚಾಲುಕ್ಯ ಎಂದಲ್ಲ ಎಂದು ಸ್ಪಷ್ಟವಾಗುತ್ತದೆ.
ಈ ವಂಶದ ಶಾಖೆಯಾಗಿ ಬೆಳೆದ ರಾಜವಂಶವು ಚಾಲುಕ್ಯ ಕುಲವೆನಿಸಿತು. ಆದ್ದರಿಂದ ಕಲ್ಯಾಣದ ಅರಸರು, ವೆಂಗಿ ಅರಸರು ಚಾಲುಕ್ಯರು. ಪ್ರಸ್ತುತ ಲೇಖನದ ಉದ್ದಕ್ಕೂ ಬಾದಾಮಿಯ ಅರಸರನ್ನು ಚಲುಕ್ಯರೆಂದೂ ಆ ವಂಶದ ಶಾಖೆಗಳ ಅರಸರನ್ನು ಚಾಲುಕ್ಯರೆಂದೂ ಗಣಿಸಲಾಗಿದೆ.
ಬಿಲ್ಹಣನು ಚಾಲುಕ್ಯ ಆರನೆಯ ವಿಕ್ರಮಾದಿತ್ಯನ ಆಸ್ಥಾನ ಕವಿಯಾಗಿದ್ದ. ಬ್ರಹ್ಮದೇವನು ಇಂದ್ರನ ವಿನಂತಿಯ ಮೇರೆಗೆ ಧರ್ಮ ಸ್ಥಾಪನೆಗಾಗಿ ತನ್ನ  ಬೊಗಸೆ(ಚಲುಕ)ಯಿಂದ ಯೋಧನೊಬ್ಬನನ್ನು ಸೃಷ್ಟಿಸಿದನೆಂದೂ ಆತನ ವಂಶಜರೇ ಚಾಲುಕ್ಯರೆಂದೂ ತನ್ನ ವಿಕ್ರಮಾಂಕದೇವ ಚರಿತದಲ್ಲಿ ಕವಿ ಬಿಲ್ಹಣ ಹೇಳಿದ್ದಾನೆ.[10] ದ್ರೋಣನ ಚಲುಕದಿಂದ, ಅಶ್ವತ್ಥಾಮನ ಚಲುಕದಿಂದ ಚಾಲುಕ್ಯರು ಉದ್ಭವಿಸಿದರೆಂದು ಹೇಳುವ ಬೇರೆ ಶಾಸನಗಳಿವೆ.[11] ಹಾರ್ನ್ಲಿ ಎಂಬವರು ಕಲ್ಪಿತ ಕತೆಗಳನ್ನು ಅಲ್ಲಗಳೆದು ಚಲುಕ್ಯ ಪದವು ಸಂಸ್ಕೃತ ಮೂಲದಿಂದಿರದೆ ಅದು ಗುರ್ಜರ ಇಲ್ಲವೆ ಹೂಣರ ಅಥವಾ ತುರ್ಕಿಯ ಮೂಲದಿಂದ ಬಂದಿರಬಹುದೆಂದು ಸೂಚಿಸುತ್ತಾರೆ. ಅವರ ಅಭಿಪ್ರಾಯದ ಮೊದಲರ್ಧವನ್ನು ಅಂದರೆ ಸಂಸ್ಕೃತ ಮೂಲದಿಂದಲ್ಲ ಎಂಬ ಅಂಶವನ್ನು ಒಪ್ಪಬಹುದು, ಆದರೆ ಉತ್ತರಾರ್ಧದ ಹೇಳಿಕೆ ಮತ್ತು ಗ್ರೀಕ್ ಭಾಷೆಯ ಸೆಲೂಕಿಯ (Seleukeia) ಎಂಬ ಹೆಸರುಗಳಲ್ಲಿ ಸಾಮ್ಯವನ್ನು ಗುರುತಿಸುತ್ತಾರೆ. ಇದು ಕೇವಲ ಕಲ್ಪನೆ ಎನಿಸುತ್ತದೆ. ಚಲುಕ್ಯರು ಕನ್ನಡಿಗರು.
ಕೆಲವು ವಿದ್ವಾಂಸರು ಚಲುಕ್ಯ ವಂಶದ ಹೆಸರಿನ ಮೂಲವನ್ನು ಕನ್ನಡದಲ್ಲಿಯೂ ಹುಡುಕುವ ಪ್ರಯತ್ನ ಮಾಡಿದ್ದಾರೆ. ಚಲುಕ್ಯರ ಭಾಷೆ ಕನ್ನಡ ಎಂಬುದನ್ನು ಅವರ ಹೆಸರುಗಳು ಸಮರ್ಥಿಸುತ್ತವೆ.[12] ಪೊಲಕೇಶಿ,[13] ಎಱೀಯಪ್ಪ, ಅಂಬೇರಾ, ಕೊಕ್ಕುಲಿ, ಬುದ್ಧವರಸ, ರಾಹಪ್ಪ[14] ಮೊದಲಾದ ಹೆಸರುಗಳು ಅವರ ಭಾಷೆ ಕನ್ನಡ ಎಂಬುದನ್ನು ಸೂಚಿಸುತ್ತವೆ ಎಂಬುದನ್ನು ವಿದ್ವಾಂಸರು ತೋರಿಸಿಕೊಟ್ಟಿದ್ದಾರೆ. ಚಲುಕ್ಯರು ಧರಿಸಿದ ‘ನೋಡುತ್ತ ಗೆಲ್ವೊಂ,’ ‘ಪ್ರಿಯಗಳ್ಳಂ’ ಎಂಬ ಬಿರುದುಗಳು[15] ಮತ್ತು ಸಂಜಾನ ತಾಮ್ರ ಶಾಸನದಲ್ಲಿ ಬುದ್ಧವರಸನಿಗೆ ‘ಮದನಂಗಾಶ್ರಯ’ ಎಂಬ ಬಿರುದು[16] ಚಲುಕ್ಯರ ಭಾಷೆ ಕನ್ನಡವಾಗಿತ್ತೆಂಬುದನ್ನು ದೃಢಪಡಿಸುತ್ತದೆ ಎಂಬುದು ಪಿ.ಬಿ.ದೇಸಾಯಿಯವರ ಅಭಿಪ್ರಾಯ, ಚಲುಕಿ, ಚಲ್ಕಿ, ಸಲುಕಿ ಇವು ಸಲ್ಕಿ ಎಂಬ ಕನ್ನಡ ಪದದ ರೂಪಗಳೆಂದೂ ಸಲ್ಕಿ ಎಂಬುದು ಒಂದು ಕೃಷಿ ಉಪಕರಣವೆಂದೂ ಸಮೀಕರಿಸಿ ಎಸ್.ಸಿ.ನಂದಿಮಠರು ಚಲುಕ್ಯರು ಬಾದಾಮಿ ಪರಿಸರದ ಕೃಷಿಕರಾಗಿರಬೇಕೆಂದು ಊಹಿಸುತ್ತಾರೆ.[17]
ಸಲ್ಕಿ ಎಂಬುದು ಕೃಷಿ ಉಪಕರಣವಾಗಿರದೆ ಸಲ್ಲಕಿ ಎಂಬ ವೃಕ್ಷದ ಹೆಸರಾಗಿರಬಹುದು. ‘ಸಲ್ಲಕಿ’ ಪದವೇ ‘ಸಲ್ಕಿ’ಯಾಗಿ ನಂತರ ಚಲ್ಕಿ ಇಲ್ಲವೆ ಚಲಿಕ್ಯ ಎಂಬುದಾಗಿ ಬಳಕೆಯಾಗಿರುವ ಸಂಭಾವ್ಯವಿದೆ. ಸಲ್ಲಕಿ ಎಂದರೆ ಬೆಳವಲಮರ. ಈ ವೃಕ್ಷವು ಭಾರತದಲ್ಲೆಲ್ಲ ಬೆಳೆಯುತ್ತಿದ್ದರೂ ಬೆಳುವಲನಾಡಿನ ವಿಶೇಷತೆ ಎನ್ನಬಹುದು. ಇದು ಉತ್ತರ ಕರ್ನಾಟಕದ ಜನಪದರ ಅತ್ಯಂತ ಪ್ರಿಯವಾದ ಮರವಾಗಿದ್ದ ಐಹೊಳೆ, ಬಾದಾಮಿ ಪರಿಸರದಲ್ಲಿ, ಸಸ್ಯ ಸಂಪದ ಕ್ಷೀಣಗೊಂಡಿರುವ ಈ ದಿನಗಳಲ್ಲೂ, ಸಾಕಷ್ಟು ಸಂಖ್ಯೆಯಲ್ಲಿ ಕಾಣಸಿಗುವ ಮರವಾಗಿದೆ. ಹಣ್ಣಿನ ಮರಗಳ ಹೆಸರುಗಳು ಮನೆತನದ ಹೆಸರುಗಳಾಗಿರುವುದು  ಈ ಪ್ರದೇಶದಲ್ಲಿ ಸಾಮಾನ್ಯ. ಬಾರಿಗಿಡದ, ಮಾವಿನಮರದ, ಹುಣಸಿಮರದ ಎಂಬ ಹೆಸರುಗಳು ಅನೇಕ. ಬಳೂಲದ ಎಂಬ ಹೆಸರಿನ ಮನೆತನಗಳೂ ಇವೆ. ಬಳೂಲ ಎಂಬುದು ಬೆಳವಲ (=ಸಲ್ಲಕಿ) ಪದದ ಸಂಕ್ಷಿಪ್ತರೂಪ.
ಚಲುಕ್ಯರು ಕದಂಬರಂತೆ ತಾವು ಮಾನವ್ಯ ಗೋತ್ರದವರೆಂದೂ ಹಾರೀತಿ ಪುತ್ರರೆಂದೂ ಹೇಳಿಕೊಂಡರಲ್ಲದೆ ಧರ್ಮಾಚರಣೆ, ಆಡಳಿತ ವ್ಯವಸ್ಥೆಗಳನ್ನು ಕದಂಬರಂತೆಯೇ ಮುಂದುವರಿಸಿದರು. ಈ ಮನೋಭೂಮಿಕೆಯುಳ್ಳ ಅವರು ಕದಂಬರು ಕದಂಬ ವೃಕ್ಷವನ್ನು ತಮ್ಮ ಮನೆತನದ ಅಂಕಿತನಾಮವಾಗಿ ಸ್ವೀಕರಿಸುವಂತೆ ಚಲುಕ್ಯರು ಸಲ್ಲಿಕಿ (ಬೆಳವಲ) ಮರವನ್ನು ಸ್ವೀಕರಿಸಿದಂತೆ ಕಾಣುತ್ತದೆ. ಪ್ರಾಚೀನ ಕಾಲದಿಂದಲೂ ಸಲ್ಲಕಿ ಅಥವಾ ಬೆಳವಲ ಅಥವಾ ಕಪಿತ್ಥಮರಕ್ಕೆ ಪಾವಿತ್ರ್ಯದ ಹಿನ್ನೆಲೆ ಇದೆ. ಚಲುಕ್ಯರಿಗಂತೂ ಅದು ಇನ್ನೂ ಹೆಚ್ಚು ಪೂಜ್ಯವಾಗಿರಬೇಕು. ಏಕೆಂದರೆ ಗಣಪತಿ ಕಪಿತ್ಥಪ್ರಿಯ. ಗಜಪ್ರಿಯೆ ಎಂಬುದು ಬೆಳವಲದ ಇನ್ನೊಂದು ಹೆಸರು. ಇದನ್ನು ಆನೆಬೇಲ ಎಂದೂ ಕರೆಯುತ್ತಾರೆ. ಚಲುಕ್ಯರು ಗಣೇಶನ ಆರಾಧಕರು. ಕೆಳಗಿನ ಶಿವಾಲಯವು ಮೂಲತಃ ವಾತಾಪಿ ಗಣಪತಿಯ ಗುಡಿಯಾಗಿದ್ದಿರ ಬಹುದೆಂಬ ಅಭಿಪ್ರಾಯವಿದೆ. ಚಲುಕ್ಯರ ಕಾಲದ ಗಣೇಶ ಶಿಲ್ಪಗಳು ಬಿಡಿ ಬಿಡಿಯಾಗಿ ಅಗಣಿತ ಸಂಖ್ಯೆಯಲ್ಲಿವೆ. ಈ ಅಂಶಗಳು ಗಣಪತಿ ಆರಾಧನೆ ಪ್ರಾಮುಖ್ಯವನ್ನು ಸೂಚಿಸುತ್ತವೆ. ಗಣೇಶನ ಫಲ ವಿಶೇಷ ಸಲ್ಲಕಿಯಾಗಿದೆ. ಇಮ್ಮಡಿ ಪೊಲೆಕೇಶಿಯು ನೂರಾರು ಆನೆಗಳನ್ನು ಯುದ್ಧರಂಗಕ್ಕೆ ಕರೆದೊಯ್ಯುತ್ತಿದ್ದನೆಂಬುದನ್ನು ಹ್ಯೂಯೆನ್‌ತ್ಸಾಂಗ್ ತಿಳಿಸುತ್ತಾನೆ. ಅಂದ ಬಳಿಕ ಆನೆಗಳಿಗೆ ಪ್ರೀತಿಯ ಆಹಾರವಾದ ಕಪಿತ್ಥ ಫಲವು ಇಲ್ಲಿ ಹೇರಳವಾಗಿ ಬೆಳೆಯು ತ್ತಿರಬೇಕು. ಐಹೊಳೆ ಬಾದಾಮಿಯ ಪರಿಸರದ ನೆಲ, ಹವಾಮಾನವು ಸಲ್ಲಕಿ ಬೆಳವಣಿಗೆಗೆ ತಕ್ಕುದಾಗಿದೆ. ಸಲ್ಲಕಿ ಈ ಭಾಗದ ಫಲವಿಶೇಷವಾಗಿದೆ. ಗಣಪತಿಗೆ, ಗಜರಾಜನಿಗೆ ಪ್ರಿಯವಾದ ಸಲ್ಲಕಿ ವಕ್ಷದ ಹೆಸರನ್ನು ತಮ್ಮ ವಂಶದ ಅಂಕಿತನಾಮವೆಂದು ಚಲುಕ್ಯರು ಸ್ವೀಕರಿಸಿರಬಹುದುದಾಗಿದೆ.
ಚಲುಕ್ಯರು
ಚಲುಕ್ಯ ಮನೆತನದ ಚರಿತ್ರೆ ಜಯಸಿಂಹ(ಕ್ರಿ.ಶ.ಸು.೫೦೦-೫೨೦)ನಿಂದ  ಪ್ರಾರಂಭ ವಾಗುತ್ತದೆ. ಮಹಾಕೂಟ ಸ್ತಂಭ ಶಾಸನವು[18] ಈತನನ್ನು ಕುಬೇರ ವೈಶ್ರವಣನಿಗೆ ಹೋಲಿಸಿದೆ. ಐಹೊಳೆಯ ಪ್ರಶಸ್ತಿ ಶಾಸನವು ಜಯಸಿಂಹನನ್ನು ಮಹಾಯೋಧನೆಂದೂ, ಚಂಚಲೆಯಾದ ರಾಜಲಕ್ಷ್ಮಿಯನ್ನು ನಿಗ್ರಹಿಸಿದವನೆಂದು ಹೇಳಿದೆ. ರಣರಾಗನು (ಕ್ರಿ.ಶ.ಸು. ೫೨೦-೫೪೦) ಈತನ ಮಗ. ಮಹಾಕೂಟ ಸ್ತಂಭ ಶಾಸನವು ಇವನು ತಂದೆಯಂತೆ ಯೋಧನೂ ಸದ್ಗುಣಿಯೂ ಆಗಿದ್ದನೆಂದೂ ಹೊಗಳಿದೆ. ಐಹೊಳೆಯ ಶಾಸನವು ಇವನನ್ನು ದಿವ್ಯಶಕ್ತಿ ಸಮನ್ವಯಿತ, ಜಗದೇಕನಾಥ ಎಂಬ ಅನೇಕ ವಿಶೇಷಣಗಳಿಂದ ಬಣ್ಣಿಸಿದೆ. ಇಬ್ಬರೂ ಪ್ರಾಯಶಃ ಕದಂಬ ಸೈನ್ಯಾಧಿಕಾರಿಗಳಾಗಿ ಐಹೊಳೆಯಲ್ಲಿ ಆಡಳಿತ ನಡೆಸಿರಬಹುದು.[19] ಮೊದಲನೆಯ ಪೊಲೆಕೆಶಿಯು ಕದಂಬ ರಾಜವಂಶವು ರಾಜಕೀಯವಾಗಿ ದುರ್ಬಲವಾದಾಗ ಪರಿಸ್ಥಿತಿಯ ಲಾಭ ಪಡೆಯುತ್ತ ಸ್ವತಂತ್ರ ರಾಜನೆಂದು ತಲೆ ಎತ್ತಿ ಬಾದಾಮಿಯನ್ನು ರಾಜಧಾನಿಯಾಗಿ ಮಾಡಿಕೊಂಡಂತೆ ತೋರುತ್ತದೆ.
ಮೊದಲನೆಯ ಪೊಲೆಕೇಶಿಯೇ ಚಲುಕ್ಯ ವಂಶದ ನಿಜವಾದ ಸಂಸ್ಥಾಪಕ ಅರಸು. ಈತನ ಹೆಸರು ಶಾಸನಗಳಲ್ಲಿ ಪೊಲೆಕೇಶಿ, ಪೊಲಕೇಶಿ, ಪುಲಕೇಶಿ ಎಂದು ಮುಂತಾಗಿ ಕಾಣಿಸಿಕೊಂಡಿದೆ. ಕೊನೆಯ ‘ಶಿ’ಕಾರವು ಅನೇಕ ಬಾರಿ ‘ಸಿ’ಕಾರವಾಗಿಯೂ ಬರೆಯಲ್ಪಟ್ಟಿದೆ. ಈ ಹೆಸರಿನ ಅರ್ಥದ ಬಗ್ಗೆ ವಿದ್ವಾಂಸರು ಭಿನ್ನ ಭಿನ್ನ ಅಭಿಪ್ರಾಯ ಹೊಂದಿದ್ದಾರೆ.[20] ಐಹೊಳೆಯ ಪ್ರಶಸ್ತಿ ಶಾಸನದಲ್ಲಿ ಆಸ್ಥಾನ ಕವಿ ರವಿಕೀರ್ತಿಯು ಪೊಲೆಕೇಶಿ ಎಂದಿರುವುದರಿಂದ  ಮತ್ತು ಅವನೊಬ್ಬ ಸುಸಂಸ್ಕೃತ ಶ್ರೆಷ್ಠ ಕವಿಯಾದುದರಿಂದ ಅದೇ ಸರಿಯಾದುದೆಂದು ತಿಳಿಯಬೇಕಾಗುತ್ತದೆ. ಈ ಕಾರಣ ಪ್ರಬಂಧದ ಉದ್ದಕ್ಕೂ ಪೊಲೆಕೇಶಿ ಎಂಬ ರೂಪವನ್ನೇ ಬಳಸಲಾಗಿದೆ. ಈತನು ಅಶ್ವಮೇಧ ‘ಮೊದಲಾದ’ ಯಜ್ಞಗಳನ್ನು ನೆರವೇರಿಸಿದನು. ಹಿರಣ್ಯಗರ್ಭದಾನ ಮಾಡಿದ ಹಿರಿಮೆ ಈತನದು. ಪೊಲೆಕೇಶಿಯು ಯುದ್ಧತಂತ್ರದಲ್ಲಿ ನಿಪುಣನಾಗಿದ್ದನೆಂಬುದಕ್ಕೆ ಆಯಕಟ್ಟಿನ ಸ್ಥಳವಾದ ಬಾದಾಮಿ ಕಲ್ಬೆಟ್ಟವನ್ನು ರಾಜಧಾನಿಗಾಗಿ ಆಯ್ಕೆ ಮಾಡಿದುದೇ ಸಾಕ್ಷಿ. ರಾಜ್ಯದ ಸುಭದ್ರತೆಗಾಗಿ ಕೋಟೆ ಕಟ್ಟಿಸಿದ. ಕ್ರಿ.ಶ.೫೪೩ರಲ್ಲಿ ಕಟ್ಟಿಸಿದ ಈ ಕೋಟೆಯು ದಕ್ಷಿಣ ಭಾರತದ ಪ್ರಾಚೀನ ದುರ್ಗಗಳಲ್ಲಿ ಒಂದು. ಕೋಟೆ ಮಾತ್ರವಲ್ಲದೆ ವಾತಾಪಿ ಹಾಗೂ ಅದರ ಪರಿಸರದಲ್ಲಿ ಮೊದಲನೆಯ ಪೊಲೆಕೇಶಿಯು ಕೊರೆದು ಮಾಡಲಾದ ಮತ್ತು ರಾಚನಿಕ ದೇವಾಲಯಗಳನ್ನು ನಿರ್ಮಿಸಿರಬಹುದಾಗಿದೆ.[21] ಅಗಸ್ತ್ಯಕೆರೆ ಪ್ರಾಯಶಃ ಈತನ ಅವಧಿಯದು.[22] ಕೀರ್ತಿವರ್ಮ ಮತ್ತು ಮಂಗಲೇಶ ಈತನ ಮಕ್ಕಳು.
ಒಂದನೆಯ ಪೊಲೆಕೇಶಿಯು ರಾಜ್ಯದ ಬುನಾದಿಯನ್ನು ಭದ್ರಪಡಿಸಿದರೆ ಅದನ್ನು ವಿಸ್ತರಿಸಿ ವಾತಾಪಿಯನ್ನು ವಾಸ್ತು ಮತ್ತು ಶಿಲ್ಪಗಳಿಂದ ಸಿಂಗರಿಸಿದ ಕೀರ್ತಿ ಕೀರ್ತಿವರ್ಮನಿಗೆ ಸಲ್ಲುತ್ತದೆ. ಕ್ರಿ.ಶ.೫೬೬ರವರೆಗೆ ಈತನು ರಾಜ್ಯವಾಳಿದನು. ಈತನ ಮಗನಾದ ಇಮ್ಮಡಿ ಪೊಲೆಕೇಶಿಯು ತಂದೆಯನ್ನು ಐಹೊಳೆ ಶಾಸನದಲ್ಲಿ ‘ವಾತಾಪ್ಯಃ ಪ್ರಥಮ ವಿಧಾತಾ’ ಎಂದು ಹೊಗಳಿದ್ದಾನೆ.[23] ನಳ, ಮೌರ್ಯ ಮತ್ತು ಕದಂಬರಿಗೆ ಕೀರ್ತಿವರ್ಮನು ಕಾಳರಾತ್ರಿಯಾಗಿದ್ದನು.[24] ಕದಂಬರಿಂದ ಉತ್ತರ ಕರ್ನಾಟಕದ ಭಾಗವನ್ನು, ಮೌರ್ಯರಿಂದ ಕೊಂಕಣ ರಾಜ್ಯವನ್ನು, ಪೂರ್ವದ ನೆಲವಡಿ (ಬಳ್ಳಾರಿ, ಕರ್ನೂಲ) ಪ್ರದೇಶವನ್ನು ನಳರಿಂದ ವಶಪಡಿಸಿಕೊಂಡು ರಾಜ್ಯವನ್ನು ಎಲ್ಲ ದಿಕ್ಕುಗಳಲ್ಲಿ ವಿಸ್ತರಿಸಿದನು.
ರಾಜ್ಯ ವಿಸ್ತರಣೆಯ ಜೊತೆಗೆ ವಾತಾಪಿಯನ್ನು ಗುಹಾಲಯ ದೇವಾಲಯಗಳಿಂದ ಅಲಂಕರಿಸುವ ಕಲಾತ್ಮಕ ಚಟುವಟಿಕೆಗಳಲ್ಲಿಯೂ ಒಂದನೆಯ ಕೀರ್ತಿವರ್ಮನು ವಿಶೇಷ ಆಸಕ್ತಿ ವಹಿಸಿದ. ಬಾದಾಮಿಯ ಅತ್ಯಂತ ಭವ್ಯ ಹಾಗೂ ಸುಂದರವಾದ ವೈಷ್ಣವ ಗುಹಾಲಯವು ನಿರ್ಮಾಣಗೊಂಡದ್ದು ಈತನ ಆಳ್ವಿಕೆಯಲ್ಲಿಯೇ. ಪ್ರಾಯಶಃ ಮಹಾಕೂಟೇಶ್ವರ ಗುಡಿ, ಬಾಣಂತಿ ಗುಡಿಗಳು ಕೀರ್ತಿವರ್ಮನ ಕಾಲದಲ್ಲಿ ರಚಿತಗೊಂಡಿರಬಹುದು.[25] ಇವನು ಅಗ್ನಿಷ್ಟೋಮ ಮತ್ತು ಬಹುಸುವರ್ಣ ಯಜ್ಞಗಳನ್ನು ನೆರವೇರಿಸಿದನು. ಹೀಗೆ ಕೀರ್ತಿವರ್ಮನು ಕನ್ನಡ ನಾಡಿಗೆ ಸಾಮ್ರಾಜ್ಯದ ಸ್ಥಾನ ತಂದನು.
ಮೊದಲನೆಯ ಕೀರ್ತಿವರ್ಮನು ಮರಣ ಹೊಂದಿದಾಗ ಆತನ ಮಕ್ಕಳು ಇನ್ನೂ ಚಿಕ್ಕವರಾದ್ದರಿಂದ ತಮ್ಮನಾದ ಮಂಗಲೇಶನು ರಾಜ್ಯ ರಕ್ಷಣೆಯ ಭಾರವನ್ನು ಹೊತ್ತನು. ಮಂಗಲೇಶನು ಶಕ್ತಿತ್ರಯ ಸಂಪನ್ನನಾಗಿದ್ದನು.[26] ತನ್ನ ಆಳ್ವಿಕೆಯನ್ನು ಪ್ರಾರಂಭಿಸುತ್ತಲೇ ಕಳಚೂರಿ ಬುದ್ಧರಾಜನನ್ನು ಸೋಲಿಸಿ ವಿಪುಲ ದ್ರವ್ಯರಾಶಿಯನ್ನು ಸ್ವಾಧೀನಪಡಿಸಿಕೊಂಡು ಮಕುಟೇಶ್ವರ ದೇವನಿಗೆ ಅರ್ಪಿಸಿದನು. ಮಹಾಕೂಟದಲ್ಲಿ ಧರ್ಮಸ್ತಂಭವನ್ನು ಸ್ಥಾಪಿಸಿದನು.[27]
ಪರಮಭಾಗವತನಾದ ಮಂಗಲೇಶನು ಅಣ್ಣನಿಗೆ ಪುಣ್ಯ ಲಭಿಸಲಿ ಎಂದು ಬಾದಾಮಿಯಲ್ಲಿ ಭವ್ಯವಾದ ವಿಷ್ಣುಗೃಹ(ಕ್ರಿ.ಶ.೫೭೮)ವನ್ನು ಕೊರೆಯಿಸಿದನಾದರೂ ಅಣ್ಣನ ಮರಣಾನಂತರ ಅಧಿಕಾರ ಮದದಿಂದ ಮತ್ತನಾದನು. ಅಧಿಕಾರ ದಾಹವು ಮಂಗಲೇಶನ ಮಹಾ ವ್ಯಕ್ತಿತ್ವಕ್ಕೆ ಮಸಿ ಬೆಳೆಯಿತು. ಉತ್ತರಾಧಿಕಾರಿಯಾದ ಇಮ್ಮಡಿ ಪೊಲೆಕೇಶಿಯು ಪ್ರಾಪ್ತ ವಯಸ್ಕನಾದರೂ ಆತನು ಸಿಂಹಾಸನವನ್ನು ಬಿಟ್ಟುಕೊಡಲಿಲ್ಲ. ಇಮ್ಮಡಿ ಪೊಲೆಕೇಶಿ ಬಾಣರ ನೆರವಿನಿಂದ ಮಂಗಲೇಶನೊಂದಿಗೆ ನಾಡನೂರು ಗ್ರಾಮದ ಎಳ್ಪಟ್ಟು ಸಿಂಭಿಗೆ ಎಂಬ ರಣರಂಗದಲ್ಲಿ ಹೋರಾಡಿ ಆತನನ್ನು ಕೊಂದು ಹಕ್ಕಿನ ಸಿಂಹಾಸನವನ್ನು ಕ್ರಿ.ಶ. ೬೧೦ರಲ್ಲಿ ದಕ್ಕಿಸಿಕೊಂಡನು.[28] ಕ್ರಿ.ಶ.೬೩೪-೬೩೫ ರ ಐಹೊಳೆಯ ಪ್ರಶಸ್ತಿ ಶಾಸನವು[29] ಇಮ್ಮಡಿ ಪೊಲೆಕೇಶಿಯ ಪರಾಕ್ರಮ, ಸಾಧನೆಗಳನ್ನು ಸುದೀರ್ಘವಾಗಿ ಬಿಂಬಿಸಿದೆ. ಚತುರ್ದಿಶೆಗಳಲ್ಲಿ ಜಯ ಸಾಧಿಸಿದನು. ಕದಂಬರ ಬನವಾಸಿಯನ್ನು ವಶಪಡಿಸಿಕೊಂಡನು. ಗಂಗ ಆಳೂಪರು ಈತನ ಸಾರ್ವಭೌಮತ್ವವನ್ನು ಒಪ್ಪಿಕೊಂಡರು. ಕೊಂಕಣದ ಮೌರ್ಯರು ಸೋಲನ್ನಪ್ಪಿಕೊಂಡರು. ಪಶ್ಚಿಮ ಸುಮುದ್ರದ ಸಿರಿ ಎನಿಸಿದ್ದ ಘಾರಾಪುರ[30]ಯನ್ನು ನೌಕಾದಳದಿಂದ ಧ್ವಂಸಗೊಳಿಸಿದನು. ಆಮೇಲೆ ತನ್ನ ದಂಡಯಾತ್ರೆಯನ್ನು ಉತ್ತರದ ರಾಜ್ಯಗಳತ್ತ ಹೊರಳಿಸಿದನು. ಈತನ ಪ್ರತಾಪವನ್ನರಿತ ಲಾಟ, ಮಾಳವ, ಗೂರ್ಜರು ಶರಣಾಗತರಾದರು. ಸಕಲ ಉತ್ತರಾಪಥಕ್ಕೆ ಆಧೀಶ್ವರನಾಗಿದ್ದ ಕನೋಜ ಹರ್ಷವರ್ಧನನನ್ನು ನರ್ಮದೆಯ ತೀರದ ರಣರಂಗದಲ್ಲಿ ಎದುರಿಸಿದನು. ಹರ್ಷನು ವಿಜಯದ ಹರ್ಷವನ್ನು ಕಳೆದುಕೊಂಡನು.
ಈತನು ಸೈನ್ಯವನ್ನು ಕಂಡು ಕೋಸಲ ಕಲಿಂಗ ಅರಸರು ಭಯಭೀತರಾದರು. ಪೂರ್ವ ಕರಾವಳಿಯ ವಿಷ್ಣುಕುಂಡಿನರನ್ನು ಸೋಲಿಸಿ ಪಿಷ್ಟಪುರ ದುರ್ಗವನ್ನು ಕೈವಶ ಮಾಡಿಕೊಂಡನು. ಘೋರಯುದ್ಧ ಮಾಡಿ ಕುನಾಳ ಪ್ರದೇಶವನ್ನು ಗೆದ್ದುಕೊಂಡನು. ನಂತರ ಇಮ್ಮಡಿ ಪೊಲೆಕೇಶಿಯು ಸೈನ್ಯವನ್ನು ದಕ್ಷಿಣಕ್ಕೆ ತಿರುಗಿಸಿದನು. ಈತನನ್ನು ಎದುರಿಸಲು ಸಾಧ್ಯವಾಗದ್ದರಿಂದ ಪಲ್ಲವ ದೊರೆ ಮೊದಲನೆಯ ಮಹೇಂದ್ರವರ್ಮನು ಕಾಂಚಿ ಕೋಟೆಯ ಹಿಂಭಾಗದಲ್ಲಿ ಅಡಗಿಕೊಂಡನು. ಪಲ್ಲವ ಚಲುಕ್ಯರ ವೈರವು ಪ್ರಕೃತಿ ನಿಯಮವೇ ಆಯಿತು.
ನಿಸ್ಸಂಶಯವಾಗಿ ಇಮ್ಮಡಿ ಪೊಲೆಕೇಶಿಯು ಚಲುಕ್ಯ ವಂಶದ ಸರ್ವಶ್ರೇಷ್ಠ ಸಮ್ರಾಟನು. ಈತನ ಖ್ಯಾತಿ ಭಾರತದಾಚೆಗೂ ಹರಡಿತು. ಮುಸ್ಲಿಂ ಇತಿಹಾಸಕಾರನಾದ ಟಬರಿಯ ಮೇರೆಗೆ ಪರ್ಶಿಯಾದ ದೊರೆಯಾದ ಎರಡನೆಯ ಖುಸ್ರು ಚಲುಕ್ಯ ದೊರೆಯ ರಾಯಭಾರಿಯನ್ನು ಸ್ವೀಕರಿಸಿದನು. ಈ ಅರಸರ ಮಧ್ಯೆ ಪತ್ರ ಹಾಗೂ ಕಾಣಿಕೆಗಳ ವಿನಿಮಯ ನಡೆದುದನ್ನು ಟಬರಿ ತಿಳಿಸುತ್ತಾನೆ. ಚೀನಿ ಪ್ರವಾಸಿ ಹೂಯೆನ್‌ತ್ಸಾಂಗನು ಇಮ್ಮಡಿ ಪೊಲೆಕೇಶಿಯ ಸಾಮ್ರಾಜ್ಯದ ವೈಭವವನ್ನು ಮನಸಾರೆ ಹೊಗಳಿದ್ದಾನೆ. ಪಲ್ಲವ ರಾಜನಾದ ಮೊದಲನೆಯ ನರಸಿಂಹ ವರ್ಮನು ತನ್ನ ತಂದೆಗೆ ಆದ ಅಪಮಾನದ ಸೇಡು ತೀರಿಸಿಕೊಳ್ಳಲು ಚಲುಕ್ಯ ರಾಜ್ಯವನ್ನು ಕ್ರಿ.ಶ. ೬೪೨ರಲ್ಲಿ ಮುತ್ತಿದನು. ಮಣಿಮಂಗಲ, ಪಿರಯಾಲ, ಸೂರಮಾರಗಳಲ್ಲಿ ನಡೆದ ಯುದ್ಧಗಳಲ್ಲಿ ಇಮ್ಮಡಿ ಪೊಲೆಕೇಶಿಯು ಸೋಲನ್ನನುಭವಿಸಿದನು. ಪಲ್ಲವ ಸೈನ್ಯವು ವಾತಾಪಿಯನ್ನು ನುಗ್ಗಿ ನಾಶ ಮಾಡಿತು. ಮೊದಲನೆಯ ನರಸಿಂಹವರ್ಮನು ವಾತಾಪಿಕೊಂಡ ಎಂಬ ಬಿರುದನ್ನು ಧರಿಸಿದನು. ಈ ಯುದ್ಧದಲ್ಲಿ ಪೊಲೆಕೇಶಿ ಹತನಾದನು. ಸುಮಾರು ಹದಿಮೂರು ವರ್ಷಗಳ ಕಾಲ ವಾತಾಪಿ ಪಲ್ಲವರ ವಶವಾಯಿತು.
ಮೊದಲನೆಯ ವಿಕ್ರಮಾದಿತ್ಯನು ಪಲ್ಲವರ ವಶದಲ್ಲಿದ್ದ ಚಲುಕ್ಯ ರಾಜ್ಯಲಕ್ಷ್ಮಿಯನ್ನು ೬೫೫ರಲ್ಲಿ ಬಿಡುಗಡೆ ಮಾಡಿದನು.[31] ನಿಸ್ತೇಜವಾಗಿದ್ದ ಸಾಮ್ರಾಜ್ಯಕ್ಕೆ ಜೀವಕಳೆ ತಂದನು. ಈ ಸಾಹಸದಲ್ಲಿ ‘ಚಿತ್ರಕಂಠ’ ಎಂಬ ಕುದುರೆ ಹಾಗೂ ಖಡ್ಗ ಮಾತ್ರ ಆತನಿಗೆ ನೆರವಾದವು![32] ಪಲ್ಲವ ನರಸಿಂಹವರ್ಮ, ಆತನ ಮಗ ಇಮ್ಮಡಿ ಮಹೇಂದ್ರವರ್ಮ, ಮತ್ತು ಆತನ ಮಗನಾದ ಮೊದಲನೆಯ ಪರಮೇಶ್ವರವರ್ಮ ಹೀಗೆ ಮೂರು ತಲೆಮಾರಿನ ಪಲ್ಲವರನ್ನು ವಿಕ್ರಮಾದಿತ್ಯನು ಸೋಲಿಸಿದನು.[33]
ವಿಕ್ರಮಾದಿತ್ಯನು ಸುದರ್ಶನಾಚಾರ್ಯರಿಂದ ಶಿವಮಂಡಲ ದೀಕ್ಷೆಯನ್ನು ಪಡೆದದ್ದು ಒಂದು ಮಹತ್ವದ ಘಟನೆ.[34] ತನ್ನ ತಂದೆ, ಅಜ್ಜಂದಿರು ಪರಮ ಭಾಗವತರೆಂದು ಹೆಸರಾದಂತೆ ವಿಕ್ರಮಾದಿತ್ಯನು ಪರಮ ಮಹೇಶ್ವರ[35]ನೆಂದು ಖ್ಯಾತನಾದ. ಈತನ ನಂತರ ಬಂದ ಚಲುಕ್ಯ ಅರಸರೂ ಶೈವ ಧರ್ಮಕ್ಕೆ ಹೆಚ್ಚಿನ ಒಲವು ತೋರಿದ್ದರಿಂದ ಬಾದಾಮಿ ಪರಿಸರವು ಶೈವ ಕೇಂದ್ರವೆನಿಸಿತು.
ವಿಕ್ರಮಾದಿತ್ಯನ ನಂತರ ಆತನ ಮಗನಾದ ವಿನಯಾದಿತ್ಯ ಪಟ್ಟವೇರಿದನು. ಈತನ ಆಳ್ವಿಕೆ ಶಾಂತಿಯುತವಾಗಿತ್ತು. ಆದ್ದರಿಂದ ದೇವಾಲಯ ನಿರ್ಮಾಣ ಮತ್ತು ಧರ್ಮಗಳಿಗೆ ಹೆಚ್ಚಿನ ಪ್ರೋದೊರೆಯಿತು. ಯುವರಾಜನಿರುವಾಗಲೇ ಇವನು ರಾಜ್ಯ ರಕ್ಷಣೆಯಲ್ಲಿ ತಂದೆಗೆ ನೆರವಾಗಿದ್ದನು.  ಕಾಂಚಿ, ಕೇರಳ, ಚೋಳ ಮೊದಲಾದ ಅರಸರನ್ನು ಸೋಲಿಸಿದುದಾಗಿ ಶಾಸನಗಳು ತಿಳಿಸುತ್ತವೆ. ವಿನಯಾದಿತ್ಯನ ಅರಸಿ ಮಹಾದೇವಿಯ ಗೌರವಾರ್ಥ ಲೋಕಾದಿತ್ಯ ಎಳಾ ಅರಸನು ಆಲಂಪುರದ ಸ್ವರ್ಗಬ್ರಹ್ಮ ದೇವಾಲಯವನ್ನು ನಿರ್ಮಿಸಿದನೆಂದು ಆ ದೇವಾಲಯದ ಕನ್ನಡ ಶಾಸನದಿಂದ ತಿಳಿದುಬರುತ್ತದೆ. ಇಟಗಿಯ ತೋರಣದ ಗುಡಿಯು ವಿನಯಾದಿತ್ಯನ ಕಾಲದ ವಾಸ್ತುನಿರ್ಮಾಣ.[36] ವಿನಯಾದಿತ್ಯನು ಉತ್ತರದ ಅರಸನೊಬ್ಬನನ್ನು ಗೆದ್ದು ಗಂಗಾ, ಯಮುನಾ ಹಾಗೂ ಪಾಲಿಧ್ವಜ ಚಿಹ್ನೆಗಳನ್ನು ಗೆಲವಿನ ಪ್ರತೀಕವಾಗಿ ತಂದುದನ್ನು ಆತನ ಮಗನಾದ ವಿಜಯಾದಿತ್ಯನ ಶಾಸನಗಳು ಹೇಳುತ್ತವೆ. ವಿನಯಾದಿತ್ಯನ ಅರಸಿ ವಿನಯವತಿಯು ಬಾದಾಮಿಯಲ್ಲಿ ಬ್ರಹ್ಮ, ವಿಷ್ಣು, ಮಹೇಶ್ವರರಿಗಾಗಿ ಕ್ರಿ.ಶ. ೬೯೯ರಲ್ಲಿ ತ್ರಿಕೂಟಾಲಯವನ್ನು ಕಟ್ಟಿಸಿದಳು.[37] ಇದು ಕರ್ನಾಟಕದ ಪ್ರಪ್ರಥಮ ತ್ರಿಕೂಟಾಲಯವಾಗಿದೆ.
ಕ್ರಿ.ಶ. ೬೯೬ರಲ್ಲಿ ಸಿಂಹಾಸನವನ್ನೇರಿದ ವಿಜಯಾದಿತ್ಯನು ಕ್ರಿ.ಶ. ೭೩೩ರವರೆಗೆ ರಾಜ್ಯಭಾರ ಮಾಡಿದನು. ಅನೇಕ ದರ್ಮಗಳನ್ನು ಪೋಷಿಸಿದ ಖ್ಯಾತಿ ಈತನದು. ಈತನ ತಾಯಿ ವಿನಯವತಿಯು ಬ್ರಹ್ಮ, ವಿಷ್ಣು, ಮಹೇಶ್ವರರಿಗೆ ತ್ರಿಕೂಟಾಲಯ (ಜಂಬುಲಿಂಗ ದೇವಾಲಯ)ವನ್ನು ಬಾದಾಮಿಯಲ್ಲಿ ಕಟ್ಟಿಸಿದರೆ, ಈತನ ಸಹೋದರಿ ಕುಂಕುಮ ಮಹಾದೇವಿಯು ಲಕ್ಷ್ಮೇಶ್ವರದಲ್ಲಿ ಆನೆಸಜ್ಜೆ ಜಿನಾಲಯವನ್ನು ಕಟ್ಟಿಸಿದಳು.[38] ಅವನು ಪಟ್ಟದಕಲ್ಲಿನಲ್ಲಿ ವಿಜಯೇಶ್ವರ (ಸಂಗಮೇಶ್ವರ) ಗುಡಿಯನ್ನು ನಿರ್ಮಿಸಿದನು. ಈತನ ಪ್ರಾಣವಲ್ಲಭೆ ವಿನಾಪೊಟಿಯು ಮಾಹಾಕೂಟೇಶ್ವರನಿಗೆ ರತ್ನ ಪೀಠ, ರಜತ ಛತ್ರ ಮತ್ತು ಭೂದಾನ ಮಾಡಿದಳು.[39] ವಿಜಯಾದಿತ್ಯನು ಬ್ರಾಹ್ಮಣರಿಗೆ ಮಾತ್ರವಲ್ಲದೆ ದೀನ, ಅನಾಥ, ದರಿದ್ರ ಪ್ರಜೆಗಳಿಗೆ ಸಾವಿರಾರು ದಾನ ಮಾಡಿದ ಪ್ರಭುವೆಂದು ಹೊಗಳಲಾಗಿದೆ.[40] ಅಷ್ಟು ಮಾತ್ರವಲ್ಲದೆ ವೈಷ್ಣವ ಬೌದ್ಧ ಜೈನ ಧರ್ಮದ ಅನುಯಾಯಿಗಳಿಗೆ ರಕ್ಷಣೆ ನೀಡಿ ಪೃಥ್ವಿಯನ್ನು ಪಾವನಗೊಳಿಸಿದನೆಂದು ವರ್ಣಿಸಲಾಗಿದೆ.[41] ವಿಜಯಾದಿತ್ಯನು ನೃತ್ಯ ಸಂಗೀತದ ಕಲಾವಿದರಿಗೆ ಗೌರವ ನೀಡಿದ ಸಂಗತಿಯು ಪಟ್ಟದಕಲ್ಲಿನ ಶಾಸನವೊಂದರಿಂದ ತಿಳಿದುಬರುತ್ತದೆ.[42]
ವಿಜಯಾದಿತ್ಯನ ನಂತರ ಆತನ ಮಗನಾದ ಇಮ್ಮಡಿ ವಿಕ್ರಮಾದಿತ್ಯನು ಕ್ರಿ.ಶ. ೭೩೩ರಲ್ಲಿ ರಾಜ್ಯಸೂತ್ರವನ್ನು ವಹಿಸಿಕೊಂಡು ಕ್ರಿ.ಶ. ೭೪೪ರವರೆಗೆ ರಾಜ್ಯವಾಳಿದನು. ಪಲ್ಲವರೊಂದಿಗೆ ವೈರತ್ವ ಎಂದಿನಂತೆ ಇದ್ದೇ ಇತ್ತು. ಅವರನ್ನು ನಿರ್ಮೂಲಗೊಳಿಸಬೇಕೆಂಬ ಉದ್ದೇಶದಿಂದ ಇಮ್ಮಡಿ ವಿಕ್ರಮಾದಿತ್ಯನು ತುಂಡಾಕ ವಿಷಯವನ್ನು ಹೊಕ್ಕು ನಂದಿಪೋತವರ್ಮನನ್ನು ಹೊಡೆದೋಡಿಸಿದನು. ಮತ್ತು ರಾಜಚಿಹ್ನೆಗಳಾದ ಕಟುಮುಖವಾದಿತ್ರ ಮತ್ತು ಸಮುದ್ರಘೋಷ ಎಂಬ ವಿಶೇಷವಾದ್ಯಗಳನ್ನು ಖಟ್ವಾಂಗ ಪತಾಕೆಯನ್ನು, ಆನೆಗಳನ್ನೂ, ಚಿನ್ನ ಮಾಣಿಕ್ಯ ರಾಶಿಯನ್ನು ವಶಪಡಿಸಿಕೊಂಡನು. ಇಮ್ಮಡಿ ವಿಕ್ರಮಾದಿತ್ಯನು ಕಾಂಚಿಯನ್ನು ವಶಪಡಿಸಿಕೊಂಡನಾದರೂ ಅದನ್ನು ನಾಶ ಮಾಡದೆ ಅಲ್ಲಿಯ ರಾಜಸಿಂಹೇಶ್ವರ ದೇವಾಲಯಕ್ಕೆ ಸುವರ್ಣರಾಶಿಯನ್ನು  ಬಿಟ್ಟುಕೊಟ್ಟು ತನ್ನ ಔದಾರ್ಯವನ್ನು ತೋರಿದನು.[43] ಪಾಂಡ್ಯ ಚೋಳ ಕೇರಳ ಕಳಭ್ರರನ್ನು ಸೋಲಿಸಿ ದಕ್ಷಿಣ ಸಮುದ್ರತೀರದಲ್ಲಿ ಜಯಸ್ತಂಭವನ್ನು ನೆಟ್ಟನು.[44] ಇವನ ಮಾಂಡಲಿಕನೂ ಗುಜರಾತ ಚಾಲುಕ್ಯನೂ ಆದ ಅವನಿಜನಾಶ್ರಯ ಪುಲಿಕೇಶಿಯು ತಾಜಿಕ(ಅರಬ)ರನ್ನು ಬಗ್ಗು ಬಡೆದು ಹಿಂದಕ್ಕಟ್ಟಿದುದು ಒಂದು ಮಹತ್ವದ ಘಟನೆ.[45]
ಹೈಹಯ ವಂಶದ ರಾಜಕುಮಾರಿಯರಾದ ಲೋಕಮಹಾದೇವಿ ಮತ್ತು ತ್ರೈಲೋಕ್ಯ ಮಹಾದೇವಿಯರು ಇವನ ಅರಸಿಯರು. ತಮ್ಮ ಪತಿಯು ಮೂರು ಸಾರಿ ಕಂಚಿಯನ್ನು ಗೆದ್ದ ಸವಿನೆನಪಿಗಾಗಿ ಇವರು ಪಟ್ಟದಕಲ್ಲಿನಲ್ಲಿ ಕ್ರಮವಾಗಿ ಲೋಕೇಶ್ವರ (ಇಂದಿನ ವಿರೂಪಾಕ್ಷ) ಮತ್ತು ತ್ರೈಲೋಕೇಶ್ವರ (ಇಂದಿನ ಮಲ್ಲಿಕಾರ್ಜುನ) ಗುಡಿಗಳನ್ನು ಕಟ್ಟಿಸಿದರು. ಸ್ಥಪತಿಗಳಾದ ಸರ್ವಸಿದ್ದಿ ಆಚಾರಿ ಹಾಗೂ ಗುಂಡ ಅನಿವಾರಿತಾಚಾರಿ ಇವರೀರ್ವರಿಗೆ ‘ಪೆರ್ಜೆಱೀಪು’ ಎಂಬ ಬಿರುದು ನೀಡಿ ಸನ್ಮಾನಿಸಿದರು.[46] ಇಮ್ಮಡಿ ವಿಕ್ರಮಾದಿತ್ಯನ ಕಾಲದಲ್ಲಿ ಚಲುಕ್ಯರ ಕಲೆ ಉಚ್ಛ್ರಾಯ ಸ್ಥಿಯನ್ನು ಮುಟ್ಟಿತು. ಪಟ್ಟದಕಲ್ಲಿನ ಪಾಪನಾಥ ಗುಡಿಯ ನಿರ್ಮಾಣ ಇವನ ಕಾಲದಲ್ಲಿ ಪ್ರಾರಂಭವಾಯಿತು.[47] ಇದೇ ಅವಧಿಯಲ್ಲಿ ಐಹೊಳೆಯ ಸುಪ್ರಸಿದ್ಧ ದುರ್ಗದ ಗುಡಿಯು ನಿರ್ಮಿತವಾಯಿತು. ಮಹಾಕೂಟದಲ್ಲಿಯೂ ದೇವಾಲಯಗಳ ರಚನಾ ಕಾರ್ಯವು ತೀವ್ರಗೊಂಡಿತು. ಅಲ್ಲಿಯ ಪ್ರಾಕಾರದಲ್ಲಿಯ ರೇಖಾ ನಾಗರ ಶಿಖರ ವಿನ್ಯಾಸದ ಗುಡಿಗಳು ಈತನ ಕಾಲದಲ್ಲಿಯೇ ನಿರ್ಮಾಣಗೊಂಡವು.[48]
ಇಮ್ಮಡಿ ವಿಕ್ರಮಾದಿತ್ಯನ ನಂತರ ಅವನ ಮಗನಾದ ಇಮ್ಮಡಿ ಕೀರ್ತಿವರ್ಮನು ಕ್ರಿ.ಶ. ೭೪೪ರವರೆಗೆ ರಾಜಸೂತ್ರಗಳನ್ನು ನಿರ್ವಹಿಸಿದನು. ಇಮ್ಮಡಿ ಕೀರ್ತಿವರ್ಮನ ಅಳ್ವಿಕೆಯು ಶಾಂತಿಯುತವಾಗಿತ್ತು. ಆದರೆ ಚಲುಕ್ಯರ ಸಾಮಂತರು ಸ್ವತಂತ್ರರಾಗುವ ಅವಕಾಶಕ್ಕಾಗಿ ಕಾದು ಕುಳಿತಿದ್ದರು. ಅವರಲ್ಲಿ ರಾಷ್ಟ್ರಕೂಟ ದಂತಿದುರ್ಗನು ಈ ‘ಕರ್ಣಾಟಬಲ’ವನ್ನು ಸೋಲಿಸುವಲ್ಲಿ ಯಶಸ್ವಿಯಾದನು.[49] ಇಮ್ಮಡಿ ಕೀರ್ತಿವರ್ಮನು ಚಲುಕ್ಯವಂಶದ ಕೊನೆಯ ಅರಸನಾದನು. ಈತನೊಂದಿಗೆ ಎರಡು ಶತಮಾನಗಳಿಗಿಂತ ಹೆಚ್ಚು ಕಾಲ ವೈಭವದಿಂದ ರಾಜ್ಯವಾಳಿದ ಚಲುಕ್ಯರು ಅಸ್ತಂಗತರಾದರು.
ಚಲುಕ್ಯೋತ್ತರ ಬಾದಾಮಿ : ಇತಿಹಾಸ
ಬಾದಾಮಿಯು ರಾಜಧಾನಿ ಪಟ್ಟವನ್ನು ಕಳೆದುಕೊಂಡ ನಂತರ ಅದು ವಿವಿಧ ಅರಸು ಮನೆತನಗಳ ರಾಜ್ಯದ ಅಂಗವಾಗಿ ಉಳಿಯಿತು. ರಾಷ್ಟ್ರಕೂಟ ಕಲಿಬಲ್ಲಹನು ಈ ಭಾಗವನ್ನು ಆಳಿದನು.[50] ಐಹೊಳೆಯ ಲಾಡಖಾನ ಗುಡಿ ಶಾಸನ,[51] ಹುಚ್ಚಮಲ್ಲಿ ಗುಡಿ ಶಾಸನ[52] ಹಾಗೂ ರಾವಣಫಡಿ ಶಾಸನ[53]ಗಳು ತರುವಾಯ ಕ್ರಮವಾಗಿ ಇಮ್ಮಡಿ ಕೃಷ್ಣ, ಖೊಟ್ಟಿಗ ಮ್ತು ಅಮೋಘವರ್ಷ ಆಳಿದುದನ್ನು ತಿಳಿಸುತ್ತವೆ.
ರಾಷ್ಟ್ರಕೂಟರ ಪ್ರಾಬಲ್ಯ ಕುಂಠಿತವಾಗುತ್ತಲೆ ಇಮ್ಮಡಿ ತೈಲನು ಕ್ರಿ.ಶ. ೯೭೩ರಲ್ಲಿ ಇಮ್ಮಡಿ ಕರ್ಕನನ್ನು ತಳ್ಳಿ ಸ್ವಾತಂತ್ರ್ಯ ಸಾರಿ, ಕಲ್ಯಾಣ ಚಾಲುಕ್ಯ ಮನೆತನದ ಮೊದಲ ಅರಸನೆನಿಸಿದ. ಬನಶಂಕರಿ ಗುಡಿಯಲ್ಲಿ ಪ್ರಾಕಾರದಲ್ಲಿ ಕಾಲ್ಯಾಣ ಚಾಲುಕ್ಯ ಮೊದಲನೆಯ ಜಗದೇಕಮಲ್ಲನ ಎರಡು ಶಾಸನಗಳಿವೆ.[54] ಅರಸಿಬೀದಿಯ ಜೈನ ಬಸದಿ ಎದುರು ಆತನ ಮಗ ಮೊದಲನೆಯ ಸೋಮೇಶ್ವರನ ಶಾಸನ[55] ಮತ್ತು ಪಟ್ಟದಕಲ್ಲಿನಲ್ಲಿ ಮೊಮ್ಮಗನಾದ ಇಮ್ಮಡಿ ಸೋಮೇಶ್ವರನ ಶಾಸನ[56] ದೊರೆತಿವೆ. ಆರನೆಯ ವಿಕ್ರಮಾದಿತ್ಯನ ಎರಡು ಶಾಸನಗಳು[57] ಬಾದಾಮಿ ಹತ್ತಿರ ಇರುವ ಕಟಗೇರಿಯಲ್ಲಿಯೂ ಮತ್ತು ಇನ್ನೊಂದು ಶಾಸನವು[58] ಐಹೊಳೆಯ ಚರಂತಿ ಗುಡಿಯಲ್ಲಿಯೂ ಇವೆ. ಇಮ್ಮಡಿ ಜಗದೇಕಮಲ್ಲನ ಕಾಲದಲ್ಲಿ ಬಾದಾಮಿಯ ಎಲ್ಲಮ್ಮ (ಯೋಗೇಶ್ವರ) ಗುಡಿ ನಿರ್ಮಾಣವಾಯಿತು.[59] ಅರಸಿಬೀದಿ ಜೈನ ಬಸದಿಯ ಶಾಸನವು[60] ಮುಮ್ಮಡಿ ತೈಲನು ಕಿಸುಕಾಡು ೭೦ನ್ನು ಆಳುತ್ತಿದ್ದನೆಂಬುದನ್ನು ತಿಳಿಸುತ್ತದೆ. ದೇವಾಲಯಗಳ ನಿರ್ಮಾಣದ ದೃಷ್ಟಿಯಿಂದ ಕಲ್ಯಾಣ ಚಾಲುಕ್ಯರ ಕಾಲವೆಂದರೆ ಕರ್ನಾಟಕದ ಸಮೃದ್ದಿಯ ಕಾಲ. ಬಾದಾಮಿ ಊರ ಮಧ್ಯದಲ್ಲಿರುವ ವಿರೂಪಾಕ್ಷ ಗುಡಿ. ಅಗಸ್ತ್ಯ ತೀರ್ಥದ ಉತ್ತರ ದಂಡೆಯ ಮೇಲಿರುವ ಮಲ್ಲಿಕಾರ್ಜುನ ಗುಡಿ, ಪಂಚಲಿಂಗೇಶ್ವರ ಫಡಿಯ ಗುಡಿಗಳು ಕಲ್ಯಾಣ ಚಾಲುಕ್ಯರ ವಾಸ್ತು ನಿರ್ಮಾಣಗಳಾಗಿವೆ.
ಕಲ್ಯಾಣ ಚಾಲುಕ್ಯರ ಮಾಂಡಲಿಕರಾಗಿ ಸಿಂಧರು ಈ ಭಾಗವನ್ನಾಳಿದರು. ಸಿಂಧಕುಲದ ಇಮ್ಮಡಿ ಸಿಂಗನು ಇಮ್ಮಡಿ ಸೋಮೇಶ್ವರನ ಮಹಾಮಂಡಲೇಶ್ವರನಾಗಿ ಕಿಸುಕಾಡು ೭೦ ಪ್ರದೇಶವನ್ನು ಕ್ರಿ.ಶ. ೧೦೭೬ರಲ್ಲಿ ಆಳುತ್ತಿದ್ದನು.[61] ಆತನ ಮಗನಾದ ಇಮ್ಮಡಿ ಆಚುಗಿ ಹಾಗೂ ಮೊಮ್ಮಗನಾದ ಒಂದನೆಯ ಪೆರ್ಮಾಡಿ ಈ ಪ್ರದೇಶವನ್ನು ಆರನೆಯ ವಿಕ್ರಮಾದಿತ್ಯ ಮತ್ತು ಇಮ್ಮಡಿ ಜಗದೇಕಮಲ್ಲನ ಮಾಂಡಲಿಕರಾಗಿ ಆಳಿದರು. ಒಂದನೆಯ ಪೆರ್ಮಾಡಿಯ ತಮ್ಮನಾದ ಇಮ್ಮಡಿ ಚಾವುಂಡನು ಮುಮ್ಮಡಿ ತೈಲನ ಮಾಂಡಲಿಕನಾಗಿದ್ದನು. ಇವನು ಕಿಸುಕಾಡನ್ನು ಆಳುತ್ತಿದ್ದನು.[62]
ಕಳಚುರಿ ವಂಶದ ಇಮ್ಮಡಿ ಬಿಜ
ಬಾದಾಮಿ ಚಾಲುಕ್ಯರು : ೨. ಮಲಪ್ರಭೆಯ ಮಡಿಲು – ದುರ್ಗಗುಡಿ, ಐಹೊಳೆ
ದುರ್ಗಗುಡಿ, ಐಹೊಳೆ
ಬಾದಾಮಿಯ ಜಂಬುಲಿಂಗ ದೇವಾಲಯವು ಮತ್ತೊಂದು ತೆರನಾದ ತಲವಿನ್ಯಾಸದಲ್ಲಿ ರಚಿತವಾಗಿದೆ. ಕ್ರಿ.ಶ. ೬೯೯ರಲ್ಲಿ ವಿನಯವತಿ ರಾಜಮಾತೆಯು ಇದನ್ನು ಕಟ್ಟಿಸಿದಳು. ಇಲ್ಲಿ ಬ್ರಹ್ಮ, ಈಶ್ವರ ಮತ್ತು ವಿಷ್ಣುದೇವರಿಗಾಗಿ ಮೂರು ಪ್ರತ್ಯೇಕ ಗರ್ಭಗುಡಿಗಳಿದ್ದು ದಕ್ಷಿಣ ಭಾರತದ ಪ್ರಥಮ ತ್ರಿಕೂಟಾಲಯವೆಂಬ ಅಗ್ಗಳಿಕೆಗೆ ಪಾತ್ರವಾಗಿದೆ. ಮೂರು ಗರ್ಭಗುಡಿಗಳಿಗೆ ಹೊಂದಿಕೊಂಡ ಸಭಾಮಂಟಪ ಮತ್ತು ಮುಖಮಂಟಪ ಇದರ ಉಳಿದ ಭಾಗಗಳು. ಹೆಚ್ಚು ವಿಕಾಸಗೊಡಿರುವ ಶೈವ ರಾಚನಿಕ ದೇವಾಲಯಗಳಲ್ಲಿ ಪ್ರತ್ಯೇಕ ನಂದಿ ಮಂಟಪಗಳಿವೆ. ಮಹಾಕೂಟ, ಪಟ್ಟದಕಲ್ಲಿನ ಪ್ರಧಾನ ದೇವಾಲಯಗಳಲ್ಲಿ ಇಂತಹ ನಂದಿ ಮಂಟಪಗಳನ್ನು ಕಾಣುತ್ತೇವೆ. ಪಟ್ಟದಕಲ್ಲಿನ ವಿರೂಪಾಕ್ಷ ದೇವಾಲಯವು ಭಾರತದ ಶ್ರೇಷ್ಠ ದೇವಾಲಯಗಳಲ್ಲಿ ಒಂದಾಗಿದೆ. ವಿಶಾಲವಾದ ಪ್ರಾಕಾರ, ರಕ್ಷಣಾಗೋಡೆ, ಅದಕ್ಕೆ ಹೊಂದಿಕೊಂಡ ಪರಿವಾರ ದೇವತೆಗಳ ಕೋಷ್ಠಗಳು, ದ್ವಾರಮಂಟಪ ಮೊದಲಾದ ವಾಸ್ತು ರಚನೆಗಳಿಂದ ಕೂಡಿದ ಈ ಗುಡಿಯ ತಲವಿನ್ಯಾಸವು ಅತ್ಯಂತ ಸಂಕೀರ್ಣ ಬಗೆಯದು.
ಚಾಲುಕ್ಯರ ರಾಚನಿಕ ಮಂದಿರಗಳ ಮತ್ತೊಂದು ವಾಸ್ತು ವಿಶೇಷವೆಂದರೆ ಎತ್ತರವಾದ ಅಧಿಷ್ಠಾನ. ಇದರ ಪ್ರಧಾನ ಭಾಗಗಳೆಂದರೆ ಉಪಾನ ಗಳ ಮತ್ತು ಕಪೋತ. ಮಹಾಕೂಟೇಶ್ವರ ದೇವಾಲಯದ ಅಧಿಷ್ಠಾನವು ಉಪಾನ, ಕಪೋತ, ಕುಮುದ, ವ್ಯಾಲಗಳ ಪಟ್ಟಿಕೆ ಮತ್ತು ಪುಟ್ಟಶಿಲ್ಪಗಳಿಂದ ಅಲಂಕೃತವಾದ ಗಳ ಎಂಬ ಭಾಗಗಳನ್ನೊಳಗೊಂಡು ಶ್ರೀಮಂತವಾಗಿದೆ.  ದುರ್ಗ  ದೇವಾಲಯದಲ್ಲಿ  ಎರಡು  ಅಧಿಷ್ಠಾನಗಳನ್ನು ಸಂಯೋಜಿಸಲಾಗಿದೆ.
ದೇವಾಲಯದ ಹೊರಗೋಡೆಗಳು ದೇವಕೋಷ್ಠಗಳಿಂದಾಗಿ ಹೆಚ್ಚು ಸುಂದರವಾಗಿವೆ. ಸಾಮಾನ್ಯವಾಗಿ ಮೂರು ಗೋಡೆಗಳ ಮೇಲೆ ಮೂರು ದೇವಕೋಷ್ಠಗಳಿರುವುದು ವಾಡಿಕೆ. ದುರ್ಗ ದೇವಾಲಯವು ಇಂತಹ ಹನ್ನೊಂದು ದೇವಕೋಷ್ಠಗಳನ್ನು ಹೊರಗೋಡೆಯಲ್ಲಿ ಹೊಂದಿದೆ.
ಜಾಲಂಧರಗಳು ವಾಸ್ತು ವಿಜ್ಞಾನದ ದೃಷ್ಟಿಯಿಂದ ಮಹತ್ವದ ಭಾಗಗಳು. ಇವು ಸಭಾಮಂಟಪದಲ್ಲಿ ನೆರೆದ ಜನರಿಗೆ ಗಾಳಿ, ಬೆಳಕನ್ನು ಒದಗಿಸುತ್ತವೆ. ರೂವಾರಿಗಳ ಕೌಶಲ್ಯದಿಂದಾಗಿ ಜಾಲಂಧರಗಳು ಕಲಾತ್ಮಕವಾಗಿ ರೂಪಗೊಂಡಿವೆ. ಇವು ಮಂದಿರದ ಸೌಂದರ್ಯವನ್ನು ಹೆಚ್ಚಿಸಿವೆ. ಇವುಗಳ ಆಕಾರ, ನಕ್ಷೆಗಳಲ್ಲಿ ವೈವಿಧ್ಯವನ್ನು ಕಾಣಬಹುದು. ಪಟ್ಟದಕಲ್ಲಿನ ವಿರೂಪಾಕ್ಷ, ಐಹೊಳೆಯ ಲಾಡಖಾನ ಗುಡಿಯ ಜಾಲಂಧ್ರಗಳು ಚಿತ್ತಾಕರ್ಷಕವಾಗಿವೆ.
ಚಾಲುಕ್ಯ ದೇವಾಲಯದ ಮಂಜೂರಿನ ಒಳಭಾಗದಲ್ಲಿ ಹಂಸಮಾಲೆಗಳ ಕೆತ್ತನೆ ಇರುವುದು ವಿಶೇಷ ಲಕ್ಷಣ. ಕಂಬಗಳು ಸಾಮಾನ್ಯವಾಗಿ ಚೌಕಾಕಾರವಾಗಿವೆ. ಕಂಬಗಳ ದಂಡ ಭಾಗವು ಸಾಮಾನ್ಯವಾಗಿ ಸಮಾಂತರ ಪಟ್ಟಿಕೆಗಳಿಂದ ಕೂಡಿರುತ್ತದೆ. ವಿಕಾಸಗೊಂಡ ದೇವಾಲಯದ ಕಂಬಗಳ ಬದಿಗಳಲ್ಲಿ ಮಧ್ಯಮ ಗಾತ್ರದ ಶಿಲ್ಪಗಳನ್ನು ಕಂಡರಿಸಲಾಗಿದೆ. ನಾಗನಾಥ ಗುಡಿಯ ಮುಖಮಂಟಪದ ಕಂಬಗಳಲ್ಲಿ ಮಿಥುನ ಶಿಲ್ಪಗಳಿವೆ. ಪಟ್ಟದಕಲ್ಲಿನ ಪ್ರಧಾನ ಗುಡಿಗಳ ಕಂಬಗಳಲ್ಲಿ ರಸಿಕ ದಂಪತಿಗಳು ಒಡಮೂಡಿದ್ದಾರೆ. ಚಾಲುಕ್ಯ ದೇವಾಲಯಗಳ ಕಂಬಗಳಿಗೆ ಬೋದುಗೆಗಳಿರುವುದು ಇನ್ನೊಂದು ವಿಶೇಷ ಲಕ್ಷಣವಾಗಿದೆ.
ದೇವಾಲಯಗಳ ಬಾಗಿಲುವಾಡಗಳು ಪಂಚಶಾಖೆಗಳಿಂದ ಅಲಂಕೃತವಾಗಿವೆ. ನದಿ ದೇವತೆಗಳಾದ ಗಂಗೆ, ಯಮುನೆಯರು ಬಾಗಿಲುವಾಡಗಳಲ್ಲಿರುವುದು ವಾಡಿಕೆ. ಮಿಥುನ ಶಿಲ್ಪಗಳನ್ನು ಕೂಡ ಕಾಣಬಹುದು.
ಇಳಿಜಾರಾದ ಮಾಳಿಗೆಗಳು ಚಾಲುಕ್ಯರ ರಾಚನಿಕ ಮಂದಿರಗಳ ವಾಸ್ತು ವಿಶೇಷತೆಯಾಗಿವೆ. ಸಭಾಮಂಟಪದಲ್ಲಿ ಮೂರು ಭಾಗಗಳಿದ್ದು ಮಧ್ಯದ ದೊಡ್ಡದಾದ ಭಾಗದ ಮಾಳಿಗೆಯು ನೆಲಕ್ಕೆ ಸಮಾಂತರವಾಗಿದ್ದು ಅದರ ಎಡ, ಬಲಗಳಲ್ಲಿಯ ಮಾಳಿಗೆಗಳು ಇಳಿಜಾರಾಗಿ ಇರುತ್ತವೆ. ದೇವಾಲಯವು ಸಾಂಧಾರವಾಗಿದ್ದರೆ ಪ್ರದಕ್ಷಿಣಾ ಪಥದ ಮೇಲಿನ ಮಾಳಿಗೆ ಕೂಡ ಇಳಿಜಾರಾಗಿ ಇರುತ್ತದೆ. ಸುತ್ತಲೂ ಇಂಥ ಮಾಳಿಗೆ ಇರುವ ಲಾಡಖಾನ ಗುಡಿಯು ಅತ್ಯಂತ ಆಕರ್ಷಕವಾಗಿದೆ.
ಚಾಲುಕ್ಯರ ರಾಚನಿಕ ಮಂದಿರಗಳ ಶಿಖರಗಳಲ್ಲಿ ಕಂಡುಬರುವ ವೈವಿಧ್ಯವು ಗಮನಾರ್ಹ ವಾಗಿದೆ. ಮುಖ್ಯವಾಗಿ ಮೂರು ಪ್ರಕಾರದ ಶಿಖರ ಶೈಲಿಗಳಲ್ಲಿ ಸ್ಥಪತಿಗಳು ತಮ್ಮ ವಾಸ್ತುವಿದ್ಯೆಯ ಚಾತುರ್ಯವನ್ನು ವ್ಯಕ್ತಪಡಿಸಿದ್ದಾರೆ. ಅವು ೧. ದ್ರಾವಿಡ ವಿಮಾನ ಶೈಲಿ ೨. ರೇಖಾನಾಗರ ಶಿಖರ ಶೈಲಿ ೩. ಕದಂಬನಾಗರ (ವೇಸರ) ಶೈಲಿ.
೧. ದ್ರಾವಿಡ ವಿಮಾನ ಶೈಲಿ ದಕ್ಷಿಣ ಭಾರತದ ಶಿಖರ ಶೈಲಿ. ಶಿಖರದ ತಳಭಾಗವು ಚಚ್ಚೌಕವಾಗಿದ್ದು ಅದರ ಮೇಲ್ಭಾಗದ ಸ್ತೂಪಿಯು ಆರು ಇಲ್ಲವೆ ಎಂಟು ಬದಿಗಳನ್ನು ಹೊಂದಿದ್ದರೆ ಅದು ದ್ರಾವಿಡ ಶಿಖರವೆನಿಸುತ್ತದೆ. ಇಂತಹ ಶಿಖರಗಳಲ್ಲಿ ಮೆಟ್ಟಿಲುಗಳಂತೆ, ಮೇಲಕ್ಕೆ ಹೋದಂತೆ ಕ್ರಮೇಣ ಚಿಕ್ಕದಾಗುವ ಅಂತಸ್ತುಗಳಿರುತ್ತವೆ. ಶಿಲ್ಪ ಪಟ್ಟಿಕೆಗಳು ಭೂಮಿಗೆ ಸಮಾಂತರವಾಗಿರುತ್ತವೆ. ಮಹಾಕೂಟದ ಮಹಾಕೂಟೇಶ್ವರ, ಮಲ್ಲಿಕಾರ್ಜುನ ಗುಡಿ ಮತ್ತು ಬಾದಾಮಿಯ ಮಾಲೆಗಿತ್ತಿ ಶಿವಾಲಯಗಳು ಈ ಶೈಲಿಯಲ್ಲಿವೆ.
೨. ರೇಖಾನಾಗರ ಶಿಖರ ಶೈಲಿಯು ಔತ್ತರೇಯ ಶೈಲಿಯಾಗಿದ್ದು ಈ ಬಗೆಯ ಶಿಖರಗಳನ್ನು ಒರಿಸ್ಸಾ, ಉತ್ತರ ಪ್ರದೇಶ, ಬಿಹಾರಗಳಲ್ಲಿ ಕಾಣುತ್ತೇವೆ. ದೇವಾಲಯವು ಶಿಖರದ ತಳದಿಂದ ಸ್ತೂಪಿಯವರೆಗೆ ಚೌಕಾಕಾರವಾಗಿರುತ್ತದೆ. ಆಮಲಕವು ಶಿಖರದ ಆಕರ್ಷಣೀಯ ಭಾಗವಾಗಿರುತ್ತದೆ. ಮೇಲಕ್ಕೆ ಹೋದಂತೆ ಶಿಖರವು ಬಾಗಿರುವಂತೆ ತೋರುತ್ತದೆ. ಶಿಲ್ಪಪಟ್ಟಿಕೆಗಳು ಭೂಮಿಗೆ ಲಂಬವಾಗಿ ಚಾಚಿಕೊಂಡಿರುತ್ತವೆ. ಶಿಖರಕ್ಕೆ ಹೊಂದಿಕೊಂಡು ಸುಕನಾಸಿ ಎಂಬ ವಿಶೇಷ ಭಾಗವಿರುತ್ತದೆ. ಐಹೊಳೆಯ ಹುಚ್ಚಿ ಮಲ್ಲಿಗುಡಿ, ಪಟ್ಟದಕಲ್ಲಿನ ಗಳಗನಾಥ ಗುಡಿಗಳು ಈ ಬಗೆಯ ಶಿಖರಗಳನ್ನು ಪ್ರದರ್ಶಿಸುತ್ತವೆ.
೩. ಕದಂಬ ನಾಗರ ಶಿಖರವನ್ನು ವೇಸರ ಎಂದೂ, ಫಂಸನಾ ಎಂದೂ ಕರೆಯಲಾಗುತ್ತದೆ. ಮೆಟ್ಟಿಲುಗಳನ್ನು ಒಳಗೊಂಡು ಮೇಲಕ್ಕೆ ಹೋದಂತೆ ಚಿಕ್ಕದಾಗುವ, ಪಿರಾಮಿಡ್ಡನ್ನು ಹೋಲುವ ಶಿಖರ ಶೈಲಿ ಇದು. ಐಹೊಳೆಯ ಮಲ್ಲಿಕಾರ್ಜುನ ಗುಡಿ, ಮಹಾಕೂಟದ ಪುಟ್ಟಗುಡಿಗಳು ಈ ಬಗೆಯ ಶಿಖರಗಳಿಂದ ಶೋಭಿತವಾಗಿವೆ.
ಚಾಲುಕ್ಯ ಶಿಲ್ಪ ವೈಶಿಷ್ಟ್ಯಗಳು
ಭಾರತೀಯ ಕಲೆಯ ಯಾವ ಪ್ರಕಾರಕ್ಕೂ ಅಧ್ಯಾತ್ಮ ಅಥವಾ ಧರ್ಮವೇ ಕೇಂದ್ರಬಿಂದು. ಶಿಲ್ಪಕಲೆಗೂ ಅಷ್ಟೆ. ನಿರಾಕಾರನಾದ ದೇವನಿಗೆ ಒಂದು ರೂಪವನ್ನು ಕಲ್ಪಿಸಿ ಅದನ್ನು ಪೂಜೆ ಮಾಡತೊಡಗಲು ಶಿಲ್ಪಕಲೆಗೆ ದಾರಿಯಾಯಿತು. ಕರ್ನಾಟಕದಲ್ಲಿ ಈ ಕಲೆಯು ಬಹುದೊಡ್ಡ ಪ್ರಮಾಣದಲ್ಲಿ ಮೊದಲು ಕಾಣಿಸಿಕೊಳ್ಳುವುದು ಬಾದಾಮಿ ಚಾಲುಕ್ಯರ ಕಾಲದಲ್ಲಿಯೇ. ಚಾಲುಕ್ಯ ಪೂರ್ವ ಕಾಲದ ಶಿಲ್ಪಗಳು ಬಿಡಿ ಬಿಡಿಯಾಗಿ, ವಿರಳವಾಗಿ ದೊರೆಯುತ್ತವೆ.
ಚಾಲುಕ್ಯ ಅರಸ ಅರಸಿಯರು, ಐಹೊಳೆಯ ವಣಿಕ ಸಂಘದ ಧನಿಕರು, ಬಾದಾಮಿ ಪರಿಸರದಲ್ಲಿ ಗುಹಾಲಯ ಮತ್ತು ರಾಚನಿಕ ಮಂದಿರಗಳನ್ನು ಕಟ್ಟಿಸಿ ಅವನ್ನು ಶಿಲ್ಪಗಳಿಂದ ಅಂದಗೊಳಿಸಿದರು. ಬಾದಾಮಿ, ಐಹೊಳೆ, ಮಹಾಕೂಟಗಳು ಶಿಲ್ಪಕಲೆಯ ಮೊದಲ ಹಂತವನ್ನು ಪ್ರದರ್ಶಿಸುತ್ತವೆ. ಚಾಲುಕ್ಯ ಶಿಲ್ಪಕಲೆಯು ಉಚ್ಛ್ರಾಯ ಸ್ಥಿತಿಯನ್ನು ತಲುಪಿದುದು ಪಟ್ಟದಕಲ್ಲಿನಲ್ಲಿ. ಈ ಶಿಲ್ಪಕಲೆಗೆ ಪುರಾಣ ಸಾಹಿತ್ಯವು ಪ್ರೇರಣೆಯಾಗಿದೆ. ಮಹಾಕಾವ್ಯಗಳ ಸನ್ನಿವೇಶಗಳೂ, ಪಂಚತಂತ್ರದ ಕತೆಗಳೂ ಶಿಲ್ಪಕಲೆಯ ವಸ್ತುಗಳಾಗಿವೆ. ಏಕಶಿಲಾ ಮಂದಿರ ಹಾಗೂ ರಾಚನಿಕ ಮಂದಿರಗಳಲ್ಲಿ ಕಂಡರಿಸಲಾದ ಶಿಲ್ಪ ಲಕ್ಷಣಗಳನ್ನು ಸ್ಥೂಲವಾಗಿ ಹೀಗೆ ಸಮೀಕ್ಷಿಸಬಹುದು.
೧. ಗುಹಾ ಮಂದಿರಗಳ ಬೃಹತ್ ಗಾತ್ರದ ಶಿಲ್ಪಗಳಲ್ಲಿ ಸಾಮಾನ್ಯವಾಗಿ ಸ್ಫುಟವಾದ ಕಣ್ಣಿನ ಹುಬ್ಬುಗಳು, ತೆರೆದ ಕಣ್ಣುಗಳು, ಎರಡು ಗೆರೆಗಳಿಂದ ನಿಚ್ಚಳವಾಗಿ ಮೀನಿನಾಕಾರದಲ್ಲಿ ರೇಖಿಸಿರುವ ಕಣ್ಣೆವೆಗಳು ಕಂಡುಬರುತ್ತವೆ. ಬಾದಾಮಿಯ ಎರಡನೆಯ ಗುಹೆಯ ಶಿಲ್ಪಗಳು ಸ್ವಲ್ಪ ಭಿನ್ನವಾಗಿ ಕಾಣುತ್ತವೆ. ಇಲ್ಲಿ ಹುಬ್ಬುಗಳು ಅಸ್ಪಷ್ಟವಾಗಿದ್ದು, ಕಣ್ಣುಗಳು ಮುಚ್ಚಿರುವಂತೆ ತೋರುತ್ತವೆ. ಈ ಗುಹೆಯ ಹತ್ತಿರ ಶಿಲ್ಪಗಳ ಹೆಸರುಗಳನ್ನು ೬ನೆಯ ಶತಮಾನದ ಕನ್ನಡ ಅಕ್ಷರಗಳಲ್ಲಿ ಬರೆಯಲಾಗಿದೆ. ಇನ್ನು ಕೆಲವು ಸಿದ್ಧಮಾತೃಕಾ ಲಿಪಿಯಲ್ಲಿವೆ. ಇದರಿಂದ ಕೆಲವರು ಮಹಾರಾಷ್ಟ್ರ ಪ್ರದೇಶದಿಂದ ಬಂದವರಾಗಿರಬೇಕು. ಅನೇಕ ಶಿಲ್ಪಿಗಳ ಹೆಸರುಗಳು ‘ಮಂಚಿ’ ಎಂಬ ಪದದಿಂದ ಕೊನೆಗೊಳ್ಳುತ್ತವೆ(ಉದಾ. ಕೋಳಿಮಂಚಿ, ಸಿಂಗಮಂಚಿ ಇತ್ಯಾದಿ). ಇದು ಈಗಲೂ ಆಂಧ್ರದಲ್ಲಿ ಪ್ರಚಲಿತವಿರುವ ಪದ. ಆದ್ದರಿಂದ ಆಂಧ್ರಪ್ರದೇಶದಿಂದಲೂ ರೂವಾರಿಗಳು ವಲಸೆ ಬಂದಿರಬಹುದು. ಹೀಗಾಗಿ ಚಾಲುಕ್ಯ ಶಿಲ್ಪಗಳಲ್ಲಿ ಏಕಸ್ವಾಮ್ಯವಿರದೆ, ಸಂಕೀರ್ಣತೆ, ವೈವಿಧ್ಯಗಳು ಎರಕಗೊಂಡಿವೆ.
೨. ಬೃಹದಾಕಾರದ ಶಿಲ್ಪಗಳಲ್ಲಿ ರೂಪಸೌಂದರ್ಯದ ಜೊತೆಗೆ ತತ್ವಸೌಂದರ್ಯವು ಅಡಕವಾಗಿದೆ. ನಟರಾಜನ ವಿಗ್ರಹವು ತಿರೋಭಾವ, ಸೃಷ್ಟಿ, ಸ್ಥಿತಿ, ಲಯ ಮತ್ತು ಅನುಗ್ರಹ ಎಂಬ ಶಿವನ ಪಂಚಕೃತ್ಯಗಳನ್ನು ಸಂಕೇತಿಸುತ್ತದೆ. ಅರ್ಧನಾರೀಶ್ವರ ಶಿಲ್ಪವು ಶಿವ, ಶಕ್ತಿಯರು ಅಭಿನ್ನರು ಎಂದು ತಿಳಿಸುವಂತೆ ಸ್ತ್ರೀಪುರುಷರು ಸಮಾನರು ಎಂದು ಸೂಚಿಸುತ್ತದೆ. ಇಡಿ ಭೂಮಿತಾಯಿಯನ್ನೇ ಆಟಿಕೆಯಂತೆ ಹಿಡಿದಿರುವ ವರಾಹನು ಅದೆಷ್ಟು ಶಕ್ತಿಶಾಲಿ!  ಒಂದು ಪಾದದಿಂದ ಆಕಾಶವನ್ನು ಆವರಿಸಿದ ತ್ರಿವಿಕ್ರಮ ಸರ್ವವ್ಯಾಪಿ ಅಲ್ಲದೆ ಈ ಬೃಹತ್‌ಶಿಲ್ಪಗಳು ದೈವೀಶಕ್ತಿಯ ಅರಿವನ್ನುಂಟುಮಾಡುತ್ತವೆ.
೩. ಮಧ್ಯಮ ಗಾತ್ರದ ಶಿಲ್ಪಗಳು ಇನ್ನೊಂದು ಬಗೆಯದ್ದಾಗಿವೆ. ಈ ಶಿಲ್ಪಗಳಲ್ಲಿ ರಸಿಕ ದಂಪತಿಗಳು, ಸಾಲಭಂಜಿಕೆ, ಗಂಧರ್ವ ದಂಪತಿಗಳು ಮೂಡಿಬಂದಿದ್ದಾರೆ. ಇವರು ಲೌಕಿಕ ಜೀವನದ ಅನುಭವಗಳನ್ನು ಪ್ರತಿನಿಧಿಸುವಂತಿದ್ದಾರೆ. ಈ ಶಿಲ್ಪಗಳಲ್ಲಿ ಭಾವಸೌಂದರ್ಯ ಹೆಪ್ಪುಗಟ್ಟಿದೆ. ಬಾದಾಮಿಯ ಮಹಾವಿಷ್ಣುಗೃಹದ ಸಾಲಭಂಜಿಕೆಯನ್ನು ಉದಾಹರಿಸಬಹುದು. ಈ ಶಿಲ್ಪದಲ್ಲಿ ಚೆಲುವೆಯೊಬ್ಬಳು ಮರದ ಅಡಿಯಲ್ಲಿ ಮಂದಹಾಸದೊಂದಿಗೆ ನಿಂತಿರುವ ದೃಶ್ಯವಿದೆ. ಆ ಹಣ್ಣುಗಳು ಅದು ಮಾವಿನ ಮರ ಎಂಬುದನ್ನೂ, ವಸಂತ ಕಾಲ ಎಂಬುದನ್ನೂ ಸೂಚಿಸುತ್ತವೆ. ಆ ಹಣ್ಣುಗಳಿಗಾಗಿ ಎರಡು ಮಂಗಗಳು ಹಾತೊರೆಯುವುದನ್ನು ಶಿಲ್ಪಿ ಚಿತ್ರಿಸಿದ್ದಾನೆ. ಚೆಲುವೆಯೊಬ್ಬಳು ಹೀಗೆ ವಯ್ಯರದಿಂದ ತರುಣನ ಎದುರು ನಿಂತರೆ ಆತನ ಪಾಡು ಆ ಮಂಗಗಳ ಪಾಡು! ಹೀಗೆ ರೂವಾರಿಯು ಬಂಡೆಯಲ್ಲಿ ಭಾವವನ್ನು ತುಂಬಿದ್ದಾನೆ. ಈ ಶಿಲ್ಪಗಳು ಕರ್ನಾಟಕದ ಪ್ರಪ್ರಥಮ ಮದನಿಕಾಶಿಲ್ಪಗಳು.
೪. ವೈವಿಧ್ಯ ಚಾಲುಕ್ಯ ಶಿಲ್ಪಗಳಲ್ಲಿ ಕಂಡುಬರುವ ಇನ್ನೊಂದು ವೈಶಿಷ್ಟ್ಯವಾಗಿದೆ. ಒಂದೇ ಸನ್ನಿವೇಶವನ್ನು ವಿವಿಧ ರೀತಿಯಲ್ಲಿ ಕೆತ್ತನೆ ಮಾಡಲಾಗಿದೆ. ಬಾದಾಮಿಯ ಶಿವಗುಹೆಯ ಮಹಿಷಾಸುರ ಮರ್ದಿನಿ ಶಿಲ್ಪಕ್ಕಿಂತ ರಾವಣಫಡಿಯ (ಐಹೊಳೆ) ಮಹಿಷಾಸುರ ಮರ್ದಿನಿ ಮೂರ್ತಿಯು ವಿಭಿನ್ನವಾಗಿದೆ. ಹಾಗೆಯೆ ರಾಚನಿಕ ಮಂದಿರಗಳಲ್ಲಿ ಕೂಡ. ದುರ್ಗಗುಡಿಯ ಕೋಷ್ಟದಲ್ಲಿರುವ ದೇವಿ, ಪಟ್ಟದಕಲ್ಲಿನ ವಿರೂಪಾಕ್ಷಗುಡಿಯ ಉಪಗರ್ಭ ಗೃಹದ ದುರ್ಗಾಶಿಲ್ಪಗಳಲ್ಲಿ ಮೂಡಿಬಂದ ಅಭಿವ್ಯಕ್ತಿ ವ್ಯತ್ಯಾಸವು ಶಿಲ್ಪ ಬೆಳವಣಿಗೆಯನ್ನು ಗುರುತಿಸಲು ಸಹಾಯಕವಾಗಿದೆ. ಉದಾಹರಣೆಗೆ ಪ್ರಾರಂಭದ ಕಾಲದ ದುರ್ಗಾಮೂರ್ತಿಗಳಲ್ಲಿ ಅಸುರನು ಕೋಣದ ಮುಖದೊಂದಿಗೆ ಚಿತ್ರಿತನಾಗಿದ್ದರೆ ಅಂತಿಮ ಹಂತದ ಚಾಲುಕ್ಯ ಶಿಲ್ಪಗಳಲ್ಲಿ ಅಸುರನು ಕೋಡುಗಳಿರುವ ಮಾನವ ರೂಪದಲ್ಲಿದ್ದಾನೆ.
೫. ಕಥಾನಕ ಶಿಲ್ಪಗಳು ಕತೆ ಹೇಳುವ ಶಿಲ್ಪಗಳು. ದೇವಾಲಯಗಳು ಕೇವಲ ಧಾರ್ಮಿಕ ಆಚರಣೆಗಳ ಕೇಂದ್ರವಾಗಿರದೆ ಜನಸಾಮಾನ್ಯರಿಗೆ ಕಾವ್ಯ ಹಾಗೂ ಪುರಾಣದ ಕತೆಗಳನ್ನು ಶಿಲ್ಪಗಳ ಮೂಲಕ ನೆನಪಿಸುತ್ತ ನೀತಿಶಿಕ್ಷಣ ನೀಡುವ ಕೆಲಸವನ್ನು ಮಾಡಿವೆ. ಓದುಬರಹ ಬಾರದ ಸಾಮಾನ್ಯರು ಪುರಾಣ, ಪ್ರವಚನಗಳಲ್ಲಿ ಕೇಳಿ ತಿಳಿದ ಕತೆಗಳನ್ನು ಸ್ಮರಿಸಿಕೊಳ್ಳಲು ಈ ಶಿಲ್ಪಗಳು ನೆರವಾಗುತ್ತವೆ.
ಭಾರತದಲ್ಲಿ ಮೊದಲಬಾರಿಗೆ ಕಥಾನಕ ಶಿಲ್ಪಗಳನ್ನು ನಿರ್ಮಿಸಿದ ಖ್ಯಾತಿ ಬೌದ್ಧರಿಗೆ ಸಲ್ಲುತ್ತದೆ. ಕಲ್ಲುಗಳಲ್ಲಿ ರಾಮಾಯಣ, ಮಹಾಭಾರತ ಹಾಗೂ ಹಿಂದೂ ಪುರಾಣ ಕತೆಗಳನ್ನು ಕಂಡರಿಸಿದವರಲ್ಲಿ ಚಾಲುಕ್ಯ ಶಿಲ್ಪಿಗಳೇ ಮೊದಲಿಗರು. ಗುಹೆಗಳಲ್ಲಿ ಮತ್ತು ರಾಚನಿಕ ಮಂದಿರಗಳಾದ ಮೇಲಿನ ಶಿವಾಲಯ, ಮಹಾಕೂಟೇಶ್ವರ, ಪಾಪನಾಥ ಗುಡಿಗಳ ಕಂಬ, ಗೋಡೆಗಳ ಮೇಲೆ ಇವನ್ನು ಕೆತ್ತಲಾಗಿದೆ. ಪಂಚತಂತ್ರದ ನೀತಿಕತೆಗಳನ್ನು ಹೇಳುವ ಪಟ್ಟದಕಲ್ಲು, ಆಲಂಪುರದ ಶಿಲ್ಪಗಳು ಲೌಕಿಕ ಶಿಲ್ಪಗಳು.
೬. ಅಜಂತಾ ವರ್ಣಚಿತ್ರಗಳಲ್ಲಿ ಬುದ್ಧನು ಬೃಹದಾಕಾರದಲ್ಲಿ ವರ್ಣಿತನಾಗಿದ್ದರೆ ಆತನ ಶಿಷ್ಯರು ಗಾತ್ರದಲ್ಲಿ ತೀರ ಚಿಕ್ಕವರಾಗಿ ಚಿತ್ರಿತರಾಗಿದ್ದಾರೆ. ಇದು ದೇಹದ ವಾಸ್ತವಿಕ ಪ್ರಮಾಣ(Proportion) ವಲ್ಲ, ಬುದ್ಧನ ಆಂತರಿಕ ವ್ಯಕ್ತಿತ್ವದ ಎತ್ತರ. ಈ ಬಗೆಯ ‘ಪ್ರಾಧಾನ್ಯ’ವನ್ನು ಚಾಲುಕ್ಯ ಶಿಲ್ಪಗಳಲ್ಲಿ ಕಾಣುತ್ತೇವೆ. ಅರಸು ದಂಪತಿಗಳು ಇಲ್ಲವೆ ಸಾಲಭಂಜಿಕಾ ಶಿಲ್ಪಗಳಲ್ಲಿ ಸೇವಕರು ಹೀಗೆ ಕುಬ್ಜರಾಗಿ ಶಿಲ್ಪಿತರಾಗಿದ್ದಾರೆ.
೭. ಪುಟ್ಟಗಣಗಳ ಶಿಲ್ಪಪಟ್ಟಿಕೆಗಳು ಚಾಲುಕ್ಯ ಶಿಲ್ಪಕಲೆಯಲ್ಲಿ ವಿಶಿಷ್ಟ ಸ್ಥಾನ ಪಡೆದಿವೆ. ಇವು ಅಲೌಕಿಕ ಶಿಲ್ಪಗಳು. ಗುಹಾಲಯಗಳಲ್ಲಿ ಭವ್ಯಗಾತ್ರದ ಧಾರ್ಮಿಕ ದೇವಶಿಲ್ಪಗಳ ಕೆಳಭಾಗದಲ್ಲಿ, ಇಲ್ಲವೆ ರಾಚನಿಕ ದೇಗುಲದ ಅಧಿಷ್ಠಾನದ ಗಳ ಭಾಗದಲ್ಲಿ ಇವನ್ನು ಕೆತ್ತಲಾಗಿದೆ. ಸೈನಿಕರು, ಕುಸ್ತಿಪಟುಗಳು, ಸೇವಕರು, ಸಂಗೀತಗಾರರು, ಹಾವಾಡಿಗರು, ಗುರು ಶಿಷ್ಯರು ಮತ್ತು ಅವರ ಜೀವನದ ನಿತ್ಯ ಸನ್ನಿವೇಶಗಳು ಈ ಶಿಲ್ಪಗಳಿಗೆ ವಸ್ತುಗಳಾಗಿವೆ.
೮. ಸಂಯುಕ್ತ ಪ್ರತಿಮೆಗಳನ್ನು ಕಂಡರಿಸುವಲ್ಲಿ ಚಾಲುಕ್ಯ ರೂವಾರಿಗಳು ಒಲವು ತೋರಿದ್ದಾರೆ. ಅರ್ಧನಾರೀಶ್ವರ, ಹರಿಹರ ಭವ್ಯ ಶಿಲ್ಪಗಳಲ್ಲಿ ಎರಡು ಒಂದಾಗಿರುವಂತೆ ತೋರಿಸಿದ್ದಾರೆ. ಆನೆ, ನಂದಿಗಳ ಮುಖಗಳು ಒಂದೇ ಸಾಮಾನ್ಯಕೃತಿಯಲ್ಲಿವೆ. ಹೀಗೆಯೆ ಎರಡು ಮುಖಗಳೊಂದಿಗೆ ನಾಲ್ವರ ಚಿತ್ರಣ, ನಾಲ್ಕು ಕಾಲುಗಳೊಂದಿಗೆ ಮೂವರ ಶಿಲ್ಪಗಳನ್ನು ರೂಪಿಸುವಲ್ಲಿ ಕಲಾವಿದರ ನೈಪುಣ್ಯ ಹಾಗೂ ಮನೋವಿಲಾಸ ವ್ಯಕ್ತವಾಗಿವೆ. ಈ ಬಗೆಯ ಶಿಲ್ಪಗಳು ಚಾಲುಕ್ಯ ಕಲಾವಿದರ ಆವಿಷ್ಕಾರವೆನಿಸಿವೆ.
೯. ಪ್ರತಿಯೊಬ್ಬ ಕಲಾಕಾರನು ತನ್ನ ಎಡಬಲದ ಪರಿಸರದಿಂದ ಪ್ರಭಾವಿತನಾಗಿರುತ್ತಾನೆ. ಸಮಕಾಲೀನ ಜನಜೀವನವು ಆತನ ಕಲಾಕೃತಿಗಳಲ್ಲಿ ಪ್ರತಿಫಲನಗೊಳ್ಳುತ್ತದೆ. ಹೀಗಾಗಿ ಚಾಲುಕ್ಯರ ಶಿಲ್ಪಗಳಲ್ಲಿ ಅಂದಿನ ಉಡಿಗೆ ತೊಡಿಗೆ, ಕೇಶಾಲಂಕಾರ ವಿಧಗಳು, ಆಭರಣಗಳು, ಬಳಕೆ ವಸ್ತುಗಳು, ಶಯನ ಪೀಠೋಪಕರಣಗಳು, ಆಯುಧಗಳು, ಸಂಗೀತವಾದ್ಯಗಳು ಮತ್ತು ನಿತ್ಯ ಜೀವನದ ಸುಖದುಃಖದ ಸನ್ನಿವೇಶಗಳು ಚಿತ್ರಿತವಾಗಿದ್ದು ಚಾಲುಕ್ಯರ ಕಾಲದ ಸಂಸ್ಕೃತಿಯನ್ನು ಪರಿಚಯಿಸುತ್ತವೆ.
ಬಗೆಬಗೆಯ ಹೂಬಳ್ಳಿಗಳು, ಜಲಚರ ಭೂಚರ ಪ್ರಾಣಿಗಳು, ಪಕ್ಷಿಸಂಕುಲಗಳು ಕಂಬಗಳನ್ನು, ಬಾಗಿಲುವಾಡಗಳನ್ನು, ಛತ್ತನ್ನು ಅಲಂಕರಿಸಿವೆ. ಇಷ್ಟು ಮಾತ್ರವಲ್ಲದೆ ವರ್ತುಲಗಳು, ಅರ್ಧ ವರ್ತುಲಗಳು, ತ್ರಿಕೋನಗಳು  ಚೌಕೋನ ಮೊದಲಾದ ಜ್ಯಾಮಿತಿ ನಕ್ಷೆಗಳು, ಅಸಂಖ್ಯ ಪುಷ್ಪ ನಕ್ಷೆಗಳು ಈ ರೂವಾರಿಗಳ ಅಗಾಧ ಕಲ್ಪನಾ ಶಕ್ತಿಯನ್ನು ಪರಿಚಯಿಸುತ್ತವೆ.
ಸ್ಥಪತಿಗಳು, ರೂವಾರಿಗಳು
ಶಾಸನೋಕ್ತ ಚಾಲುಕ್ಯ ಸ್ಥಪತಿಗಳಲ್ಲಿ ಆರ್ಯಮಂಚಿ ಉಪಾಧ್ಯಾಯನು ಮೊದಲಿಗ. ಈತ ಬಾದಾಮಿಯ ಬಂಡೆಯೊಂದರ ಮೇಲೆ ಮತ್ತೊಂದು ಬಂಡೆಯಂತೆ ಕಾಣುವ ಮಾಲೆಗಿತ್ತಿ ಶಿವಾಲಯವನ್ನು ನಿಲ್ಲಿಸಿದ್ದಾನೆ. ನರಸೊಬ್ಬನು ಐಹೊಳೆಯ ಪ್ರಸಿದ್ಧ ಸೂತ್ರಧಾರಿ. ಈತನು ಶಿಲ್ಪಿಯೂ ಆಗಿದ್ದನು. ಹುಚ್ಚಪ್ಪಯ್ಯನ ಗುಡಿ ಈತನ ರಚನೆ. ಅಲ್ಲಿಯ ಶಾಸನವೊಂದು ನರಸೊಬ್ಬನಂತಹ ಸೂತ್ರಧಾರಿ ಹಿಂದೆ ಇರಲಿಲ್ಲ, ಮುಂದೆಯೂ ಇರಲಾರ ಎಂಬ ಹೊಗಳಿಕೆಯ ಮಾತನ್ನು ಹೇಳಿದೆ. ಆದರೆ ನಂತರ ಬಂದ ಸರ್ವಸಿದ್ದಿ ಆಚಾರಿ, ಗುಂಡ ಅನಿವಾರಿತಾಚಾರಿ ಮತ್ತು ರೇವಡಿ ಓವಜ್ಜ ಎಂಬುವರು ಪಟ್ಟದಕಲ್ಲಿನಲ್ಲಿ ಅತ್ಯದ್ಭುತ ರಾಚನಿಕ ಮಂದಿರಗಳನ್ನು ಸೃಷ್ಟಿಸಿದರು. ಅರಸರು ಇವರಿಗೆ ಬಿರುದು ನೀಡಿ ಗೌರವಿಸಿದರು.
ನೂರಾರು ಶಿಲ್ಪಿಗಳು ಬಾದಾಮಿ, ಐಹೊಳೆ, ಪಟ್ಟದಕಲ್ಲು, ಮಹಾಕೂಟಗಳಲ್ಲಿ ಸಾವಿರಾರು ಶಿಲ್ಪಗಳನ್ನು ರಚಿಸಿದ್ದಾರೆ. ನೆಲವರ್ಕಿ, ಪಾಕ, ಬಲದೇವ, ಆದಿತ್ಯ, ಚೆಂಗಮ್ಮ, ಪುಲ್ಲಪ್ಪ ಮೊದಲಾದವರು ಪ್ರಖ್ಯಾತ ಶಾಸನೋಕ್ತ ಶಿಲ್ಪಿಗಳು.
ಬಾದಾಮಿಯ ಸ್ಮಾರಕಗಳು
ಕ್ರಿ.ಶ. ೫೪೩ರಲ್ಲಿ ಒಂದನೆಯ ಪುಲಿಕೇಶಿಯು ಅಭೇದ್ಯವಾದ ಕೋಟೆಯನ್ನು ನಿರ್ಮಿಸುವುದರ ಮೂಲಕ ಬಾದಾಮಿಯಲ್ಲಿ ವಾಸ್ತುಚಟುವಟಿಕೆಗಳು ತೀವ್ರಗೊಂಡವು. ಗುಹಾ ದೇವಾಲಯಗಳ ನಿರ್ಮಾಣ ಕಾರ್ಯವನ್ನು ಕೈಗೆತ್ತಿಕೊಳ್ಳಲಾಯಿತು. ಚಾಲುಕ್ಯರು ಪೌರಾಣಿಕ ಮತ್ತು ಧಾರ್ಮಿಕ ತತ್ವಗಳ ಪ್ರಚಾರಕ್ಕೆ ಮುಂದಾದರು. ಹೀಗೆ ಅವರು ವೈದಿಕ ಮತ್ತು ಭಾಗವತ ಸಂಸ್ಕೃತಿಯನ್ನು ಪ್ರಸಾರ ಮಾಡಿದರೂ ಅಂಧಾಭಿಮಾನಿಗಳಾಗಿರಲಿಲ್ಲ. ಉಳಿದ ಮತೀಯರಿಗೆ ಧಾರ್ಮಿಕ ಸ್ವಾತಂತ್ರ್ಯ ವಿದ್ದಿತು. ಧರ್ಮ ಸಹಿಷ್ಣುತೆಯನ್ನು ತೋರಿದ ಹೃದಯ ವೈಶಾಲ್ಯ ಚಾಲುಕ್ಯರದು.
ಇವರ ವಾಸ್ತು ನಿರ್ಮಿತಿಗಳನ್ನು ಎರಡು ಹಂತಗಳಲ್ಲಿ ಗುರುತಿಸಬಹುದು. ಮೊದಲ ಹಂತದ ನಿರ್ಮಾಣಗಳು ಕ್ರಿ.ಶ. ೫೪೦ರ ಅವಧಿಯಿಂದ ಪ್ರಾರಂಭವಾಗಿ ಇಮ್ಮಡಿ ಪುಲಕೇಶಿಯ ಅಂತ್ಯದವರೆಗೆ ರೂಪಗೊಂಡವು. ಈ ಹಂತದ ಪ್ರಧಾನ ವಾಸ್ತು ರಚನೆಗಳೆಂದರೆ ಗುಹಾ ದೇವಾಲಯಗಳು. ಇವುಗಳ ಜೊತೆಗೆ ಕೆಲವು ರಾಚನಿಕ ಮಂದಿರಗಳೂ ವಾತಾಪಿ(ಬಾದಾಮಿ)ಯ ಚೆಲುವನ್ನು ಹೆಚ್ಚಿಸಿದವು. ಎರಡನೆಯ ಹಂತದಲ್ಲಿ (ಕ್ರಿ.ಶ. ೬೫೫ರಿಂದ ೭೫೭) ವಾಸ್ತು ಚಟುವಟಿಕೆಗಳು ಮುಖ್ಯವಾಗಿ ಮಂದಿರ ನಿರ್ಮಾಣಕ್ಕೆ ಸೀಮಿತವಾದವು. ಬೃಹತ್ ಪ್ರಮಾಣದಲ್ಲಿ ಗುಡಿಕಟ್ಟುವ ಕಾರ್ಯವು ಮಹಾಕೂಟ, ಐಹೊಳೆ, ಪಟ್ಟದಕಲ್ಲು, ಆಲಂಪುರಗಳಲ್ಲಿ ನಡೆಯಿತು. ಪಟ್ಟದಕಲ್ಲಿನ ದೇವಾಲಯಗಳು ವಿಶ್ವಪರಂಪರೆಯ ಸ್ಮಾರಕಗಳೆನಿಸಿವೆ.
ಅ. ಗುಹಾದೇವಾಲಯಗಳು
ಬಾದಾಮಿಯ ಗುಹಾದೇವಾಲಯಗಳನ್ನು ಸ್ಥಳೀಯರು ಮೇಣಬಸದಿಗಳೆನ್ನುತ್ತಾರೆ. ಇವು ನೆಲದ ಮಟ್ಟಕ್ಕಿಂತ ಹೆಚ್ಚು ಎತ್ತರದಲ್ಲಿರುವುದರಿಂದ ಮೇಲಿನ (ಮೇಗಣ) ಬಸದಿಗಳೆನಿಸಿರಬೇಕು. ಮೇಗಣ ಬಸದಿಗಳು ಮೇಣಬಸದಿಗಳಾಗಿವೆ. ಬಾದಾಮಿಯ ದಕ್ಷಿಣಭಾಗದಲ್ಲಿರುವ ಬೆಟ್ಟವನ್ನು ರಣಮಂಡಲ ಎನ್ನಲಾಗುತ್ತದೆ. ಈ ಕಲ್ಬೆಟ್ಟದಲ್ಲಿ ನಾಲ್ಕು ಗುಹಾದೇವಾಲಯ (ಮೇಣಬಸದಿ)ಗಳನ್ನು ಕೊರೆದು ಮಾಡಲಾಗಿದೆ. ಇವುಗಳಲ್ಲಿ ಒಂದನೆಯದು ಶೈವ, ಮುಂದಿನವೆರಡು ವೈಷ್ಣವ, ಕೊನೆಯದು ಜಿನಾಲಯ. ಪ್ರಾಯಶಃ ಕಾಲಾನುಕ್ರಮದಲ್ಲಿ ಶೈವಗುಹೆ ಅತಿ ಪ್ರಾಚೀನವಾದುದು. ಜಿನಾಲಯ ಕೊನೆಯ ರಚನೆ.
ಶೈವಗುಹೆ
ಮೊದಲನೆಯ ಗುಹಾಲಯದಲ್ಲಿ ಮೊಗಸಾಲೆ, ಸಭಾಮಂಟಪ ಹಾಗೂ ಗರ್ಭಗೃಹಗಳ ಜೊತೆಗೆ ಪಶ್ಚಿಮ ಗೋಡೆಯಲ್ಲಿ ಚಿಕ್ಕದಾದ ಗುಹೆಯನ್ನು ಕೊರೆಯಲಾಗಿದೆ. ಈ ಉಪಗುಹೆಗೆ ಹೊಂದಿಕೊಂಡ ಗೋಡೆಯ ಮೇಲೆ ನಟರಾಜ(ಮಹಾನಟ)ನ ಅಪೂರ್ವ ಶಿಲ್ಪವಿದೆ. ಸಂದರ್ಶಕರನ್ನು ದೂರದಿಂದಲೇ ತನ್ನತ್ತ ಸೆಳೆಯುವ ಚೆಲುವು ಇದರದ್ದು. ಸಹಜ ಮಾನವಾ ಕೃತಿಯ ಈ ನಟರಾಜನು ೧೮ ಕೈಗಳಿಂದ ಶೋಭಿತನಾಗಿದ್ದು ಅವು ವಿಭಿನ್ನ ಚಲನೆ (ಕರಣ)ಗಳನ್ನು ಸೂಚಿಸುತ್ತವೆ. ಸರ್ಪ, ಪಾಶ, ವೀಣೆ, ತ್ರಿಶೂಲ ಮೊದಲಾದವುಗಳನ್ನು ಹಿಡಿದುಕೊಂಡು ಶಿವನು ನಾಟ್ಯ ನಿರತನಾಗಿದ್ದಾನೆ.
ತಾತ್ವಿಕವಾಗಿ ನಟರಾಜನ ನೃತ್ಯವು ಆತನ ಐದು ಕೃತ್ಯಗಳನ್ನು ಸಂಕೇತಿಸುತ್ತದೆ. ಸೃಷ್ಟಿ (ಹುಟ್ಟು, ಬೆಳವಣಿಗೆ), ಸ್ಥಿತಿ(ರಕ್ಷಣೆ), ಸಂಹಾರ(ಲಯ), ತಿರೋಭಾವ (ವಿಶ್ರಾಂತಿ) ಮತ್ತು ಅನುಗ್ರಹ (ಮುಕ್ತಿ) ಇವೇ ಶಿವನ ಪಂಚಕೃತ್ಯಗಳು. ಇವು ಪ್ರತ್ಯೇಕವಾಗಿ, ಕ್ರಮವಾಗಿ ಬ್ರಹ್ಮ, ವಿಷ್ಣು, ರುದ್ರ, ಮಹೇಶ್ವರ ಮತ್ತು ಸದಾಶಿವರ ಕ್ರಿಯೆಗಳೆಂದು ಹೇಳಲಾಗುತ್ತದೆ.
ಮೊದಲನೆಯ ಗುಹಾಲಯದ ಮುಖಮಂಟಪದಲ್ಲಿಯ ಎರಡು ಪ್ರಧಾನ ಶಿಲ್ಪಗಳೆಂದರೆ ಹರಿಹರ ಮತ್ತು ಅರ್ಧನಾರೀಶ್ವರ.
ಹರಿಹರ ವಿಗ್ರಹವು ಪೂರ್ವದ ಗೋಡೆಯನ್ನೆಲ್ಲ ಆವರಿಸಿದೆ. ಹರಿಹರನ ಬಲ ಅರ್ಧಭಾಗವು ಶಿವನದಾದರೆ, ಎಡ ಅರ್ಧವು ವಿಷ್ಣುವಿನದು. ಶಿವನ ಹತ್ತಿರ ಪಾರ್ವತಿ, ವಿಷ್ಣುವಿನ ಹತ್ತಿರ ಲಕ್ಷ್ಮಿ ವಸ್ತ್ರಾಭರಣಗಳಿಂದ ಅಲಂಕೃತರಾಗಿ ನಿಂತಿದ್ದಾರೆ. ಈ ಎರಡೂ ಶಿಲ್ಪಗಳಲ್ಲಿಯ ನಿಲುವು, ಮೈಮಣಿತಗಳಲ್ಲಿ ಸಾಮ್ಯಗಳಿರುವುದೊಂದು ವಿಶೇಷ ಸಂಗತಿ. ಶಿವ ಹಾಗೂ ವಿಷ್ಣು ಅಭಿನ್ನರು. ಅವರಲ್ಲಿ ಭೇದವಿಲ್ಲವೆಂದು ಸಾರುವ ಉದ್ದೇಶ ಈ ಸಂಯುಕ್ತ ಪ್ರತಿಮೆಯ ತಾತ್ವಿಕ ಹಿನ್ನೆಲೆ. ಈ ಬೃಹತ್ ಶಿಲ್ಪವು ಗಣಗಳಿರುವ ಪಟ್ಟಿಕೆಯ ಮೇಲೆ ನಿಂತಿರುವಂತೆ ರಚಿಸಲಾಗಿದೆ. ಗಣ ಸಮೂಹದಲ್ಲಿ ಸಂಗೀತಕಾರರು, ನರ್ತಕರು ಒಡಮೂಡಿದ್ದಾರೆ.
ಅರ್ಧನಾರೀಶ್ವರ ಶಿಲ್ಪವು ಈ ಗುಹಾಲಯದ ಇನ್ನೊಂದು ಉತ್ಕೃಷ್ಟ ಕಲಾಕೃತಿ. ಇದೂ ಕೂಡ ಒಂದು ಸಂಯುಕ್ತ ಪ್ರತಿಮೆ. ಬಲ ಅರ್ಧಭಾಗ ಶಿವನದಾದರೆ ಎಡ ಅರ್ಧ ಪಾರ್ವತಿಯದು. ವಾಹನ ನಂದಿ, ಭಕ್ತ ಭೃಂಗಿ, ಸೇವಕಿ ಜೊತೆಗಿದ್ದಾರೆ. ವಿಶಿಷ್ಟ ಕೇಶಾಲಂಕಾರ, ಆಭರಣಗಳಿಂದ ಪಾರ್ವತಿ ಹಾಗೂ ಸೇವಕಿಯರ ಶಿಲ್ಪಗಳು ಚಿತ್ತಾಕರ್ಷಕವಾಗಿವೆ. ಪ್ರಮಾಣ ಹಾಗೂ ಸಂಯೋಜನೆಯ ದೃಷ್ಟಿಯಿಂದ ಕಲಾತ್ಮಕ ಶಿಲ್ಪವಿದು. ತಾತ್ವಿಕವಾಗಿ ಶಿವ ಮತ್ತು ಶಕ್ತಿ ಇವರೀರ್ವರ ಏಕತೆಯನ್ನು ಇದು ಸಮರ್ಥಿಸುತ್ತದೆ. ಶಿವಪಾರ್ವತಿಯರು ಕೂಡಿಯೇ ವೀಣೆಯನ್ನು ನುಡಿಸುತ್ತಿರುವಂತೆ ಈ ವಿಗ್ರಹವನ್ನು ಕಂಡರಿಸಲಾಗಿದೆ. ವೀಣೆಯನ್ನು ನುಡಿಸುವ ಒಂದು ಕೈ ಶಿವನದಾದರೆ ಇನ್ನೊಂದು ಪಾರ್ವತಿಯದು. ಗಂಡು, ಹೆಣ್ಣಿನ ಬಾಳಸ್ವರಗಳು ಪೂರಕವಾಗಿದ್ದರೆ ಮಾತ್ರ ಬಾಳಸಂಗೀತ ಸುಮಧುರವಾಗಿರುತ್ತದೆ ಎಂದು ಸೂಚಿಸುವಂತಿದೆ.
ಶೈವಗುಹೆಯ ಪಶ್ಚಿಮಕ್ಕಿರುವ ಉಪಗುಹೆ ಮಹಿಷಮರ್ದಿನಿಯದು. ಮಹಿಷನು ಕೋಣನ ರೂಪದಲ್ಲಿರುವ ರಾಕ್ಷಸ. ಇವನು ಅಹಂಕಾರಿ. ಈತನ ಅಹಂಕಾರವನ್ನು ನಾಶ ಮಾಡಿದುದನ್ನು ಈ ಶಿಲ್ಪವು ಚಿತ್ರಿಸುತ್ತದೆ. ಚತುರ್ಭುಜೆಯಾಗಿರುವ ದೇವಿಯು ಕೇವಲ ಎರಡು ಕೈಗಳನ್ನು ಮಾತ್ರ ಪ್ರಯೋಗಿಸಿ ಅನಾಯಾಸವಾಗಿ, ನಗುಮೊಗದಿಂದ, ನಾಟ್ಯ ಭಂಗಿಯಲ್ಲಿರುವಂತೆ ಲೀಲಾ ಜಾಲವಾಗಿ ಮಹಿಷನ ವಧೆ ಮಾಡುತ್ತಿದ್ದಾಳೆ. ಅವಳ ಶಕ್ತಿ ಅಪಾರವಾದುದನ್ನು ಈ ಶಿಲ್ಪವು ತಿಳಿಸುತ್ತದೆ.
ಈ ಉಪಗುಹೆಯ ಉತ್ತರಗೋಡೆಯಲ್ಲಿ ಗಣಪತಿಯ ಮೂರ್ತಿ ಇದೆ. ಈತನು ವಿದ್ಯಾದೇವತೆ. ಆತನ ತಲೆಯ ಮೇಲೆ ಕಮಲದ ಕೆತ್ತನೆ ಇದೆ. ಇದು ಸಹಸ್ರಾರು ಕಮಲ (ಯೋಗ ಚಕ್ರ)ದ ಸಂಕೇತ. ದಕ್ಷಿಣಗೋಡೆಯಲ್ಲಿ ನವಿಲಿನ ಮೇಲೆ ಕುಳಿತು ಹೊರಟಿರುವ ಕಾರ್ತಿಕೇಯನನ್ನು ಕಂಡರಿಸಲಾಗಿದೆ. ಒಟ್ಟಾರೆ ಈ ಉಪಗುಹೆಯಲ್ಲಿ ಶಿವನ ಪರಿವಾರವಿದೆ.
ಶೈವಗುಹೆಯ ಮೊಗಸಾಲೆಯ ಛತ್ತಿನಲ್ಲಿರುವ ಐದು ಹೆಡೆಗಳಿರುವ ನಾಗರಾಜ, ವಿದ್ಯಾಧರ ದಂಪತಿಗಳು, ದ್ವಾರಪಾಲಕರ ಕೆಳಗೆ ಇರುವ ಗಜವೃಷಭ ಶಿಲ್ಪಗಳು ಸಹೃದಯನಿಗೆ ಮುದ ನೀಡುವ ಮೂರ್ತಿಗಳಾಗಿವೆ.
ವೈಷ್ಣವ ಗುಹೆ
ಶೈವಗುಹೆಯ ಪೂರ್ವದ ಕಡೆಗೆ ಇರುವ ಮೆಟ್ಟಿಲುಗಳನ್ನು ಹತ್ತಿ ಸಾಗಿದರೆ ಎರಡನೆಯ ಗುಹೆ ಕಣ್ಣಿಗೆ ಬೀಳುತ್ತದೆ. ಇದು ವೈಷ್ಣವ ಗುಹೆ. ಗಾತ್ರ, ಆಕಾರದಲ್ಲಿ ಶೈವ ಗುಹೆಗಿಂತ ಚಿಕ್ಕದು. ಗುಹೆಯ ಅಧಿಷ್ಠಾನದ ಗಣಶಿಲ್ಪಗಳು ಹೆಚ್ಚು ನಿಚ್ಚಳವಾಗಿ ಉಳಿದುಕೊಂಡಿವೆ. ಸವಕಳಿಗೆ ಸಿಲುಕಿಲ್ಲ. ಆದ್ದರಿಂದ ಗುಹೆಯ ಅಂದ ಹೆಚ್ಚಿದೆ.
ವಾಡಿಕೆಯಂತೆ ಮೊಗಸಾಲೆಯ ಗೋಡೆಗಳಲ್ಲಿ ಬೃಹದಾಕಾರದ ಶಿಲ್ಪಗಳನ್ನು ಕೆತ್ತಲಾಗಿದೆ. ಪೂರ್ವದ ಗೋಡೆಯಲ್ಲಿ ಭೂವರಾಹನ ಭವ್ಯ ಮೂರ್ತಿ ಇದೆ. ಇದರ ಕೆಳಭಾಗದಲ್ಲಿ ಗಣಗಳ ಪಟ್ಟಿಕೆ ಕೆತ್ತನೆಗೊಂಡಿದೆ. ಚಾಲುಕ್ಯಶಿಲ್ಪ ಸಂಪ್ರದಾಯದ ಸಾಮಾನ್ಯ ಅಂಶವಿದು. ಚಾಲುಕ್ಯ ಅರಸರು ವರಾಹ ರೂಪವನ್ನು ತಮ್ಮ ರಾಜಲಾಂಛನವನ್ನಾಗಿ ಸ್ವೀಕರಿಸಿದರು. ವರಾಹನಂತೆ ತಾವೂ ಭೂರಕ್ಷಕರು ಎಂಬ ನಿಲುವನ್ನು ಅವರು ತಳೆದಿದ್ದರು. ಚಿನ್ನದ ನಾಣ್ಯಗಳ ಮೇಲೆ ವರಾಹದ ಮುದ್ರೆ ಇರುತ್ತಿತ್ತು. ಅವು ವರಹಗಳೆನಿಸಿದವು. ವಿಜಯನಗರ ಅರಸರೂ ಈ ಸಂಪ್ರದಾಯವನ್ನು ಮುಂದುವರೆಸಿದರು.
ಈ ಗುಹೆಯಲ್ಲಿ ಭೂವರಾಹನು ಚತುರ್ಭುಜನಾಗಿದ್ದು ಎಡಗೈಯಲ್ಲಿ ಭೂದೇವಿಯನ್ನು ಎತ್ತಿ ಹಿಡಿದಂತೆ ತೋರಿಸಲಾಗಿದೆ. ವರಾಹನು ಪ್ರತ್ಯಾಲೀಢ ಭಂಗಿಯಲ್ಲಿದ್ದಾನೆ. ಮೂಲೆಯಲ್ಲಿ ನಾಗದಂಪತಿಗಳನ್ನು ಶಿಲ್ಪಿಸಲಾಗಿದೆ. ವರಾಹ ಮೂರ್ತಿಯು ಬಗೆ ಬಗೆಯ ಆಭರಣಗಳಿಂದ ಅಲಂಕೃತವಾಗಿದೆ. ಮೇಲ್ಭಾಗದ ಮೂಲೆಗಳಲ್ಲಿ ವಿದ್ಯಾಧರರು ಕೆತ್ತನೆಗೊಂಡಿದ್ದರಿಂದ ಶಿಲ್ಪ ಸಂಯೋಜನೆ ಪೂರ್ಣಗೊಂಡಿದೆ.
ಪಶ್ಚಿಮ ಗೋಡೆಯಲ್ಲಿ ವಿಷ್ಣುವಿನ ಇನ್ನೊಂದು ಅವತಾರದ ಚಿತ್ರಣವಿದೆ. ವಾಮನಾವತಾರದ ಕತೆ ಹೇಳುವ ಇದು ಒಂದು ಕಥಾನಕ ಶಿಲ್ಪವಾಗಿ ಮೂಡಿಬಂದಿದೆ. ತ್ರಿವಿಕ್ರಮನು ಆಕಾಶದತ್ತ ಕಾಲು ಚಾಚಿದ್ದು ಅದರ ಕೆಳಗಿರುವ ಶಿಲ್ಪಗಳು ಪೂರ್ವದ ಕತೆಯನ್ನು ನೆನಪಿಸುತ್ತವೆ. ವಿಷ್ಣು ಕುಬ್ಜ ವಿಪ್ರನಾಗಿ ನಿಂತಿದ್ದಾನೆ. ಆತನ ಎದುರು ಬಲಿ ಚಕ್ರವರ್ತಿಯ ಗುರುಗಳಾದ ಶುಕ್ರಾಚಾರ್ಯರು ಅರ್ಘ್ಯ ನೀಡುತ್ತಿದ್ದಾರೆ. ತನ್ನ ಪರಿವಾರದೊಂದಿಗೆ ಬಲಿಯು ಗುರುಗಳ ಸಮ್ಮುಖದಲ್ಲಿ ಕುಬ್ಜ ಬ್ರಾಹ್ಮಣನಿಗೆ ಮೂರು ಹೆಜ್ಜೆಗಳ ದಾನವನ್ನು ನೀಡುತ್ತಿದ್ದಾನೆ.
ಬಲಿಯು ದಾನಗೈಯ್ಯುತ್ತಲೆ ವಿಷ್ಣು ವಿರಾಟರೂಪವನ್ನು ತಳೆದು ಒಂದು ಪಾದದಿಂದ ಭೂಮಿಯನ್ನು, ಇನ್ನೊಂದು ಪಾದದಿಂದ ಆಕಾಶವನ್ನೆಲ್ಲ ಆವರಿಸಿದುದನ್ನು ಇಲ್ಲಿ ಸಾಂಕೇತಿಕವಾಗಿ ತೋರಿಸಲಾಗಿದೆ. ತ್ರಿವಿಕ್ರಮನು ತನ್ನ ಏಳು ಕೈಗಳಲ್ಲಿ ಶಂಖ, ಚಕ್ರ, ಗದೆ, ಬಾಣ, ಢಾಲು, ಖಡ್ಗ, ಬಿಲ್ಲುಗಳನ್ನು ಹಿಡಿದುಕೊಂಡು ಘೋರ ರೂಪ ತಾಳಿದ್ದಾನೆ. ಇನ್ನೊಂದು ಕೈ ಆಕಾಶದತ್ತ ಬೆರಳು ಚಾಚಿದೆ. ಇಡೀ ಆಕಾಶವನ್ನು ಆವರಿಸಿದ್ದೇನೆ. ಮೂರನೆಯ ಹೆಜ್ಜೆಗೆ ಸ್ಥಳವೆಲ್ಲಿ ಎಂದು ಅದು ಪ್ರಶ್ನಿಸುವಂತಿದೆ. ಇದೊಂದು, ರೂವಾರಿಯ ಸುಂದರ ಕಲ್ಪನೆಯಾಗಿದೆ.
ಈ ಗುಹೆಯ ಮೊಗಸಾಲೆಯ ತೊಲೆಗಳ ಮೇಲೆ ಕಥಾನಕ ಶಿಲ್ಪಗಳ ಪಟ್ಟಿಕೆಗಳಿವೆ. ಇವು ಕೃಷ್ಣ ಚರಿತೆ, ಕೃಷ್ಣ ಲೀಲೆಗಳಿಗೆ ಸಂಬಂಧಿಸಿದವುಗಳು. ಭಾಗವತ ಕತೆಗಳನ್ನು ಮೊದಲಬಾರಿಗೆ ಕಲ್ಲಿನಲ್ಲಿ ಕೆತ್ತಿದ ಖ್ಯಾತಿ ಚಾಲುಕ್ಯ ಶಿಲ್ಪಗಳಿಗೆ ಸಲ್ಲುತ್ತದೆ. ಮೊಗಸಾಲೆಯ ಛತ್ತು ಸ್ವಸ್ತಿಕ ಮತ್ತು ಮತ್ಸ್ಯ ಚಕ್ರಗಳಿಂದ ಅಲಂಕೃತವಾಗಿದೆ. ಇಡಿ ಗುಹೆಯು ವರ್ಣರಂಜಿತವಾಗಿತ್ತು. ಅಲ್ಲಲ್ಲಿ ಗೋಚರಿಸುವ ಬಣ್ಣದ ಅವಶೇಷಗಳು ಇದನ್ನು ಸಮರ್ಥಿಸುತ್ತವೆ.
ನೈಸರ್ಗಿಕ ಗುಹೆ
ಎರಡನೆಯ ಗುಹಾಲಯದಿಂದ ಪೂರ್ವಕ್ಕೆ ಹತ್ತಿರದಲ್ಲಿ ಒಂದು ಸ್ವಾಭಾವಿಕ ಗುಹೆ ಗೋಚರಿಸುತ್ತದೆ. ಈ ನೈಸರ್ಗಿಕ ಗುಹೆಯ ಪೂರ್ವದ ಗೋಡೆಯಲ್ಲಿ ಬಹಳಷ್ಟು ಹಾಳಾಗಿರುವ ಶಿಲ್ಪವೊಂದಿದೆ. ಇದು ಪದ್ಮಪಾಣಿ ಬುದ್ಧನದು ಎಂದು ಗುರುತಿಸಲಾಗಿದೆ. ಬಾದಾಮಿಯಲ್ಲಿ ಸಿಗುವ ಬೌದ್ಧ ಶಿಲ್ಪ ಇದೊಂದೇ.
ಬಾದಾಮಿ ಚಾಲುಕ್ಯರು : ೨. ಮಲಪ್ರಭೆಯ ಮಡಿಲು
ಬಾದಾಮಿ ಪರಿಸರವು ದೇವ ನಿರ್ಮಿತ ನೈಸರ್ಗಿಕ ಚೆಲವು, ಮಾನವ ನಿರ್ಮಿತ ವಾಸ್ತುಶಿಲ್ಪಗಳ ಬೆಡಗು ಬೆಸಗೊಂಡು ಭವ್ಯವಾದ ಕಲಾಕ್ಷೇತ್ರವೆನಿಸಿದೆ. ಹಲವು ಧರ್ಮ, ಮತ, ಪಂಥಗಳಿಗೆ ಆಸರೆ ನೀಡಿದ ಧರ್ಮಕ್ಷೇತ್ರವೂ ಹೌದು. ಪುರಾಣ ಪ್ರಸಿದ್ಧ ಹಾಗೂ ಇತಿಹಾಸ ಪ್ರಸಿದ್ಧ ಬಾದಾಮಿ, ಮಹಾಕೂಟ, ಐಹೊಳೆ, ಪಟ್ಟದಕಲ್ಲುಗಳು ಬಾಗಲಕೋಟೆ ಜಿಲ್ಲೆಯ ಸಾಂಸ್ಕೃತಿಕ ಜೀವನಾಡಿಯಾಗಿವೆ. ಮಲಪ್ರಭೆ ಇವಕ್ಕೆ ಜೀವ ನೀಡಿದ ಜಲಧಾರೆ. ಈ ನದಿಯು ನಿರ್ಮಿಸಿದ ಸುಮಾರು ೨೫ ಕಿ.ಮೀ. ಉದ್ದದ ಮತ್ತು ಐದಾರು ಕಿಲೋಮೀಟರ್ ಅಗಲದ ಭೂಪ್ರದೇಶವು ಸಮೃದ್ಧವಾದ ಕಲಾ ಪೈರನ್ನು ಬೆಳೆಯಿತು. ಈ ಪ್ರದೇಶವು ಮರಳುಗಲ್ಲಿನ ಭವ್ಯ ಬಂಡೆಗಳ ಶ್ರೇಣಿಗಳಿಂದ ಸುತ್ತುವರೆಯಲ್ಪಟ್ಟು ಕಲಾಕೃತಿಗೆ ಬೇಕಾದ ಶಿಲೆಯನ್ನು ಹೇರಳವಾಗಿ ಒದಗಿಸಿತು.
ಕರ್ನಾಟಕದ ರಾಜಕೀಯ, ಆರ್ಥಿಕ, ಧಾರ್ಮಿಕ ಹಾಗೂ ಕಲಾ ಬೆಳವಣಿಗೆಯಲ್ಲಿ ಮಲಪ್ರಭಾ ನದಿಯು ಮಹತ್ವದ ಪಾತ್ರ ವಹಿಸಿದೆ. ಲಕ್ಷಾಂತರ ವರ್ಷಗಳ ಹಿಂದೆ ಹಳೆಯ ಶಿಲಾಯುಗದ ಮಾನವನು ಈ ನದಿಯ ತೀರದಲ್ಲಿ ನೆಲೆ ಕಂಡ. ಮಲಪ್ರಭೆಯ ಬಯಲಿನಲ್ಲಿ ದೊರೆಯುತ್ತಿದ್ದ ಮರಳುಕಲ್ಲಿನ ಗಟ್ಟಿಗಳಿಂದ ಆದಿಮಾನವನು ಶಿಲಾ ಉಪಕರಣಗಳನ್ನು ತಯಾರಿಸಿ ಗೆಡ್ಡೆಗೆಣಸುಗಳನ್ನು ಅಗೆಯಲು, ಪ್ರಾಣಿಗಳನ್ನು ಕೊಲ್ಲಲು, ಅವುಗಳ ಎಲಬುಗಳಿಂದ ಮಾಂಸವನ್ನು ಕೀಳಲು ಬಳಸುತ್ತಿದ್ದ. ಈ ನದಿಯ ಪರಿಸರದಲ್ಲಿ ದೊರೆತ ಪ್ರಾಚೀನತಮ ಕಲ್ಲಿನ ಆಯುಧಗಳು ಕನಿಷ್ಟ ಸುಮಾರು ಮೂರು ಲಕ್ಷ ವರ್ಷ ಹಿಂದಿನವು. ಬಾದಾಮಿಯ ಸಾಬರ ಫಡಿಯಲ್ಲಿ ಈ ಬಗೆಯ ಆಯುಧಗಳು ದೊರೆತಿವೆ. ಈ ಭೂಭಾಗದಲ್ಲಿ ಚಾಚಿ ಕೊಂಡಿರುವ ಕಲ್ಬೆಟ್ಟದ ಶ್ರೇಣಿಯಲ್ಲಿಯ ಕಲ್ಲಾಸರೆಗಳು, ನೈಸರ್ಗಿಕ ಗುಹೆಗಳು ಶಿಲಾಯುಗದ ಮಾನವನಿಗೆ ಆಶ್ರಯ ತಾಣಗಳಾದವು.
ಐತಿಹಾಸಿಕ ಹಿನ್ನೆಲೆ
ಇತಿಹಾಸ ಕಾಲದ ಪ್ರಾರಂಭದಲ್ಲಿ ಕರ್ನಾಟಕವು ಮೌರ್ಯ ರಾಜ್ಯಕ್ಕೆ ಸೇರಿತ್ತು. ಆ ಬಳಿಕ ಶಾತವಾಹನರು ದಕ್ಷಿಣ ಭಾರತದ ಪ್ರಭುಗಳಾದರು. ಬಾದಾಮಿಯ ಸುತ್ತಮುತ್ತಲಿನ ನಾಗರಾಳ, ಬಾಚನಗುಡ್ಡ, ಐಹೊಳೆ ಮೊದಲಾದ ಕಡೆಗಳಲ್ಲಿ ಶಾತವಾಹನರ ಕಾಲದ ಮೃತ್‌ಪಾತ್ರೆಗಳು ನಾಣ್ಯಗಳು ದೊರೆತಿವೆ. ಇತ್ತೀಚಿನ ಉತ್ಖನನದಲ್ಲಿ ಬಾಚನಗುಡ್ಡದಲ್ಲಿ ದೊರೆತ(ಪಟ್ಟದಕಲ್ಲಿನ ಹತ್ತಿರ) ಇಟ್ಟಿಗೆಗಳ ತಳಪಾಯವು ದೇವಾಲಯದ್ದೆಂದೂ ಅದು ಸುಮಾರು ನಾಲ್ಕನೆಯ ಶತಮಾನದ್ದೆಂದೂ ತರ್ಕಿಸಲಾಗಿದೆ.
ಶಾತವಾಹನರ ಕಾಲಕ್ಕೆ ಬಾದಾಮಿ ಪ್ರಸಿದ್ಧ ನಗರವಾಗಿ ಹೆಸರು ಪಡೆದಿತ್ತು ಎಂದು ತೋರುತ್ತದೆ. ಟಾಲೆಮಿ (ಕ್ರಿ.ಶ. ೧೫೦) ಎಂಬಾತನು ರಚಿಸಿದ (A Guide to Geography) ಗ್ರಂಥದಲ್ಲಿ ಈ ಊರು ಉಲ್ಲೇಖಿತವಾಗಿದೆ. ಹೀಗೆ ಬೆಳೆದಿದ್ದ ನಗರವನ್ನು ಚಾಲುಕ್ಯರು (ಚಲುಕ್ಯರು) ತಮ್ಮ ರಾಜಧಾನಿಯನ್ನಾಗಿ ಮಾಡಿಕೊಂಡು ಅದಕ್ಕೆ ಅಧಿಷ್ಠಾನದ ಘನತೆ, ಗೌರವಗಳನ್ನು ತಂದುಕೊಟ್ಟರು.
ಭೌಗೋಳಿಕವಾಗಿ ಬಾದಾಮಿಯು ‘ಕಲಾದಗಿ ಶಿಲಾಶ್ರೇಣಿ’ಗೆ ಸೇರಿದೆ. ಇಲ್ಲಿಯ ಕೆಂಪು ಮರಳುಗಲ್ಲಿನ ಬೆಟ್ಟಗಳನ್ನು ಬಾದಾಮಿಸಿಸ್ಟ್ಬ್ ಎಂದು ಕರೆಯಲಾಗುತ್ತದೆ. ಇಂತಹ ಬೆಟ್ಟದ ಶ್ರೇಣಿಗಳಿಂದ ಸುತ್ತುವರೆಯಲ್ಪಟ್ಟ ಈ ನಗರಕ್ಕೆ ನೈಸರ್ಗಿಕ ರಕ್ಷಣೆ ಲಭಿಸಿತು. ಈ ಬೆಟ್ಟದ ಬಂಡೆಗಳು ಕಡಿದಾಗಿವೆ, ಎತ್ತರವಾಗಿವೆ, ಅಂತೆಯೇ ಅಭೇದ್ಯವಾಗಿವೆ. ನಿಸರ್ಗವೇ ನಿರ್ಮಿಸಿದ ಕೋಟೆಯಂತಿರುವ ಈ ಬೆಟ್ಟವನ್ನು ಗಿರಿದುರ್ಗವನ್ನಾಗಿ ಮಾಡಿಕೊಂಡ ಜಾಣ್ಮೆ ಚಾಲುಕ್ಯ ವಂಶದ ಮೊದಲ ಸ್ವತಂತ್ರ ಅರಸನಾದ ಒಂದನೆಯ ಪುಲಕೇಶಿಯದ್ದಾಗಿದೆ.
ಚಾಲುಕ್ಯರು ತಮ್ಮ ಅವಶ್ಯಕತೆಗೆ ಅನುಗುಣವಾಗಿ ನಿಸರ್ಗವನ್ನು ಬಳಸಿಕೊಂಡ ಬಗೆ ಅನುಕರಣೀಯವಾಗಿದೆ. ಕಲ್ಬೆಟ್ಟದಿಂದ ಮಳೆಯ ನೀರು ಜಲಪಾತವಾಗಿ, ಹಳ್ಳವಾಗಿ ಕೊಳ್ಳದಲ್ಲಿ ಹರಿಯುತ್ತಿದ್ದು ಅದಕ್ಕೆ ಅಡ್ಡಗೋಡೆಯನ್ನು ಕಟ್ಟಿ ಕೆರೆ ಅಗಸ್ತ್ಯತೀರ್ಥಯನ್ನು ನಿರ್ಮಿಸಿರುವಲ್ಲಿ ಅಂದಿನವರ ವಾಸ್ತುವಿದ್ಯಾ ಕೌಶಲ್ಯ ಪ್ರಕಟವಾಗಿದೆ.
ಬಾದಾಮಿಯ ಬೆಟ್ಟಗಳು ಅರಸರನ್ನು ಆಕರ್ಷಿಸಿದಂತೆ ಸ್ಥಪತಿಗಳನ್ನೂ, ರೂವಾರಿಗಳನ್ನೂ ಕೈಮಾಡಿ ಕರೆದವು. ಬಾದಾಮಿ, ಐಹೊಳೆಗಳಲ್ಲಿ ಬಂಡೆಗಳನ್ನು ಕೊರೆದು ಸ್ಥಪತಿಗಳು ಗುಹಾಮಂದಿರಗಳನ್ನು ರಚಿಸಿದರು. ಅವನ್ನು ರೂವಾರಿಗಳು ಶಿಲ್ಪಗಳಿಂದ ಸಿಂಗರಿಸಿದರು. ಬಾದಾಮಿಯ ಮಹಾವಿಷ್ಣುಗೃಹವು ಭಾರತದ ಶ್ರೇಷ್ಠ ಗುಹಾದೇವಾಲಯಗಳ ಸಾಲಿಗೆ ಸೇರುತ್ತದೆ. ಬಾದಾಮಿ, ಐಹೊಳೆ, ಮಹಾಕೂಟ ಹಾಗೂ ಪಟ್ಟದಕಲ್ಲುಗಳಲ್ಲಿ ರಾಚನಿಕ ಮಂದಿರಗಳ ನಿರ್ಮಾಣವು ಕೂಡ ದೊಡ್ಡ ಪ್ರಮಾಣದಲ್ಲಿ ನಡೆಯಲು ಈ ಕಲ್ಬೆಟ್ಟಗಳೇ ಆಕರ ಹಾಗೂ ಪ್ರೇರಣೆ.
ಅ. ಚಾಲುಕ್ಯರ ಕಾಲ
ಚಾಲುಕ್ಯ (ಚಲುಕ್ಯ) ಎಂಬುದು ಬಾದಾಮಿಯನ್ನು ತಮ್ಮ ರಾಜಕೀಯ ಕೇಂದ್ರವನ್ನಾಗಿ ಮಾಡಿಕೊಂಡು ರಾಜ್ಯಭಾರ ಮಾಡಿದ ಅರಸು ಮನೆತನದ ಹೆಸರು. ದಕ್ಷಿಣ ಭಾರತದಲ್ಲಿ ಪ್ರಬಲ ಸಾಮ್ರಾಜ್ಯವನ್ನು ಕಟ್ಟಿದ ಘನಗೌರವ ಈ ರಾಜವಂಶಕ್ಕೆ ಸಲ್ಲುತ್ತದೆ. ಚಾಲುಕ್ಯರ ಮೂಲವು ಪುರಾಣ ಕತೆಗಳಲ್ಲಿ ಸಿಲುಕಿಕೊಂಡು ಕಾಣದಾಗಿದೆ. ಈ ಅರಸು ಮನೆತನದ ಹೆಸರನ್ನು ಶಾಸನಗಳು ಚಲುಕ್ಯ ಎಂದೇ ಕರೆದಿವೆ. ಆದರೆ ಜನಪದರಲ್ಲಿ ಬಳಕೆಯಲ್ಲಿರುವ ಚಾಲುಕ್ಯ ಎಂಬ ಪದವನ್ನೇ ಇಲ್ಲಿ ಸ್ವೀಕರಿಸಲಾಗಿದೆ.
ಚಾಲುಕ್ಯರದು ಮಾನವ್ಯಗೋತ್ರ. ಇವರ ಕುಲದೇವತೆ ವಿಷ್ಣು. ವರಾಹ ಇವರ ರಾಜಲಾಂಛನ. ವೈಷ್ಣವ ಮತಾವಲಂಬಿಗಳಾದ ಇವರು ಪರಮ ಭಾಗವತರೆಂದು ಬಣ್ಣಿತರು. ನಂತರದ ಚಾಲುಕ್ಯ ಅರಸರು ಶೈವ ಧರ್ಮವನ್ನು ಪಾಲಿಸಿದರು. ಅವರು ಪರಮ ಮಾಹೇಶ್ವರರೆನಿಸಿದರು. ಹೆಚ್ಚಿನ ಸಂಖ್ಯೆಯಲ್ಲಿ ಶಿವದೇವಾಲಯಗಳು ತಲೆ ಎತ್ತಿದವು. ಚಾಲುಕ್ಯರು ಕಾರ್ತಿಕೇಯನನ್ನು ಪೂಜಿಸಿದರು. ಸಪ್ತ ಮಾತೃಕೆಯರನ್ನು ಆರಾಧಿಸಿದರು. ಅವರ ಧರ್ಮಪ್ರಜ್ಞೆ ವಿಶಾಲವಾಗಿತ್ತು. ಅವರ ಆಶ್ರಯದಲ್ಲಿ ಸೌರಮತ, ಗಾಣಾಪತ್ಯ, ಶಾಕ್ತ, ಜೈನ ಮೊದಲಾದ ಮತ, ಧರ್ಮಗಳು ನಿರಾಂತಕವಾಗಿ ನೆಲೆಗೊಂಡಿದ್ದವು. ಚಾಲುಕ್ಯರು ಸರ್ವ ಧರ್ಮಗಳನ್ನು ಗೌರವಿಸಿದರು. ಅಂತೆಯೇ ಸರ್ವಧರ್ಮ ಸಮನ್ವಯತೆಯ ಹರಿಕಾರರೆನಿಸಿದರು.
ಚಾಲುಕ್ಯ ವಂಶದ ಮೂಲ ಪುರುಷ ಜಯಸಿಂಹ. ಈತನ ಮಗ ರಣರಾಗ. ಇವರೀರ್ವರ ಬಗ್ಗೆ ವಿವರಗಳು ಲಭ್ಯವಿಲ್ಲ. ಇವರು ಕದಂಬರ ಮಾಂಡಲಿಕರಾಗಿ ಐಹೊಳೆಯಲ್ಲಿ ಆಳ್ವಿಕೆ ನಡೆಸಿರಬಹುದೆಂದು ತೋರುತ್ತದೆ. ರಣರಾಗನ ಮಗನಾದ ಒಂದನೆಯ ಪುಲಿಕೇಶಿ (ಪೊಲೆಕೇಶಿ)ಯೇ ಈ ಅರಸು ಮನೆತನದ ನಿಜಸ್ಥಾಪಕನು. ಸುಮಾರು ಕ್ರಿ.ಶ. ೫೪೦ರಲ್ಲಿ ವಾತಾಪಿ(ಬಾದಾಮಿ)ಯನ್ನು ತನ್ನ ರಾಜಧಾನಿಯನ್ನಾಗಿ ಮಾಡಿಕೊಂಡನು. ಇವನು ಅಶ್ವಮೇಧ ಮೊದಲಾದ ಯಜ್ಞಗಳನ್ನು ಮಾಡಿ ಶ್ರೀವಲ್ಲಭನೆನಿಸಿದನು.
ಈತನ ಮಗನಾದ ಒಂದನೆಯ ಕೀರ್ತಿವರ್ಮನು ರಾಜ್ಯವನ್ನು ವಿಸ್ತರಿಸಿ ವಾತಾಪಿಯ ಪ್ರಥಮ ವಿಧಾತಾ ಎಂಬ ಗೌರವಕ್ಕೆ ಪಾತ್ರನಾದನು. ಇವನು ವೈರಿಗಳಿಗೆ ಕಾಳರಾತ್ರಿ ಯಾಗಿದ್ದನೆಂದು ಶಾಸನವು ಬಣ್ಣಿಸಿದೆ. ಒಂದನೆಯ ಕೀರ್ತಿವರ್ಮನು ಆಳುತ್ತಿರುವಾಗ ಆತನ ತಮ್ಮನಾದ ಮಂಗಳೇಶನು ಬಾದಾಮಿಯಲ್ಲಿ ಅತ್ಯದ್ಭುತ ವಾಸ್ತುರಚನೆ ಎನಿಸಿರುವ ‘ಮಹಾವಿಷ್ಣು ಗೃಹ’ವನ್ನು ಕೊರೆಯಿಸಿದನು.
ಒಂದನೆಯ ಕೀರ್ತಿವರ್ಮನು ತೀರಿದಾಗ ಮಗನಾದ ಇಮ್ಮಡಿ ಪುಲಿಕೇಶಿಯು ಚಿಕ್ಕವನಾದ್ದರಿಂದ ಮಂಗಳೇಶನು ರಾಜ್ಯಭಾರವನ್ನು ತಾನೇ ಹೊತ್ತುಕೊಂಡನು. ಇವನು ಬಲಾಢ್ಯ ಯೋಧನಾಗಿದ್ದನು. ಕಳಚೂರಿಯ ಶಂಕರಗಣ ಮತ್ತು ಬುದ್ಧವರ್ಮರನ್ನು ಸೋಲಿಸಿ ಯುದ್ಧ ಸಂಪತ್ತನ್ನು ಮಹಾಕೂಟದ ಮಕುಟೇಶ್ವರನಾಥನಿಗೆ ಸಮರ್ಪಿಸಿ ಧರ್ಮಸ್ತಂಭವನ್ನು ನಿಲ್ಲಿಸಿದನು. ಇಮ್ಮಡಿ ಪುಲಿಕೇಶಿಯು ಪ್ರಾಪ್ತ ವಯಸ್ಕನಾದ ನಂತರವೂ ಮಂಗಳೇಶನು ಸಿಂಹಾಸನವನ್ನು ಬಿಟ್ಟುಕೊಡಲಿಲ್ಲ. ತರುಣ ಯುವರಾಜನು ಸೈನ್ಯವನ್ನು ಸಂಘಟಿಸಿ ಮಂಗಳೇಶನ ಮೇಲೆ ಏರಿಬಂದನು. ಯುದ್ಧದಲ್ಲಿ ಚಿಕ್ಕಪ್ಪನನ್ನು ಕೊಂದು ತನ್ನ ಹಕ್ಕಿನ ಸಿಂಹಾಸನವನ್ನೇರಿದನು. ದಂಗೆ ಎದ್ದ ಮಾಂಡಲಿಕರನ್ನು ಬಗ್ಗು ಬಡಿದನು. ಬನವಾಸಿಯ ಕದಂಬರು, ತಲಕಾಡಿನ ಗಂಗರು, ಆಳುಪರು, ಕೊಂಕಣದ ಮೌರ್ಯರು, ಲಾಟದ ಅರಸರು ಇಮ್ಮಡಿ ಪುಲಿಕೇಶಿಯ ಸಾರ್ವಭೌಮತ್ವವನ್ನು ಒಪ್ಪಿಕೊಂಡರು. ಉತ್ತರದ ಸಾಮ್ರಾಟನಾಗಿದ್ದ ಹರ್ಷವರ್ಧನನನ್ನು ನರ್ಮದೆಯ ತೀರದಲ್ಲಿ ಪರಾಭವಗೊಳಿಸಿ ದಕ್ಷಿಣಾಪಥೇಶ್ವರನೆನಿಸಿದ. ಪಲ್ಲವ ಅರಸನಾದ ಒಂದನೆಯ ಮಹೇಂದ್ರವರ್ಮನನ್ನು ಸೋಲಿಸಿದ. ಇದರಿಂದಾಗಿ ಇಮ್ಮಡಿ ಪುಲಿಕೇಶಿಯ ಸಾಮ್ರಾಜ್ಯವು ನರ್ಮದಾ ಮತ್ತು ಕಾವೇರಿಗಳ ನಡುವಿನ ಭೂಭಾಗವನ್ನು ಆವರಿಸಿತ್ತು. ಪೂರ್ವಪಶ್ಚಿಮಗಳ ಸಮುದ್ರತೀರದವರೆಗೆ ಚಾಚಿಕೊಂಡಿತ್ತು. ಈ ಸಮ್ರಾಟನು ೯೯೦೦೦ ಗ್ರಾಮಗಳನ್ನೊಳಗೊಂಡ ಮಹಾರಾಷ್ಟ್ರಕ ತ್ರಯವೆನಿಸಿದ ವಿಶಾಲ ಭೂಪ್ರದೇಶದ ಪ್ರಭುವಾಗಿದ್ದನು. ಈತನ ಕಾಲದಲ್ಲಿ ದಕ್ಷಿಣ ಭಾರತವನ್ನು ಸಂದರ್ಶಿಸಿದ ಚೀನೀ ಯಾತ್ರಿಕ ಹ್ಯೂಯೆನ್‌ತ್ಸಾಂಗನು ಚಾಲುಕ್ಯರ ನಾಡು, ನಾಡವರ ಬಗ್ಗೆ ಕೊಂಡಾಡಿದ್ದಾನೆ.
ಇಮ್ಮಡಿ ಪುಲಿಕೇಶಿಯು ಕಲಾ ಪೋಷಕನೂ ಆಗಿದ್ದನು. ಇವನ ಆಸ್ಥಾನ ಕವಿಯಾಗಿದ್ದ ರವಿಕೀರ್ತಿಯು ಐಹೊಳೆಯಲ್ಲಿ ಜಿನಾಲಯವನ್ನು ನಿರ್ಮಿಸಿದನು. ಕ್ರಿ.ಶ. ೬೩೪ರಲ್ಲಿ ನಿರ್ಮಾಣಗೊಂಡ ಈ ಮೇಗುತಿಯು ಕರ್ನಾಟಕದ ವಾಸ್ತುಕಲೆಯ ವಿಶಿಷ್ಟ ಕಲಾಕೃತಿ ಎನಿಸಿದೆ.
ಚಾಲುಕ್ಯ ವಂಶದ ಸರ್ವಶ್ರೇಷ್ಠ ಸಾಮ್ರಾಟನಾದ ಇಮ್ಮಡಿ ಪುಲಿಕೇಶಿಯು ಬಾದಾಮಿ ಯಲ್ಲಿಯೇ ಪಲ್ಲವ ನರಸಿಂಹವರ್ಮನಿಂದ ಪರಾಭವಗೊಂಡಿದ್ದು ವಿಧಿಯ ಅಟ್ಟಹಾಸವೇ ಸರಿ. ತಂದೆಯಾದ ಒಂದನೆಯ ಮಹೇಂದ್ರವರ್ಮನ ಸೋಲಿನ ಸೇಡನ್ನು ತೀರಿಸಿಕೊಂಡು ನರಸಿಂಹವರ್ಮನು ವಾತಾಪಿಕೊಂಡನೆನಿಸಿದನು. ಸುಮಾರು ಹದಿಮೂರು ವರ್ಷಗಳ ಕಾಲ ಚಾಲುಕ್ಯ ಸಿಂಹಾಸನವು ರಾಜಕೀಯ ಗ್ರಹಣದ ಕತ್ತಲಲ್ಲಿ ಉಳಿಯಿತು.
ಕ್ರಿ.ಶ. ೬೫೫ರಲ್ಲಿ ಪಲ್ಲವರ ಏಡಿ ಹಿಡಿತದಿಂದ ಬಾದಾಮಿಯನ್ನು ಬಿಡಿಸಿಕೊಳ್ಳುವಲ್ಲಿ ಇಮ್ಮಡಿ ಪುಲಿಕೇಶಿಯ ಮಗನಾದ ಒಂದನೆಯ ವಿಕ್ರಮಾದಿತ್ಯನು ಯಶಸ್ವಿಯಾದನು. ನರಸಿಂಹವರ್ಮನನ್ನು ಮಾತ್ರವಲ್ಲದೆ ಆತನ ಮಗ ಇಮ್ಮಡಿ ಮಹೇಂದ್ರವರ್ಮ, ಮೊಮ್ಮಗ ಒಂದನೆಯ ಪರಮೇಶ್ವರನನ್ನು ಯುದ್ಧದಲ್ಲಿ ಸೋಲಿಸಿ ಯಶೋವಂತನೆನಿಸಿದನು. ಈತನ ಗೆಲುವಿಗೆ ಆತನ ಕುದುರೆ ಚಿತ್ರಕಂಠ ಮತ್ತು ಖಡ್ಗಗಳು ನೆರವಾದವೆಂದು ಬಣ್ಣಿಸಲಾಗಿದೆ.
ವಿಕ್ರಮಾದಿತ್ಯನು ಸುದರ್ಶನಾಚಾರ್ಯರಿಂದ ಶಿವಮಂಡಲ ದೀಕ್ಷೆಯನ್ನು ಪಡೆದದ್ದು ಮಹತ್ವದ ಘಟನೆ. ಇವನ ನಂತರದ ಚಾಲುಕ್ಯ ಅರಸರು ಶೈವಧರ್ಮಕ್ಕೆ ಹೆಚ್ಚಿನ ಒಲವು ತೋರಿದ್ದರಿಂದ ಮಹಾಕೂಟ ಮತ್ತು ಪಟ್ಟದಕಲ್ಲು ಶೈವ ಕೇಂದ್ರಗಳಾಗಿ ಬೆಳೆದವು.
ವಿಕ್ರಮಾದಿತ್ಯನು ಮಡಿದ ನಂತರ ಮಗನಾದ ವಿನಯಾದಿತ್ಯನು ಪಟ್ಟವೇರಿದನು. ಈತನ ಆಳ್ವಿಕೆ (೬೮೧-೬೯೬) ಶಾಂತಿಯುತವೂ, ವೈಭವಯುತವೂ ಆಗಿತ್ತೆಂದು ಶಾಸನಗಳು ಬಣ್ಣಿಸಿವೆ. ಇವನ ಅರಸಿ ವಿನಯವತಿಯು ಬಾದಾಮಿಯಲ್ಲಿ ಬ್ರಹ್ಮ, ಈಶ್ವರ, ವಿಷ್ಣು ವಿಗ್ರಹಗಳಿಗಾಗಿ ಮೂರು ಪ್ರತ್ಯೇಕ ಗರ್ಭಗೃಹಗಳಿರುವ ಜಂಬುಲಿಂಗ ದೇವಾಲಯವನ್ನು ಕಟ್ಟಿಸಿದಳು. ಇದು ದಕ್ಷಿಣ ಭಾರತದ ಪ್ರಪ್ರಥಮ ತ್ರಿಕೂಟಾಲಯವೆನಿಸಿದೆ. ಆಂಧ್ರಪ್ರದೇಶದ ಆಲಂಪುರದಲ್ಲಿ ನಿರ್ಮಿತವಾದ ಸ್ವರ್ಗಬ್ರಹ್ಮ ದೇವಾಲಯವು ವಿನಯಾದಿತ್ಯನ ಕಾಲದ ಮತ್ತೊಂದು ಮಹತ್ವದ ವಾಸ್ತು ರಚನೆಯಾಗಿದೆ.
ಈತನ ಮಗನಾದ ವಿಜಯಾದಿತ್ಯನು ಕ್ರಿ.ಶ. ೬೯೬ರಲ್ಲಿ ಸಿಂಹಾಸನವನ್ನೇರಿ ೭೩೩ರ ವರೆಗೆ ಸುದೀರ್ಘ ಕಾಲ ರಾಜ್ಯವನ್ನಾಳಿದನು. ಪಟ್ಟದಕಲ್ಲಿನಲ್ಲಿ ವಿಜಯೇಶ್ವರ ದೇವಾಲಯ ವನ್ನು ನಿರ್ಮಿಸಿ ಆ ನಗರವನ್ನು ಸಿಂಗರಿಸಿದನು. ಸಮೀಪದ ಮಹಾಕೂಟ, ನಾಗರಾಳಗಳಲ್ಲಿ, ದೂರದ ಆಲಂಪುರ (ಆಂಧ್ರಪ್ರದೇಶ)ದಲ್ಲಿ ದೇವಾಲಯಗಳನ್ನು ನಿರ್ಮಿಸಿದನು. ಈತನ ಪ್ರಾಣವಲ್ಲಭೆಯಾಗಿದ್ದ ವಿನಾಪೋಟಿಯು ಮಹಾಕೂಟದ ಮಕುಟೇಶ್ವರನಿಗೆ ಬೆಳ್ಳಿಯ ಕೊಡೆ, ರತ್ನಖಚಿತ ಪೀಠವನ್ನು ಮತ್ತು ೮೦೦ ಮತ್ತರ ಭೂಮಿಯನ್ನು ಅರ್ಪಿಸಿದಳು.
ವಿಜಯಾದಿತ್ಯನ ಬಳಿಕ ಆತನ ಮಗ ಇಮ್ಮಡಿ ವಿಕ್ರಮಾದಿತ್ಯನು ಪಟ್ಟಕ್ಕೆ ಬಂದನು. ತಂದೆಯು ರಾಜ್ಯಭಾರ ಮಾಡುತ್ತಿದ್ದ ಕಾಲದಲ್ಲಿಯೇ ವಿಕ್ರಮಾದಿತ್ಯನು ದಂಡೆತ್ತಿ ಬಂದು ಕಾಂಚಿಪುರವನ್ನು ಹೊಕ್ಕು ಪಲ್ಲವನನ್ನು ಸೋಲಿಸಿ ಕಪ್ಪ, ಕಾಣಿಕೆಗಳನ್ನು ಪಡೆದುಕೊಂಡಿದ್ದನು. ತನ್ನ ಆಳ್ವಿಕೆಯಲ್ಲಿ ಮತ್ತೆ ಕಾಂಚಿಯನ್ನು ಮುತ್ತಿದ. ಪಲ್ಲವ ದೊರೆ ರಾಜಲಾಂಛನಗಳನ್ನು ತೊರೆದು ಪಲಾಯನ ಮಾಡಿದ. ಇಮ್ಮಡಿ ವಿಕ್ರಮಾದಿತ್ಯನು ಕಾಂಚಿ ರಾಜಧಾನಿಯನ್ನು ವಶಪಡಿಸಿಕೊಂಡ. ಅಲ್ಲಿದ್ದ ರಾಜಸಿಂಹೇಶ್ವರ ಗುಡಿಯನ್ನು ಕಂಡು ವಿಸ್ಮಿತನಾದ. ಯುದ್ಧ ಸಂಪತ್ತನ್ನು ದೇವಾಲಯಕ್ಕೆ ಬಿಟ್ಟುಕೊಟ್ಟು ಚಾಲುಕ್ಯ ದೊರೆಯು ಔದಾರ್ಯವನ್ನು ತೋರಿದ. ಇತಿಹಾಸದಲ್ಲಿ ಇದೊಂದು ಅಪರೂಪದ ಘಟನೆ.
ಕಾಂಚಿ ವಿಜಯದ ಸವಿ ನೆನಪಿಗಾಗಿ ಈತನ ಅರಸಿಯರಾದ ಲೋಕಮಹಾದೇವಿ ಮತ್ತು ತ್ರೈಲೋಕ್ಯ ಮಹಾದೇವಿಯವರು ಎರಡು ಭವ್ಯ ದೇವಾಲಯಗಳನ್ನು ನಿರ್ಮಿಸಿದರು. ಅವೇ ಇಂದು ಪಟ್ಟದಕಲ್ಲಿನಲ್ಲಿ ನಾವು ನೋಡುವ ವಿರೂಪಾಕ್ಷ ಮತ್ತು ಮಲ್ಲಿಕಾರ್ಜುನ ಗುಡಿಗಳು. ಅದರ ಸ್ಥಪತಿಗಳಾದ ಸರ್ವಸಿದ್ದಿ ಆಚಾರಿ ಹಾಗೂ ಗುಂಡ ಅನಿವಾರಿತಾಚಾರಿಗಳಿಗೆ ಅರಸನು ಬಿರುದುಗಳನ್ನು ನೀಡಿ ಸನ್ಮಾನಿಸಿದುದು ಚಾಲುಕ್ಯ ಅರಸರ ಕಲಾಪ್ರೀತಿಯ ದ್ಯೋತಕವಾಗಿದೆ.
ಬಾದಾಮಿ ಚಾಲುಕ್ಯರ ವಂಶಾವಳಿ
ಜಯಸಿಂಹ (ಸು.ಕ್ರಿ.ಶ. ೫೦೦-೫೨೦)
            |
ರಣರಾಗ (ಸು. ೫೨೦-೫೪೦)
            |
ಒಂದನೆಯ ಪುಲಿಕೇಶಿ (ಸು. ೫೪೦-೫೬೬)
            |                                                                       |
            ಒಂದನೆಯ ಕೀರ್ತಿವರ್ಮ (೫೬೬-೫೯೬)       ಮಂಗಳೇಶ (೫೯೬-೬೧೦)
            |                                               |           |                       |
            ಇಮ್ಮಡಿ ಪುಲಿಕೇಶಿ         ವಿಷ್ಣುವರ್ಧನ      ಧರಾಶ್ರಯ        ಬುದ್ಧವರಸ
(೬೧೦-೬೪೨)                 ಜಯಸಿಂಹ
                        |                       |                            |                       |
ಆದಿತ್ಯವರ್ಮ     ಚಂದ್ರಾದಿತ್ಯ     ರಣರಾಗವರ್ಮ   ಒಂದನೆಯ ಜಯಸಿಂಹ
ವಿಕ್ರಮಾದಿತ್ಯ
(೬೫೫-೬೮೧)
                                                |
                                    ವಿನಯಾದಿತ್ಯ
(೬೮೧-೬೯೬)
                                                |
                                    ವಿಜಯಾದಿತ್ಯ
(೬೯೬-೭೩೩)
                                                |
                                    ಇಮ್ಮಡಿ ವಿಕ್ರಮಾದಿತ್ಯ
(೭೩೩-೭೪೫)
                                                |
                                    ಇಮ್ಮಡಿ ಕೀರ್ತಿವರ್ಮ
(೭೪೫-೭೫೭)
ಇಮ್ಮಡಿ ವಿಕ್ರಮಾದಿತ್ಯನ ಮಗನಾದ ಇಮ್ಮಡಿ ಕೀರ್ತಿವರ್ಮನು (೭೪೫-೭೫೭) ಚಾಲುಕ್ಯ ವಂಶದ ಕೊನೆಯ ಅರಸ. ಯುವರಾಜನಾಗಿ ಪಲ್ಲವರೊಡನೆ ಹೋರಾಡಿ ಜಯಶಾಲಿಯಾಗಿದ್ದ. ಆದರೆ ಅರಸನಾಗಿ ರಾಷ್ಟ್ರಕೂಟ ದಂತಿದುರ್ಗನಿಂದ ಪರಾಜಿತನಾದ. ಅಲ್ಲಿಗೆ ಚಾಲುಕ್ಯ ಆದಿತ್ಯ ಅಸ್ತಂಗತನಾದ.
ಆ. ಚಾಲುಕ್ಯೋತ್ತರ ಕಾಲ
ರಾಜಧಾನಿಯ ಪಟ್ಟದಿಂದ ವಂಚಿತವಾದ ಬಳಿಕ ಬಾದಾಮಿಯು ಬೇರೆ ಬೇರೆ ಅರಸು ಮನೆತನಗಳ ಆಡಳಿತಕ್ಕೆ ಒಳಪಟ್ಟಿತು. ದಂತಿದುರ್ಗ, ಅಮೋಘವರ್ಷ, ಇಮ್ಮಡಿಕೃಷ್ಣ, ಖೊಟ್ಟಿಗ, ಅಮೋಘವರ್ಷ ಮೊದಲಾದ ರಾಷ್ಟ್ರಕೂಟ ಅರಸರು ಈ ಪ್ರದೇಶವನ್ನು ಆಳಿದುದು ಶಾಸನಗಳಿಂದ ವಿದಿತವಾಗುತ್ತದೆ. ಹಾಗೆಯೇ ಕಲ್ಯಾಣಚಾಲುಕ್ಯ ವಂಶದ ಮೊದಲನೆಯ ಜಗದೇಕಮಲ್ಲ, ಮೊದಲನೆಯ ಸೋಮೇಶ್ವರ, ಇಮ್ಮಡಿ ಸೋಮೇಶ್ವರ, ಆರನೆಯ ವಿಕ್ರಮಾದಿತ್ಯ, ಇಮ್ಮಡಿ ಜಗದೇಕಮಲ್ಲ ಮೊದಲಾದ ಅರಸರ ಒಡೆತನಕ್ಕೆ ಬಾದಾಮಿ ಪ್ರದೇಶವು ಸೇರಿದಿ್ದತು.
ಇಮ್ಮಡಿ ಜಗದೇಕಮಲ್ಲನ (ಕ್ರಿ.ಶ. ೧೧೩೯-೪೦ರ) ಶಾಸನದಲ್ಲಿ ಕಾಣಿಸಿಕೊಂಡ ಬಾದಾಮಿಯ ಹೆಸರು ಮತ್ತೆ ಉಕ್ತವಾದದ್ದು ವಿಜಯನಗರದ ಅರಸು ಹರಿಹರರಾಯನ (ಕ್ರಿ.ಶ. ೧೩೩೯-೪೦) ಶಾಸನದಲ್ಲಿ. ಈ ನಡುವಿನ ಇನ್ನೂರು ವರ್ಷಗಳ ಬಾದಾಮಿಯ ಇತಿಹಾಸವು ಕಾಲದ ಕತ್ತಲಲ್ಲಿ ಅವಿತುಕೊಂಡಿದೆ. ಹರಿಹರರಾಯನ ವೇಳೆಗೆ ಬಾದಾಮಿ ಪುಟ್ಟಗ್ರಾಮದ ಗಾತ್ರಕ್ಕೆ ಕುಗ್ಗಿತ್ತು.
ರಕ್ಕಸತಂಗಡಿ ಕದನ(೧೫೬೫)ದ ನಂತರ ಬಾದಾಮಿ ಪ್ರದೇಶವು ಆದಿಲಶಾಹಿಗಳ ಒಡೆತನಕ್ಕೆ ಸೇರಿತ್ತು. ಆ ಬಳಿಕ ಅದು ಸವಣೂರಿನ ನವಾಬನ ಆಧೀನವಾಯಿತು. ನಂತರ ಮರಾಠಾ ಪೇಶ್ವೆ ಬಾದಾಮಿಯನ್ನು (೧೭೫೬ರಲ್ಲಿ) ನವಾಬನಿಂದ ಕಸಿದುಕೊಳ್ಳುವಲ್ಲಿ ಯಶಸ್ವಿಯಾದನು.
೧೭೭೪-೭೮ರ ಅವಧಿಯಲ್ಲಿ ಹೈದರನು ಕೃಷ್ಣಾನದಿಯ ದಕ್ಷಿಣ ಭಾಗವನ್ನು ಆಕ್ರಮಿಸಿಕೊಂಡನು. ನಾನಾ ಪಡ್ನವೀಸನು ನಿಜಾಮನ ಸೈನ್ಯದ ಸಹಾಯದಿಂದ ೧೭೮೬ ಮೇ, ೧ರಂದು ಬಾದಾಮಿ ಪ್ರದೇಶವನ್ನು ಮುತ್ತಿದನು. ಈ ಯುದ್ಧದಲ್ಲಿ ಟೀಪುಸುಲ್ತಾನನು ಜಯಶಾಲಿಯಾದನು. ಆದರೆ ೧೭೮೭ರ ಶಾಂತಿ ಒಪ್ಪಂದವು ಮರಾಠರಿಗೆ ಲಾಭದಾಯಕ ವಾಯಿತು. ಅದರನ್ವಯ ಟೀಪು ಬಾದಾಮಿ, ನರಗುಂದ, ಗಜೇಂದ್ರಗಡ ಮತ್ತು ಕಿತ್ತೂರು ಗಳನ್ನು ಬಿಟ್ಟು ಕೊಡಬೇಕಾಯಿತು. ಮುಂದೆ ೧೮೧೮ರಲ್ಲಿ ನಡೆದ ಮರಾಠಾ ಯುದ್ಧದಲ್ಲಿ ಜನರಲ್ ಮನ್ರೋ ಬಾದಾಮಿಯನ್ನು ಬ್ರಿಟಿಶರ ಆಡಳಿತಕ್ಕೆ ಸೇರಿಸಿದ.
ಚಾಲುಕ್ಯ ವಾಸ್ತು ಲಕ್ಷಣಗಳು
ಬಾದಾಮಿ ಚಾಲುಕ್ಯರ ವಾಸ್ತು ನಿರ್ಮಿತಿಗಳು ಪ್ರಧಾನವಾಗಿ ಬಾದಾಮಿ, ಐಹೊಳೆ, ಮಹಾಕೂಟ, ಪಟ್ಟದಕಲ್ಲು, ಆಲಂಪುರ(ಆಂಧ್ರಪ್ರದೇಶ)ಗಳಲ್ಲಿ ಕೇಂದ್ರೀಕೃತವಾಗಿವೆ. ಕ್ರಿ.ಶ. ೬-೮ನೆಯ ಶತಮಾನಗಳಲ್ಲಿ ನಿರ್ಮಾಣಗೊಂಡ ಈ ಸ್ಮಾರಕಗಳು ಭಾರತದ ಉತ್ಕೃಷ್ಟ ದೇವಾಲಯಗಳ ಸಾಲಿಗೆ ಸೇರಿವೆ. ಈ ದೇವಾಲಯಗಳಲ್ಲಿ ಕಂಡುಬರುವ ವಾಸ್ತುವೈವಿಧ್ಯಗಳು ವಿಸ್ಮಯಕಾರಿಯಾಗಿವೆ. ಬಗೆಬಗೆಯ ತಲ ವಿನ್ಯಾಸಗಳು, ವಿಭಿನ್ನ ಶಿಖರಶೈಲಿಗಳು, ವಿವಿಧ ಪ್ರಕಾರದ ಶಿಲ್ಪಗಳು ಅಂದಿನ ಸ್ಥಪತಿಗಳ, ರೂವಾರಿಗಳ ಸೃಜನಶೀಲತೆ ಹಾಗೂ ಉತ್ಸಾಹದ ಪ್ರತೀಕವಾಗಿವೆ. ಈ ಎರಡು ಶತಮಾನಗಳಲ್ಲಿ ವಾಸ್ತುಕಲೆ ಸಮೃದ್ಧವಾಗಿ ಬೆಳೆಯಿತು. ಚಾಲುಕ್ಯ ವಾಸ್ತುಕಲೆಯು ಭಾರತೀಯ ಕಲಾ ಇತಿಹಾಸದಲ್ಲಿ ಮಹತ್ವದ ಸ್ಥಾನ ಪಡೆದಿದೆ.
ಚಾಲುಕ್ಯರ ವಾಸ್ತುಕಲೆಯು ಐಹೊಳೆ, ಬಾದಾಮಿಗಳಲ್ಲಿ ಚಿಗುರೊಡೆಯಿತು. ಅಜಂತಾ, ಎಲ್ಲೋರಾದ ಗುಹಾದೇವಾಲಯಗಳು ಬಾದಾಮಿ ಪ್ರದೇಶದ ಕಲಾವಿದರ ಕಲಾಸತ್ವವನ್ನು ಬಡಿದೆಬ್ಬಿಸಿರಬೇಕು. ವಾಕಾಟಕರ ಕಲಾ ಪರಂಪರೆಯಿಂದ ಪ್ರಭಾವಿತರಾದ ಇಲ್ಲಿಯ ಸ್ಥಪತಿಗಳು, ರೂವಾರಿಗಳು, ಗುಹಾಲಯಗಳಲ್ಲಿ ರಾಚನಿಕ ಮಂದಿರಗಳಲ್ಲಿ ತಮ್ಮದೇ ಆದ ಕಲಾ ವೈಶಿಷ್ಟ್ಯವನ್ನು ಸ್ಥಾಪಿಸಿದ್ದಾರೆ. ಪ್ರಯೋಗಶೀಲ ಗುಣವಿಶೇಷದಿಂದಾಗಿ ವೈವಿಧ್ಯವನ್ನು, ಸಂಕೀರ್ಣತೆಯನ್ನು ಮತ್ತು ಪರಿಪೂರ್ಣತೆಯನ್ನು ಸಾಧಿಸಿದ್ದಾರೆ.
ಚಾಲುಕ್ಯರ ವಾಸ್ತು ಕಲಾಕೃತಿಗಳನ್ನು ಸ್ಥೂಲವಾಗಿ ಎರಡು ವಿಧಗಳಾಗಿ ವಿಂಗಡಿಸಬಹುದು. ಅವು ೧. ಗುಹಾ ದೇವಾಲಯಗಳು ೨. ರಾಚನಿಕ ದೇವಾಲಯಗಳು. ಇವೆರಡು ಬಗೆಯ ಕಟ್ಟಡ ರಚನಾತಂತ್ರ ವಿಭಿನ್ನವಾದುದು. ಗುಹಾ ದೇವಾಲಯವೆಂದರೆ ಬೃಹದಾಕಾರದ ಕಲ್ಲನ್ನು ಕೊರೆದು ನಿರ್ಮಿಸಲಾದ ದೇವಾಲಯ. ರಚಿತ ಮಂದಿರದಲ್ಲಿ ಕಂಬ, ತೊಲೆ ಮೊದಲಾದ ಭಾಗಗಳನ್ನು ಇಚ್ಛಿಸಿದ ಬಗೆಯಲ್ಲಿ ಜೋಡಿಸಲಾಗುತ್ತದೆ. ಈ ವಾಸ್ತು ರಚನೆಯು ಕಟ್ಟಡದ ತಳಪಾಯದಿಂದ ಪ್ರಾರಂಭವಾಗುತ್ತದೆ. ನಂತರ ಹಂತ ಹಂತವಾಗಿ ಅಧಿಷ್ಠಾನ, ಗೋಡೆ, ಶಿಖರಗಳನ್ನು ಕಟ್ಟಲಾಗುತ್ತದೆ. ಗುಹಾಲಯ ನಿರ್ಮಾಣದಲ್ಲಿ ಬಂಡೆಯನ್ನು ಕೊರೆಯುವ ಕೆಲಸವು ಮೇಲ್ಭಾಗದಿಂದ ಪ್ರಾರಂಭವಾಗುತ್ತದೆ. ಹೀಗಾಗಿ ಗುಹಾಲಯದ ಮೇಲ್ಛಾವಣಿಯು ಮೊದಲು ಸಿದ್ಧವಾಗುತ್ತದೆ. ಕೊನೆಯ ಹಂತದಲ್ಲಿ ಅಧಿಷ್ಠಾನ, ಪಾವಟಿಗೆಗಳನ್ನು ಕಂಡರಿಸಲಾಗುತ್ತದೆ. ಬೇಡಾದ ಶಿಲಾಭಾಗವನ್ನು ಕತ್ತರಿಸಿ ಹೊರತೆಗೆಯುವ ತಂತ್ರ ಗುಹಾಲಯಗಳದ್ದು. ಆದ್ದರಿಂದ ಗುಹಾ ನಿರ್ಮಾಣದ ಸೂತ್ರ ವ್ಯವಕಲನ. ಬೇಕಾದ ಭಾಗಗಳನ್ನು ತಂದು ಕೂಡಿಸುವ ತಂತ್ರ ರಚಿತ ಕಟ್ಟಡದ್ದು. ಹೀಗಾಗಿ ರಾಚನಿಕ ಗುಡಿಗಳ ರಚನಾಸೂತ್ರ ಸಂಕಲನ. ಆದ್ದರಿಂದ ಇವೆರಡು ವಾಸ್ತುರಚನೆಗಳ ಲಕ್ಷಣಗಳನ್ನು ಪ್ರತ್ಯೇಕವಾಗಿ ಅಭ್ಯಸಿಸಬಹುದು.
೧. ಗುಹಾದೇವಾಲಯಗಳು
ಚಾಲುಕ್ಯ ರೂವಾರಿಗಳು ಬಾದಾಮಿ ಮತ್ತು ಐಹೊಳೆಯಲ್ಲಿ ಒಟ್ಟು ಒಂಬತ್ತು ಗುಹಾ ದೇವಾಲಯಗಳನ್ನು ಕೊರೆದಿದ್ದಾರೆ. ಅವುಗಳಲ್ಲಿ ಐದು ಗುಹಾಲಯಗಳು ಐಹೊಳೆಯಲ್ಲಿವೆ. ನಾಲ್ಕು ಬಾದಾಮಿಯಲ್ಲಿವೆ. ಇವುಗಳಲ್ಲಿಯ ಸಾಮಾನ್ಯ ವಾಸ್ತು ಲಕ್ಷಣಗಳನ್ನು ಹೀಗೆ ಪಟ್ಟಿ ಮಾಡಬಹುದು.
೧. ಗುಹಾದೇವಾಲಯಗಳ ಮುಂಭಾಗದಲ್ಲಿ ವಿಶಾಲವಾದ ಅಂಗಳವಿರುತ್ತದೆ. ಈ ಅಂಗಳದ ವಿಸ್ತೀರ್ಣ ಹೆಚ್ಚು ಕಡಿಮೆಯಾಗಿರಬಹುದು.
೨. ಗುಹಾಲಯಗಳ ತಳವಿನ್ಯಾಸವು ಸಾಮಾನ್ಯವಾಗಿ ಚಿಕ್ಕ ಗರ್ಭಗೃಹ, ಸಭಾಮಂಟಪ ಮತ್ತು ಮುಖಮಂಟಪವನ್ನು ಒಳಗೊಂಡಿರುತ್ತದೆ. ಐಹೊಳೆಯ ರಾವಣಫಡಿಯ ತಲವಿನ್ಯಾಸವು ತೀರ ಭಿನ್ನವಾಗಿದ್ದು ವಾಕಾಟಕರ ವಾಸ್ತು ಪ್ರಭಾವಕ್ಕೆ ಸಿಲುಕಿದಂತೆ ತೋರುತ್ತದೆ.
೩. ಗುಹಾಲಯಗಳಿಗೆ ಅಧಿಷ್ಠಾನ ಭಾಗವಿರುತ್ತದೆ ಮತ್ತು ಅದರಲ್ಲಿ ಗಣಗಳ ಸಾಲನ್ನು ಕೆತ್ತಲಾಗಿರುತ್ತದೆ.
೪. ಗರ್ಭಗೃಹಕ್ಕೆ ಪ್ರತ್ಯೇಕ ಮೆಟ್ಟಿಲುಗಳಿದ್ದು ದೇವಪೀಠವು ಎತ್ತರದಲ್ಲಿರುವಂತೆ ರೂಪಿಸಲಾಗಿರುತ್ತದೆ.
೫. ಈ ಗುಹಾಲಯಗಳಿಗೆ ಪ್ರದಕ್ಷಿಣಾ ಪಥವಿಲ್ಲ.
೬. ಮುಖಮಂಟಪದ ಮುಂಭಾಗದಲ್ಲಿ ಸಾಮಾನ್ಯವಾಗಿ ನಾಲ್ಕು ಕಂಬಗಳಿರುತ್ತವೆ. ಐಹೊಳೆಯ ರಾವಣಫಡಿಯಲ್ಲಿ ಎರಡು ಕಂಬಗಳಿದ್ದರೆ ಬಾದಾಮಿಯ ಮಹಾವಿಷ್ಣು ಗೃಹಕ್ಕೆ ಆರು ಕಂಬಗಳಿವೆ.
೭. ಮುಖಮಂಟಪದ ಎಡಬಲಕ್ಕಿರುವ ಗೋಡೆಗಳ ಮೇಲೆ ಬೃಹತ್‌ಶಿಲ್ಪಗಳನ್ನು ಕಂಡರಿಸಲಾಗಿದೆ. ಇವು ಸಾಮಾನ್ಯವಾಗಿ ದೇವಶಿಲ್ಪಗಳು.
೮. ಕಂಬಗಳು ಚೌಕಾಕಾರವಾಗಿವೆ. ಅವುಗಳ ಮೇಲಿನ ಅರ್ಧಭಾಗದಲ್ಲಿ ಜ್ಯಾಮಿತಿ, ಪುಷ್ಪ ನಕ್ಷೆಗಳ ಕೆತ್ತನೆ ಇರುತ್ತದೆ.
೯. ಗುಹಾಲಯದ ಮುಖಮಂಟಪ ಮತ್ತು ಸಭಾಮಂಟಪವನ್ನು ಬೇರ್ಪಡಿಸುವ ಎರಡು ಇಲ್ಲವೆ ನಾಲ್ಕು ಕಂಬಗಳನ್ನು ಹೆಚ್ಚು ಕಲಾತ್ಮಕವಾಗಿ ರೂಪಿಸಲಾಗಿದೆ.
೧೦. ಗುಹಾಲಯಗಳ ತೊಲೆಗಳು ಕಥಾನಕ ಶಿಲ್ಪಗಳಿಂದ ಅಲಂಕೃತವಾಗಿವೆ.
೧೧. ಛತ್ತಿನಲ್ಲಿ ಸ್ವಸ್ತಿಕ, ಪುಷ್ಪನಕ್ಷೆಗಳು ಇಲ್ಲವೆ ಗಂಧರ್ವ ದಂಪತಿ, ನಾಗರಾಜ, ದಿಕ್ಪಾಲಕರ ಉಬ್ಬು ಶಿಲ್ಪಗಳಿವೆ.
೧೨. ಈ ಗುಹಾಲಯಗಳು ವರ್ಣಚಿತ್ರಗಳಿಂದ ಕೂಡಿ ಹೆಚ್ಚು ಆಕರ್ಷಕವಾಗಿದ್ದವು. ಬಾದಾಮಿಯ ವೈಷ್ಣವ ಗುಹೆಗಳಲ್ಲಿ, ಐಹೊಳೆಯ ರಾವಣಫಡಿಯಲ್ಲಿ ಬಣ್ಣದ ಅವಶೇಷಗಳನ್ನು ಈಗಲೂ ಕಾಣಬಹುದು.
೨. ರಾಚನಿಕ ದೇವಾಲಯಗಳು
ಚಾಲುಕ್ಯ ಅರಸ, ಅರಸಿಯರು ಮತ್ತು ಧನಿಕರು ಕರ್ನಾಟಕ ಹಾಗೂ ಆಂಧ್ರಪ್ರದೇಶದ ಸುಮಾರು ೨೫ ಸ್ಥಳಗಳಲ್ಲಿ ನೂರಾರು ರಾಚನಿಕ ದೇವಾಲಯಗಳನ್ನು ಕಟ್ಟಿಸಿದ್ದಾರೆ. ರಾಜಧಾನಿಯಾದ ಬಾದಾಮಿಯಲ್ಲಿ ಹಾಗೂ ಅದರ ಸುತ್ತಮುತ್ತಲಿನ ಸ್ಥಳಗಳಲ್ಲಿ ವಿಶೇಷವಾಗಿ ಐಹೊಳೆ, ಮಹಾಕೂಟ, ಪಟ್ಟದಕಲ್ಲುಗಳಲ್ಲಿ ಗುಡಿಗುಚ್ಛಗಳು ತಲೆ ಎತ್ತಿವೆ. ಆಂಧ್ರಪ್ರದೇಶದ ಆಲಂಪುರದಲ್ಲಿಯೂ ಇಂತಹ ದೇವಾಲಯ ಸಮುಚ್ಚಯವನ್ನು ಕಾಣುತ್ತೇವೆ. ಜೊತೆಗೆ ಸತ್ಯಾವೊಲು, ಮಹಾನಂದಿ, ಕುಡವೇಲಿ, ಕಡಮರ ಕಾಲವ ಮೊದಲಾದವುಗಳಲ್ಲಿ ಚಾಲುಕ್ಯರ ರಾಚನಿಕ ಮಂದಿರಗಳು ಚದುರಿಕೊಂಡಿವೆ. ಈ ದೇವಾಲಯಗಳ ವಾಸ್ತು ವಿಶೇಷಗಳಲ್ಲಿ ಅಚ್ಚರಿಗೊಳಿಸುವ ವೈವಿಧ್ಯಗಳನ್ನು ಕಾಣುತ್ತೇವೆ. ಆದಾಗ್ಯೂ ಕೆಲವು ಸಾಮಾನ್ಯ ಅಂಶಗಳನ್ನು  ಸ್ಥೂಲವಾಗಿ ಹೀಗೆ ಪಟ್ಟಿ ಮಾಡಬಹುದಾಗಿದೆ.
ತಲವಿನ್ಯಾಸಗಳು
ಚಾಲುಕ್ಯ ಸ್ಥಪತಿಗಳು ವಿಭಿನ್ನ ತಲವಿನ್ಯಾಸಗಳಿರುವ ದೇವಾಲಯಗಳನ್ನು ಸೃಷ್ಟಿಸಿದ್ದಾರೆ. ಬಹುಪಾಲು ಗುಡಿಗಳಿಗೆ ಸರಳವಾದ ತಲವಿನ್ಯಾಸವಿದೆ. ಇವು ಚೌಕಾಕಾರದ ಚಿಕ್ಕ ಗರ್ಭಗೃಹ, ಸಭಾಮಂಟಪ ಮತ್ತು ಮುಖಮಂಟಪಗಳನ್ನು ಹೊಂದಿದ್ದು ಪೂಜಾ ವಿಧಿಗಳಿಗೆ ಪೂರಕವಾಗಿವೆ. ಮಹಾಕೂಟದ ಬಾಣಂತಿ ಗುಡಿ, ಐಹೊಳೆಯ ಸೂರ್ಯದೇವಾಲಯಗಳು  ಈ ಬಗೆಯ ವಿನ್ಯಾಸದಲ್ಲಿ ರಚಿತವಾಗಿವೆ. ಪ್ರದಕ್ಷಿಣಾ ಪಥವಿಲ್ಲದ ಇವನ್ನು ನಿರಂಧಾರ ಮಂದಿರಗಳೆಂದು ಕರೆಯಲಾಗುತ್ತದೆ.
ಪ್ರದಕ್ಷಿಣಾ ಪಥವಿರುವ ದೇವಾಲಯಗಳನ್ನು ಸಾಂಧಾರವೆಂದು ಗುರುತಿಸಲಾಗುತ್ತದೆ. ದೇವತಾ ಶಿಲ್ಪವನ್ನು ಸುತ್ತು ಹಾಕಲು ಸಾಧ್ಯವಾಗುವಂತೆ ಗರ್ಭಗೃಹದ ಸುತ್ತ ಪ್ರದಕ್ಷಿಣಾ ಪಥವನ್ನು ನಿರ್ಮಿಸಲಾಗಿರುತ್ತದೆ. ಐಹೊಳೆಯ ಹುಚ್ಚಿ ಮಲ್ಲಿಗುಡಿ, ಪಟ್ಟದಕಲ್ಲಿನ ಸಂಗಮೇಶ್ವರ, ಮಹಾಕೂಟದ ಮಲ್ಲಿಕಾರ್ಜುನ ಗುಡಿಗಳನ್ನು ಹೆಸರಿಸಬಹುದು. ಐಹೊಳೆಯ ಲಾಡಖಾನ ಗುಡಿಯ ತಲವಿನ್ಯಾಸ ಇನ್ನೊಂದು ಬಗೆಯದು. ಗರ್ಭಗೃಹವು ಸಭಾಮಂಟಪದ ಭಾಗವಾಗಿದ್ದು ಅವೆರಡರ ಹಿಂದಿನ ಗೋಡೆ ಒಂದೇ ಆಗಿದೆ. ಹೀಗೆ ಸಭಾಮಂಟಪವು ಗರ್ಭಗೃಹವನ್ನು ಗರ್ಭೀಕರಿಸಿಕೊಂಡು ಹೆಚ್ಚು ವಿಶಾಲವಾಗಿದೆ.
ಚಾಲುಕ್ಯರ ಕಾಲದಲ್ಲಿ ನೂರಾರು ಗುಡಿಗಳು ನಿರ್ಮಾಣಗೊಂಡಿದ್ದರೂ ಅವುಗಳಲ್ಲಿ ಗಜಪೃಷ್ಠ ತಲವಿನ್ಯಾಸವಿರುವ ದೇವಾಲಯಗಳು ಅಪರೂಪವಾಗಿವೆ. ಐಹೊಳೆ, ಹಳೆಯ ಮಹಾಕೂಟ, ಪಾಪನಾಶನಂ ಮತ್ತು ಸತ್ಯಾವೋಲುಗಳಲ್ಲಿ ಇವನ್ನು ಕಾಣಬಹುದು. ದೇವಾಲಯದ ಹಿಂಭಾಗ ಚಾಪಾಕಾರದ್ದಾಗಿರುತ್ತದೆ. ಈ ತಲವಿನ್ಯಾಸವು ಪಶ್ಚಿಮ ಘಟ್ಟದಲ್ಲಿಯ ಬೌದ್ಧ ಚೈತ್ಯಾಲಯಗಳ ತಲವಿನ್ಯಾಸವನ್ನು ಹೋಲುತ್ತದೆ. ಐಹೊಳೆಯ ದುರ್ಗ ದೇವಾಲಯವು ಈ ಬಗೆಯ ತಲವಿನ್ಯಾಸವಿರುವ ದೇವಾಲಯಗಳಲ್ಲಿಯೇ ಉತ್ಕೃಷ್ಟವಾದುದು. ಈ ಗುಡಿಗೆ ಎರಡು ಪ್ರದಕ್ಷಿಣ ಪಥಗಳಿರುವುದು ಒಂದು ವಿಶೇಷ ಸಂಗತಿ. ಚಾಪಾಕಾರದ ಗರ್ಭಗೃಹ, ಅದಕ್ಕೆ ಅನುಗುಣವಾದ ಪ್ರದಕ್ಷಿಣಾಪಥ, ಸಭಾಮಂಟಪ ಹಾಗೂ ಮುಖಮಂಟಪ ಈ ಬಗೆಯ ದೇವಾಲಯದ ವಾಸ್ತು ಅಂಗಗಳು.
ಬಾದಾಮಿ ಚಾಲುಕ್ಯರು : ೨. ಮಲಪ್ರಭೆಯ ಮಡಿಲು – ಮಹಾವಿಷ್ಣುಗೃಹ
ಮಹಾವಿಷ್ಣುಗೃಹ
ಬದಿಯ ಪಾವಟಿಗೆಗಳನ್ನು ಹತ್ತಿ ಮುಂದೆ ಸಾಗಿದರೆ ಚಾಲುಕ್ಯರ ಪ್ರಸಿದ್ಧ ಗುಹಾಲಯದ ವಿಶಾಲ ಅಂಗಳಕ್ಕೆ ಬರುತ್ತೇವೆ. ಈ ಗುಹಾಲಯದ ಕಂಬವೊಂದರ ಮೇಲಿರುವ ಸಂಸ್ಕೃತ ಶಾಸನವು ಇದನ್ನು ‘ಮಹಾವಿಷ್ಣುಗೃಹ’ವೆಂದು ಬಣ್ಣಿಸಿದೆ. ಹೊರಗೋಡೆಯ ಮೇಲಿನ ಕನ್ನಡ ಶಾಸನವು ಇದನ್ನು ಮಂಗಲೇಶನ ‘ಕಲ್ಮನೆ’ ಎಂದು ಕರೆದಿದೆ. ಚಾಲುಕ್ಯರ ಗುಹಾದೇವಾಲಯ ಗಳಲ್ಲಿ ಇದೇ ಅತ್ಯಂತ ಸುಂದರವಾದುದು, ಕಲಾತ್ಮಕವಾದುದು ಹಾಗೂ ಭವ್ಯವಾದುದು. ಗಾತ್ರದಲ್ಲೂ, ಗುಣದಲ್ಲೂ ಭಾರತದ ಶ್ರೇಷ್ಠ ಗುಹಾಲಯಗಳ ಸಾಲಿಗೆ ಸೇರುವ ಗುಹಾದೇವಾಲಯವಿದು.
ಈ ಮೊದಲಿನ ಎರಡು ಗುಹಾಲಯಗಳನ್ನು ಕೊರೆಯಿಸಿದ ಕಾಲ ನಿಖರವಾಗಿ ತಿಳಿಯದು. ಆದರೆ ಈ ಗುಹಾಲಯವು ಕ್ರಿ.ಶ. ೫೭೮ರಲ್ಲಿ ಪೂರ್ಣಗೊಂಡಿತೆಂಬುದು ಮಂಗಲೇಶನ ಶಾಸನದಿಂದ ತಿಳಿದುಬರುತ್ತದೆ. ಇದೇ ಅತ್ಯಂತ ಹೆಚ್ಚು ಕಲಾತ್ಮಕವಾಗಿುವುದರಿಂದ ಮತ್ತು ವಾಸ್ತುವಿಜ್ಞಾನ ದೃಷ್ಟಿಯಿಂದ ವಿಕಸಿತ ದೇವಾಲಯವಾದ್ದರಿಂದ ಬಾದಾಮಿಯ ಗುಹಾಲಯಗಳಲ್ಲಿ ಇದೇ ಕೊನೆಯ ನಿರ್ಮಾಣವಾಗಿರಬೇಕು. ಉಳಿದೆರಡು ಗುಹಾಲಯಗಳು ಇದಕ್ಕಿಂತ ಮೊದಲಿನವು ಎಂಬುದು ಸರ್ವ ಸ್ವೀಕೃತ ಸಂಗತಿ.
ಭಾರತೀಯ ಪುರಾತತ್ವ ಸರ್ವೇಕ್ಷಣ ಇಲಾಖೆಯ ಡೆಪ್ಯೂಟಿ ಡೈರೆಕ್ಟರ್ ಜನರಲ್ ಆಗಿದ್ದ ಕೆ.ಆರ್. ಶ್ರೀನಿವಾಸನ್ ತಮ್ಮ Cave temples of the Pallavas ಎಂಬ ಗ್ರಂಥದಲ್ಲಿ ಒಂದನೆಯ ಮಹೇಂದ್ರವರ್ಮನು ದಕ್ಷಿಣ ಭಾರತದ ಗುಹಾ ವಾಸ್ತುಶಿಲ್ಪದ ಜನಕನೆಂದು ಕರೆದಿದ್ದಾರೆ. ಮಂಡಗಪ್ಪಟ್ಟುನಲ್ಲಿ ಆತನು ಕೊರೆಯಿಸಿದ ಲಕ್ಷಿತ ಗುಹಾದೇವಾಲಯವೇ ಪ್ರಪ್ರಥಮ ಗುಹಾಲಯವೆಂದು ಹೇಳಿದ್ದಾರೆ.
ಇದು ಸತ್ಯಕ್ಕೆ ದೂರವಾದುದು. ಏಕೆಂದರೆ ಒಂದನೆಯ ಮಹೇಂದ್ರವರ್ಮನು ಪಟ್ಟಕ್ಕೆ ಬಂದದ್ದು ಕ್ರಿ.ಶ. ೫೮೦ರಲ್ಲಿ. ಚಾಲುಕ್ಯರ ಕೊನೆಯ ಹಾಗೂ ಶ್ರೇಷ್ಠ ಗುಹಾಲಯವಾದ ಮಹಾವಿಷ್ಣುಗೃಹವು ನಿರ್ಮಾಣವಾದದ್ದು ಕ್ರಿ.ಶ. ೫೭೮ರಲ್ಲಿ. ಅದಕ್ಕಿಂತ ಪೂರ್ವದಲ್ಲಿಯೇ ಬಾದಾಮಿಯ ಶೈವ ಹಾಗೂ ವೈಷ್ಣವ ಗುಹೆ ಹಾಗೂ ಐಹೊಳೆಯ ಶೈವ ಹಾಗೂ ಜೈನ ಗುಹೆಗಳು ರಚನೆಗೊಂಡಿವೆ. ಅಂದರೆ ಪಲ್ಲವರು ಗುಹಾವಾಸ್ತುವನ್ನು ನಿರ್ಮಿಸುವ ಮುನ್ನವೇ ಚಾಲುಕ್ಯರ ನಾಡಿನಲ್ಲಿ ಗುಹಾನಿರ್ಮಾಣ ಕಲೆಯು ಸಮೃದ್ಧವಾಗಿ ಬೆಳೆದಿತ್ತು ಎಂಬುದು ವಿದಿತವಾಗುತ್ತದೆ. ಪಲ್ಲವರು ಗುಹೆಗಳನ್ನು ಕೊರೆಯಿಸಲು ಪ್ರಾರಂಭ ಮಾಡುವ ಮೊದಲೇ ಚಾಲುಕ್ಯರ ಎಲ್ಲ ಗುಹಾಲಯಗಳು ನಿರ್ಮಾಣಗೊಂಡಿದ್ದವು.
ಮಹಾವಿಷ್ಣುಗೃಹವು ಎಪ್ಪತ್ತು ಅಡಿ ಅಗಲವಾಗಿದೆ. ಇಷ್ಟು ಉದ್ದಾದ ಅಧಿಷ್ಠಾನದಲ್ಲಿ ಮೂವತ್ತೈದು ಪುಟ್ಟ ಚೌಕಟ್ಟುಗಳಲ್ಲಿ ಜೋಡಿ ಗಣಗಳು ಮೂಡಿಬಂದಿವೆ. ಈ ಅಧಿಷ್ಠಾನದ ಭಾಗವು ಕಟ್ಟಿ ಮಾಡಲಾದ (ರಾಚನಿಕ)ಕಟ್ಟೆ. ಈ ವೇಳೆಗೆ (ಕ್ರಿ.ಶ. ೫೭೮) ಕಲ್ಲಿನ ಕಟ್ಟಡ ನಿರ್ಮಾಣ ಪ್ರಾರಂಭವಾಗಿತ್ತೆಂಬುದನ್ನು ಅಧಿಷ್ಠಾನ ಹಾಗೂ ಗುಹಾಲಯದ ಅಂಗಳದ ಪೂರ್ವದ ಗೋಡೆಗಳು ಸೂಚಿಸುತ್ತವೆ. ಗುಹಾಲಯದ ಛತ್ತಿನಿಂದ ಮುಂಜೂರು ಅಧಿಷ್ಠಾನದ ಮೇಲೆ ಇಳಿಬಿದ್ದಂತೆ ಭಾಸವಾಗುತ್ತದೆ. ಮುಂಜೂರಿನ ಮಧ್ಯದಲ್ಲಿ ರೆಕ್ಕೆಗಳನ್ನು ಬಿಚ್ಚಿಕೊಂಡ ಗರುಡನ ಮೂರ್ತಿ ಇದೆ. ಇದು ಪ್ರಾಯಶಃ ನೆಲವಱ್ಕೆ ಎಂಬ ರೂವಾರಿಯ ಕಲಾಕೃತಿ. ಈ ಶಿಲ್ಪದ ಪಶ್ಚಿಮ ಬದಿಯಲ್ಲಿ ಬಹಳಷ್ಟು ನಶಿಸಿಹೋದ ವರ್ಣಚಿತ್ರಗಳಿವೆ. ಹಿಂದೂ ದೇವಾಲಯದಲ್ಲಿ ಕಾಣಸಿಗುವ ಅತಿ ಪ್ರಾಚೀನ ವರ್ಣಚಿತ್ರಗಳಿವು.
ಬೋದಿಗೆ ಶಿಲ್ಪಗಳು : ಕಂಬಗಳ ಮೇಲ್ಭಾಗದಲ್ಲಿ ತರಂಗ ಬೋದಿಗೆಗಳಿರುವುದು ಚಾಲುಕ್ಯರ ಒಂದು ವಾಸ್ತುವಿಶೇಷ. ಹಾಗೆಯೇ ಬೋದಿಗೆ ಶಿಲ್ಪಗಳೂ ಕೂಡ ಅವರ ಕೊಡುಗೆ. ಮಹಾವಿಷ್ಣುಗೃಹದಲ್ಲಿ ಮಧ್ಯಮ ಗಾತ್ರದ (ಸು. ೧ ಮೀಟರ್) ಇಪ್ಪತ್ನಾಲ್ಕು ಬೋದಿಗೆ ಶಿಲ್ಪಗಳಿವೆ. ಇವು ಸಾಮಾನ್ಯವಾಗಿ ಲೌಕಿಕ ಶಿಲ್ಪಗಳು. ಬಹುಪಾಲು ಬೋದಿಗೆಗಳಲ್ಲಿ ರಸಿಕ ದಂಪತಿಗಳಿದ್ದಾರೆ. ರೂವಾರಿಗಳು ತಮ್ಮ ಬದುಕಿನಲ್ಲಿ ಕಂಡುಂಡ ಅನುಭವಗಳನ್ನು ಈ ಶಿಲ್ಪಗಳಲ್ಲಿ ಘನೀಕರಿಸಿದ್ದಾರೆ.
ಅವತಾರ ಶಿಲ್ಪಗಳು : ಮಹಾವಿಷ್ಣುಗೃಹದ ಬೃಹತ್ತು, ಮಹತ್ತುಗಳು ಅಲ್ಲಿನ ವಿಷ್ಣು ಅವತಾರದ ಶಿಲ್ಪಗಳಲ್ಲಿ ಪ್ರಕಟವಾಗಿವೆ. ಅಧಿಷ್ಠಾನಕ್ಕೆ ಹೊಂದಿಕೊಂಡಿರುವ ಪೂರ್ವದ ಗೋಡೆಯಲ್ಲಿ ವಿಷ್ಣು ವಿರಾಟ್ ಪುರುಷನಾಗಿ ಶಿಲ್ಪಿತನಾಗಿದ್ದಾನೆ. ಈತನು ಅಷ್ಟಭುಜಗಳ ವಿಷ್ಣು, ಕೈಗಳಲ್ಲಿ ಖಡ್ಗ, ಗದೆ, ಬಾಣ, ಚಕ್ರ, ಶಂಖ, ಢಾಲು, ಬಿಲ್ಲುಗಳನ್ನು ಹಿಡಿದು ಕೊಂಡಿದ್ದಾನೆ. ಬೀಸಣಿಕೆಯಂತೆ ಕಾಣುವ ಶಿರಶ್ಚಕ್ರವು ಹೆಚ್ಚು ಆಕರ್ಷಕವಾಗಿದೆ. ಇಡೀ ವಿಗ್ರಹವು ಆಭರಣಗಳಿಂದ ಅಂದಗೊಂಡಿದೆ.
ಈ ಮೂರ್ತಿಗೆ ಎದುರಾಗಿ ಪಶ್ಚಿಮ ಗೋಡೆಯಲ್ಲಿ ತ್ರಿವಿಕ್ರಮನ ವಿರಾಟ ರೂಪವಿದೆ. ಇದೊಂದು ಭವ್ಯ, ಬೃಹತ್ ಶಿಲ್ಪ. ತ್ರಿವಿಕ್ರಮನ ಪಕ್ಕದಲ್ಲಿ ಆಧುನಿಕರು ಬಳಸುವ ‘Flash back’ ತಂತ್ರದ ಸನ್ನಿವೇಶವಿದೆ. ಕುಬ್ಜ ಬ್ರಾಹ್ಮಣನ ರೂಪದಲ್ಲಿ ವಿಷ್ಣು ಬಲಿಯ ಗುರುಗಳಾದ ಶುಕ್ರಾಚಾರ್ಯರಿಂದ ಅರ್ಘ್ಯ ಸ್ವೀಕರಿಸುವ ದೃಶ್ಯವಿದೆ. ಬಲಿ ಮಡದಿ ವಿಂಧ್ಯಾವಲಿಯೊಂದಿಗೆ ನಿಂತಿದ್ದಾನೆ. ಇದೊಂದು ಕಥಾನಕ ಶಿಲ್ಪ. ಅಷ್ಟಭುಜ ತ್ರಿವಿಕ್ರಮನು ಖಡ್ಗ, ಗದೆ, ಬಾಣ, ಚಕ್ರ, ಶಂಖ, ಬಿಲ್ಲು, ಢಾಲು ಹಿಡಿದುಕೊಂಡು ನಿಂತಿದ್ದಾನೆ. ‘ಆಕಾಶವನ್ನೂ ಆವರಿಸಿರುವೆ’ ಎಂದು ಹೇಳುವ ರೀತಿಯಲ್ಲಿ ತ್ರಿವಿಕ್ರಮನು ಒಂದು ಕೈಯನ್ನು ರಾಹುವಿನತ್ತ ಚಾಚಿದ್ದಾನೆ. ಶಿಲ್ಪವು ನಾಟಕೀಯ ದೃಶ್ಯವನ್ನು ಕಣ್ಣಿಗೆ ಕಟ್ಟುತ್ತದೆ.
ಗುಹಾಲಯದ ಪೂರ್ವಗೋಡೆಯಲ್ಲಿ ಅಪರೂಪದ ಭಂಗಿಯಲ್ಲಿ ಅನಂತಾಸೀನ ವಿಷ್ಣು ವಿರಾಜಮಾನನಾಗಿದ್ದಾನೆ. ಈ ಶಿಲ್ಪವು ಸಿಂಹಾಸನಾರೂಢನಾದ ಚಾಲುಕ್ಯ ಅರಸನನ್ನು ನೆನಪಿಸುವಂತಿದೆ. ಚತುರ್ಭುಜನಾಗಿರುವ ಪರವಾಸುದೇವನು ಶಂಖ ಚಕ್ರಧಾರಿಯಾಗಿದ್ದಾನೆ. ಅನಂತನ ಐದು ಹೆಡೆಗಳು ಸಿಂಹಾಸನದ ಸತ್ತಿಗೆಯಂತೆ ತೋರುತ್ತವೆ. ಮೂರು ಸುತ್ತಿನ ಅನಂತನಿಗೆ ಒರಗಿಕೊಂಡು ಗರುಡ ಕೈಕಟ್ಟಿಕೊಂಡು ನಿಶ್ಚಿಂತನಾಗಿ ಕುಳಿತುಕೊಂಡಿದ್ದಾನೆ. ಇನ್ನೊಂದು ಬದಿಯಲ್ಲಿ ಲಕ್ಷ್ಮಿ ಆತುಕೊಂಡಿದ್ದಾಳೆ. ಶಿಲ್ಪಗಳ ಸಂಯೋಜನೆಯಲ್ಲಿ ಶಿಲ್ಪಿ ತನ್ನ ಪ್ರೌಢಿಮೆಯನ್ನು ತೋರಿದ್ದಾನೆ. ಪ್ರಧಾನ ಶಿಲ್ಪದಲ್ಲಿ ದೈವತ್ವವು ಘನೀಭವನಗೊಂಡಿದೆ. ಈ ಬೃಹತ್ ಶಿಲ್ಪದ ಕೆಳಗಿನ ಗಣ ಪಟ್ಟಿಕೆಯಲ್ಲಿ ಸಂಗೀತಗಾರರ ಮೇಳವಿದೆ.
ಪರವಾಸುದೇವನ ಪಕ್ಕದಲ್ಲಿ ಭೂವರಾಹನ ಬೃಹತ್ ಶಿಲ್ಪವನ್ನು ಕಂಡರಿಸಲಾಗಿದೆ. ಇವನು ಕೂಡ ಚತುರ್ಭುಜನು. ಮೇಲಿನ ಕೈಗಳಲ್ಲಿ ಶಂಖ, ಚಕ್ರಗಳಿವೆ. ಕೆಳ ಎಡಗೈಯಲ್ಲಿ ಭೂದೇವಿಯನ್ನು ಎತ್ತಿ ಹಿಡಿದಿದ್ದಾನೆ. ಆತನು ಹಿಡಿದ ಕಮಲದ ಮೇಲೆ ಭೂದೇವಿ ನಿಂತು ಬಲಗೈಯನ್ನು ವರಾಹನ ಭುಜದ ಮೇಲಿರಿಸಿ ಆಸರೆ ಪಡೆದಿದ್ದಾಳೆ. ಇನ್ನೊಂದು ಕೈಯಲ್ಲಿ ನೀಲೋತ್ಪಲವಿದೆ. ರಸಾತಲವನ್ನು ಸೂಚಿಸುವ ನಾಗರಾಜ, ನಾಗಿಣಿಯರನ್ನು ಹೆಚ್ಚು ಶಕ್ತಿಯುತವಾಗಿ, ಕಲಾತ್ಮಕವಾಗಿ ಬಿಡಿಸಲಾಗಿದೆ. ಶಿಲ್ಪ ಸಂಯೋಜನೆಯ ಸಮತೋಲನಕ್ಕಾಗಿ ಮೇಲ್ಭಾಗದಲ್ಲಿ ವಿದ್ಯಾಧರ ಂಪತಿಗಳನ್ನು ಕೆತ್ತಲಾಗಿದೆ.
ಪರವಾಸುದೇವನಿಗೆ ಎದುರಾಗಿ ಪಶ್ಚಿಮ ಗೋಡೆಯಲ್ಲಿ ಮೂಡಿಬಂದ ಭವ್ಯ ವಿಗ್ರಹ ನರಸಿಂಹನದು. ಈತನೂ ಚತುರ್ಭುಜನೇ. ವಾಡಿಕೆಯಂತೆ ಮೇಲಿನ ಕೈಗಳಲ್ಲಿ ಶಂಖ, ಚಕ್ರಗಳಿವೆ. ನರಸಿಂಹ ನಿಂತಿರುವ ಭಂಗಿ ಅಪರೂಪದ್ದಾಗಿದೆ. ಇದು ನರಸಿಂಹನ ಉಗ್ರ ರೂಪವಲ್ಲ. ನೆಲದ ಮೇಲೆ ಇರಿಸಿರುವ ಗದೆಯ ಮೇಲೆ ಎಡಗೈಯನ್ನು ಊರಿದ್ದಾನೆ. ಬಂಡೆಗಲ್ಲಿನಿಂದ ಕೈಕಾಲುಗಳನ್ನು ಪೂರ್ಣವಾಗಿ ಬಿಡಿಸಿರುವಂತೆ ಕೆತ್ತನೆ ಮಾಡಿರುವುದರಿಂದ ಇದೊಂದು ದುಂಡುಶಿಲ್ಪ ಎಂಬ ಭಾವನೆ ಬರುತ್ತದೆ. ನರಸಿಂಹನ ತಲೆಯ ಮೇಲಿನ ಪದ್ಮ ಕಿರೀಟವು ಯೋಗಚಕ್ರದ ಸಹಸ್ರಾರು ಕಮಲವನ್ನು ಸಂಕೇತಿಸುತ್ತದೆ. ಆತನ ಬಲಕ್ಕಿರುವ ಪುಟ್ಟ ಮೂರ್ತಿ ಪ್ರಹ್ಲಾದನದು.
ನರಸಿಂಹನ ಬಲಪಕ್ಕದಲ್ಲಿ ಹರಿಹರನ ಬೃಹದಾಕಾರದ ವಿಗ್ರಹವಿದೆ. ಶಿವನ ಅರ್ಧಭಾಗದಲ್ಲಿ ಸರ್ಪ, ಅರ್ಧಚಂದ್ರ, ಪರಶುಗಳಿವೆ. ಶಿವನಿಗೆ ಜಟಾಮಕುಟವಿದೆ. ಆದರೆ ವಿಷ್ಣು ಮಕುಟಧರನಾಗಿದ್ದಾನೆ. ಶಂಖಧಾರಿಯೂ ಹೌದು. ಶೈವಗುಹೆಯ ಹರಿಹರ ವಿಗ್ರಹದಲ್ಲಿರುವಂತೆ ಇಲ್ಲಿ ಲಕ್ಷ್ಮಿ ಪಾರ್ವತಿಯರಿಲ್ಲ. ನಂತರದ ಹರಿಹರ ಶಿಲ್ಪಗಳಲ್ಲಿ ಇದು ವಾಡಿಕೆಯಾಯಿತು. ಇದು ಹರಿಹರ ಮೂರ್ತಿಯ ಪ್ರತಿಮಾ ಲಕ್ಷಣವಾಗಿ ಉಳಿಯಿತು.
ಈ ಮೇಲೆ ಪ್ರಸ್ತಾಪಿಸಲಾದ ಬೃಹತ್ ಶಿಲ್ಪಗಳಲ್ಲಿ ಪರವಾಸುದೇವ ಮತ್ತು ಭೂವರಾಹ ಪ್ರತಿನಿಧಿಸುವ ಶಿಲ್ಪಗಳು ಮಾತ್ರ ಮೂಲವಿಗ್ರಹಗಳೆಂದೂ, ಉಳಿದವುಗಳು ತದನಂತರದ ಕಾಲದಲ್ಲಿ ನಿರ್ಮಿತವಾದವುಗಳೆಂದೂ ಕೆಲವರ ವಾದ. ಈ ವಾದವನ್ನು ಒಪ್ಪಲಾಗದು.
ಮುಖಮಂಟಪದ ತೊಲೆಗಳಲ್ಲಿ ಮಹಾಭಾರತ, ಹರಿವಂಶ, ವಿಷ್ಣು ಪುರಾಣಗಳಿಂದ ಆಯ್ದ ಸನ್ನಿವೇಶಗಳನ್ನು ಮೂರ್ತಗೊಳಿಸಲಾಗಿದೆ. ಈ ಬಗೆಯ ಕಥಾನಕ ಶಿಲ್ಪಗಳ ಪರಂಪರೆಯನ್ನು ದಕ್ಷಿಣದಲ್ಲಿ ಪ್ರಾರಂಭಿಸಿದವರು ಚಾಲುಕ್ಯ ರೂವಾರಿಗಳು. ನಂತರ ಈ ಬಗೆಯ ಶಿಲ್ಪಪಟ್ಟಿಕೆಗಳನ್ನು ರಾಚನಿಕ ಮಂದಿರಗಳಲ್ಲೂ ಅಳವಡಿಸಿದರು. ಮಹಾವಿಷ್ಣುಗೃಹವು ಶಿಲ್ಪಪ್ರಯೋಗ ಶಾಲೆ ಎನಿಸಿದೆ.
ಜಿನಾಲಯ
ಬಾದಾಮಿಯ ಗುಹಾದೇವಾಲಯಗಳಲ್ಲಿ ಇದು ಅತಿ ಚಿಕ್ಕದು. ಕಂಬ ಮತ್ತು ಛತ್ತುಗಳಿಗೆ ಹೆಚ್ಚಿನ ಅಲಂಕಾರವಿಲ್ಲದ ಸರಳ, ಸಾದಾ ಗುಹಾಲಯ. ಸಾಮಾನ್ಯವಾಗಿ ಮುಖಮಂಟಪಕ್ಕಿಂತ ಸಭಾಮಂಟಪವು ದೊಡ್ಡದಾಗಿರುತ್ತದೆ. ಇಲ್ಲಿಯ ಸಭಾಮಂಟಪ ಮುಖಮಂಟಪಕ್ಕಿಂತ ಚಿಕ್ಕದು. ಬಾದಾಮಿಯ ಉಳಿದ ಗುಹಾಲಯಗಳಲ್ಲಿ ಕಂಡುಬರುವಂತೆ ಇದರ ಅಧಿಷ್ಠಾನದಲ್ಲಿ ಗಣಪಟ್ಟಿಕೆ ಇಲ್ಲ.
ಈ ಜಿನಾಲಯದ ಮುಖಮಂಟಪದ ಕಂಬಗಳ ಕೆಳಗೆ ಸಿಂಹಗಳು ಆಸರೆ ನೀಡುತ್ತಿರುವಂತೆ ಕೆತ್ತನೆ ಮಾಡಲಾಗಿದೆ. ಬಾದಾಮಿಯನ್ನು ವಶಪಡಿಸಿಕೊಂಡ ಪಲ್ಲವರು ಈ ಮಾದರಿಯಿಂದ ಪ್ರಭಾವಿತರಾಗಿರಬೇಕು. ಕಂಬವನ್ನು ಹೊತ್ತಿರುವ ಸಿಂಹಗಳು ಪಲ್ಲವರ ವಾಸ್ತುಶಿಲ್ಪದ ಭಾಗವಾಗಿವೆ. ಈ ಶಿಲ್ಪ ಪ್ರಕಾರವನ್ನು ಪಲ್ಲವರು ಅನುಸರಿಸಿ, ಬೆಳೆಸಿದರು. ಚಾಲುಕ್ಯರು ತಮ್ಮ ಈ ಶಿಲ್ಪವನ್ನು ಮುಂದುವರಿಸಲಿಲ್ಲ.
ಜಿನಾಲಯದ ಪ್ರಧಾನ ಶಿಲ್ಪಗಳೆಂದರೆ ಗರ್ಭಗೃಹದಲ್ಲಿಯ ಮಹಾವೀರ, ಮುಖಮಂಟಪದ ಪೂರ್ವ ಮತ್ತು ಪಶ್ಚಿಮ ಗೋಡೆಗಳಲ್ಲಿರುವ ಬಾಹುಬಲಿ ಮತ್ತು ಪಾರ್ಶ್ವನಾಥರ ಶಿಲ್ಪಗಳು. ಗರ್ಭಗೃಹದಲ್ಲಿ ಮಹಾವೀರನು ಪದ್ಮಾಸನದಲ್ಲಿ ಧ್ಯಾನಸ್ಥನಾಗಿ ಕುಳಿತಿದ್ದಾನೆ. ಈ ಶಿಲ್ಪವು ಇಡೀ ಗೋಡೆಯನ್ನು ಆವರಿಸಿದೆ. ದೀಘ ವೃತ್ತಾಕಾರದ ಪ್ರಭಾವಳಿ, ಮುಕ್ಕೊಡೆ, ಮಕರ ವಿನ್ಯಾಸಗಳಿಂದ ಕೂಡಿದ ಸಿಂಹಾಸನಗಳು ಶಿಲ್ಪದ ಕಲಾ ಮೌಲ್ಯವನ್ನು ಹೆಚ್ಚಿಸಿವೆ. ಅದರಂತೆ ಗರ್ಭಗೃಹದ ಬಾಗಿಲುವಾಡವು ಪುಷ್ಪಶಾಖೆ, ವಜ್ರಶಾಖೆ ಮೊದಲಾದವುಗಳಿಂದ ಶೋಭಿತ ವಾಗಿದೆ.
ಮುಖಮಂಟಪದ ಪೂರ್ವದ ಗೋಡೆಯಲ್ಲಿ ಕಾಯೋತ್ಸರ್ಗ ಮುದ್ರೆಯಲ್ಲಿ ಬಾಹುಬಲಿ ದಿಗಂಬರನಾಗಿ ನಿಂತಿದ್ದಾನೆ. ಆತನ ಕೈಕಾಲುಗಳನ್ನು ಮಾಧವಿ ಲತೆ ಸುತ್ತಿಕೊಂಡಿದೆ. ಕಾಲಿನ ಹತ್ತಿರ ಹುತ್ತಗಳಿವೆ. ಹಾವುಗಳು ಹರಿದಾಡುತ್ತಿವೆ. ಬಾಹುಬಲಿಯ ಸೋದರಿಯರಾದ ಬ್ರಾಹ್ಮಿ ಮತ್ತು ಸುಂದರಿಯರು ಬಳ್ಳಿಯನ್ನು ಬಿಡಿಸುವ ಸನ್ನಿವೇಶದ ಚಿತ್ರಣವಿದು. ಬಾಹುಬಲಿಯ ಮೂರ್ತಿ ಪ್ರಧಾನವಾದ್ದರಿಂದ ಅದನ್ನು ರೂವಾರಿ ಪೂರ್ಣಗೊಳಿಸಿದ್ದಾನೆ. ಉಳಿದ ಶಿಲ್ಪಗಳು ಗೌಣವಾದ್ದರಿಂದ ಅವುಗಳ ಕೆತ್ತನೆ ಅಪೂರ್ಣವೆನಿಸುತ್ತದೆ.
ಪಶ್ಚಿಮದ ಗೋಡೆಯನ್ನು ಅಲಂಕರಿಸಿರುವ ಶಿಲ್ಪ ಪಾರ್ಶ್ವನಾಥನದು. ಈತನದು ಕೂಡ ಕಾಯೋತ್ಸರ್ಗ ನಿಲುವು. ಬಲಗಡೆ ಪದ್ಮಾವತಿ ಯಕ್ಷಿಯು ಕೊಡೆ ಹಿಡಿದುಕೊಂಡು ನಿಂತಿದ್ದಾಳೆ. ಐದು ಹೆಡೆಯ ಹಾವಾಗಿ ಧರಣೇಂದ್ರ ಯಕ್ಷನು ತೀರ್ಥಂಕರನ ಸೇವೆಯಲ್ಲಿ ನಿರತನಾಗಿದ್ದಾನೆ. ಪಾರ್ಶ್ವನಾಥನ ಜನ್ಮಾಂತರ ವೈರಿಯಾದ ಕಮಠನು ತೀರ್ಥಂಕರನ ಮೇಲೆ ಕಲ್ಲೆಸೆದು ಪೀಡಿಸುತ್ತಿರುವಂತೆ ಚಿತ್ರಣ ಮಾಡಲಾಗಿದೆ.
ಇಲ್ಲಿಯ ಉಳಿದ ಗುಹಾಲಯಗಳ ಸಭಾಮಂಟಪ ಗೋಡೆಗಳಲ್ಲಿ ಶಿಲ್ಪಗಳನ್ನು ರೂಪಿಸಿಲ್ಲವೆಂಬುದು ಗಮನಾರ್ಹ ಸಂಗತಿ. ಆದರೆ ಈ ಪುಟ್ಟ ಗುಹೆಯ ಮಿಥ್ಯಾ(?) ಸಭಾಮಂಟಪದ ಎಡಬಲದ ಗೋಡೆಗಳಲ್ಲಿ ಖಡ್ಗಾಸನದಲ್ಲಿರುವ ಮಹಾವೀರನ ಬೃಹತ್ ವಿಗ್ರಹಗಳಿವೆ. ಇವು ಮೂಲವಾದವುಗಳಲ್ಲ. ಇವನ್ನು ನಂತರದ ಕಾಲದಲ್ಲಿ ಕಂಡರಿಸಲಾಗಿದೆ. ಇವು ಪ್ರಾಯಶಃ ೧೧ನೆಯ ಶತಮಾನದ ಕಲಾಕೃತಿಗಳು.
ಆ. ರಾಚನಿಕ ದೇವಾಲಯಗಳು
ತಮ್ಮ ರಾಜಧಾನಿಯ ಘನತೆಯನ್ನು ಹೆಚ್ಚಿಸಲು ಚಾಲುಕ್ಯರು ಬಾದಾಮಿಯಲ್ಲಿ ಗುಹಾದೇವಾಲಯಗಳನ್ನು ಕೊರೆಯಿಸುವುದರ ಜೊತೆಗೆ ರಾಚನಿಕ ದೇವಾಲಯಗಳನ್ನು ಕೂಡ ನಿರ್ಮಿಸಿದರು. ಅವುಗಳಲ್ಲಿ ಕೆಳಗಿನ ಶಿವಾಲಯ, ಮೇಲಿನ ಶಿವಾಲಯ ಮತ್ತು ಮಾಲೆಗಿತ್ತಿ ಶಿವಾಲಯಗಳನ್ನು ಬೆಟ್ಟದ ಮೇಲೆ ನಿರ್ಮಿಸಲಾಗಿದೆ. (ಮೂಲತಃ ಇವಾವೂ ಶಿವಾಲಯಗಳಲ್ಲ) ಭೂತನಾಥ ಗುಡಿಯನ್ನು ಅಗಸ್ತ್ಯತೀರ್ಥದ ಪೂರ್ವದ ದಂಡೆಯ ಮೇಲೆ, ಜಂಬುಲಿಂಗ ಗುಡಿಯನ್ನು ಮತ್ತು ಪಶ್ಚಿಮದ ದಂಡೆಯಿಂದ ಅನತಿ ದೂರದಲ್ಲಿ ರಚಿಸಲಾಗಿದೆ. ಗಚ್ಚುಗಾರೆಯಂತಹ ಯಾವ ಬಂಧಕ ವಸ್ತುವನ್ನು ಬಳಸದೆ ಇರುವುದೊಂದು ವಿಸ್ಮಯದ ಸಂಗತಿ. ದೈತ್ಯಗಾತ್ರದ ಕಲ್ಲುಗಳನ್ನು ಒಂದರ ಮೇಲೆ ಒಂದನ್ನು ಇಟ್ಟು ಕಟ್ಟಲಾಗಿದೆ. ಇವು ಸರಿದಾಡದಂತೆ ಕಬ್ಬಿಣದ ಮೊಳೆಗಳನ್ನು ಮತ್ತು ಇಂಗ್ಲಿಷ್ ಚಿ ಅಕ್ಷರದಂತಿರುವ ಕಬ್ಬಿಣದ ಕೊಂಡಿಗಳನ್ನು ಬಳಸಲಾಗಿದೆ. ಗುಡಿ ನಿರ್ಮಾಣದಲ್ಲಿ ಚಾಲುಕ್ಯರು ತೋರಿದ ಆಸ್ಥೆ ಉತ್ಸಾಹಗಳು, ಸ್ಥಪತಿಗಳು ಸಾಧಿಸಿದ ವಾಸ್ತುವಿದ್ಯೆ ಮತ್ತು ರೂವಾರಿಗಳ ಪ್ರದರ್ಶಿಸಿದ ಕಲಾ ಪ್ರೌಢಿಮೆ ಪ್ರಶಂಸನೀಯವಾಗಿವೆ.
ಕೆಳಗಿನ ಶಿವಾಲಯ
ಬಾದಾಮಿಯ ಉತ್ತರ ಗುಡ್ಡದ ಅರ್ಧ ಎತ್ತರದಲ್ಲಿ ಗರ್ಭಗೃಹ ಮತ್ತು ಶಿಖರ ಭಾಗಗಳನ್ನು ಮಾತ್ರ ಉಳಿಸಿಕೊಂಡು ನಿಂತಿರುವ ದ್ರಾವಿಡ ವಿಮಾನ ಮಾದರಿಯ ದೇವಾಲಯವಿದೆ. ಇದನ್ನು ಕೆಳಗಿನ ಶಿವಾಲಯವೆಂದು ಕರೆಯಲಾಗುತ್ತದೆ. ಆದರೆ ಮೂಲತಃ ಶಿವಾಲಯವಲ್ಲ. ಬಾಗಿಲುವಾಡವು ಶಾಖೆಗಳಿಂದ ಶೋಭಿತವಾಗಿದೆ. ಪ್ರದಕ್ಷಿಣಾ ಪಥದ ಹೊರಗೋಡೆ, ಸಭಾಮಂಟಪ ಮತ್ತು ಮುಖಮಂಟಪಗಳು ಬಿದ್ದು ಹೋಗಿವೆ. ಗರ್ಭಗೃಹದಲ್ಲಿನ ಪೀಠವು ದೀರ್ಘ ವೃತ್ತಾಕಾರವಾಗಿದೆ. ಈ ಅಂಶವನ್ನು ಆಧರಿಸಿ ಡಾ. ಅ. ಸುಂದರ ಅವರು ಇದು ಮೂಲತಃ ವಾತಾಪಿ ಗಣಪತಿಯ ಮಂದಿರವಾಗಿರಬಹುದೆಂದು ಅಭಿಪ್ರಾಯಪಡುತ್ತಾರೆ.
ಮೇಲಿನ (ಮೇಲಣ) ಶಿವಾಲಯ
ಉತ್ತರ ಬೆಟ್ಟದ (ಬಾವನ ಬಂಡೆ ಕೋಟೆಯ) ಮೇಲೆ ಆಕಾಶದ ಹಿನ್ನೆಲೆಯಲ್ಲಿ ವೀಕ್ಷಕನ ಮನಸೆಳೆಯುವ ದೇವಾಲಯವಿದು. ಇದು ಶಿವಾಲಯವಾಗಿರದೆ ಮೂಲತಃ ವಿಷ್ಣು ಮಂದಿರವಾಗಿತ್ತೆಂಬುದು ಸ್ಪಷ್ಟ. ದೇವಾಲಯವು ವೈಷ್ಣವ ಶಿಲ್ಪಗಳಿಂದ ಅಲಂಕೃತವಾಗಿದೆ. ಪ್ರದಕ್ಷಿಣಾ ಪಥದ ಹೊರಗೋಡೆಗಳಲ್ಲಿಯ ದೇವಕೋಷ್ಠಗಳಲ್ಲಿ ಪ್ರಧಾನಶಿಲ್ಪಗಳಿವೆ. ಇವೆಲ್ಲವೂ ವಿಷ್ಣುವಿನ ಮೂರ್ತಿಗಳು. ಉತ್ತರ, ಪಶ್ಚಿಮ ಹಾಗೂ ದಕ್ಷಿಣ ದೇವಕೋಷ್ಠಗಳಲ್ಲಿ ಕ್ರಮವಾಗಿ ನರಸಿಂಹ, ಕಾಳಿಂಗ ಮರ್ದನ ಕೃಷ್ಣ ಮತ್ತು ಗೋವರ್ಧನ ಗಿರಿಧಾರಿ ಸ್ಥಾಪಿತವಾಗಿದ್ದಾರೆ. ಅಧಿಷ್ಠಾನದಲ್ಲಿ ರಾಮಾಯಣ ಮತ್ತು ಕೃಷ್ಣನ ಜೀವನವನ್ನು ಬಿಂಬಿಸುವ ಕಥಾನಕ ಶಿಲ್ಪ ಪಟ್ಟಿಕೆಗಳಿವೆ. ಈ ಸಾಂಧಾರ ದೇವಾಲಯದ ಶಿಖರವು ದ್ರಾವಿಡ ಶೈಲಿಯದು.
ಮಾಲೆಗಿತ್ತಿ ಶಿವಾಲಯ
ಮಾಲೆಗಿತ್ತಿ ಶಿವಾಲಯವು ಮೂಲತಃ ಸೂರ್ಯ ದೇವಾಲಯ. ಇದನ್ನು ಆರ್ಯಮಂಚಿ ಉಪಾಧ್ಯಾಯ ಎಂಬ ಸ್ಥಪತಿಯು ನಿರ್ಮಿಸಿದನು. ಮುಖಮಂಟಪ, ಸಭಾಮಂಟಪ, ಅಂತರಾಳ ಮತ್ತು ಗರ್ಭಗುಡಿಗಳಿಂದ ಕೂಡಿದ ನಿರಂಧಾರ ದೇವಾಲಯವಿದು. ಶುದ್ಧ ದ್ರಾವಿಡ ಶೈಲಿಯ ಶಿಖರ ಇದರದು. ಗರ್ಭಗುಡಿಯ ಬಾಗಿಲುವಾಡದ ಲಲಾಟದಲ್ಲಿ ಗರುಡಶಿಲ್ಪ, ಸಭಾಮಂಟಪದ ಛತ್ತಿನಲ್ಲಿ ವಿಷ್ಣು ಮೂರ್ತಿ ಇರುವುದನ್ನು ಕಂಡು ಹೆನ್ರಿ ಕಜಿನ್ಸ್‌ರು ಇದನ್ನು ವೈಷ್ಣವ ಗುಡಿ ಎಂದು ಭಾವಿಸಿದರು. ದೇವಾಲಯದ ಪೂರ್ವದ ಗೋಡೆಯ ಮೇಲೆ ಮುಖಮಂಟಪದ ಎಡಬಲಗಳಲ್ಲಿರುವ ಮಧ್ಯಮ ಗಾತ್ರದ ಶಿಲ್ಪಗಳನ್ನು ಯೋಧರ ಶಿಲ್ಪಗಳೆಂದು ತಿಳಿದರು. ವಸ್ತುತಃ ಗರುಡನ ಮೇಲೆ ಛತ್ತಿಗೆ ಸಮೀಪವಾಗಿ ಏಳು ಕುದುರೆಗಳ ರಥದಲ್ಲಿ ಸೂರ್ಯನ ಮೂರ್ತಿ ಇದೆ. ಪೂರ್ವದ ಗೋಡೆಯ ಮೇಲಿರುವ ಪ್ರತಿಮೆಗಳು ಸೂರ್ಯನ ದ್ವಾರಪಾಲಕರಾದ  ದಂಡ ಮತ್ತು ಪಿಂಗಳರವು. ಗರ್ಭಗುಡಿಯ ಬಾಗಿಲುವಾಡದ ಹತ್ತಿರ ಭಾಗಶಃ ಕುದುರೆಯ ದೇಹವಿರುವ ಸ್ತ್ರೀಯ ಶಿಲ್ಪವಿದೆ.
ಪುರುಷನೊಬ್ಬನು ಕುದುರೆಯ ಬೆನ್ನಿನ ಮೇಲೆ ಕಾಲಿಟ್ಟು ಅವಳ ಕೇಶರಾಶಿಯನ್ನು ಹಿಡಿದಿರುವಂತೆ ಶಿಲ್ಪಿಸಲಾಗಿದೆ. ಇವು ಛಾಯಾ ಮತ್ತು ಸೂರ್ಯರ ಮೂರ್ತಿಗಳು.
ಈ ದೇವಾಲಯದ ದಕ್ಷಿಣಗೋಡೆಯ ದೇವಕೋಷ್ಠದಲ್ಲಿ ಶಿವ ಮತ್ತು ಉತ್ತರ ಗೋಡೆಯ ದೇವಕೋಷ್ಠದಲ್ಲಿ ವಿಷ್ಣು ವಿಗ್ರಹಗಳನ್ನು ಕಂಡರಿಸಲಾಗಿದೆ. ಶಿವನು ಫಲ, ಸರ್ಪ, ತ್ರಿಶೂಲಗಳನ್ನು ಹಿಡಿದುಕೊಂಡು ಕಟ್ಯವಲಂಬಿತ ಹಸ್ತನಾಗಿ ನಿಂತುಕೊಂಡಿದ್ದಾನೆ. ಆತನ ಎಡಬಲಗಳಲ್ಲಿ ಋಷಿಗಳನ್ನು, ಮೇಲ್ಭಾಗದಲ್ಲಿ ಮಾಲಾವಾಹಕರನ್ನು ರೂಪಿಸಲಾಗಿದೆ. ಒಟ್ಟಾರೆ ಈ ಶಿಲ್ಪವು ಗುಪ್ತರ ಶಿಲ್ಪಶೈಲಿಯಲ್ಲಿ ಮೂಡಿಬಂದಿದೆ. ಉತ್ತರ ಗೋಡೆಯ ಮೇಲಿರುವ ವಿಷ್ಣುಮೂರ್ತಿಯೂ ಇದೇ ಶೈಲಿಯದು. ವಿಷ್ಣು ಫಲ, ಚಕ್ರ, ಶಂಖ ಹಿಡಿದು ಕಟ್ಯವಲಂಬಿತ ಹಸ್ತನಾಗಿ ನಿಂತಿದ್ದಾನೆ. ಚಕ್ರ, ಶಂಖಗಳ ಹತ್ತಿರ ಒಬ್ಬೊಬ್ಬ ಗಣರಿದ್ದಾರೆ. ಇವರು ಆಯುಧ ಪುರುಷರು. ಹೀಗೆ ಆಯುಧ ಪುರುಷರನ್ನು ವಿಷ್ಣುವಿನೊಂದಿಗೆ ಚಿತ್ರಿಸುವ ಶಿಲ್ಪ ಪರಂಪರೆ ಗುಪ್ತರದು.
ಜಂಬುಲಿಂಗ ಗುಡಿ
ಇದನ್ನು ಜಂಬುನಾಥ ದೇವಾಲಯವೆಂದೂ ಕರೆಯಲಾಗುತ್ತದೆ. ಈ ಮಂದಿರದ ನಿರ್ಮಾಣಕಾಲವನ್ನು ತಿಳಿಸುವ ಶಾಸನವೊಂದು ಇಲ್ಲಿದೆ. ವಿಜಯಾದಿತ್ಯನ ರಾಜಮಾತೆ ವಿನಯವತಿಯು ಕ್ರಿ.ಶ. ೬೯೯ರಲ್ಲಿ ಈ ತ್ರಿಕೂಟಾಲಯವನ್ನು ಕಟ್ಟಿಸಿದಳು. ಈ ದೇವಾಲಯವು ಪೂರ್ವ, ಉತ್ತರ ಹಾಗೂ ದಕ್ಷಿಣ ಮುಖವಾದ ಮೂರು ಪ್ರತ್ಯೇಕ ಗರ್ಭಗುಡಿಗಳನ್ನು ಒಳಗೊಂಡಿದ್ದು ದಕ್ಷಿಣ ಭಾರತದ ಪ್ರಪ್ರಥಮ ತ್ರಿಕೂಟಾಲಯವಾಗಿದೆ. ಸಭಾಮಂಟಪವು ಸಾಕಷ್ಟು ವಿಶಾಲವಾಗಿದ್ದು ಛತ್ತಿನಲ್ಲಿ ಶಿವ, ಬ್ರಹ್ಮ, ವಿಷ್ಣು ಮೂರ್ತಿಗಳನ್ನು ರೂಪಿಸಲಾಗಿದೆ. ಮುಖಮಂಟಪದ ಛತ್ತಿನಲ್ಲಿಯ ನಾಗರಾಜ ಶಿಲ್ಪವು ಶೈವ ಗುಹಾಲಯದ ನಾಗರಾಜನನ್ನು ನೆನಪಿಸುತ್ತದೆ. ಎರಡೂ ಗರ್ಭಗೃಹಗಳ ಎದುರು ಸಭಾಮಂಟಪದ ಛತ್ತಿನಲ್ಲಿ ಮತ್ಸ್ಯಚಕ್ರ ಮತ್ತು ಸ್ವಸ್ತಿಕಗಳು, ಗಂಧರ್ವ ಶಿಲ್ಪಗಳು ಮೂಡಿಬಂದಿವೆ. ಗರ್ಭಗೃಹಗಳ ಮೇಲಿನ ಶಿಖರಗಳು ಇಲ್ಲವಾಗಿವೆ. ಉತ್ತರ ಗರ್ಭಗೃಹದ ಮೇಲಿನ ಇಟ್ಟಿಗೆಯ ಶಿಖರವು ಪ್ರಾಯಶಃ ವಿಜಯನಗರ ಕಾಲದ ಸೇರ್ಪಡೆ.
ಭೂತನಾಥ ದೇವಾಲಯ
ಅಗಸ್ತ್ಯತೀರ್ಥದ ಪೂರ್ವದ ದಂಡೆಯ ಮೇಲಿರುವ ಗುಡಿ ಸಮುಚ್ಚಯದ ಪ್ರಧಾನ ದೇವಾಲಯವಿದು. ಇದನ್ನು ಭೂತೇಶ್ವರ ದೇವಾಲಯ ಎಂದೂ ಹೇಳಲಾಗುತ್ತದೆ. ಬಾದಾಮಿಯಲ್ಲಿ ಚಾಲುಕ್ಯರು ಕಟ್ಟಿಸಿದ ಕೊನೆಯ ಗುಡಿ ಇದು.
ನಿರಂಧಾರ ಮಾದರಿಯ ಈ ಗುಡಿಯ ಮೂಲಭಾಗಗಳು ಮುಖಮಂಟಪ, ಸಭಾಮಂಟಪ, ಅಂತರಾಳ ಮತ್ತು ಗರ್ಭಗೃಹ. ಮುಖಮಂಟಪಕ್ಕೆ ಕೆಲವು ಕಂಬಗಳನ್ನು ಸೇರಿಸಿ ಅದನ್ನು ನಂತರ ವಿಸ್ತರಿಸಲಾಗಿದೆ. ಸಭಾಮಂಟಪದ ಬಾಗಿಲುವಾಡದ ಮೂರ್ತಿಗಳನ್ನು ಉದ್ದೇಶ ಪೂರ್ವಕವಾಗಿ ಹಾಳು ಮಾಡಲಾಗಿದೆ. ಛತ್ತಿನಲ್ಲಿ ಕಮಲಗಳ ಕೆತ್ತನೆ ಇದೆ. ಸಭಾಗೃಹಕ್ಕೆ ನಾಲ್ಕು ಜಾಲಂಧ್ರಗಳಿವೆ. ಗರ್ಭಗೃಹದ ಬಾಗಿಲುವಾಡವು ತೀರ ಸರಳವಾಗಿದ್ದು ಲಲಾಟ ಬಿಂಬದಲ್ಲಿ ಯಾವುದೇ ಶಿಲ್ಪವಿಲ್ಲ. ಆದರೆ ಅಡಿ ಭಾಗದಲ್ಲಿ ಗಂಗೆ, ಯಮುನೆಯರಿದ್ದಾರೆ. ಗರ್ಭಗೃಹದಲ್ಲಿನ ಲಿಂಗವು ಮೂಲ ಲಿಂಗವೆನಿಸುವುದಿಲ್ಲ.
ಸಭಾಮಂಟಪದ ಉತ್ತರ ಗೋಡೆಯಲ್ಲಿ ಶಂಖ, ಚಕ್ರಧಾರಿ ವಿಷ್ಣು ವಿಗ್ರಹವಿದೆ. ಪಕ್ಕದಲ್ಲಿರುವ ೯ನೆಯ ಶತಮಾನದ ಶಾಸನವು ಪೈಂಗರ ಶ್ರೀಧರನು ಭೂತೇಶ್ವರನಿಗೆ ಭೂದಾನ ನೀಡಿದುದನ್ನು ಉಲ್ಲೇಖಿಸಿದೆ.
ಚಾಲುಕ್ಯೋತ್ತರ ಕಾಲದ ದೇವಾಲಯಗಳು
ಚಾಲುಕ್ಯ ಅರಸು ಮನೆತನವು ಕೊನೆಗೊಂಡ ಬಳಿಕ ಬಾದಾಮಿ ತನ್ನ ವೈಭವವನ್ನು ಕಳೆದುಕೊಂಡಿತು. ವಾಸ್ತು ನಿರ್ಮಿತಿಗಳು ಪೂರ್ತಿಯಾಗಿ ನಿಂತುಹೋಗಲಿಲ್ಲ. ಆದರೆ ಚಾಲುಕ್ಯೋತ್ತರ ಕಾಲದಲ್ಲಿ ತಲೆ ಎತ್ತಿದ ದೇವಾಲಯಗಳು ಅಷ್ಟು ಮೌಲಿಕವಾದವುಗಳಲ್ಲ. ವಾಸ್ತು ಪಾರಮ್ಯವಾಗಲಿ, ಶಿಲ್ಪ ಸೌಂದರ್ಯವಾಗಲಿ ಇಲ್ಲಿ ಗೋಚರಿಸುವುದಿಲ್ಲ.
ಭೂತನಾಥ ದೇವಾಲಯದ ಪಕ್ಕದಲ್ಲಿ ಹಾಗೂ ಅದರ ಹಿಂದೆ ರಾಷ್ಟ್ರಕೂಟ ಕಾಲದ ಮೂರು ಪುಟ್ಟ, ಸರಳ ದೇವಾಲಯಗಳಿವೆ. ಭಾಗಶಃ ರಾಚನಿಕವಾಗಿರುವ ಅನಂತಶಯನ ಗುಡಿಯು ಅಗಸ್ತ್ಯ ತೀರ್ಥದ ಪೂರ್ವದ ದಂಡೆಯ ಮೇಲಿದೆ. ಇದು ರಾಷ್ಟ್ರಕೂಟರ ಅವಧಿಯದು. ಈ ಅವಧಿಗೆ ಸೇರುವ ಇನ್ನೊಂದು ದೇವಾಲಯವು ಬನಶಂಕರಿ ಗುಡಿಯ ಈಶಾನ್ಯಕ್ಕೆ ಇದೆ. ಇದು ಅರ್ಧ ನೆಲದಲ್ಲಿ ಹೂತುಹೋಗಿದೆ. ಕಲಾದೃಷ್ಟಿಯಿಂದ ಗಮನಿಸಿದರೆ ಇವು ಗೌಣವೆನಿಸುತ್ತವೆ.
ಕಲ್ಯಾಣ ಚಾಲುಕ್ಯ ದೇವಾಲಯಗಳು ನಾಡಿನ ಉದ್ದಗಲಗಳನ್ನು ಚಾಚಿಕೊಂಡಿವೆ. ಕಲ್ಯಾಣ ಚಾಲುಕ್ಯ ಸ್ಥಪತಿಗಳು ಬಳಪದ ಕಲ್ಲನ್ನು ದೇವಾಲಯಗಳ ನಿರ್ಮಾಣಕ್ಕೆ ಬಳಸಿದುದು ಅವರ ವೈಶಿಷ್ಟ್ಯ. ಆದರೆ ಬಾದಾಮಿ ಪರಿಸರದಲ್ಲಿ ದೇವಾಲಯಗಳನ್ನು ಕಟ್ಟಲು ಅವರು ತಮಗೆ ಸರಳವಾಗಿ ಮತ್ತು ಹೇರಳ ಪ್ರಮಾಣದಲ್ಲಿ ಲಭ್ಯವಾದ ಉಸುಕುಕಲ್ಲನ್ನೇ ಬಳಸಿದ್ದಾರೆ. ಬಾದಾಮಿಯ ಎಲ್ಲಮ್ಮ ದೇವಾಲಯ, ವಿರೂಪಾಕ್ಷಗುಡಿ, ಮಲ್ಲಿಕಾರ್ಜುನ ಗುಡಿ, ದತ್ತಾತ್ರೇಯ ಮಂದಿರ, ಅಗಸ್ತ್ಯ ತೀರ್ಥದ ಉತ್ತರ ದಂಡೆಯ ಮೇಲಿರುವ ಗುಡಿಗಳು ಕಲ್ಯಾಣ ಚಾಲುಕ್ಯರ ಗುಡಿಗಳು. ಇವುಗಳಲ್ಲಿ ಎಲ್ಲಮ್ಮ ದೇವಾಲಯವು ಅತ್ಯಂತ ಚಿತ್ತಾಕರ್ಷಕವಾಗಿದೆ.
ಎಲ್ಲಮ್ಮಗುಡಿ
ಈ ದೇವಾಲಯದ ಹೊರಗೋಡೆಗಳು ಹೆಚ್ಚಿನ ಸಂಖ್ಯೆಯಲ್ಲಿ ಹಿಂಬಣೆ ಮುಂಬಣೆ ಗಳಿಂದ ಕೂಡಿದ್ದು ನೋಡಲು ಅಂದವಾಗಿವೆ. ಆದರೆ ಈ ಗೋಡೆಗಳಲ್ಲಿ ದೇವಕೋಷ್ಠ ಗಳಿಲ್ಲದ್ದು ಒಂದು ಕೊರತೆ. ಅಂತರಾಳದ ಬಾಗಿಲದ ಎರಡೂ ಬದಿಗಳಲ್ಲಿ ಜಾಲಂಧ್ರಗಳಿವೆ. ಕಲ್ಯಾಣ ಚಾಲುಕ್ಯರ ಗುಡಿಗಳಲ್ಲಿ ಸಾಮಾನ್ಯವಾಗಿ ಕಂಡುಬರುವ ಮಕರತೋರಣ ಇಲ್ಲಿಲ್ಲ. ಗುಡಿಯ ಹೊಸ್ತಿಲು ಕಲಾತ್ಮಕ ಚಂದ್ರಶಿಲೆಯಿಂದ ಅಲಂಕೃತವಾಗಿದೆ. ಕಲ್ಯಾಣ ಚಾಲುಕ್ಯರ ವಾಸ್ತುವಿಶೇಷತೆಗಳಲ್ಲಿ ಶಿಖರವೂ ಒಂದು.  ಎತ್ತರವಾದ ಶಿಖರವು ದೇವಾಲಯದ ಅಂದವನ್ನು ಹೆಚ್ಚಿಸುತ್ತದೆ. ಇದಕ್ಕೆ ಉತ್ತಮ ಉದಾಹರಣೆಯನ್ನು ಇಲ್ಲಿ ಕಾಣಬಹುದು. ಶಿಖರವು ನಕ್ಷತ್ರಾಕಾರದ ವಿನ್ಯಾಸದಿಂದ ಕೂಡಿದ್ದು ಸುಕನಾಸಿಯನ್ನು ಒಳಗೊಂಡಿದೆ. ಈ ದೇವಾಲಯವು ಮೂಲತಃ ವಿಷ್ಣು ಮಂದಿರ. ಇದರ  ಸುಕನಾಸಿಯಲ್ಲಿ ಯೋಗೇಶ್ವರ ಶಿಲ್ಪವಿದೆ. ಈ ಯೋಗೇಶ್ವರ ದೇವಾಲಯವನ್ನು ಕ್ರಿ.ಶ. ೧೧೩೯ರಲ್ಲಿ ಪರಮಾನಂದ ದೇವರು ಕಟ್ಟಿಸಿದನೆಂಬುದು ಶಾಸನದಿಂದ ತಿಳಿದುಬರುತ್ತದೆ.
ವಿಜಯನಗರದ ದೊರೆ ಅಚ್ಯುತರಾಯನ ಕಾಲದಲ್ಲಿ ಬಾದಾಮಿಯ ದೇವಾಲಯಗಳು ಜೀರ್ಣೋದ್ಧಾರಗೊಂಡವು. ಬನಶಂಕರಿ ಗುಡಿಯ ಮುಂದಿರುವ ವಿಶಾಲ ಪುಷ್ಕರಿಣಿಯ ಪೌಳಿಗಳು ಮತ್ತು ಪ್ರಾಕಾರದಲ್ಲಿರುವ ಕಂಬಗಳ ಮಂಟಪ, ಅರಳಿತೀರ್ಥದ ಶಿಲ್ಪಗಳು ಈ ಕಾಲದ ನಿರ್ಮಾಣಗಳು. ಈಗ ಪೂಜೆಗೊಳ್ಳುವ ಬನಶಂಕರಿ ಮಂದಿರವನ್ನು ಸಾತಾರೆಯ ಪರಶುರಾಮ ನಾಯಿಕ ಅಗಳೆ ಎಂಬಾತನು ಸುಮಾರು ಕ್ರಿ.ಶ. ೧೭೫೦ರಲ್ಲಿ ಕಟ್ಟಿಸಿದನೆಂದು ಮುಂಬೈ ಗ್ಯಾಸೆಟಿಯರ ದಾಖಲಿಸುತ್ತದೆ.
ಇ. ಕೋಟೆಗಳು
ರಾಜ್ಯದ ಸಪ್ತಾಂಗಗಳಲ್ಲಿ ಕೋಟೆಯೂ ಒಂದು. ಕೋಟೆಯಂತೆ ಚಾಚಿಕೊಂಡಿರುವ, ನಿಸರ್ಗದತ್ತವಾದ ಬಾದಾಮಿ ಬಂಡೆಗಲ್ಲುಗಳು ಅಭೇದ್ಯವಾಗಿವೆ. ಆದ್ದರಿಂದ ದುರ್ಗತ್ರಯ ಗಳಲ್ಲಿ ಬಾದಾಮಿಯದು ಗಿರಿದುರ್ಗ. ಈ ಸ್ಥಳದ ಆಯ್ಕೆ ಒಂದನೆಯ ಪುಲಿಕೇಶಿಯ ಯುದ್ಧ ನೈಪುಣ್ಯಕ್ಕೆ ಸಾಕ್ಷಿ ಎನಿಸಿದೆ. ಕ್ರಿ.ಶ. ೫೪೩ರಲ್ಲಿ ತನ್ನ ರಾಜಧಾನಿಯಾದ ವಾತಾಪಿ(ಬಾದಾಮಿ) ಯನ್ನು ಅಭೇದ್ಯ ಕೋಟೆಯಿಂದ ಭದ್ರಪಡಿಸಿದುದು ಶಾಸನದಿಂದ ತಿಳಿದುಬರುತ್ತದೆ.
ದೈತ್ಯಗಾರದ ಬಂಡೆಗಲ್ಲುಗಳ ನಡುವಿನ ಸಂದುಗಳನ್ನು ಕಲ್ಲುಗಳಿಂದ ಭದ್ರಪಡಿಸಿದು ದಷ್ಟೇ ಮನುಷ್ಯ ಪ್ರಯತ್ನ. ಕೋಟೆ ನಿರ್ಮಾಣವು ಆರ್ಥಿಕ ಹೊರೆಯಾಗಲಿಲ್ಲ. ಹೆಚ್ಚು ಸಮಯ ವ್ಯಯವಾಗಲಿಲ್ಲ
ಬಾದಾಮಿಯಲ್ಲಿ ರಾಷ್ಟ್ರಕೂಟರ ಕಾಲದ ಕೋಟೆಯೊಂದಿದೆ. ನೆಲದ ಮಟ್ಟದಲ್ಲಿ ಈ ರಕ್ಷಣಾ ಗೋಡೆಯನ್ನು ಕಟ್ಟಲಾಗಿದೆ. ಇದು ಉತ್ತರ ಬೆಟ್ಟದಿಂದ ಮೊದಲ್ಗೊಂಡು ಊರನ್ನು ಸುತ್ತುವರೆದು ಅಗಸ್ತ್ಯತೀರ್ಥದ ಪಶ್ಚಿಮ ದಂಡೆಯ ಮಧ್ಯದವರೆಗೆ ಚಾಚಿಕೊಂಡಿದೆ. ಜಂಬುಲಿಂಗ ಗುಡಿ ಮತ್ತು ಮಾಲೆಗಿತ್ತಿ ಶಿವಾಲಯಗಳು ಈ ಸ್ಥಲದುರ್ಗದ ಹೊರಗೆ ಉಳಿದುಕೊಂಡಿವೆ. ರಕ್ಷಣಾಗೋಡೆಯು ಸುಮಾರು ಆರು ಮೀಟರು ಎತ್ತರವಾಗಿದೆ. ಕೆಳಭಾಗದಲ್ಲಿ ಹೆಚ್ಚು ದೊಡ್ಡದಾದ ಕಲ್ಲುಗಳಿಂದ ರಚಿತವಾಗಿದ್ದು ಮೇಲೆ ಹೋದಂತೆ ಮಧ್ಯಮ ಗಾತ್ರದ ಕಲ್ಲುಗಳನ್ನು ಜೋಡಿಸಲಾಗಿದೆ. ತಳಭಾಗದಲ್ಲಿ ಗೋಡೆಯ ದಪ್ಪ ನಾಲ್ಕು ಮೀಟರ್ ಇದ್ದರೆ ತುದಿಯಲ್ಲಿ ಎರಡು ಮೀಟರ್ ಇದೆ. ಈ ಕೋಟೆಯ ಪ್ರವೇಶ ದ್ವಾರವು ಮಳಖೇಡದ ಪಶ್ಚಿಮ ದ್ವಾರವನ್ನು ನೆನಪಿಸುವಂತಿದೆ.
ವಿಜಯನಗರ ಅರಸರು ಹಳೆಯ ಕೋಟೆಗಳನ್ನು ಜೀರ್ಣೋದ್ಧಾರ ಮಾಡುವುದರ ಜೊತೆಗೆ ಹೊಸದಾಗಿ ಕೋಟೆಕೊತ್ತಲೆಗಳನ್ನು ಕಟ್ಟಿಸಿದರು. ಒಂದನೆಯ ಹರಿಹರನ ಕಾಲದಲ್ಲಿ ಚಾಮರಾಜ ಎಂಬುವನು ಬಾದಾಮಿಯ ದುರ್ಗವನ್ನು, ಮೂಡಣ ಪಾರಟವನ್ನು  ನಿರ್ಮಿಸಿದನು. ಬತ್ತೇರಪ್ಪ ಗುಡಿಯ ಪಕ್ಕದ ಬಂಡೆಗಳ ಮತ್ತು ಅಗಸ್ತ್ಯತೀರ್ಥದ ಉತ್ತರ ದಂಡೆಯ ನಡುವೆ ಇದನ್ನು ರಚಿಸಲಾಗಿದೆ. ವಿಜಯನಗರ ಅರಸರ ಇನ್ನೊಂದು ಕೋಟೆ ಮಾಲೆಗಿತ್ತಿ ಶಿವಾಲಯದ ಪಕ್ಕದಲ್ಲಿದೆ. ಸದಾಶಿವರಾಯನ ಕಾಲದಲ್ಲಿ ಕೃಷ್ಣಪ್ಪ ನಾಯಕನು ಈ ಕೊತ್ತಲವನ್ನು ಕಟ್ಟಿಸಿದನೆಂದು ಈ ಶಿವಾಲಯದ ಶಾಸನವು ತಿಳಿಸುತ್ತದೆ. ಮೂರನೆಯ ಗುಹಾದೇವಾಲಯದ ಇನ್ನೊಂದು ಶಾಸನವು ಕೊಂಡರಾಜ ಮಹಾಅರಸರು ಕೊತ್ತಲ ಕಟ್ಟಿಸಿದುದನ್ನು ದಾಖಲಿಸಿದೆ. ಇದು ಪ್ರಾಯಶಃ ಗುಹಾಲಯದ ಕೆಳಗೆ ಇರುವ ನೆಲಮಟ್ಟದ ಕೊತ್ತಲ, ಉತ್ತರ ಗುಡ್ಡ ಹಾಗೂ ರಣಮಂಡಲದ ಮೇಲೆ ಗಚ್ಚುಗಾರೆಗಳಿಂದ ನಿರ್ಮಿತವಾದ ಕೋಟೆಕೊತ್ತಲಗಳಿವೆ. ಇವು ಟೀಪುಸುಲ್ತಾನನ ಕಾಲದವು.
ಹೀಗೆ ಬಾದಾಮಿಯಲ್ಲಿ ಕೋಟೆಗಳ ನಿರ್ಮಾಣ ಕಾರ್ಯವು ಆರನೆಯ ಶತಮಾನದಿಂದ ಪ್ರಾರಂಭವಾಗಿ ಕಾಲಕಾಲಕ್ಕೆ ಅವಶ್ಯಕತೆಗಳಿಗೆ ಅನುಗುಣವಾಗಿ ಬೇರೆ ಜಾಗಗಳಲ್ಲಿ ನಡೆದದ್ದು ತಿಳಿದುಬರುತ್ತದೆ. ಅಷ್ಟು ಮಾತ್ರವಲ್ಲ ಕೋಟೆಗಳು ಶಿಥಿಲಗೊಂಡರೆ ಅವನ್ನು ಬಲಪಡಿಸುವ ಕಾರ್ಯವೂ ನಡೆಯುತ್ತಿತ್ತು. ವಿಜಯನಗರದ ಅರಸರು ಅಚ್ಯುತರಾಯನ ಕಾಲದಲ್ಲಿ ಚಿನ್ನಪ್ಪನಾಯಕನೆಂಬ ಸೇನಾಧಿಪತಿಯು ತನ್ನ ಮಗನಾದ ಚಿಕ್ಕ ಚಿನ್ನಪ್ಪನಾಯಕನಿಂದ ಬಾದಾಮಿಯ ಕೋಟೆಗಳನ್ನು ಮತ್ತು ದೇವಾಲಯಗಳನ್ನು ಜೀರ್ಣೋದ್ಧಾರ ಮಾಡಿಸಿದುದು ಕ್ರಿ.ಶ. ೧೫೩೩ರ ಶಾಸನದಿಂದ ವಿದಿತವಾಗುತ್ತದೆ.
೧೮೪೧ರಲ್ಲಿ ಬ್ರಿಟಿಶರ ವಿರುದ್ಧ ಬಂಡಾಯ ಹೂಡಿದ್ದ ನರಸಿಂಗ ದತ್ತಾತ್ರೇಯ ಪೇಟಕರನು ಅವರಿಂದ ಬಾದಾಮಿಯ ಕೋಟೆಯನ್ನು ವಶಪಡಿಸಿಕೊಂಡನಾದರೂ ಕೆಲವೇ ದಿನಗಳಲ್ಲಿ ಬೆಳಗಾವಿ, ಧಾರವಾಡದಿಂದ ಬ್ರಿಟಿಶ್ ಸೈನ್ಯವು ಬಾದಾಮಿ ಕೋಟೆಯನ್ನು ಮುತ್ತಿ ಪೇಟಕರನನ್ನು ಬಂಧಿಸಿತು. ಫ್ಲೀಟರು ಸಂಗ್ರಹಿಸಿದ ೧೮೭೪ರ ಲಾವಣಿಯ ಪಲ್ಲವಿ ಇದನ್ನು ಚಿತ್ರಿಸಿದ್ದು ಹೀಗೆ
ಬಾಹಾದ್ದುರ ಕಟ್ಟಿಸಿದ ಬಾದಾಮಿ ಕಿಲೆಕ
ಬಂತೊ ಪ್ರಳಯ ಕಾಲಾ
ಸುತ್ತರಾಜ್ಯದ ಮೇಲಾದ ಕಿಲ್ಲೆ
ಆದಿತು ನೆಲದ ಪಾಲಾ
ಶಾಸನ ಸಿರಿ
ಶಾಸನಗಳು ನಾಡಿನ ಸಾಂಸ್ಕೃತಿಕ ಸಂಪತ್ತು. ಕರ್ನಾಟಕದಲ್ಲಿ ಸಿಗುವ ಮೊಟ್ಟಮೊದಲಿನ ಶಾಸನಗಳೆಂದರೆ ಮೌರ್ಯ ಸಾಮ್ರಾಟ ಅಶೋಕನ ಧರ್ಮಶಾಸನಗಳು. ಇವುಗಳ ಕಾಲ ಕ್ರಿ.ಪೂ. ಮೂರನೆಯ ಶತಮಾನ. ಇವುಗಳ ಭಾಷೆ ಪ್ರಾಕೃತ. ನಾಲ್ಕನೆಯ ಶತಮಾನದ ವೇಳೆಗೆ ಸಂಸ್ಕೃತ ಭಾಷೆ ತಲೆ ಎತ್ತಿತು. ಕದಂಬರ ಶಾಸನಗಳು ಹೆಚ್ಚಾಗಿ ಸಂಸ್ಕೃತ ಶಾಸನಗಳು. ೫ನೆಯ ಶತಮಾನದಿಂದ ಸಂಸ್ಕೃತ ಶಾಸನಗಳ ಜೊತೆಗೆ ಕನ್ನಡದ ಗದ್ಯ ಹಾಗೂ ಪದ್ಯ ಶಾಸನಗಳು ಕಾಣಿಸಿಕೊಳ್ಳತೊಡಗಿದವು. ಕ್ರಿ.ಶ. ೪೫೦ರ ಸುಮಾರಿನ ಹಲ್ಮಿಡಿ ಶಾಸನವು ಕನ್ನಡದ ಅತಿ ಪ್ರಾಚೀನ ಶಾಸನವಾಗಿದೆ. ಕೆಲಗುಂದ್ಲಿ ಶಿಲಾಶಾಸನವು (ಸು. ಕ್ರಿ.ಶ. ೫೦೦) ಕದಂಬರ ಇನ್ನೊಂದು ಕನ್ನಡ ಶಾಸನ. ಇವನ್ನು ಹೊರತುಪಡಿಸಿದರೆ ಉಳಿದೆಲ್ಲವೂ ಸಂಸ್ಕೃತ ಶಾಸನಗಳೇ. ಆದರೆ ಬಾದಾಮಿ ಚಾಲುಕ್ಯರ ಕಾಲಕ್ಕೆ ಸಂಸ್ಕೃತ ಮತ್ತು ಕನ್ನಡ ಶಾಸನಗಳು ಹೆಚ್ಚು ಕಡಿಮೆ ಸಮ ಪ್ರಮಾಣದಲ್ಲಿ ದೊರೆಯುತ್ತವೆ. ಇವರ ಆಶ್ರಯದಲ್ಲಿ ಕನ್ನಡವು ಹುಲುಸಾಗಿ ಬೆಳೆಯಿತೆಂಬುದನ್ನು ಮನಗಾಣಬಹುದು.
ಚಿಕ್ಕಪುಟ್ಟ ಶಾಸನಗಳನ್ನೊಳಗೊಂಡು ಬಾದಾಮಿಯಲ್ಲಿ ೨೫೦ಕ್ಕೂ ಹೆಚ್ಚು ಶಾಸನಗಳು ದೊರೆತಿವೆ. ಅವುಗಳಲ್ಲಿ ಬಹುಪಾಲು ಶಾಸನಗಳು ಒಂದು ಅಥವಾ ಎರಡು ಶಬ್ದಗಳಲ್ಲಿದ್ದು ಶಿಲ್ಪಗಳ ಹೆಸರುಗಳನ್ನು ಸೂಚಿಸುತ್ತವೆ. ಈ ಹೆಸರುಗಳು ಅಂದಿನ ಸಾಮಾಜಿಕ ಮೌಲ್ಯಗಳನ್ನು ಪರಿಚಯಿಸುತ್ತವೆ. ಶ್ರೀ ರಣ ರೌದ್ರನ್, ಶ್ರೀ ರಣ ಪರಾಕ್ರಮನ್, ಶ್ರೀ ರಣಘನನ್ ಎಂಬ ಹೆಸರುಗಳಲ್ಲಿ ಅಂದಿನ ಪ್ರಧಾನ ಜೀವನಮೌಲ್ಯವಾದ ಶೌರ್ಯವು ಪ್ರತಿಬಿಂಬಿತವಾಗಿದೆ. ಶ್ರೀ ಗುಣಶೀಲನ್, ಶ್ರೀ ಬಹುಗುಣ, ಶ್ರೀ ಗುಣಸಹಾಯನ್, ಶ್ರೀ ಗುಣನಿಧಿ ಎಂಬ ಶಾಸನೋಕ್ತ ಹೆಸರುಗಳು ಅವರು ಶೀಲ, ಸದ್ಗುಣಗಳಿಗೆ ಹೆಚ್ಚಿನ ಮಹತ್ವ ನೀಡಿದ್ದುದನ್ನು ತಿಳಿಸುತ್ತದೆ. ಶ್ರೀ ನೆಲವರ್ಕಿ ಶ್ರೀ ಚಾಳುಗೇಸಿ, ಶ್ರೀ ಕೋಳಿಮಂಚಿ, ಶ್ರೀ ಸಿಂಗಮಂಚಿ ಎಂಬ ಹೆಸರುಗಳು ಕುತೂಹಲಕಾರಿಯಾಗಿವೆ. ‘ಮೃತ್ಯುಸ್ತತಣಿಕೋ ದುಃಖಮ್ಮಾನ ಭಂಗನ್ದಿನೇ ದಿನೇ’ ಎಂಬ ಸಾಲು ಚಾಲುಕ್ಯರ ಸ್ವಾಭಿಮಾನಕ್ಕೆ ಹಿಡಿದ ಕನ್ನಡಿಯಾಗಿದೆ.
ದತ್ತಿ ಬಿಟ್ಟು ಕೊಟ್ಟ ವಿಷಯ, ವಿಜಯಶಾಲಿಯಾದ ಸಮಾಚಾರ, ಕೋಟೆ ಅಥವಾ ದೇವಾಲಯವನ್ನು ಕಟ್ಟಿಸಿದ ವಿಚಾರ ಅಥವಾ ಜೀರ್ಣೋದ್ಧಾರ ಮಾಡಿಸಿದ ವಿವರ ಹೀಗೆ ಹಲವಾರು ವಿದ್ಯಮಾನಗಳನ್ನು ತಿಳಿಸುವ ಶಾಸನಗಳು ಬಾದಾಮಿಯಲ್ಲಿ ದೊರೆತಿವೆ. ಜೈನ ಬಸದಿಯಲ್ಲಿ ನಿಸಿದಿಗಲ್ಲು ಕೂಡ ಇದೆ. ಜಕ್ಕವ್ವೆ ಎಂಬಾಕೆಯನ್ನು ಅತ್ತಿಮಬ್ಬೆಗೆ ಹೋಲಿಸಿರುವ ಈ ಶಾಸನವು ಹನ್ನೊಂದನೆಯ ಶತಮಾನದ್ದು. ವಿಭಿನ್ನ ಕಾಲಕ್ಕೆ ಸೇರಿರುವ ಬಾದಾಮಿಯ ಶಾಸನಗಳು ವೈವಿಧ್ಯಪೂರ್ಣವೂ ಆಗಿವೆ. ಅವುಗಳಲ್ಲಿ ಕೆಲವನ್ನು ಮಾತ್ರ ಇಲ್ಲಿ ಪ್ರಸ್ತಾಪಿಸಲಾಗಿದೆ.
ಅ. ಸಂಸ್ಕೃತ ಶಾಸನಗಳು
ಬಾದಾಮಿ ಚಾಲುಕ್ಯರ ಪ್ರಪ್ರಥಮ ಸಂಸ್ಕೃತ ಶಾಸನವೆಂದರೆ ಉತ್ತರಕೋಟೆಯ ಮೇಲಿನ ಒಂದೆರಡು ಪುಲಿಕೇಶಿ ಶಾಸನ. ಆತನು ಅಶ್ವಮೇಧ ಮೊದಲಾದ ಯಜ್ಞಗಳನ್ನು ಮಾಡಿ ವಾತಾಪಿಯಲ್ಲಿ ಕ್ರಿ.ಶ. ೫೪೩ರಲ್ಲಿ ಅಭೇದ್ಯವಾದ ಕೋಟೆಯನ್ನು ಕಟ್ಟಿಸಿದುದನ್ನು ಈ ಶಾಸನವು ದಾಖಲಿಸಿದೆ.
ಒಂದನೆಯ ಕೀರ್ತಿವರ್ಮನ ಕ್ರಿ.ಶ. ೫೭೮ರ ಸಂಸ್ಕೃತ ಶಾಸನವು ಸಾಹಿತ್ಯಿಕ ಗುಣವನ್ನು ಹೊಂದಿದೆ. ಮಹಾವಿಷ್ಣುಗೃಹವನ್ನು ಬಂಡೆಯಲ್ಲಿ ಕೊರೆಯಿಸಿದ ಮಂಗಲೇಶನನ್ನು ಶಕ್ತಿತ್ರಯ ಸಂಪನ್ನಃ ಚಲ್ಕ್ಯವಂಶಾಂಬರ ಪೂರ್ಣಚಂದ್ರಃ ಅತಿಬಲ ಪರಾಕ್ರಮೋತ್ಸಾಹ ಸಂಪನ್ನಃ ಎಂದು ಬಣ್ಣಿಸಲಾಗಿದೆ. ಮಂಗಲೀಶನ ಶರೀರವು ಆಭರಣಗಳಿಂದ ಅಲಂಕೃತವಾದುದನ್ನು ಹೇಳದೆ ಗುಣಗಳಿಂದ ಅಲಂಕೃತವಾಗಿತ್ತು ಎಂದು ಚಿತ್ರಿಸಲಾಗಿದೆ. ಹಾಗೆಯೇ ಆತನ ಪಾದಗಳು ಅವಕ್ಕೆ ಬಾಗಿದ ಅರಸರ ಶಿರೋ ಮಕುಟದ ಮಣಿಗಳ ರಶ್ಮಿಗಳಿಂದ ರಂಜಿತವಾಗಿದ್ದವೆಂದು ವರ್ಣಿಸುವಲ್ಲಿ ಈ ಶಾಸನ ಕವಿಯ ಕಾವ್ಯ ಪ್ರತಿಭೆ ಪ್ರಕಟಗೊಂಡಿದೆ.
ಮಹಾಕೂಟ ಸ್ತಂಭ ಶಾಸನವು ಚಾಲುಕ್ಯರ ಇನ್ನೊಂದು ಮಹತ್ವದ ಸಂಸ್ಕೃತ ಶಾಸನ. ಇದು ಸುಂದರ ಗದ್ಯ ರಚನೆಯಾಗಿದೆ. ಈ ಅಜ್ಞಾತ ಕವಿಯು ಮಂಗಲೀಶನನ್ನು ‘ದುರ್ಗ ವಿಧಾನ ಜಾನಪದ ಪೌರಮಾನ್ಯ ವಿಭಾಗ ಕುಶಲ’ಎಂದು ಹೊಗಳಿದ್ದಾನೆ.
ಸಾಹಿತ್ಯಿಕ ಮೌಲ್ಯದ ದೃಷ್ಟಿಯಿಂದ ಐಹೊಳೆಯ ಪ್ರಶಸ್ತಿ ಶಾಸನವು ಒಂದು ಉತ್ಕೃಷ್ಟ ರಚನೆ. ಕ್ರಿ.ಶ. ೬೩೪ರ ಈ ಶಾಸನದಲ್ಲಿ ರವಿಕೀರ್ತಿಯು ಚಾಲುಕ್ಯರ ವಂಶಾವಳಿ ಮತ್ತು ಇಮ್ಮಡಿ ಪುಲಿಕೇಶಿಯ ಯುದ್ಧ ಸಾಧನೆಯ ಬಗ್ಗೆ ವಸ್ತುನಿಷ್ಠ ವಿವರವನ್ನು ನೀಡಿದ್ದಾನೆ. ತಾನು ಕಾಳಿದಾಸ, ಭಾರವಿ ಮಹಾಕವಿಗಳ ಸಾಲಿಗೆ ಸೇರಿದನೆಂದು ಅಭಿಮಾನದಿಂದ ಹೇಳಿಕೊಂಡಿದ್ದಾನೆ. ಕಾಳಿದಾಸನ ಕಾಲ ನಿರ್ಣಯದಲ್ಲಿ ಈ ಶಾಸನವು ಮಹತ್ವದ ಪಾತ್ರ ವಹಿಸಿದೆ.
ಆ. ಕನ್ನಡ ಶಾಸನಗಳು
ಕದಂಬರ ಹಲ್ಮಿಡಿ ಶಾಸನವು ಮೊದಲ ಕನ್ನಡ ಶಾಸನ ಎಂಬುದನ್ನು ಗಮನಿಸಿದೆವು. ಆದರೆ ಶಾಸನದ ಭಾಷೆ ಪೂರ್ವದ ಹಳಗನ್ನಡವಾಗಿದ್ದು ಸಂಸ್ಕೃತಭೂಯಿಷ್ಠವಾದುದು. ಶಾಸನದ ಭಾಷೆ ಸರಳವಲ್ಲ. ಶಾಸನವು ಕನ್ನಡದಲ್ಲಿದ್ದರೂ ಕನ್ನಡ ಭಾಷೆ ಬಡವಾದುದು. ಇದರ ನಂತರ ಸುಮಾರು ಒಂದೂವರೆ ಶತಮಾನದ ನಂತರ ಕಾಣಿಸಿಕೊಂಡ ಮಂಗಲೀಶನ ಕನ್ನಡ ಶಾಸನವು ಗಮನಾರ್ಹವಾಗಿದೆ. ಈ ಶಾಸನ ಚಿಕ್ಕದು. ಭಾಷಾ ಪ್ರೌಢಿಮೆ ಸಾಹಿತ್ಯಿಕ ಗುಣವು ವಿಶೇಷವಾಗಿರದಿದ್ದರೂ ಭಾಷೆಯಲ್ಲಿ ಕನ್ನಡತನ ಎದ್ದುಕಾಣುತ್ತದೆ. ಮಂಗಲೀಶನು ಕೊರೆಯಿಸಿದ ಗುಹಾಲಯವನ್ನು ಸಂಸ್ಕೃತ ಶಾಸನವು ‘ಮಹಾವಿಷ್ಣುಗೃಹ’ ಎಂದು ಕರೆದರೆ ಈ ಶಾಸನವು ‘ಕಲ್ಮನೆ’ ಎಂದು ಕರೆದಿದೆ.
ಎಂಟನೆಯ ಶತಮಾನದಿಂದ ಇಂತಹ ಕನ್ನಡ ಶಾಸನಗಳು ಹೆಚ್ಚಿನ ಪ್ರಮಾಣದಲ್ಲಿ ಕಂಡುಬರುತ್ತವೆ. ಇವುಗಳಲ್ಲಿ ಕನ್ನಡ ಸಂಸ್ಕೃತಗಳ ಮಧುರ ಬೆಸುಗೆ ಇದೆ. ವಿಜಯಾದಿತ್ಯನ ಪ್ರಾಣವಲ್ಲಭೆ ವಿನಾಪೋಟಿಯ ಮಹಾಕೂಟ ಶಾಸನವನ್ನು ಇಲ್ಲಿ ಸ್ಮರಿಸಬಹುದು. ೮, ೯ನೆಯ ಶತಮಾನದ ಶಾಸನಗಳಲ್ಲಿ ಸಾಹಿತ್ಯಿಕ ಶ್ರೀಮಂತಿಕೆ ಹೆಚ್ಚಿತು. ಪದ್ಯ ಶಾಸನಗಳು ಕಾಣಿಸಿಕೊಳ್ಳತೊಡಗಿದವು.
ತ್ರಿಪದಿಯು ಕನ್ನಡ ಛಂದಸ್ಸಿನ ತಾಯಿಬೇರೆನಿಸಿದ್ದು ಅದರ ಅತಿ ಪ್ರಾಚೀನ ಉದಾಹರಣೆ  ಬಾದಾಮಿಯ ಕಪ್ಪೆ ಅರಭಟ್ಟನ ಶಾಸನವಾಗಿದೆ. ಹತ್ತು ಸಾಲುಗಳಲ್ಲಿ ಮೂಡಿಬಂದ ಈ ಶಾಸನವು ಎರಡು ಸಾಲುಗಳ ಗದ್ಯದ ಭಾಗದಿಂದ ಪ್ರಾರಂಭವಾಗುತ್ತದೆ. ಮುಂದಿನ ಎರಡು ಸಾಲುಗಳು ಕನ್ನಡ ಲಿಪಿಯಲ್ಲಿ ಬರೆಯಲಾದ ಸಂಸ್ಕೃತ ಶ್ಲೋಕವನ್ನು ಒಳಗೊಂಡಿವೆ. ಕನ್ನಡ ಪದ್ಯ ಶಾಸನದಲ್ಲಿ ಸಂಸ್ಕೃತ ಶ್ಲೋಕವು ಸೇರಿದುದು ಒಂದು ವಿಶೇಷ ಸಂಗತಿ. ಪ್ರಸ್ತುತ ಶಾಸನದ ಐದನೆಯ ಸಾಲಿನಿಂದ ಕನ್ನಡ ತ್ರಿಪದಿಗಳು ಪ್ರಾರಂಭವಾಗುತ್ತವೆ. ಒಂದು ತ್ರಿಪದಿಯನ್ನು ಎರಡು ಸಾಲುಗಳಲ್ಲಿ ಕಂಡರಿಸಿರುವುದು ಇನ್ನೊಂದು ವಿಶೇಷ. ಒಟ್ಟು ಆರು ಸಾಲುಗಳಲ್ಲಿ ಮೂರು ತ್ರಿಪದಿಗಳು ಪ್ರಕಟಗೊಂಡಿವೆ.
ಈ ಶಾಸನದ ಮೊದಲನೆಯ ತ್ರಿಪದಿಯು ‘ಸಾಧುಗೆ ಸಾಧು’ ಎಂಬ ಶಬ್ದಗಳಿಂದ ಪ್ರಾರಂಭವಾಗುತ್ತದೆ. ಈ ತ್ರಿಪದಿಯಲ್ಲಿ ಅರ್ಥಸ್ಪಷ್ಟತೆ ಇದೆ. ಮುಂದಿನ ಎರಡು ತ್ರಿಪದಿಗಳಲ್ಲಿ ಅರ್ಥಕ್ಲಿಷ್ಟತೆ ಇದೆ. ಆದರೆ ಭಾವಗ್ರಾಹ್ಯವಾಗಿವೆ. ಇದೇ ಈ ತ್ರಿಪದಿಗಳ ವೈಶಿಷ್ಟ್ಯ. ಈ ಶಾಸನ ಕವಿಯ ಹೆಸರು ಲಭ್ಯವಾಗಿಲ್ಲ. ಇಲ್ಲಿ ಕಪ್ಪೆ ಅರಭಟ್ಟನೆಂಬುವನು ಬಣ್ಣಿತನಾಗಿರುವುದ ರಿಂದ ಇದು ಕಪ್ಪೆ ಅರಭಟ್ಟನ ಶಾಸನವೆಂದೇ ಹೆಸರಾಗಿದೆ.
ತ್ರಿಪದಿಯ ನಂತರ ಕನ್ನಡ ಪದ್ಯಸಾಹಿತ್ಯದಲ್ಲಿ ಪಿರಿಯಕ್ಕರದ್ದು ಹಿರಿಯ ಸ್ಥಾನ. ಪಿರಿಯಕ್ಕರವು ಕನ್ನಡಿಗರಿಗೆ ಜನಪ್ರಿಯ ಛಂದೋರೂಪವಾಗಿತ್ತು. ಮಹಾಕೂಟೇಶ್ವರ ಗುಡಿಯ ಮುಖಮಂಟಪದ ಶಾಸನವು ಈ ಬಗೆಯ ಪದ್ಯ ಶಾಸನವಾಗಿದೆ. ಜಗತುಂಗನಿಗೆ ಪ್ರಿಯನಾದ ಬೀರಗ್ರಹಾರ ಎಂಬುವನು ಕಾಳಗದಲ್ಲಿ ಒಂದು ಸಾವಿರದ ಒಂಬೈನೂರಾ ಅರವತ್ತಾರು ಜನರನ್ನು ಇರಿದನೆಂಬ ಸಂಗತಿ ಶಾಸನದ ಪಠ್ಯವಾಗಿದೆ.
ಬಾದಾಮಿಯ ಜಿನಾಲಯದ ಪಶ್ಚಿಮ ಗೋಡೆಯ ಮೇಲೆ ಕಲ್ಯಾಣ ಚಾಲುಕ್ಯರ ಕಾಲದ ಕನ್ನಡ ಶಾಸನವೊಂದಿದೆ. ಆರು ಸಾಲುಗಳ ಈ ಶಾಸನದಲ್ಲಿ ಮೂರು ಕನ್ನಡ ಕಂದ ಪದ್ಯಗಳಿವೆ. ಇದರಲ್ಲಿ ಜಕ್ಕವ್ವೆ ಎಂಬ ಭಕ್ತಳ ಗುಣಗಾನವಿದೆ. ಸಾಹಿತ್ಯಿಕವಾಗಿ ಪ್ರೌಢವಾಗಿರದ ಈ ಶಾಸನವು ಸಾಂಸ್ಕೃತಿಕವಾಗಿ ಮಹತ್ವದ್ದಾಗಿದೆ.
ಕನ್ನಡ ಭಾಷೆಯ ಬೆಳವಣಿಗೆಯಲ್ಲಿ ಬಾದಾಮಿಯ ಪಾತ್ರ ಗಮನಾರ್ಹವಾಗಿದೆ. ಶೈಶವಾವಸ್ಥೆಯಲ್ಲಿದ್ದ ಕನ್ನಡವನ್ನು ರಕ್ಷಿಸಿ, ಬೆಳೆಸಿದ ಅಗ್ಗಳಿಕೆ ಬಾದಾಮಿಯ ನೆಲಕ್ಕೆ ಸಲ್ಲುತ್ತದೆ.
ಇ. ತೆಲುಗು ಶಾಸನಗಳು
ವಿಜಯನಗರ ಅರಸರ ಕಾಲದಲ್ಲಿ ಬಾದಾಮಿಯು ತೆಲುಗು ಭಾಷೆಗೂ ಎಡೆಮಾಡಿ ಕೊಟ್ಟಿತು. ಮೂರನೆಯ ಗುಹಾಲಯದ ಎರಡು ತೆಲುಗು ಶಾಸನಗಳು ಈ ಮಾತನ್ನು ಸಮರ್ಥಿಸುತ್ತವೆ. ಹಾರಿಲರಡ ವೆಂಕಟಯ್ಯನು ಹನ್ನೆರಡು ಆಳ್ವಾರರ ಪ್ರತಿಮೆಗಳನ್ನು ಸ್ಥಾಪಿಸಿದುದು ಒಂದು ಶಾಸನದ ಪಠ್ಯವಾದರೆ ಚೆಂತಕುಪ್ಪ ರಂಗಯ್ಯನು ವಿಠಲನ ಎಡಬಲಗಳಲ್ಲಿ ರುಕ್ಮಿಣಿ ಮತ್ತು ಸತ್ಯಭಾಮೆಯರ ವಿಗ್ರಹಗಳನ್ನು ನಿಲ್ಲಿಸಿದ್ದುದು ಇನ್ನೊಂದರ ವಸ್ತುವಾಗಿದೆ. ವಿಜಯನಗರದ ಪತನದ ನಂತರ ಆದಿಲಶಾಹಿಗಳ ಆಡಳಿತಕ್ಕೆ ಒಳಪಟ್ಟಿದ್ದರಿಂದ ಬಾದಾಮಿ ಯಲ್ಲಿ ತೆಲುಗು ಭಾಷೆ ಆಸರೆಯನ್ನು ಕಳೆದುಕೊಂಡಿತೆನ್ನಬಹುದು.
ಅನುಬಂಧ
ಶ್ರೀ ಬನಶಂಕರಿ
ಬಾದಾಮಿಯ ಆಗ್ನೇಯಕ್ಕೆ ಐದು ಕಿಲೋಮೀಟರ್ ಅಂತರದಲ್ಲಿ ಬನಶಂಕರಿ ಕ್ಷೇತ್ರವಿದೆ. ಇದು ಚೊಳಚಗುಡ್ಡ ಗ್ರಾಮದ ವ್ಯಾಪ್ತಿಯಲ್ಲಿದ್ದರೂ ಬಾದಾಮಿ ಬನಶಂಕರಿ ಎಂಬ ಹೆಸರಿನಿಂದಲೇ ಪ್ರಸಿದ್ಧವಾಗಿದೆ. ಈಗ ಪೂಜೆಗೊಳ್ಳುತ್ತಿರುವ ಬನಶಂಕರಿ ಮೂರ್ತಿ ಹಾಗೂ ದೇವಾಲಯ ಮರಾಠಾ ಅರಸರ ಕಾಲದವು. ಇದನ್ನು ಸಾತಾರೆಯ ಪರಶುರಾಮ ನಾಯಿಕ ಅಗಳೆ ಎಂಬಾತನು ಸುಮಾರು ಕ್ರಿ.ಶ. ೧೭೫೦ರಲ್ಲಿ ನಿರ್ಮಿಸಿದನೆಂದು ಮುಂಬೈ ಗ್ಯಾಸೆಟಿಯರ ದಲ್ಲಿ ಹೇಳಲಾಗಿದೆ.
ಬನಶಂಕರಿ ಆವರಣದಲ್ಲಿ ದೊರೆತ ಎಲ್ಲ ಶಾಸನಗಳಲ್ಲಿ ಇವಳನ್ನು ಬನದೇವಿ ಎಂದು ಕರೆಯಲಾಗಿದೆ. ಈಗಿರುವ ಬನಶಂಕರಿ ಗುಡಿಯ ಪಕ್ಕದಲ್ಲಿ ಪ್ರಾಚೀನ ದೇಗುಲವೊಂದು ಭಾಗಶಃ ಹೂತು ಹೋದ ಸ್ಥಿತಿಯಲ್ಲಿದೆ. ಇದೇ ದೇವಿಯ ಮೂಲಮಂದಿರವಾಗಿರುವಂತೆ ತೋರುತ್ತದೆ. ದೇವಾಲಯದ ವಾಸ್ತುವಿನ್ಯಾಸ ರಾಷ್ಟ್ರಕೂಟರ ಮಾದರಿಯಲ್ಲಿದೆ. ಈಗ ಪೂಜೆಗೊಳ್ಳುತ್ತಿರುವ ದೇವ ಮಂದಿರದ ಪ್ರಾಕಾರದಲ್ಲಿ ಕಲ್ಯಾಣ ಚಾಲುಕ್ಯರ ಮಾದರಿಯ ಪುಟ್ಟಗುಡಿ ಹಾಗೂ ವಿಜಯನಗರ ಅರಸರ ಕಾಲದ ಮಂಟಪ ಇವೆ. ಎತ್ತರವಾದ ಕಂಬಗಳಿಂದ ರಚಿತವಾದ ವಿಜಯನಗರ ಶೈಲಿಯ ಮಂಟಪವು ಸ್ವತಂತ್ರವಾಗಿದೆ.
ಬನಶಂಕರಿ ದೇವಾಲಯದ ವಾಸ್ತುರಚನೆ ಗಮನಾರ್ಹವಾಗಿದೆ. ಗುಡಿಯ ಸುತ್ತಲೂ ಪೌಳಿ ಸುತ್ತುವರೆದಿದೆ. ನಾಲ್ಕು ದಿಕ್ಕುಗಳಿಂದಲೂ ಭಕ್ತರು ದೇವಾಲಯದ ಪ್ರಾಕಾರವನ್ನು ಪ್ರವೇಶಿಸಬಹುದು. ದೇವಾಲಯವು ಪೂರ್ವಾಭಿಮುಖವಾಗಿದ್ದು ಪೂರ್ವದ್ವಾರವು ಪ್ರಧಾನವಾದದ್ದು, ಭವ್ಯವಾದದ್ದು. ಇದರ ಪಕ್ಕದ ಕಟ್ಟೆಗಳ ಮೇಲೆ ಎತ್ತರವಾದ ಮೂರು ದೀಪಮಾಲಾ ಸ್ತಂಭಗಳಿವೆ. ದೇವಸ್ಥಾನದ ಸಭಾಮಂಟಪ ಹಾಗೂ ಗರ್ಭಗೃಹಗಳು ಮುಖಮಂಟಪದ ಪಾತಳಿಗಿಂತ ಎತ್ತರದಲ್ಲಿವೆ. ಅಂತರಾಳವೆನ್ನಬಹುದಾದ ಭಾಗದ ಎಡಬಲಗಳಲ್ಲಿ ದ್ವಾರಗಳಿದ್ದು ಗರ್ಭಗೃಹವನ್ನು ಇವುಗಳ ಮೂಲಕವೂ ಪ್ರವೇಶಿಸಬಹುದು.
ಬನಶಂಕರಿ ವಿಗ್ರಹವು ಚಿತ್ತಾಕರ್ಷಕವಾಗಿದೆ. ಇದು ಕರಿಕಲ್ಲಿನ ಪ್ರತಿಮೆ. ದೇವಿ ಸಿಂಹವಾಹಿನಿಯಾಗಿದ್ದಾಳೆ. ಅವಳ ಕಣ್ಣುಗಳಲ್ಲಿ ತೇಜವಿದೆ, ಚೈತನ್ಯವಿದೆ. ಪ್ರತಿ ವರ್ಷ ಬನದ ಹುಣ್ಣಿಮೆಗೆ ಇಲ್ಲಿ ರಥೋತ್ಸವ ನಡೆಯುತ್ತದೆ. ಇದು ಉತ್ತರ ಕರ್ನಾಟಕದಲ್ಲಿ ಅತಿ ದೊಡ್ಡ ಜಾತ್ರೆ.
ಬಾದಾಮಿ ಚಾಲುಕ್ಯರು : ೩. ವಿಶಾಲ ಕರ್ನಾಟಕ : ಬಾದಾಮಿ ಚಾಲುಕ್ಯರು
ಬಾದಾಮಿಯಿಂದ ಆಳುತ್ತಿದ್ದ ಬನವಾಸಿಯ ಕದಂಬರನ್ನು ಪರಾಜಯಗೊಳಿಸಿದರು. ಕದಂಬರಾಗಲಿ, ಗಂಗರಾಗಲಿ ತಮ್ಮ ರಾಜ್ಯವನ್ನು ಒಂದು ಸಾಮ್ರಾಜ್ಯವಾಗಿ ಬೆಳೆಸಲಾಗದೆ ಹೋದರು. ಅವರು ಆ ಕಡೆಗೆ ಒಲವನ್ನು ತೋರಿಸಲಿಲ್ಲ. ಆದರೆ ಚಾಲುಕ್ಯರ ವಿಷಯ ಬೇರೆಯಾಗಿತ್ತು. ಅವರು ಕದಂಬರನ್ನು ಪೂರ್ಣವಾಗಿ ಪದಚ್ಯುತರನ್ನಾಗಿ ಮಾಡಿದರು. ಗಂಗರನ್ನು ತಮ್ಮ ಅಧೀನರನ್ನಾಗಿ ಮಾಡಿಕೊಂಡರು.
ಈ ಚಾಲುಕ್ಯರು ಯಾರು? ವಾತಾಪಿ ಅಥವಾ ಬಾದಾಮಿಯನ್ನು ರಾಜಧಾನಿಯನ್ನಾಗಿ ಹೊಂದಿದ್ದ ಪ್ರಾಚೀನ ಚಾಲುಕ್ಯರ ಶಾಸನಗಳು ಈ ವಿಷಯದಲ್ಲಿ ಮೌನವಾಗಿವೆ. ಆದರೆ ವೆಂಗಿಯ ಪೂರ್ವ ಚಾಲುಕ್ಯರ ಹಾಗೂ ಕಲ್ಯಾಣದ ಪಶ್ಚಿಮ ಚಾಲುಕ್ಯರ ೧೧-೧೨ನೇ ಶತಮಾನದ ಶಾಸನಗಳಲ್ಲಿ ಈ ಮನೆತನದ ಮೂಲದ ವಿಷಯವಾಗಿ ಕೆಲವು ಕತೆಗಳು ಕಂಡುಬರುತ್ತವೆ. ಕಲ್ಯಾಣದ ಚಾಲುಕ್ಯರ ಶಾಸನಗಳು ಮತ್ತು ಬಿಲ್ಹಣನ ವಿಕ್ರಮಾಂಕದೇವಚರಿತಂ ಎಂಬ ಕೃತಿಗಳಿಂದ ತಿಳಿಯುವಂತೆ, ಚಾಲುಕ್ಯ ಎಂಬ ಹೆಸರು ಬಂದದ್ದು ಚುಲುಕ ಎಂಬುದರಿಂದ. ಅದಕ್ಕೆ ಅಂಗೈಯ ಹಳ್ಳ ಎಂದು ಅರ್ಥ. ಸಂಧ್ಯೋಪಾಸನೆ ಮಾಡುತ್ತಿದ್ದಾಗ, ಭೂಮಿಯಲ್ಲಿ ಒಂದೇ ಸಮನೆ ಕೆಡಕು ಹೆಚ್ಚುತ್ತಿರುವುದರಿಂದ ಅದನ್ನು ಕೊನೆಗೊಳಿಸಲು ಒಬ್ಬ ವೀರನನ್ನು ಅನುಗ್ರಹಿಸಬೇಕೆಂದು ಇಂದ್ರನು ಬ್ರಹ್ಮನನ್ನು ಕೋರಿದನು. ಬ್ರಹ್ಮನು ತನ್ನ ಚುಲುಕ ಅಂದರೆ ಅಂಗೈಯನ್ನು ನೋಡಿದನು. ಅಲ್ಲಿಂದ ಒಬ್ಬ ಮಹಾಪರಾಕ್ರಮಿ ಚಾಲುಕ್ಯನು ಹುಟ್ಟಿಬಂದನು. ಅವನೇ ಚಾಲುಕ್ಯರ ಮೂಲಪುರುಷ. ಗುಜರಾತಿನ ಚಾಲುಕ್ಯರಲ್ಲೂ ಅಂಥದೇ ಕತೆಯಿದೆ.
ಪೂರ್ವಚಾಲುಕ್ಯರ ಶಾಸನಗಳು ಬೇರೆ ಕತೆಯನ್ನು ಹೇಳುತ್ತವೆ. ಮಹತ್ವಾಕಾಂಕ್ಷೆಯಿದ್ದ ಅಯೋಧ್ಯೆಯ ವಿಜಯಾದಿತ್ಯನೆಂಬ ರಾಜನು ದಕ್ಷಿಣಾಪಥವನ್ನು ಜಯಿಸುವ ಸಲುವಾಗಿ ದಕ್ಷಿಣಕ್ಕೆ ಬಂದನು. ಆದರೆ ತ್ರಿಲೋಚನ ಪಲ್ಲವನೊಂದಿಗೆ ನಡೆದ ಯುದ್ಧದಲ್ಲಿ ಅವನು ಮರಣ ಹೊಂದಿದನು. ಗರ್ಭಿಣಿಯಾಗಿದ್ದ ಪತ್ನಿಯೂ ಸೇರಿದಂತೆ ಅವನ ಆಪ್ತ ಪರಿವಾರವು ಮುಡಿವೇಮೂ ಎಂಬ ಬ್ರಾಹ್ಮಣ ಅಗ್ರಹಾರವೊಂದರಲ್ಲಿ ಆಶ್ರಯ ಪಡೆಯಿತು. ಅಲ್ಲಿ ವಿಷ್ಣುಭಟ್ಟ ಸೋಮಯಾಜಿ ಎಂಬ ಬ್ರಾಹ್ಮಣನು ಅವರನ್ನು ನೋಡಿಕೊಂಡನು. ಸೂಕ್ತಕಾಲದಲ್ಲಿ ರಾಣಿಯು ಮಗನನ್ನು ಹಡೆದಳು. ಮಗುವಿಗೆ ವಿಷ್ಣುವರ್ಧನ ಎಂದು ಹೆಸರಿಡಲಾಯಿತು. ಮುಂದೆ ಈ ಬಾಲಕನಿಗೆ ತನ್ನ ಜನ್ಮವಿವರ, ತಂದೆಯ ವಿಚಾರ ಎಲ್ಲಾ ತಿಳಿಯಿತು. ಅವನು ಅಲ್ಲೇ ಸಮೀಪದಲ್ಲಿದ್ದ ಚಾಲುಕ್ಯ ಎಂಬ ಬೆಟ್ಟದ ಮೇಲಕ್ಕೆ ಹೋಗಿ ಅಲ್ಲಿ ಕಾರ್ತಿಕೇಯ, ನಾರಾಯಣ, ಸಪ್ತಮಾತೃಕೆಯರು ಮತ್ತು ನಂದಭಗವತೀ ಮೊದಲಾದ ದೇವ ದೇವಿಯರನ್ನು ಅನನ್ಯ ಭಕ್ತಿಯಿಂದ ಪ್ರಾರ್ಥಿಸಿದನು. ಅವನಿಂದ ಅಪಾರಶಕ್ತಿಯನ್ನು ವರವಾಗಿ ಪಡೆದು ತನ್ನ ಮೊದಲಿನ ರಾಜತ್ವವನ್ನು ಗಳಿಸಲು ಸಮರ್ಥನಾದನು.
ಪೂರ್ವಚಾಲುಕ್ಯ ಶಾಸನಗಳು ಇನ್ನೂ ಒಂದು ಪೌರಾಣಿಕ ಸಂದರ್ಭವನ್ನು ವಿವರಿಸುತ್ತದೆ. ಭಗವಾನ್ ನಾರಾಯಣ(ವಿಷ್ಣು)ನಿಂದ ೫೨ ಜನ ರಾಜರು ವಿಜಯಾದಿತ್ಯನವರೆಗೆ ಅಯೋಧ್ಯೆಯಲ್ಲಿ ಆಳಿದರು. ಆಮೇಲೆ ಅಲ್ಲಿಂದ ದಕ್ಷಿಣಕ್ಕೆ ಬಂದರು. ಅಲ್ಲಿ ದಕ್ಷಿಣಾಪಥದಲ್ಲಿ ೧೬ ಜನ ರಾಜರು ಆಳಿದರು. ಆಮೇಲೆ ಅವರು ಕಳೆಗುಂದಿದರು. ಜಯಸಿಂಹನೆನ್ನುವವನು ಬಲವನ್ನು ಕೂಡಿಸಿಕೊಂಡು ರಾಷ್ಟ್ರಕೂಟನ ಮಗ ಇಂದ್ರನನ್ನು ಸೋಲಿಸಿದನು. ಈ ಕತೆಯು ತರ್ಕಸಮ್ಮತವಾಗಿಲ್ಲ.
ರಮೇಶ್ ಹೀಗೆ ಅಭಿಪ್ರಾಯಪಡುತ್ತಾರೆ: “ಚಾಲುಕ್ಯರ ಅಯೋಧ್ಯೆಯ ಸಂಬಂಧವನ್ನು ಸಾರಾಸಗಟಾಗಿ ನಿರಾಕರಿಸುವುದರಿಂದ ಇತಿಹಾಸಕಾರರು, ಸುವ್ಯವಸ್ಥಿತವಾದ ಸಾಮೂಹಿಕ ವಲಸೆ ಎಂಬಂತೆ ತೋರುವ ಘಟನೆಯನ್ನು ನೋಡಲಾರದೆ ಹೋಗಿದ್ದಾರೆ”. ವಾತಾಪಿಯಲ್ಲಿ ನೆಲೆಸುವುದಕ್ಕಿಂತ ಮೊದಲು ಅವರು ಉತ್ತರದಿಂದ ಗುಜರಾತ್ ಮತ್ತು ಮಹಾರಾಷ್ಟ್ರಗಳ ಮಾರ್ಗವಾಗಿ ಬಂದಿರುವುದು ಸಾಧ್ಯ. ಕ್ರಿ.ಶ.೨ನೆಯ ಶತಮಾನದ್ದೆಂದು ಹೇಳಲಾಗಿರುವ, ನಾಗಾರ್ಜುನಕೊಂಡದಲ್ಲಿ ದೊರೆತ ಪ್ರಾಕೃತ ಭಾಷೆಯ ಒಂದು ಸಣ್ಣ ಶಾಸನದಲ್ಲಿ ಒಬ್ಬ ಮಹಾಸಾಮಂತ ಮತ್ತು ಮಹಾತಳವಾರ ವಾಸಿಷ್ಠಪುತ್ರ ಖಂಡ ಚೆಲಿಕಿ ರಮ್ಮಾಣಕ ನೆಂಬುವವನನ್ನು ಉಲ್ಲೇಖಿಸಿದೆ. ಅವನು ಇಕ್ಷ್ವಾಕು ಮನೆತನಕ್ಕೆ ಸೇರಿದವನೆಂದು ಹೇಳಲಾಗಿದೆ. ಇದೇ ಚೆಲಿಕಿ/ಚಾಲುಕ್ಯ ಎಂಬ ಪದದ ಮೊದಲನೆಯ ಉಲ್ಲೇಖ. ಚಲುಕಿ ಎಂಬ ಮೂಲಪದ ಕನ್ನಡದ್ದು. ಚಲ್ಕಿ, ಸಲುಕಿ ಅಥವಾ ಸಲ್ಕಿ ಎಂದರೂ ಅದೇ. ಸಲ್ಕಿ ಎನ್ನುವುದು ಒಂದು ಕೃಷಿ ಉಪಕರಣದ ಹೆಸರು. ಚಾಲುಕ್ಯ ಪ್ರದೇಶದ ರೈತರು ಅದನ್ನು ಉಪನಾಮವಾಗಿ ಉಪಯೋಗಿಸಿರಬಹುದು. ಇಂದೂ ನಾವು ಸಲ್ಕೆಪ್ಪ, ಗುದ್ಲೆಪ್ಪ ಮೊದಲಾದ ಹೆಸರುಗಳನ್ನು ನೋಡುತ್ತೇವೆ. ಆದ್ದರಿಂದ, ಈ ಚಾಲುಕ್ಯರು ಮೊದಲು ಕೃಷಿಕರಾಗಿದ್ದೂ ನಿಧಾನವಾಗಿ ಅಧಿಕಾರಕ್ಕೆ ಏರಿ  ಒಂದು ರಾಜ್ಯದ ಅರಸರಾದರು. ಪರಂಪರೆಯಿಂದ ಬಂದಿದ್ದ ರೂಢಿಯಂತೆ ತಮ್ಮ ಕುಟುಂಬಕ್ಕೆ ಪೌರಾಣಿಕ ನಾಯಕರೊಂದಿಗೆ ಸಂಬಂಧ ಕಲ್ಪಿಸಿ ಅದಕ್ಕೆ ಪಾವಿತ್ರ್ಯವನ್ನು ಸಾಮಾಜಿಕ ಸ್ಥಾನಗೌರವವನ್ನೂ ಕೊಡಲು ಪ್ರಯತ್ನಿಸಿದರು. ಈ ಸಿದ್ಧಾಂತವನ್ನು ಇನ್ನಷ್ಟು ವಿಚಾರ ಮಾಡಬಹುದು. ಪುಲಿಕೇಶಿ, ಬಿಟ್ಟರಸ ಎಂಬುವಂತಹ ರಾಜರ ಹೆಸರುಗಳಾಗಲಿ, ನೋಡುತ್ತಗೆಲ್ವೊಂ ಮೊದಲಾದ ಬಿರುದುಗಳಾಗಲಿ ಕನ್ನಡ ಮೂಲವನ್ನು ಸೂಚಿಸುತ್ತದೆ. ಚಾಲುಕ್ಯರು ಕನ್ನಡ ಲಿಪಿಗೂ ಭಾಷೆಗೂ ಉದಾರ ಆಶ್ರಯ ನೀಡಿದರು. ಕನ್ನಡದ ಶಾಸನ ಸಾಹಿತ್ಯವು ವಿಕಾಸಗೊಂಡಿತು. ಚಾಲುಕ್ಯ ಸೈನ್ಯವನ್ನು ಪರಾಕ್ರಮಯುತವಾದು ದೆಂದು ಪರಿಗಣಿಸಿ ರಾಷ್ಟ್ರಕೂಟರು ಅವರನ್ನು ‘ಕರ್ನಾಟಕ ಬಲ’ ಎಂದು ಕರೆದರು.
ಈ ಚಾಲುಕ್ಯರು ವರಾಹ(ಹಂದಿ)ವನ್ನು ತಮ್ಮ ರಾಜಲಾಂಛನವಾಗಿರಿಸಿಕೊಂಡಿದ್ದರು. ಅವರ ಶಾಸನಗಳ ಪ್ರಾರಂಭದಲ್ಲಿ ಸಾಮಾನ್ಯವಾಗಿ ವಿಷ್ಣುಸ್ತುತಿಯು ಕಂಡುಬರುತ್ತದೆ. ಅಲ್ಲದೆ ತಾವು ಮಹಾಸೇನ, ಅಂದರೆ ಭಗವಾನ್ ಕಾರ್ತಿಕೇಯನ ಮತ್ತು ತಮ್ಮ ಕುಟುಂಬದ ಏಳಿಗೆಯನ್ನು ಅನುಗ್ರಹಿಸಿದ ಸಪ್ತಮಾತೃಕೆಯರ ಆರಾಧಕರೆಂದು ಹೇಳಿಕೊಳ್ಳುತ್ತಾರೆ. ಇದರಿಂದ ಅವರಿಗೆ ವೈಷ್ಣವ ಧರ್ಮದ ಕಡೆಗೆ ವಿಶೇಷವಾದ ಒಲವೇನೂ ಇರಲಿಲ್ಲವೆಂಬಂತೆ ವ್ಯಕ್ತವಾಗುತ್ತದೆ. ವೈದಿಕ ಧರ್ಮವನ್ನು ಅವರು ಪೋಷಿಸಿದರು. ಜೈನ ಮತ್ತು ಬೌದ್ಧ ಧರ್ಮಗಳಿಗೂ ಪೋಷಣೆ ನೀಡಿ ಅವರು ತಮ್ಮ ಅರ್ಧ ಸಹಿಷ್ಣುತೆಯನ್ನು ಮೆರೆದರು.
ಜಯಸಿಂಹ (ಸು.೫೦೦–೫೨೦) ಮತ್ತು ರಣರಾಗ (೫೨೦–೫೪೦)
ಈಗ ತಿಳಿದಿರುವಂತೆ ಅವರ ಮೊದಲ ರಾಜ ಜಯಸಿಂಹ. ಅವನನ್ನು ಕುರಿತು ಏನೂ ತಿಳಿದಿಲ್ಲ. ಅವನು ಕದಂಬರಿಗೆ ಸಾಮಂತನಾಗಿದ್ದಿರಬಹುದು. ಅವನೊಬ್ಬ ದೊಡ್ಡ ಪರಾಕ್ರಮಿ. ಅನೇಕ ಯುದ್ಧದಲ್ಲಿ ಜಯಲಕ್ಷ್ಮಿಯನ್ನು ತನ್ನವಳನ್ನಾಗಿಸಿಕೊಂಡಿದ್ದನು. ಆದರೆ ಅವನು ಮಾಡಿದ ಯುದ್ಧಗಳಾಗಲಿ, ಸೋಲಿಸಿದ ವೈರಿಗಳಾಗಲಿ ತಿಳಿಯುವುದಿಲ್ಲ. ಆದರೆ ಅವುಗಳಲ್ಲಿ ಒಂದು, ಬಾದಾಮಿಗೆ ಬರುವ ದಾರಿಯಲ್ಲಿ ಗುಜರಾತಿನಲ್ಲಿ ರಾಷ್ಟ್ರಕೂಟ ಇಂದ್ರನೊಂದಿಗೆ ಮಾಡಿದ ಯುದ್ಧವಾಗಿರಬೇಕು. ಈ ಸಾಮಾನ್ಯ ಹೇಳಿಕೆಯಿಂದ ನಮಗೆ ಯಾವ ಚಿತ್ರವೂ ದೊರಕುವುದಿಲ್ಲ. ಆತನ ಹಿರಿಯಮಗನ ಹೆಸರು ಬುದ್ಧವರ್ಮನ್ ಎಂದು ಹೇಳಲಾಗಿದೆ. ಅವನಿಗೆ ರಣವಿಕ್ರಾಂತ ಎಂಬ ಹೆಸರೂ ಇದ್ದಿತು. ಇವನೂ ರಣರಾಗನೂ ಒಬ್ಬನೆಯೋ ಅಲ್ಲವೋ ತಿಳಿಯದು. ಜಯಸಿಂಹನ ನಂತರ ಅವನ ಮಗ ರಣರಾಗನು ಪಟ್ಟಕ್ಕೆ ಬಂದನು. ತಂದೆಯೆಂತೆಯೇ ಅವನು ಹಲವು ಯುದ್ಧಗಳಲ್ಲಿ ಪಾಲುಗೊಂಡನು. ವೈರಿಗಳಲ್ಲಿ ಭೀತಿಯನ್ನು ಬಿತ್ತಿದನು. ತನ್ನ ಜನರ ಪ್ರೇಮವನ್ನು ಸಂಪಾದಿಸಿದನು. ಅವನು ಶಿವಭಕ್ತನಾಗಿದ್ದನು. ಈ ಇಬ್ಬರೂ ರಾಜರ ಒಟ್ಟು ಆಡಳಿತಾವಧಿ ೨೦ವರ್ಷ (ಸು. ೫೦೦-೫೨೦ ಮತ್ತು ೫೨೦ರಿಂದ ೫೪೦). ಎಂದು ಹೇಳಲಾಗಿದೆ. ಇಬ್ಬರನ್ನೂ ನೃಪ ಅಥವಾ ರಾಜ ಎಂದಷ್ಟೇ ಕರೆಯಲಾಗಿದೆ.
ಒಂದನೇ ಪುಲಕೇಶಿ (೫೪೦–೫೬೬)
ಪುಲಕೇಶಿಯು ರಣರಾಗನ ಪ್ರೀತಿಯ ಮಗ. ಪೊಲಕೇಶಿ, ಪೊಲೆಕೇಶಿ, ಪೊಲಿಕೇಶಿ, ಪುಲಿಕೇಶಿ ಎಂದೆಲ್ಲಾ ರೂಪಗಳಿಂದ ಉಚ್ಚರಿಸುವ ಈ ಹೆಸರಿನ ಅರ್ಥವೇನೆಂಬುದು ಸ್ಪಷ್ಟವಾಗುವುದಿಲ್ಲ. ‘ಹುಲಿಯ ಕೂದಲುಳ್ಳವನು’ ‘ಕಾಂತಿಯುಕ್ತವಾದ ಕೂದಲುಳ್ಳವನು’ ‘ಹುಲಿ-ಸಿಂಹ’ ಇತ್ಯಾದಿಯಾಗಿ ಅರ್ಥಗಳನ್ನು ಕಲ್ಪಿಸಲಾಗಿದೆ. ರಮೇಶ್ ಅವರು ಸರಳವಾದ ಒಂದು ವಿವರಣೆ ಕೊಟ್ಟಿದ್ದಾರೆ. ಅವರ ಪ್ರಕಾರ ಪೊಲೆ ಎನ್ನುವುದು ತಮಿಳಿನ ಪುವೈ ಎಂಬುದರೊಂದಿಗೆ ಸಂಬಂಧಿಸಿದೆ. ಅದಕ್ಕೆ ಇರುವ ಹಲವು ಅರ್ಥಗಳಲ್ಲಿ ಒಂದು ‘ಗಂಟು ಹಾಕುವುದು’ ಎಂದು. ಕೇಶಿನ್ ಎಂದರೆ ತಲೆಗೂದಲುಳ್ಳವನು ಹಾಗಾಗಿ ಅದಕ್ಕೆ ತಲೆಗೂದಲನ್ನು ಗಂಟು ಹಾಕಿಕೊಂಡವನು ಎಂದು ಅವರು ಅರ್ಥ ಮಾಡಿದ್ದಾರೆ. ಇದೂ ಇತರ ತಮಿಳು ಮತ್ತು ಸಂಸ್ಕೃತಗಳಿಂದಲೋ, ಕನ್ನಡ, ಸಂಸ್ಕೃತ ಮತ್ತಿತರ ದ್ರಾವಿಡ ಭಾಷೆ ಮತ್ತು ಸಂಸ್ಕೃತದಿಂದಲೋ ಕಸಿಮಾಡಿದ ಅರ್ಥ. ಒಪ್ಪಿಕೊಳ್ಳಲು ಅರ್ಹವಾಗಿಲ್ಲ. ಭಗವಾನ್ ಕೇಶವನು ಬಾಣಂತಿಗೃಹ (ಹೆರಿಗೆ ಕೋಣೆ)ದಲ್ಲಿ ಜನಿಸಿದಾಗ ಹೇಗಿದ್ದನೋ ಹಾಗೆ ಕಾಣಿಸುವವನು ಎಂದು ಈ ಪದಕ್ಕೆ ಎನ್.ಎಲ್.ರಾವ್ ಅರ್ಥವನ್ನು ಸೂಚಿಸಿದ್ದಾರೆ. ಇದು ಸ್ಪಲ್ಪಮಟ್ಟಿಗೆ ಸ್ವೀಕಾರ ಯೋಗ್ಯವಾಗಿರು ವಂತೆ ತೋರುತ್ತದೆ.
ಒಂದನೇ ಪುಲಕೇಶಿಯೇ ವಾಸ್ತವವಾಗಿ ಚಾಲುಕ್ಯ ರಾಜ್ಯದ ಸ್ಥಾಪಕನೆನ್ನಬೇಕು. ಕದಂಬರನ್ನು ಸೋಲಿಸಿದ ಮೇಲೆ ಬಹುಬೇಗ ಕರ್ನಾಟಕದಲ್ಲಿ ಈ ರಾಜ್ಯವು ಬೆಳೆಯಿತು. ರಣವಿಕ್ರಮನೆಂದೂ ಹೆಸರಾಗಿದ್ದ ಅವನನ್ನು ಎಲ್ಲರಿಗೂ ಮಾದರಿಯಾಗುವ ಉತ್ತಮ ನಡವಳಿಕೆಗಾಗಿ ಸತ್ಯಾಶ್ರಯ ಎಂದೂ ಶ್ರೀಪೃಥ್ವೀವಲ್ಲಭ ಎಂದೂ ವರ್ಣಿಸಿದರು. ಅವನು ಮಾನವಧರ್ಮಶಾಸ್ತ್ರ, ಪುರಾಣಗಳು, ರಾಮಾಯಣ, ಮಹಾಭಾರತ ಮತ್ತು ಇತಿಹಾಸಗಳಲ್ಲಿ ಕೋವಿದನಾಗಿದ್ದನು. ದುರ್ಭೇದ್ಯವಾದ ಒಂದು ಕೋಟೆಯನ್ನು ಕಟ್ಟಿಸಿದನು. ಶ್ರೌತನಿಯಮ ಗಳಿಗನುಗುಣವಾಗಿ ಅಶ್ವಮೇಧವನ್ನೂ ಇತರ ಕೆಲವು ಯಜ್ಞಗಳನ್ನೂ ಆಚರಿಸಿದನು. ಅಗ್ನಿಷ್ಟೋಮ, ವಾಜಪೇಯ, ಬಹುಸುವರ್ಣ ಮತ್ತು ಪುಂಡರೀಕ ಯಜ್ಞಗಳನ್ನು ಮಾಡಿ ಪ್ರತಿ ಸಂಕ್ರಾಂತಿಯಂದು ಷೋಡಶ ಮಹಾದಾನಗಳನ್ನು ಮಾಡಿದನು. ಇವೆಲ್ಲ ಅವನ ಸಾಮ್ರಾಟ ಸ್ಥಾನಗೌರವವನ್ನು ಸೂಚಿಸುತ್ತವೆ. ಬಾದಾಮಿಯಲ್ಲಿ ಅಜೇಯವೆನಿಸಿದ ಒಂದು ಕೋಟೆಯನ್ನು ಕಟ್ಟಿಸಿದನು. ಸೇಂದ್ರಕವಂಶದ ಶ್ರೀವಲ್ಲಭದೇವಿಯೂ, ಇಂದು ಕಾಂತಿಯೂ ಅವನ ಇಬ್ಬರು ರಾಣಿಯರು. ಜಯಸಿಂಹನಿಗೆ ಬುಧವರ್ಮನೆಂಬ ಹಿರಿಯ ಮಗನಿದ್ದನೆಂದೂ, ಅವನ ಬಿರುದು ರಣವಿಕ್ರಾಂತ ಎಂದೂ, ಆದ್ದರಿಂದ ಕೈರಾ ಫಲಕಗಳಲ್ಲಿ ಉಲ್ಲೇಖವಾಗುವ ವಿಜಯರಾಜನು ಪುಲಕೇಶಿಯ ಬಲಅಣ್ಣನಾಗಿರಬೇಕೆಂದೂ ರಮೇಶ್ ವಾದ ಮಾಡುತ್ತಾರೆ. ಒಂದನೇ ಪುಲಕೇಶಿಯ ಹಿರಿಯಮಗ ಪೂಗವರ್ಮ, ಇನ್ನಿಬ್ಬರು ಕೀರ್ತಿವರ್ಮ ಮತ್ತು ಮಂಗಳೇಶ. ತಮಿಳಿನಲ್ಲಿ ಪುಗಳ್ ಎಂದರೆ ‘ಕೀರ್ತಿ’ ಎಂದರ್ಥ. ಆದ್ದರಿಂದ ಪೂಗವರ್ಮ, ಒಂದನೇ ಕೀರ್ತಿವರ್ಮ ಒಬ್ಬರೇ ಎಂದು ರಮೇಶ್ ಹೇಳುವುದನ್ನು ಒಪ್ಪುವುದು ಕಷ್ಟ. ಕೀರ್ತಿವರ್ಮನು ಕತ್ತಿ-ಅರಸ ಎಂದೂ ಹೆಸರಾಗಿದ್ದಾನೆ.
ಒಂದನೇ ಪುಲಕೇಶಿಯು ಮಹಾಕೂಟ ದೇವಾಲಯವನ್ನು ಕಟ್ಟಿಸಿದನು. ಇದೇ ಹೊಸಮಹಾಕೂಟದಲ್ಲಿರುವ ಮಕುಟೇಶ್ವರ ದೇವಾಲಯ. ಮಂಗಳೇಶ ಶಾಸನದಲ್ಲಿ ಅವನ ತಂದೆ ಮತ್ತು ಅಣ್ಣ ಒಂದನೇ ಕೀರ್ತಿವರ್ಮರು ಮಕುಟೇಶ್ವರನಾಥ ದೇವಾಲಯಕ್ಕೆ ದಾನ ಮಾಡಿದುದನ್ನು ಸ್ಪಷ್ಟವಾಗಿ ಹೇಳಿದೆ. ಅವರು ಒಂದು ಕೆರೆಯನ್ನು ತೋಡಿಸಿದರು.
ಒಂದನೇ ಕೀರ್ತಿವರ್ಮ (ಸು.೫೬೬–೫೫೯)
ಒಂದನೇ ಪುಲಕೇಶಿಯ ಹಿರಿಯ ಮಗನಾದ ಒಂದನೇ ಕೀರ್ತಿವರ್ಮನು ತನಗೆ ದೊರೆತ ರಾಜ್ಯವನ್ನು ವಿಸ್ತರಿಸುವ ಕಾರ್ಯವನ್ನು ಕೈಗೊಂಡನು. ನಳರು, ಮೌರ್ಯರು ಮತ್ತು ಕದಂಬರನ್ನು ಸೋಲಿಸಿ ಅವರ ರಾಜ್ಯಗಳನ್ನು ಸೇರಿಸಿಕೊಂಡನು. ಅಲ್ಲದೆ, ಉತ್ತರದಲ್ಲಿ ಅಂಗ, ವಂಗ, ಮಗಧ, ಕಳಿಂಗ, ಮಟ್ಟೂರ ಮತ್ತು ವದ್ರಕರನ್ನೂ; ದಕ್ಷಿಣದಲ್ಲಿ ವೈಜಯಂತ, ಕೇರಳ, ಗಂಗ, ಮೂಷಕ, ಪಾಂಡ್ಯ, ದ್ರಮಿಳ, ಚೋಳಿಯ ಮತ್ತು ಅಳುಕರನ್ನೂ ಗೆದ್ದನೆಂದು ವರ್ಣಿಸಲಾಗಿದೆ. ಉತ್ತರದಲ್ಲಿ ಗುಪ್ತರ ಅವನತಿಯ ನಂತರ ಹೆಸರಿಸಬಹುದಾದ ದೊಡ್ಡ ಶಕ್ತಿ ಯಾವುದೂ ಇರಲಿಲ್ಲ. ಅವರೆಲ್ಲ ಸಣ್ಣ ಸಣ್ಣ ವಿಭಾಗಗಳಾಗಿ ರೂಢಿಯ ಪಟ್ಟಿಗೆ ಸೇರಿದವರಾಗಿದ್ದರು. ಕಂದಬರು(ಗೋವಾದ ಸುತ್ತಮುತ್ತ ಇದ್ದ), ಕೊಂಕಣದ ಮೌರ್ಯರು, ದಕ್ಷಿಣದ ಕನ್ನಡದ ಆಳುಪರು (ಆಳುಕರು) ತಮ್ಮದೇ ದೃಷ್ಟಿಯಿಂದ ಬಲಶಾಲಿಗಳಾದ ಅರಸರಾಗಿದ್ದರು. ಅವರನ್ನು ಪುಲಕೇಶಿಯು ಪರಾಜಯಗೊಳಿಸಬೇಕಾಯಿತು. ಕದಂಬರನ್ನೇನೋ ಅವನು ಮೊದಲೇ ಪದಚ್ಯುತಗೊಳಿಸಿದ್ದನು. ಆದರೆ ಪೂರ್ತಿಯಾಗಿ ಅವರನ್ನು ಸೋಲಿಸಿರಲಿಲ್ಲ. ಮನೆತನದ ಕೆಲವು ಸದಸ್ಯರು ಇನ್ನೂ ಕೆಲವು ಸ್ಥಾನಗಳಲ್ಲಿ ಮುಂದುವರಿದಿದ್ದರು. ದಕ್ಷಿಣ ಕರ್ನಾಟಕದಲ್ಲಿ ಗಂಗವಂಶದ ದುರ್ವಿನೀತನು ಆಳುತ್ತಿದ್ದನು. ನಳರು ಬಳ್ಳಾರಿ-ಕರ್ನೂಲು ಪ್ರದೇಶದಲ್ಲಿ ಆಳುತ್ತಿದ್ದರು. ಸೇಂದ್ರಕರು ಚಾಲುಕ್ಯರ ಪ್ರಭುತ್ವವನ್ನು ಒಪ್ಪಿಕೊಂಡಿದ್ದರು. ಶ್ರೀವಲ್ಲಭಸೇನಾ ನಂದರಾಜನು ತನ್ನ ಮಗಳನ್ನು ಕೀರ್ತಿವರ್ಮನಿಗೆ ಮದುವೆ ಮಾಡಿಕೊಟ್ಟನು. ಕೀರ್ತಿವರ್ಮನೂ ಬಹುಸುವರ್ಣ, ಅಗ್ನಿಷ್ಟೋಮ ಮೊದಲಾದ ಯಜ್ಞಗಳನ್ನು ಆಚರಿಸಿದನು. ಅವನ ತಮ್ಮ ಮಂಗಳೇಶನು ಬಾದಾಮಿಯಲ್ಲಿ ಒಂದು ಗುಹಾದೇವಾಲಯ(ವಿಷ್ಣುಗೃಹ)ವನ್ನು ನಿರ್ಮಿಸಿದನು. ಅದರಿಂದ ಬಂದ ಪುಣ್ಯವು ತನ್ನ ಅಣ್ಣನಿಗೆ ಸೇರಲಿ ಎಂದು ಬಯಸಿದನು. ಈ ಸಂದರ್ಭದಲ್ಲಿ ನಾರಾಯಣಬಲಿಯ ಭಾಗವಾಗಿ ಲಾಂಜಿಗೇಶ್ವರ ಎಂಬ ಗ್ರಾಮವನ್ನು ದಾನವಾಗಿ ಕೊಟ್ಟನು. ಸಾಮಾನ್ಯವಾಗಿ ಯಾರಾದರೂ ಅಸಹಜವಾದ ಸಾವನ್ನಪ್ಪಿದರೆ ಅವರ ಅಂತಿಮಕ್ರಿಯೆಗಳ ಅಂಗವಾಗಿ ಈ ಕಾರ್ಯಕ್ರಮವನ್ನು ನಡೆಸಲಾಗುತ್ತದೆ. ಆದ್ದರಿಂದ, ಕೀರ್ತಿವರ್ಮನು ಬಹುಶಃ ಯಾವುದೋ ಅಪರಿಹಾರ್ಯಗಳಿಗೆ ಬಲಿಯಾಗಿ ಅಸಹಜವಾದ ಸಾವನ್ನು ಪಡೆದನು ಎಂದು ಸೂಚಿಸಬಹುದಾಗಿದೆ.
ಕೀರ್ತಿವರ್ಮನಿಗೆ ಸೇನಂದರಾಜನ ಮಗಳಲ್ಲಿ ಎರಡನೇ ಪುಲಕೇಶಿ ಎಂಬ ಮಗನು ಜನಿಸಿದನು. ಇತರ ಪುತ್ರರು ವಿಷ್ಣುವರ್ಧನ, ಧಾರಾಶ್ರಯ, ಜಯಸಿಂಹ ಮತ್ತು ಬುದ್ಧವಾರಸ. ಮಕ್ಕಳು ಇನ್ನೂ ಪ್ರಾಪ್ತವಯಸ್ಕರಾಗಿರಿಲ್ಲವಾದ್ದರಿಂದ ರಾಜ್ಯದ ಆಡಳಿತದ ಹೊಣೆಯನ್ನು ತನ್ನ ತಮ್ಮ ಮಂಗಳೇಶನಿಗೆ ಅವನು ವಹಿಸಿದನು. ಕೀರ್ತಿವರ್ಮನಿಗೆ ರಣಪರಾಕ್ರಮ ಎಂಬ ಬಿರುದು ಪ್ರಿಯವಾದರೆ, ಅವನ ತಮ್ಮನು ಉರುರಣ ಪರಾಕ್ರಮ ಎಂಬ ಬಿರುದನ್ನು ಧರಿಸಿದನು. ಬಾದಾಮಿ ಗುಹಾಶಾಸನದ ಕಾಲ ಕ್ರಿ.ಶ.೫೭೮, ಅಂದರೆ ಶಕ ೫೦೦ ಅದು ಕೀರ್ತಿವರ್ಮನ ಆಳಿಕೆಯ ೧೨ನೇ ವರ್ಷ. ಆದ್ದರಿಂದ ಅವನು ಕ್ರಿ.ಶ. ೫೬೬ರಲ್ಲಿ ಆಳ್ವಿಕೆಯನ್ನು ಪ್ರಾರಂಭಿಸಿರ ಬೇಕು.
ಮಂಗಳೇಶ (೫೯೬–೬೧೦)
ಮಂಗಳೇಶನು ಪಟ್ಟಕ್ಕೆ ಬಂದನೆಂದು ಸಾಂಪ್ರದಾಯಿಕವಾಗಿ ಹೇಳುವ ಕಾಲ ಕ್ರಿ.ಶ. ೫೯೭-೯೮. ಆದರೆ ಈಗ ಅವನು  ೫೯೧-೯೨ರಲ್ಲಿ ಆಳತೊಡಗಿದನು ಎಂದು ವಾದ ಮಾಡಲಾಗಿದೆ. ಸತ್ಯಾಶ್ರಯ ಧ್ರುವರಾಜ ಇಂದ್ರವರ್ಮನ ಗೋವಾ ಫಲಕಗಳಲ್ಲಿ ಆಳ್ವಿಕೆಯ ೨೦ನೇ ವರ್ಷ ಎಂದು ಹೇಳಿರುವುದು ಮಂಗಳೇಶನ ಆಳಿಕೆಯೇ ಇರಬೇಕು. ಈ ೨೦ನೇ ವರ್ಷವನ್ನು ಶಕವರ್ಷ ೫೩೨ (ಕ್ರಿ.ಶ.೬೧೦) ಎಂದು ಹೇಳಲಾಗಿದೆ. ಅಂದರೆ ಮಂಗಳೇಶನ ಆಳಿಕೆಯು ೫೯೧-೯೨ರಲ್ಲಿ ಯಾವಾಗಲೋ ಪ್ರಾರಂಭವಾಗಿರಬೇಕು. ಮೇಲೆ ಉಲ್ಲೇಖಿಸಿದ ಬಾದಾಮಿ ಗುಹಾಶಾಸನದಲ್ಲಿ ಮಂಗಳೇಶನು ಕ್ರಿ.ಶ. ೫೭೮ರಲ್ಲಿ, ತನ್ನ ಅಣ್ಣನು ಗತಿಸಿದ ಮೇಲೆ, ಪಟ್ಟಕ್ಕೆ ಬಂದನು ಎಂದು ಹೇಳಿದೆ. ಕೀರ್ತಿವರ್ಮನು ರಾಜ್ಯಭಾರವನ್ನು ವಿಶ್ವಸ್ಥನಾಗಿ ಆಳುತ್ತಿರಬೇಕೆಂದು ತಮ್ಮನಿಗೆ ವಹಿಸಿಕೊಟ್ಟಾಗ ಎರಡನೇ ಪುಲಕೇಶಿಗೆ ಬಹುಶಃ ೭-೮ವರ್ಷ ವಯಸ್ಸಾಗಿದ್ದಿರಬೇಕು. ಹಾಗಾಗಿ ಮಂಗಳೇಶನು ವಾಸ್ತವವಾಗಿ ಟ್ರಸ್ಟಿ ಎಂಬಂತೆ ಆಡಳಿತವನ್ನು ನಡೆಸಿದನು. ಆ ವೇಳೆಗೆ ಬಹುಶಃ ಮಂಗಳೇಶನಿಗೆ ೩೦ ವರ್ಷ ವಯಸ್ಸಾಗಿರಬೇಕು.
ತುಂಬಾ ಆಶೋತ್ತರಗಳನ್ನು ಹೊಂದಿದ್ದವನಾದ್ದರಿಂದ ಮಂಗಳೇಶನು ಅಧಿಕಾರ ವಹಿಸಿಕೊಂಡ ಕೆಲವೇ ವರ್ಷಗಳಲ್ಲಿ ಉತ್ತರದ ದಂಡಯಾತ್ರೆಯನ್ನು ಕೈಗೊಂಡನು. ಭಾಗೀರಥಿ ನದಿಯ ದಂಡೆಯ ಮೇಲೆ ವಿಜಯಸ್ತಂಭವನ್ನು ನೆಡಿಸಬೇಕೆಂದು ಅವನು ಯೋಜನೆ ಹಾಕಿದ್ದನು. ಆದರೆ ಮಹಾಕೂಟದಲ್ಲಿ ಅದನ್ನು ಸ್ಥಾಪಿಸುವುದರಿಂದ ತೃಪ್ತನಾಗಬೇಕಾಯಿತು. ಶಂಕರಗಣ ಮತ್ತು ಬುಧವರ್ಮ ಎಂಬ ಕಲಚೂರಿ ರಾಜರನ್ನು ಅವನು ಸೋಲಿಸಿದನು. ಶಂಕರಗಣನು ಯುದ್ಧರಂಗದಲ್ಲಿ ಸತ್ತನು. ಚಾಲುಕ್ಯ ವಂಶಕ್ಕೇ ಸೇರಿದ್ದ, ಬಹುಶಃ ಬುಧವರ್ಮನೊಂದಿಗೆ ಸೇರಿಕೊಂಡಿದ್ದ ಸ್ವಾಮಿರಾಜನೂ ಸೋತನು. ಇವನು ಬಹುಶಃ ರೇವತಿ. ಇದಕ್ಕಾಗಿಯೇ ಮಂಗಳೇಶನು ಒಂದು ನೌಕಾಪಡೆಯನ್ನು ಕಟ್ಟಬೇಕಾಯಿತು. ಮುಂದೆ ಈ ಪ್ರದೇಶವನ್ನು ಮಂಗಳೇಶನ ಸಾಮಂತ ಸತ್ಯಾಶ್ರಯ ಧ್ರುವರಾಜ ಇಂದ್ರವರ್ಮನು ಆಳುತ್ತಿದ್ದನು. ಮಂಗಳೇಶನು ದೃಢನಿರ್ಧಾರ, ಬಲ, ಸತ್ವ, ಧೈರ್ಯ, ಸ್ಥಿರಚಿತ್ತ, ಪೌರುಷ ಮತ್ತು ತ್ಯಾಗ(ಮತಿಬಲ-ಉತ್ಸಾಹ-ಧೈರ್ಯ-ಸ್ಥೈರ್ಯ-ವೀರ್ಯ-ಗಾಂಭೀರ್ಯ ಮತ್ತು ತ್ಯಾಗ)ಗಳನ್ನು ಉಳ್ಳವನಾಗಿದ್ದನು. ಜೊತೆಗೆ ಮಾಧುರ್ಯ ಹಾಗೂ ಗಾಂಭೀರ್ಯಗಳನ್ನು ಹೊಂದಿದ್ದನು ಎಂದು ವರ್ಣಿಸಲಾಗಿದೆ. ಅವನನ್ನು ಸಿಂಹವಿಕ್ರಮನೆಂದೂ, ರಾಜನ ಶಕ್ತಿತ್ರಯಗಳನ್ನು (ಪ್ರಭುಶಕ್ತಿ, ಉತ್ಸಾಹಶಕ್ತಿ, ಮಂತ್ರಶಕ್ತಿ) ಹೊಂದಿದ್ದನೆಂದೂ ಕೊಂಡಾಡಲಾಗಿದೆ.
ಆದರೆ ಅಧಿಕಾರದ ರುಚಿ ಹತ್ತಿದ್ದ ಮಂಗಳೇಶ ಸಿಂಹಾಸನವನ್ನು ತನ್ನ ಅಣ್ಣನ ಮಗ ಎರಡನೇ ಪುಲಕೇಶಿಗೆ ವಹಿಸಿಕೊಡುವ ವಿಚಾರ ಹಿಡಿಸಲಿಲ್ಲ. ತನ್ನ ಮಗನಿಗೆ ಸಿಂಹಾಸನವನ್ನು ಕೊಡಬೇಕೆಂದು ಅವನು ಬಯಸಿರಬಹುದು. ಹಾಗಾಗಿ ರಾಜಕುಮಾರ ಪುಲಕೇಶಿಯು ದಂಗೆಯೇಳಬೇಕಾಯಿತು. ಇದಕ್ಕಾಗಿ ಅವನು ದೇಶತ್ಯಾಗ ಮಾಡಿ ಹೊರಕ್ಕೆ ಹೋಗಿ, ತನ್ನ ಬೆಂಬಲಿಗರನ್ನು ಒಟ್ಟುಗೂಡಿಸಿಕೊಂಡು ಕೊನೆಗೆ ಚಿಕ್ಕಪ್ಪನ ಮೇಲೆ ಎರಗಿದನು. ಮಂಗಳೇಶನಿಂದ ಪೆಟ್ಟು ತಿಂದಿದ್ದ ಗಂಗ, ದಮಿಳ, ಚೋಳ, ಆಳುಪ ರಾಜರು ಈಗ ಎರಡನೇ ಪುಲಕೇಶಿಗೆ ಬೆಂಬಲವಾದರು ಎಂದು ಕೆಲವು ವಿದ್ವಾಂಸರು ಅಭಿಪ್ರಾಯಪಡುತ್ತಾರೆ. ನಾಡನೂರಿನ ಎಳ್ಪತ್ತುಸಿಂಬಿಗ ಎಂಬಲ್ಲಿ ನಡೆದ ಯುದ್ಧದಲ್ಲಿ ಎರೆಯನು (ಇಮ್ಮಡಿ ಪುಲಕೇಶಿ) ಮಂಗಳೇಶನನ್ನು ಎದುರಿಸಿದನು. ಬಾಣರು ರಾಜಕುಮಾರನಿಗೆ ಆಶ್ರಯ ನೀಡಿದ್ದರಾದ್ದರಿಂದ ಮಂಗಳೇಶನು ಬಾಣ ರಾಜ್ಯದ ಮೇಲೆ ಆಕ್ರಮಣ ಮಾಡಿದ್ದನು. ಯುದ್ಧವು ಭೀಕರವಾಗಿತ್ತು. ಮಂಗಳೇಶನು ಯುದ್ಧದಲ್ಲಿ ಹತನಾದನು. ಪುಲಕೇಶಿ ಸಿಂಹಾಸನವನ್ನೇರಿದನು. ಒಡನೆಯೇ ಕೆಲವು ಅಧೀನ ರಾಜರ ದಂಗೆಯನ್ನು ಅವನು ಎದುರಿಸಬೇಕಾಯಿತು. ಐಹೊಳೆ ಶಾಸನವು ಅವರನ್ನು ಅಪ್ರಾಯಿಕ ಮತ್ತು ಗೋವಿಂದ ಎಂದು ಹೆಸರಿಸುತ್ತದೆ. ಇವರಲ್ಲಿ ಒಬ್ಬನು ಮಂಗಳೇಶನ ಮಗನಾಗಿದ್ದಿರಬಹುದು. ಆದರೆ ಅದನ್ನು ಖಚಿತವಾಗಿ ಹೇಳಲು ಆಧಾರಗಳಿಲ್ಲ. ಮಹಾಕೂಟೇಶ್ವರ ದೇವಾಲಯವನ್ನು ಶ್ರೀಮಂತಗೊಳಿಸಿದ ಹಾಗೂ ಐಹೊಳೆಯ ರಾವಳಫಡಿ ಗುಹಾಲಯವನ್ನು ನಿರ್ಮಿಸಿದ ಕೀರ್ತಿ ಮಂಗಳೇಶನಿಗೆ ಸಲ್ಲುತ್ತದೆ. ರಮೇಶ ಅವರ ಪ್ರಕಾರ ರಾವಳಫಡಿಯು ರಾಜಕೂಟ ಪ್ರತಿಮಾಗೃಹ. ಅಲ್ಲಿರುವ ನಟರಾಜನ ಶಿಲ್ಪವು ಈ ವೇಳೆಗಾಗಲೇ ದೈವತ್ವಕ್ಕೆ ಏರಿದ್ದ ಮಂಗಳೇಶನ ಮೂರ್ತರೂಪ ಎಂದು ಹೇಳಲಾಯಿತು. ಹಾಗೆಯೇ ಅಲ್ಲಿನ ಚಿಕ್ಕಗುಡಿ ಎಂಬ ಇನ್ನೊಂದು ದೇವಾಲಯವು ಒಂದನೇ ಕೀರ್ತಿವರ್ಮನ ದೇವಾಲಯವೆಂದು ಹೇಳಲಾಗಿದೆ. ಇವೆಲ್ಲ ಕೇವಲ ಊಹಾಪೋಹಗಳು, ವಾಸ್ತವತೆಯ ಆಧಾರವಿಲ್ಲದವು.
ಎರಡನೇ ಪುಲಕೇಶಿಯು ನ್ಯಾಯಯುತವಾಗಿ ತನಗೆ ಸೇರಬೇಕಾಗಿದ್ದ ರಾಜ್ಯವನ್ನು ತನ್ನ ಚಿಕ್ಕಪ್ಪನಿಂದ ಸು.ಕ್ರಿ.ಶ.೬೧೦ರಲ್ಲಿ ಕಿತ್ತುಕೊಳ್ಳಬೇಕಾಯಿತು. ಸಿಂಹಾಸನಕ್ಕೆ ಬಂದಾಗ ಅವನಿಗೆ ೩೨ ವರ್ಷವಾಗಿತ್ತು. ಒಡನೆಯೇ ರಾಜ್ಯವನ್ನು ವಿಸ್ತರಿಸಲು ಅವನು ದಂಡಯಾತ್ರೆಗಳನ್ನು ಕೈಗೊಂಡನು.
ಇಮ್ಮಡಿ ಪುಲಕೇಶಿ (೬೧೦–೬೪೨)
ಇಮ್ಮಡಿ ಪುಲಕೇಶಿಯಿಂದ ಮುಂದಕ್ಕೆ ಅವನ ವಂಶಜರೆಲ್ಲರೂ ಹೆಚ್ಚು ವಯಸ್ಸಾದ ಮೇಲೆಯೇ ಪಟ್ಟಕ್ಕೆ ಬಂದವರು. ಪುಲಕೇಶಿಯು ೬೪೨-೪೩ರವರೆಗೆ ಆಳಿದನು. ಆಗ ಅವನಿಗೆ ಸುಮಾರು ೬೫ ವರ್ಷ ವಯಸ್ಸು. ಅವನು ತನ್ನ ದಂಡಯಾತ್ರೆಯನ್ನು ದಕ್ಷಿಣದಿಂದ ರಾಜಧಾನಿಗೆ ಹಿಂದಿರುಗಿಸಿದನು. ಆದರೆ ವಾಸ್ತವದಲ್ಲಿ ಹೀಗಾಗಿರಲಾರದು. ಇದೇ ಅನುಕ್ರಮದಲ್ಲಿ ದಂಡೆಯಾತ್ರೆ ನಡೆದಿರಲಿಕ್ಕಿಲ್ಲ. ಪಟ್ಟಕ್ಕೆ ಬಂದೊಡನೆಯೇ ರಾಜ್ಯದ ಒಳಗೂ ಹೊರಗೂ ಅವನು ದಂಗೆಗಳನ್ನು ಎದುರಿಸಬೇಕಾಯಿತು ಎನ್ನುವುದಷ್ಟು ಸ್ಪಷ್ಟವಾಗಿದೆ. ರಾಜ್ಯದಲ್ಲಿದ್ದ ಗೊಂದಲ ಮತ್ತು ಅವ್ಯವಸ್ಥೆಗಳ ಪ್ರಯೋಜನವನ್ನು ಪಡೆದ ಇಬ್ಬರು ನಾಯಕರಾದ ಅಪ್ರಾಯಿಕ ಮತ್ತು ಗೋವಿಂದ, ಇತರ ಹಲವರ ಜೊತೆಗೆ ದಂಗೆಯೆದ್ದರು. ಅವರು ಗಜಸೈನ್ಯದೊಂದಿಗೆ ಭೀಮಾನದಿಯ ದಡದಿಂದ ಉತ್ತರಕ್ಕೆ ಚಲಿಸಿದರು. ಆದರೆ ಪುಲಕೇಶಿಯ ಆಗಾಧ ಸೇನೆಯೆದುರಿಗೆ ಅವರು ನಿಲ್ಲಲು ಸಾಧ್ಯವಾಗಲಿಲ್ಲ. ಭೀತಿಯಿಂದ ಅಪ್ರಾಯಿಕನು ಓಡಿಹೋದನು. ಇನ್ನೊಬ್ಬನು ಶರಣಾದನು. ಇವರು ಯಾರೆಂದು ಸರಿಯಾಗಿ ಗುರುತಿಸಿಲ್ಲ. ಆದರೆ ಇಬ್ಬರಲ್ಲಿ ಒಬ್ಬನು ಬಹುಶಃ ಮಂಗಳೇಶನ ಮಗನಾಗಿರಬಹುದು ಎಂದು ಭಾವಿಸಲಾಗಿದೆ. ಅಪ್ರಾಯಿಕನು ಕಲಚೂರಿ ಶಂಕರಗಣನ ಕೈ ಕೆಳಗಿದ್ದ ಒಬ್ಬ ರಾಜ, ಸಿರಿಹುಲ್ಲಕ ಕುಟುಂಬಕ್ಕೆ ಸೇರಿದವನೆಂದು ಊಹಿಸಲಾಗಿದೆ.
ಹೀಗೆ ಹಠಾತ್ತನೆ ದಂಗೆ ಸಂಭವಿಸಿದ್ದರಿಂದ ಪುಲಕೇಶಿಯು ಒಂದು ಜೈತ್ರಯಾತ್ರೆಯನ್ನು ಕೈಗೊಳ್ಳಲು ನಿರ್ಧರಿಸಿದನು. ಮೊದಲನೆಯ ಬಲಿ ಕದಂಬರಾಜ. ಕೀರ್ತಿವರ್ಮನು ಕದಂಬರನ್ನು ಸೋಲಿಸಿದ್ದನಾದರೂ ಅವರಿನ್ನೂ ಸ್ವತಂತ್ರರಾಜ್ಯದ ಕನಸು ಕಾಣುತ್ತಿದ್ದರು. ಬನವಾಸಿ ಮತ್ತು ಇತರ ಕೋಟೆಗಳನ್ನು ಚಾಲುಕ್ಯರಾಜನು ಗೆದ್ದುಕೊಂಡನು. ಆಮೇಲೆ ಅವನು ತುಳುನಾಡಿನ ಆಳುಪರ ಕಡೆಗೆ ನಡೆದು ಅವರನ್ನು ಸೋಲಿಸಿದನು. ಗಂಗರೂ ಶರಣಾಗತರಾಗಿ ತಮ್ಮ ಭಂಡಾರವನ್ನು ಅವನಿಗೆ ಒಪ್ಪಿಸಿದರು. ಗಂಗನು ದುರ್ವಿನೀತನೆಂದು ವಿದ್ವಾಂಸರು ಗುರುತಿಸಿದ್ದಾರೆ. ಆದ್ದರಿಂದ ಒಂದನೇ ಪುಲಕೇಶಿಯ ತಾತ ಜಯಸಿಂಹನ ಸಮಕಾಲೀನ ನಾಗಿರಬೇಕು. ಆದರೆ ಇಲ್ಲಿ ಉಕ್ತನಾದ ಗಂಗನು ಮುಷ್ಕರನ ತಮ್ಮ ಪೊಲವೀರನಾಗಿರಬಹುದು. ಪುಲಕೇಶಿಯು ಮೊದಲು ಗಂಗರನ್ನು ಗೆದ್ದು, ಆಮೇಲೆ ಕದಂಬರ ಬನವಾಸಿಯನ್ನು ಆಕ್ರಮಿಸಿಕೊಂಡನೆಂದು ಹೇಳುವುದು ಹೆಚ್ಚು ಸಮಂಜಸವಾಗುತ್ತದೆ. ಅಲ್ಲಿಂದ ಮುಂದೆ ಪುಲಕೇಶಿಯ ಗುರಿಯಾದದ್ದು ಕೊಂಕಣ. ಅಲ್ಲಿ ಮೌರ್ಯವಂಶದ ಕೆಲವರು ಅಧಿಕಾರದಲ್ಲಿದ್ದರು. ಆದಾದ ಮೇಲೆ ಗೆದ್ದುಕೊಂಡ ಪುರಿಯನ್ನು ಮುಂಬಯಿ ಬಳಿ ಇರುವ ಎಲಿಫೆಂಟಾ ದ್ವೀಪ ಎಂದು ಗುರುತಿಸಲಾಗಿದೆ. ಅದು ಬಂದರು ನಗರವಾಗಿತ್ತು. ಅದನ್ನು ಗೆಲ್ಲಲು ಪುಲಕೇಶಿಯು ಒಂದು ನೌಕಾಪಡೆಯನ್ನು ಕಟ್ಟಬೇಕಾಯಿತು. ಲಾಟ, ಮಾಳವ ಮತ್ತು ಗೂರ್ಜ ದೇಶದ ಅರಸರು ಪ್ರತಿಭಟನೆಯಿಲ್ಲದೆ ಶರಣಾಗತರಾದರು. ಹರ್ಷನು ಉತ್ತರಾಪಥೇಶ್ವರನಾಗಿ ಅಧಿಕಾರದಲ್ಲಿ ಬೆಳೆಯುತ್ತಿದ್ದು, ಪುಲಕೇಶಿಯ ಮೇಲೆ ದಂಡೆತ್ತಿ ಬರುತ್ತಿದ್ದುದರಿಂದ ಲಾಟ ಮೊದಲಾದ ಈ ಅರಸರು ತಾವಾಗಿ ಪುಲಕೇಶಿಯ ಪ್ರಭುತ್ವವನ್ನು ಒಪ್ಪಿಕೊಂಡರು ಎಂದು ಊಹಿಸಬಹುದು.
ಪುಲಕೇಶಿಯು ಕನೌಜಿನ ಹರ್ಷನನ್ನು ಸೋಲಿಸಿದ್ದು ಕ್ರಿ.ಶ. ೬೧೩ಕ್ಕಿಂತ ಮೊದಲು. ಒಂದು ನೂರು ಯುದ್ಧಗಳನ್ನು ಮಾಡಿದ್ದ ವೈರಿರಾಜನನ್ನು ಸೋಲಿಸಿ ಅವನು ಪರಮೇಶ್ವರ ಎಂಬ ಬಿರುದನ್ನು ಧರಿಸಿದನು. ಚೀನಾದೇಶದ ಪ್ರವಾಸಿ ಹ್ಯೂಯೆನ್‌ತ್ಸಾಂಗ್ ಹೇಳುವಂತೆ, ಅವನ ಆಳ್ವಿಕೆಯ ಮೊದಲ ಆರು ವರ್ಷಗಳು (ಸು.೬೦೬-೬೧೨) ಯುದ್ಧಗಳಲ್ಲಿ ಮತ್ತು ದಂಡಯಾತ್ರೆಗಳಲ್ಲಿ ಕಳೆದವು. ಪುಲಕೇಶಿಯ ಪ್ರಾಬಲ್ಯವು ದಿನೇ ದಿನೇ ಬೆಳೆಯುತ್ತಿದ್ದು, ಹರ್ಷನು ತನ್ನ ರಾಜ್ಯಕ್ಕೆ ಅತಿಕ್ರಮ ಪ್ರವೇಶ ಮಾಡಿದ್ದಕ್ಕಾಗಿ ಅವನನ್ನು ದಂಡಿಸಬೇಕೆಂದು ಬಯಸಿದನು.
ಸಕಲ ಉತ್ತರಾಪಥೇಶ್ವರನು ದಕ್ಷಿಣಾಪಥೇಶ್ವರನೂ ಜಯಿಸಲು ಬಯಸಿದನು. ಆದರೆ ಹರ್ಷನು ಸೋತದ್ದನ್ನು ಐಹೊಳೆ ಶಾಸನವು ಸಂದೇಹವೇ ಇಲ್ಲದ ಮಾತುಗಳಲ್ಲಿ ಹೇಳುತ್ತದೆ. ಬಹಿರಂಗವಾಗಿ ಶ್ರೀಮಂತರಾಗಿದ್ದ ಸಾಮಂತರ ನೆರವನ್ನು ಪಡೆದಿದ್ದ ಹರ್ಷನು ಇಮ್ಮಡಿ ಪುಲಕೇಶಿಗೆ ಸೋತು ತನ್ನ ‘ಹರ್ಷ’ವನ್ನು ಕಳೆದುಕೊಂಡನು. ಹ್ಯೂಯೆನ್‌ತ್ಸಾಂಗ್ ಹೇಳುತ್ತಾನೆ: “ಹಿರಿಯ ದೊರೆ ಶೀಲಾದಿತ್ಯನು ಈ ಸಮಯದಲ್ಲಿ ಪೂರ್ವದಲ್ಲಿ ಆಕ್ರಮಣ ಮಾಡಿದ್ದನು. ಪಶ್ಚಿಮವೂ ಇದರ ದೂರದ ಮತ್ತು ಸಮೀಪದ ರಾಜ್ಯಗಳೂ ಅವನಿಗೆ ವಿಧೇಯವಾಗಿದ್ದವು. ಆದರೆ ಮೊ-ಹ-ಲ-ಚವು (ಮಹಾರಾಷ್ಟ್ರ) ಅವನಿಗೆ ಅಧೀನವಾಗಲು ನಿರಾಕರಿಸಿತು.” ಅವನ ಜೀವನ ಚರಿತ್ರಕಾರ ಬಾಣನು ಬರೆಯುತ್ತಾನೆ: “ರಾಜನು ಐದು ಖಂಡಗಳಿಂದ ಸೇನೆಯನ್ನು ಸಂಗ್ರಹಿಸಿಕೊಂಡು, ಎಲ್ಲಾ ದೇಶಗಳ ಅತ್ಯುತ್ತಮ ನಾಯಕರನ್ನು ಕರೆಸಿಕೊಂಡು ತಾನೇ ಸೇನೆಯ ಮುಖ್ಯನಾಗಿ ಈ ಜನರನ್ನು ದಂಡಿಸಿ ಸೋಲಿಸಲು ನಡೆದನು, ಆದರೆ ಅದು ನಿಷ್ಫಲವಾಯಿತು. ಈ ವಿಜಯದಿಂದ ಪುಲಕೇಶಿಯು ಮರಮೇಶ್ವರ ಎಂಬ ಬಿರುದನ್ನು ಗಳಿಸಿದನು.”
ಇದರೊಂದಿಗೆ ಪುಲಕೇಶಿಯ ಯುದ್ಧ ಸಾಹಸಗಳ ಮೊದಲನೆಯ ಹಂತವು ಮುಕ್ತಾಯವಾಯಿತು. ಅಲ್ಲದೆ ಇದರಿಂದ ಅವನು ಮಹಾರಾಷ್ಟ್ರಕತ್ರಯ ಎಂದು ಪ್ರಸಿದ್ಧವಾದ ಪ್ರದೇಶದ ಪ್ರಭುವಾದನು. ಇದರಲ್ಲಿ ೯೯,೦೦೦ ಹಳ್ಳಿಗಳಿದ್ದವು. ಈ ಪ್ರದೇಶವು ಯಾವುದು ಎಂಬ ವಿಷಯದಲ್ಲಿ ವಿದ್ವಾಂಸರಲ್ಲಿ ಭಿನ್ನಾಭಿಪ್ರಾಯಗಳಿವೆ. ಸಾಮಾನ್ಯವಾಗಿ ಒಪ್ಪಿರುವಂತೆ ಅದರಲ್ಲಿ ಮಹಾರಾಷ್ಟ್ರ, ಕರ್ನಾಟಕ ಮತ್ತು ಕೊಂಕಣ ಈ ಮೂರು ಭಾಗಗಳೂ ಸೇರಿದ್ದವು. ಸ್ವಲ್ಪ ಕಾಲ ರಾಜ್ಯದಲ್ಲಿ ಎಲ್ಲವೂ ಶಾಂತವಾಗಿತ್ತು. ಪುಲಕೇಶಿಯು ಆಡಳಿತ ಮತ್ತು ಪ್ರಜಾಕಲ್ಯಾಣದ ಕಡೆಗೆ ಗಮನ ಕೊಟ್ಟನು.
ಆಮೇಲೆ ಮತ್ತೆ ಅವನು ವಿಜಯೋದ್ಯೋಗದ ಎರಡನೆಯ ಹಂತವನ್ನು ಪ್ರಾರಂಭಿಸಿದನು. ಈ ಸಾರಿ ಅವನು ಪೂರ್ವಮುಖವಾಗಿ ನಡೆದನು. ಕೋಸಲದ ರಾಜರು ಅವನ ಮಹಾ ಪರಾಕ್ರಮದ ಬಗೆಗೆ ಕೇಳಿದ್ದರು. ಆಗ ಕೋಸಲದಲ್ಲಿ ಪಾಂಡುವಂಶೀ ಎಂಬ ಮನೆತನದ ಒಬ್ಬ ಸದಸ್ಯನು ರಾಜ್ಯವಾಳುತ್ತಿದ್ದನು. ಅವರ ಮೇಲೆ ಪ್ರಭುತ್ವ ಹೊಂದಿದ್ದವರು ಪೂರ್ವ ಗಂಗರು. ಅವರು ಒರಿಸ್ಸಾ ಪ್ರದೇಶದಲ್ಲಿ ಆಳುತ್ತಿದ್ದರು. ಆಗ ಅದು ಕಳಿಂಗ ದೇಶವೆನಿಸಿತ್ತು. ಪುಲಕೇಶಿಯು ಈ ಎರಡು ರಾಜ್ಯಗಳನ್ನು ಗೆದ್ದು ತನ್ನ ರಾಜ್ಯಕ್ಕೆ ಸೇರಿಸಿಕೊಂಡನು. ಆಮೇಲೆ ಅಲ್ಲಿಂದ ದಕ್ಷಿಣಕ್ಕೆ ತಿರುಗಿ ಪಿಷ್ಟಪುರ ಅಥವಾ ಆಂಧ್ರಪ್ರದೇಶದ ಗೋದಾವರಿ ಜಿಲ್ಲೆಯ ಪೀಠಾಪುರಂ ಕೋಟೆಯನ್ನು ಆಕ್ರಮಿಸಿಕೊಂಡನು. ಆಗ ಕುನಾಲವು ವೆಂಗಿ ದೇಶದ ಭಾಗವಾಗಿತ್ತು (ಇದು ಏಲೂರು ಬಳಿಯ ಕೊ್ಲೇರು ಎಂದು ಹೇಳಲಾಗಿದೆ). ಆಗ ಈ ಪ್ರದೇಶವೆಲ್ಲವೂ ವಿಷ್ಣುಕುಂಡಿ ರಾಜ್ಯದ ಭಾಗವಾಗಿದ್ದಿತು. ಆಗ ಕೊಲ್ಲೇರು ಪ್ರದೇಶದಲ್ಲಿ ವಿಪರೀತ ಗೊಂದಲ. ಅವ್ಯವಸ್ಥೆ ಉಂಟಾಗಿದ್ದು ಪುಲಕೇಶಿಗೆ ದಾಳಿ ಮಾಡಲು ಆಮಿಷವೊಡ್ಡಿತು. ಅದು ಬಹು ಅಪಾಯಕಾರಿಯಾದ ಪ್ರದೇಶವಾಗಿತ್ತು ಎಂದು ಶಂಕರನಾರಾಯಣ್ ವಾದಿಸುತ್ತಾರೆ. ಕೊಳ್ಳೆ, ಸುಲಿಗೆಗಳಿಗೆ ಹೆಸರಾದ ಅದು ‘ಯಾರಿಗೂ ಸೇರದ ಭೂಮಿ’ ಆಗಿತ್ತು. ಅದುವರೆಗೆ ಅಲ್ಲಿ ಪ್ರಭಾವಶಾಲಿಗಳಾಗಿದ್ದ ವಿಷ್ಣುಕುಂಡಿನರು ರಾಜಕೀಯ ರಂಗದಿಂದ ಮರೆಯಾಗಿದ್ದರು. ಚಾಲುಕ್ಯರಿಗೆ ಪ್ರತಿಭಟನೆ ಕೊಡಬಹುದಾಗಿದ್ದ ಏಕೈಕ ಶಕ್ತಿ ಪಲ್ಲವರು. ಪಲ್ಲವ ಮಹೇಂದ್ರ ವರ್ಮನ ಸಾಮಂತನಾದ ಪೃಥ್ವೀಯುವರಾಜನು, ಪೃಥ್ವೀ ಧ್ರುವರಾಜನೆಂದೂ ಇವನಿಗೆ ಹೆಸರು ಕೊಲ್ಲೇರುವನ್ನು ನೋಡಿಕೊಳ್ಳುತ್ತಿದ್ದನು. ಪುಲಕೇಶಿಯು ಈ ಯುದ್ಧದಲ್ಲಿ ಬಹು ಸಂಖ್ಯೆಯ ಆನೆಗಳನ್ನು ಉಪಯೋಗಿಸುತ್ತಿದ್ದನು. ಕೊಲ್ಲೇರುವಿನ ಮೇಲೆ ಅವನು ಮಾಡಿದ ದಾಳಿ ಯಶಸ್ವಿಯಾಯಿತು. ಪೃಥ್ವೀ ಯುವರಾಜನು ಅವನಿಗೆ ಬಲವಾದ ಯುದ್ಧವನ್ನೇನೋ ಕೊಟ್ಟನು. ಪುಲಕೇಶಿಯು ತನ್ನ ಮಾವ, ರಾಣಿ ಕದಂಬಾಳ ತಂದೆ ಮಂಗಳಪುರ(ಮಂಗಳೂರು)ದ ಅಳುಪ ಮಹಾರಾಜನನ್ನು ಕರೆಸಿಕೊಳ್ಳಬೇಕಾಯಿತು. ಯುದ್ಧದಲ್ಲಿ ಈ ಅಳುಪ ಮಹಾರಾಜನು ಪ್ರಾಣ ಬಿಟ್ಟನು. ಅವನ ನೆನಪಿಗಾಗಿ, ರಾಣಿ ಕದಂಬಾಳ ಬಯಕೆಯಂತೆ ಪುಲಕೇಶಿಯು ಒಂದು ಗ್ರಾಮವನ್ನು ಅಗ್ರಹಾರವಾಗಿ ದಾನ ಮಾಡಿದನು.
ಪುಲಕೇಶಿಯ ಸೈನ್ಯವು ಅಜೇಯವಾಗಿತ್ತು. ಪಲ್ಲವ ರಾಜನು-ಬಹುಶಃ ಮಹೇಂದ್ರವರ್ಮ-ತನ್ನ ರಾಜಧಾನಿ ಕಾಂಚಿಯ ಕೋಟೆ ಗೋಡೆಗಳ ಹಿಂದೆ ಆಶ್ರಯ ಪಡೆಯಬೇಕಾಯಿತು. ಹೀಗೆ ವಿವರಿಸಿದರೆ, ಪುಲಕೇಶಿಯು ಪಲ್ಲವರೊಂದಿಗೆ ಎರಡುಸಾರಿ ಯುದ್ಧವನ್ನು ಮಾಡಿದನೆಂದು ಹೇಳಿದಂತಾಗುತ್ತದೆ. ಆಗ ಇದು ಮೊದಲನೆಯದಾಗುವುದು. ಆಮೇಲೆ ಪುಲಕೇಶಿಯು ಈ ವೆಂಗಿ ಪ್ರದೇಶವನ್ನು ತನ್ನ ತಮ್ಮ ಕುಬ್ಜ ವಿಷ್ಣುವರ್ಧನನಿಗೆ ಸ್ವತಂತ್ರವಾಗಿ ಆಳುವಂತೆ ವಹಿಸಿಕೊಟ್ಟನು. ಹೀಗೆ ಪೂರ್ವದ ವೆಂಗಿ ಚಾಲುಕ್ಯ ಮನೆತನವು ಅಸ್ತಿತ್ವಕ್ಕೆ ಬಂದಿತು. ಪಲ್ಲವ ಮಹೇಂದ್ರವರ್ಮನ ನಂತರ ರಾಜಧಾನಿ ನರಸಿಂಹವರ್ಮನು ಪರಿಯಾಳ, ಮಣಿಮಂಗಳ ಮತ್ತು ಶೂರಮಾರ ಮೊದಲಾದ ಕಡೆಗಳಲ್ಲಿ ಪುಲಕೇಶಿಯೊಂದಿಗೆ ಯುದ್ಧ ಮಾಡಿದುದಾಗಿ ಹೇಳಿಕೊಳ್ಳುತ್ತಾನೆ. ಇವುಗಳಲ್ಲಿ ಮಣಿಮಂಗಳವು ಕಾಂಚಿಯಿಂದ ಪೂರ್ವಕ್ಕೆ ೩೫ ಕಿ.ಮೀ. ದೂರದಲ್ಲಿದೆ. ನಿಜವಾಗಿಯೂ ಈ ಯುದ್ಧಗಳು ನಡೆದಿದ್ದರೆ ಅವು ಪುಲಕೇಶಿಗೆ ಅನುಕೂಲವಾಗಿರಲಿಲ್ಲ. ವೈರಿಯು ಬಾದಾಮಿಯವರೆಗೂ ಪುಲಕೇಶಿಯನ್ನು ಅಟ್ಟಿಸಿಕೊಂಡು ಬಂದನು. ನಗರವನ್ನು ವಶಪಡಿಸಿಕೊಂಡು ಅಲ್ಲಿ ಒಂದು ವಿಜಯಸ್ತಂಭವನ್ನು ನೆಡಿಸಿದನು. ಆ ಸ್ತಂಭವದ ಮೇಲಿರುವ ಶಾಸನವು ನರಸಿಂಹವರ್ಮನ ಆಳ್ವಿಕೆಯ ೧೩ನೇ ವರ್ಷಕ್ಕೆ ಸೇರಿದ್ದಾಗಿದೆ. ಈ ರಾಜನು ಸುಂದರವಾದ ವಾತಾಪಿ ನಗರವನ್ನು ನಾಶ ಮಾಡಿದನು.
ಪುಲಕೇಶಿಯು ತನ್ನ ರಾಜಧಾನಿಯಲ್ಲಿಯೇ ಪಲ್ಲವನಿಂದ ಪರಾಭವ ಹೊಂದಬೇಕಾಯಿತು. ಆಮೇಲೆ ಏನಾಯಿತೆನ್ನುವುದು ತಿಳಿಯುವುದಿಲ್ಲ. ಬಹುಶಃ ಅವನು ಸತ್ತುಹೋಗಿರಬಹುದು. ಗೆದ್ದ ನರಸಿಂಹವರ್ಮನು ಬಾದಾಮಿಯ ಗುಹೆಯ ತಳಹದಿಯ ಶಾಸನವೊಂದರಲ್ಲಿ ಗ್ರಂಥಾಕ್ಷರಗಳು ಮತ್ತು ಸಂಸ್ಕೃತಗಳಲ್ಲಿ ಒಂದನೇ ಪುಲಕೇಶಿಯ ಶಾಸನದ ಮೇಲೆಯೇ ಕೆತ್ತಿಸಿದನು. ಅದರಲ್ಲಿ ಪಲ್ಲವರಾಜನು ವಾತಾಪಿಕೊಂಡ ಎಂಬ ಬಿರುದನ್ನು ಧರಿಸಿದ್ದನು.
ಇರಾನಿನ ಎರಡನೇ ಖುಸ್ರೋ ಇಮ್ಮಡಿ ಪುಲಕೇಶಿಯ ಸಮಕಾಲೀನ. ಅವರಿಬ್ಬರ ನಡುವೆ ಪತ್ರ ವ್ಯವಹಾರವಿತ್ತು. ತನ್ನ ಮಗ ಶಿರಿಯನು ತನ್ನ ಮೇಲೆ ಕೆಲವು ಆಪಾದನೆಗಳನ್ನು ಮಾಡಿದುದು ಖುಸ್ರೋಗೆ ತಿಳಿಯತು. ಅರಬ್ ಇತಿಹಾಸಕಾರ ತಬರಿಯ ಪ್ರಕಾರ ಖುಸ್ರೋ ತನ್ನ ಮಗನಿಗೆ ಪುಲಕೇಶಿಯ ಬಗೆಗೆ ತಿಳಿಸಿದನು. ಅವನಿಗೊಂದು ಪತ್ರವನ್ನೂ ಕಳಿಸಿಕೊಟ್ಟನು. ರಾಜಕುಮಾರನಿಗೂ ಒಂದು ಪತ್ರವನ್ನು ಕಳಿಸಿದನು. ಆದರೆ ಅದು ಅವನಿಗೆ ತಲುಪಲಿಲ್ಲ. ‘ಖಾಸಗಿ’ ಎಂದು ಮೇಲೆ ನಮೂದಿಸಿದ್ದ ಆ ಪತ್ರದಲ್ಲಿ ರಾಜನು, ತನ್ನ ೩೮ನೇ ಆಡಳಿತ ವರ್ಷದಲ್ಲಿ ಇರಾನಿನ ರಾಜನಾಗುವುದಾಗಿಯೂ ಎದೆಗುಂದಬಾರದೆಂದೂ ಭರವಸೆ ಕೊಟ್ಟಿದ್ದನು. ಅಜಂತ ಗುಹೆಯಲ್ಲಿರುವ ಒಂದು ಚಿತ್ರದಲ್ಲಿ ಪುಲಕೇಶಿಯು ಇರಾನಿನ ರಾಯಭಾರಿಯನ್ನು ತನ್ನ ಆಸ್ಥಾನಕ್ಕೆ ಸ್ವಾಗತಿಸುತ್ತಿರುವ ದೃಶ್ಯವಿದೆ. ಬಹುಶಃ ಇದು ತಬರಿಯ ಮೇಲ್ಕಂಡ ಹೇಳಿಕೆಯನ್ನು ಪುಷ್ಟೀಕರಿಸುತ್ತದೆ.
ರಾಜಧಾನಿ ಬಾದಾಮಿ ನಗರವನ್ನು ಹ್ಯೂಯೆನ್‌ತ್ಸಾಂಗ್ ಸೊಗಸಾಗಿ ವರ್ಣಿಸಿದ್ದಾನೆ: ನಗರದ ಸುತ್ತಳತೆಯು ೩೦ ಮೀ. ಇದ್ದಿತು. ಮಣ್ಣು ಸಮೃದ್ಧವಾಗಿದೆ, ಫಲವತ್ತಾಗಿದೆ. ವಿಪುಲವಾಗಿ ಧಾನ್ಯಗಳನ್ನು ಇಲ್ಲಿ ಬೆಳೆಯಲಾಗುತ್ತದೆ. ಜನರು ಎತ್ತರವಾಗಿದ್ದಾರೆ, ದಾರ್ಢ್ಯವುಳ್ಳವರು, ಮೂಢನಂಬಿಕೆಗಳನ್ನುಳ್ಳವರು. ಅವರನ್ನು ಅಪಮಾನಿಸುವವರು ಪ್ರಾಣಕ್ಕೆ ಎರವಾಗುವ ಅಪಾಯವಿದೆ. ಚೈನಾದ ಪ್ರವಾಸಿಗನ ವರ್ಣನೆ ಸಂಪೂರ್ಣವಾಗಿ ಸರಿಯಾಗಿರ ಲಾರದು.
ಇಮ್ಮಡಿ ಪುಲಕೇಶಿಯ ಪತನಾನಂತರ ಮುಂದಿನ ೧೩ ವರ್ಷ ರಾಜ್ಯವು ಕತ್ತಲಯುಗದಲ್ಲಿತ್ತು. ಆಗ ಏನು ನಡೆಯಿತೆಂಬುದನ್ನು ಊಹಿಸಬೇಕು ಅಷ್ಟೆ. ಅವನ ಹಿರಿಯಮಗ ಆದಿತ್ಯವರ್ಮ ಮತ್ತು ಅವನ ಮಗ ಅಭಿನವಾದಿತ್ಯರು ಸುವ್ಯವಸ್ಥೆಯನ್ನು ಮೂಡಿಸಲು ಪ್ರಯತ್ನಿಸಿದರು. ಆದರೆ ಅದು ಅವರಿಗೆ ಸಾಧ್ಯವಾಗಲಿಲ್ಲ. ಪಿಟ್ಟಿಯಮ್ಮನ್ (ಪೃಥ್ವೀವರ್ಮ) ಎಂಬ ಒಬ್ಬನು ತನಗೂ ಸಿಂಹಾಸನದ ಮೇಲೆ ಹಕ್ಕಿದೆ ಎಂದು ಸಾರಿದನು, ಸೇಂದ್ರಕ ರಾಜ ಕಣ್ಣಶಕ್ತಿಯನ್ನೂ ಉಲ್ಲೇಖಿಸಲಾಗುತ್ತದೆ. ಆದರೆ ಅದೂ ಕೇವಲ ಊಹೆ. ಕೊನೆಗೆ ಕಿರಿಯಮಗ ಒಂದನೇ ವಿಕ್ರಮಾದಿತ್ಯನು, ಕಳೆದುಹೋದುದನ್ನು ಮರಳಿ ಗಳಿಸುವ ಗುರುತರ ಹೊಣೆಗಾರಿಕೆಯನ್ನು ಹೊತ್ತುಕೊಂಡನು.
ಬಾದಾಮಿ ಚಾಲುಕ್ಯರು : ೪. ಬಾದಾಮಿ ಶಾಸನದ ಅರ್ಥ
೧
ಇಂಡಿಯನ್ ಆಂಟಿಕ್ವೆರಿಯಲ್ಲಿ (ಸಂ.೧೧, ಮಾರ್ಚ್ ೧೮೮೧, ಪು. ೧೬) ಫ್ಲೀಟ್ ಸಂಪಾದಿಸಿ ಪ್ರಕಟಿಸಿರುವ ತಟ್ಟುಕೋಟಿಗ್ರಾಮದ, ಕಪ್ಪೆ ಅರಭಟ್ಟನೆಂಬ ವೀರನೊಬ್ಬನ ಶೌರ್ಯದ ಹಿರಿಮೆಯನ್ನು ಕೀರ್ತಿಸುವ, ಒಂದು ಶಾಸನ ಕನ್ನಡ ನಾಡಿನಲ್ಲಿ ಬಾದಾಮಿ ಶಾಸನವೆಂಬುದಾಗಿ   ಕರೆಯಲ್ಪಡುತ್ತ ಕೆಲವು ವಿಶಿಷ್ಟ ಕಾರಣಗಳಿಗಾಗಿ ಜನಪ್ರಿಯತೆಯನ್ನು ಸಂಪಾದಿಸಿಕೊಂಡಿದೆ. ಆ ಕಾರಣಗಳಲ್ಲಿ ಮುಖ್ಯವಾದವು ಇವು: ೧. ದೊರೆತ ಕನ್ನಡ ಶಾಸನಗಳಲ್ಲಿ ಆ ಭಾಷೆಯ ತ್ರಿಪದಿಯೆಂಬ ಗಣ್ಯವಾದ ದೇಶ್ಯಛಂದಸ್ಸು ಬಳಕೆಯಾಗಿರುವುದು ಮೊತ್ತ ಮೊದಲು ಇಲ್ಲಿಯೇ. ೨. ಪ್ರಾಚೀನ ಕನ್ನಡ ಸಂಸ್ಕೃತಿಯ ಒಂದಂಶವನ್ನು ಕಾವ್ಯರೂಪದಲ್ಲಿ ಸಾಮಾನ್ಯ ಜನತೆಗೆ ಮನವರಿಕೆ ಮಾಡಿಕೊಡುವ ಸಾಹಿತ್ಯಾರಂಭಕಾಲದ ಆಕರ್ಷಕ ಪ್ರಯತ್ನಗಳಲ್ಲಿ ಇದು ಗಣ್ಯವಾಗಿರುವುದು. ೩. ಕನ್ನಡ ಭಾಷೆಯ ಹಳಗಾಲದ ಒಂದು ಅವಸ್ಥೆಯನ್ನು ತಿಳಿಯಲು ತಕ್ಕ ಸಾಮಗ್ರಿಯಿಂದ ಇದು ಕೂಡಿರುವುದು. ಇಂಥ ಕೆಲವು ಕಾರಣಗಳಿಂದ, ಕನ್ನಡ ನಾಡಿನ ಸಂಸ್ಕೃತಿ ಮತ್ತು ಸಾಹಿತ್ಯಗಳ ಅಭ್ಯಾಸಿಗಳು ಪ್ರಸ್ತುತ ಶಾಸನಪಾಠವನ್ನು ಆಗಾಗ ಉದ್ಧರಿಸುತ್ತ, ಅದರ ಆಶಯವನ್ನು ಆಗಾಗ ವಿವರಿಸುತ್ತ ಇರುವುದು ಕಂಡುಬರುತ್ತದೆ.
[1]ಪಾಠದ ವಿಷಯದಲ್ಲಿ ಎಲ್ಲರೂ ಸಾಧಾರಣವಾಗಿ ಫ್ಲೀಟ್ ಅವರನ್ನೇ ಅನುಸರಿಸುತ್ತಾರೆ. ಶಾಸನದ ಲಿಪಿಯಲ್ಲಿ ಅಂತಹ ಸಮಸ್ಯೆಗಳೇನೂ ಇಲ್ಲದೆ ಪಾಠವನ್ನು ಸರಿಯಾಗಿ ಓದಿರುವ ಸಾಧ್ಯತೆಯನ್ನಿದು ಸೂಚಿಸುತ್ತದೆ. ಆದರೆ ಆಶಯದ ನಿರೂಪಣೆಯಲ್ಲಿ ಅಲ್ಲಲ್ಲಿ ಬೇರೆ ಬೇರೆಯಾದ ಅರ್ಥ ತಾತ್ಪರ್ಯಗಳನ್ನು ಬರೆದಿರುವುದೂ ಕ್ಲಿಷ್ಟವೆಂದು ತೋರಿದ ಕಡೆ ಸಂಗ್ರಹವಾಗಿ ಭಾವಾನುವಾದ ಮಾಡಿರುವುದೂ ವಿಚಾರಣೀಯವಾಗಿದೆ. ಶಾಸನ ಪಾಠಕ್ಕೆ ಸಮರ್ಪಕವಾದ ಒಂದು ಅರ್ಥವನ್ನು ಹೇಳುವ ಪ್ರಯತ್ನ ಈ ಲೇಖನದ ವಿಯ.
೨
ಇಂಡಿಯನ್ ಆಂಟಿಕ್ವೆರಿಯಲ್ಲಿ ಬಂದಿರುವಂತೆ ಶಾಸನಪಾಠ:
ಕಪ್ಪೆ ಅರಭಟ್ಟನ್ ಶಿಷ್ಟ ಜನಪ್ರಿಯನ್
ಕಷ್ಟ ಜನವರ್ಜಿತನ್ ಕಲಿಯುಗವಿಪರೀತನ್ [||*]
ವರನ್ತೇಜಸ್ವಿನೋ ಮೃತ್ತ್ಯುರ್ನ ತು ಮಾನಾವಖಣ್ದನಮ್
ಮೃತ್ತ್ಯುಸ್ತತಣಿಕೋ ದುಃಖಮ್ಮಾನಭಂಗನ್ದಿನೇ ದಿನೇ [||*]
ಸಾಧುಗೆ ಸಾಧು ಮಾಧೂರ್ಯ್ಯನ್ಗೆ ಮಾಧೂರ್ಯ್ಯಂ ಬಾಧಿಪ್ಪ
ಕಲಿಗೆ ಕಲಿಯುಗವಿಪರೀತನ್ಮಾಧವನೀತನ್ಪೆ ಱನಲ್ಲ [||*]
ಒಳ್ಳಿತ್ತ ಕೆಯ್ವರಾರ್ಪ್ಪೊಲ್ಲದುಮಱನ್ತೆ ಬಲ್ಲಿತ್ತು ಕಲಿಗೆ[ವ್] ಇಪರೀತಾ ಪುರಾಕೃತಮಿಲ್ಲಿ ಸನ್ಧಿಕ್ಕುಮದು ಬನ್ದು [||*]
ಕಟ್ಟಿದ ಸಿಂಘಮನ್ಕೆಟ್ಟೊಡೇನೆಮೆಗೆನ್ದು ಬಿಟ್ಟವೊಲ್ಕಲಿಗೆ ವಿ[ಪ] ರೀತಂಗಹಿತರ್ಕ್ಕಳ್ಕೆಟ್ಟರ್ಮ್ಮೇಣ್ಸತ್ತರವಿಚಾರಮ್ [||*]
ಫ್ಲೀಟ್ ಅವರು ಮಾಡಿರುವ ಅರ್ಥ
Kappe Arabhatta was beloved excellent people and avoided by evil people, and an exceptional man in the Kaliyuga.
Better is a glorious death than the destruction of reputation: death is pain that lasts only for an instant; but the destruction of reputation abides from day to-day.
That which is good (is appropriate) to that which is good, and sweetness to sweetness, and he who is an exceptional man in the Kaliyuga to the distressful Kali(age): he is (a very) Madhava and nothing less.
Who are they that do what is good?; they cannot be likeend(to him). Having recognised this…, let there be here effected a reconciliation with Kali (age), saying ‘what is this to us?’ came to injure and destory the eminence that he had achieved, thay were worsted and then they died, as to this, there can be no doubt.
ಇದು ಶಾಬ್ದಿಕ ಅನುವಾದದ ಯತ್ನ. ಆದರೆ ಅಭಿಪ್ರಾಯವಿಶದತೆಗಾಗಿ ಅಲ್ಲಲ್ಲಿ ಅಧ್ಯಾಹಾರ ಮಾಡಿ ಸಂಗತಿಯನ್ನು ಸ್ಪಷ್ಟಪಡಿಸಿದೆ. ಒಂದು ಕಡೆ ಅರ್ಥವಾಗದ ಭಾಗವನ್ನು ಅನುವಾದ ಮಾಡದೆ ಹಾಗೆಯೇ ಬಿಟ್ಟಿದೆ. ಈಚೆಗೆ ಈ ಾಸನದ ಅರ್ಥವನ್ನು ಉಲ್ಲೇಖಿಸುವ ಸಂದರ್ಭಗಳು ಬಂದಾಗ್ಗೆ, ವಿದ್ವಾಂಸರು ಬೇರೆ ಬೇರೆಯಾಗಿ ಅರ್ಥ ನಿರೂಪಣೆ ಮಾಡಿರುವುದನ್ನು ಗಮನಿಸಿದರೆ, ಅವರಿಗೆ ಫ್ಲೀಟ್ ಅವರ ಅರ್ಥ ನಿರೂಪಣೆ ಪೂರ್ತಿಯಾಗಿ ಒಪ್ಪಿಗೆಯಾಗಿಲ್ಲ ಎನ್ನುವುದು ಸ್ವಯಂ ವಿದಿತವಾಗುತ್ತದೆ.
೩
೧. ಶಾಸನದ ಮೊದಲೆರಡು ಸಾಲುಗಳು ಒಂದು ಅರ್ಥವತ್ತಾದ ಘಟಕ. ಕನ್ನಡ ಭಾಷೆಯಲ್ಲಿರುವ ಈ ಶಾಸನಭಾಗದಲ್ಲಿ[2] ಸಮಗ್ರಶಾಸನದ ಕೇಂದ್ರವ್ಯಕ್ತಿ ಕಪ್ಪೆ ಅರಭಟ್ಟ ನೆಂಬವನ ಗುಣಗಳನ್ನು ಹೇಳಿದೆ. ಇಲ್ಲಿ ಶಬ್ದಾನ್ವಯ ಇರುವಂತೆಯೇ ಗ್ರಾಹ್ಯವಾಗಬಹುದು; ಇಲ್ಲಿವೆ ‘ಕಲಿಯುಗ ವಿಪರೀತನ್’ ಎಂಬುದು ಮುಂದಿನ ಸಾಲುಗಳಲ್ಲಿ ಶಾಸನವ್ಯಕ್ತಿಯ ಹೆಸರಿಗೆ ಪರ್ಯಾಯವಾಗಿ ಬರುವ ಒಂದು ಅನ್ವರ್ಥನಾಮವೋ ಬಿರುದಿನಂತಹ ಹೆಸರೋ ಆಗಿ ಕಾಣಿಸಿಕೊಂಡಿರುವುದರಿಂದ ‘ಕಲಿಯುಗವಿಪರೀತನ್ ಕಪ್ಪೆ ಅರಭಟ್ಟನ್…’ ಎಂದು ಮುಂತಾಗಿ ಆಗಬಹುದು.
ಈ ಭಾಗದ ಅರ್ಥ: ಫ್ಲೀಟರ ಅರ್ಥ ಒಟ್ಟಿನಲ್ಲಿ ಸರಿಯಾಗಿಯೇ ಇದೆ. ಆದರೆ ಇಲ್ಲಿ ನಮ್ಮ ಕುತೂಹಲವನ್ನು ಕೆರಳಿಸುವುದು ಎಂದರೆ, ವಿಲಕ್ಷಣವಾಗಿ ತೋರುವ ನಾಯಕವ್ಯಕ್ತಿಯ ಹೆಸರು. ಕಪ್ಪೆ ಅರಭಟ್ಟ ಎಂಬ ಹೆಸರಿಗೆ ಏನು ಅರ್ಥ? ಪದವಿಭಾಗ ಕಪ್ಪೆ+ಅರಭಟ್ಟನ್ ಎಂದೋ, ಕಪ್ಪೆಅರ+ಭಟ್ಟನ್ ಎಂದೋ? ಫ್ಲೀಟ್ ಮೊದಲುಗೊಂಡು ಎಲ್ಲರೂ ಈವರೆಗೆ ಮೊದಲಿನ ವಿಭಜನೆಯನ್ನೇ ಮಾನ್ಯ ಮಾಡಿದ್ದಾರೆ. ಶಾಸನದ ಪಡಿಯಚ್ಚಿನಲ್ಲಿ ಈ ಹೆಸರಿನ ಅಕ್ಷರಗಳನ್ನೆಲ್ಲ ಕೂಡಿಸಿ ಬರೆದಿದೆಯಾದ್ದರಿಂದ, ಮೂಲದ ಆಶಯ ಸಂದಿಗ್ಧ; ವಿಭಜನೆ ಎರಡು ರೀತಿಯಲ್ಲಿಯೂ ಆಗಬಹುದು. ಇರಲಿ; ಮೊದಲನೆಯ ರೀತಿಯನ್ನು ಒಪ್ಪಿದರೆ ಹೇಗೆ? ಕಪ್ಪೆ ಎಂದರೆ ಪ್ರಸಿದ್ಧವಾದ ಅರ್ಥ ಕಪ್ಪೆ(Frog)ಎಂದೇ. ಇನ್ನು ಅರಭಟ್ಟನ್ ಎಂಬ ಹೆಸರು ಎಂದರೆ ಪ್ರಸಿದ್ಧವಾದ ಯಾವ ಕನ್ನಡ ಶಾಸನದಲ್ಲಾಗಲಿ, ಸಾಹಿತ್ಯ ಗ್ರಂಥದಲ್ಲಾಗಲಿ ಕಂಡುಬಂದಿಲ್ಲ. ಇದು ವಿಚಾರಣೀಯ. ಈ ಪದದಲ್ಲಿ ಎರಡು ಅರ್ಥಘಟಕಗಳಿರುವುದು ಸ್ಪಷ್ಟ: ಅರ+ಭಟ್ಟನ್. ಈಗ ಅರ್ಥವೇನು?
‘ಭಟ್ಟ’ ಎಂಬುದು ಪರಿಚಿತ ಸಂಸ್ಕೃತಶಬ್ದ. ಇದರ ಅರ್ಥ: ೧. ರಾಜಕುಮಾರರ ಅಥವಾ ರಾಜಮನೆತನದವರ ಗೌರವಾರ್ಥವಾಗಿ ಸೇರುವ ಒಡೆಯ ಅಥವಾ ಸ್ವಾಮಿ. ೨. ಬಹುಶ್ರುತನಾದ ಬ್ರಾಹ್ಮಣನ ಹೆಸರಿನ ಕೊನೆಗೆ ಸಾಮಾನ್ಯವಾಗಿ ಸೇರುವ ಬಿರುದಿನಂತಹ ಮಾತು. ೩. ಮಿಶ್ರವರ್ಣದಲ್ಲಿ (ಎಂದರೆ ಕ್ಷತ್ರಿಯನಿಗೆ ವಿಪ್ರಕನ್ಯೆಯಲ್ಲಿ) ಹುಟ್ಟಿದ ಹೊಗಳುಭಟ್ಟ. ಇನ್ನು ‘ಅರ’ ಶಬ್ದ ಸಂಸ್ಕೃತದಲ್ಲಿ ಇದ್ದರೂ ಅದರ ಅರ್ಥಗಳಾವುವೂ ಪ್ರಸ್ತುತಕ್ಕೆ ಹೊಂದುವಂತೆ ತೋರುವುದಿಲ್ಲ. ಜೈನರ ೧೮ನೆಯ ತೀರ್ತಂಕರ ಹೆರು ‘ಅರ’ ಎಂದು. ಆದರೆ ಇದು ‘ಭಟ್ಟ’ ಶಬ್ದದ ಜೊತೆಯಲ್ಲಿ ಬರುವುದೇ ಸಾಮಾನ್ಯ. ಕನ್ನಡ ‘ಅರ’ ಶಬ್ದದ ಅರ್ಥವೂ ಇಲ್ಲಿಗೆ ಹೊಂದುವುದಿಲ್ಲ. ಮುಂದೇನು?
ಅರಸು ಎಂಬುದು ಸಮಾಸದಲ್ಲಿ ಪೂರ್ವ ಅಥವಾ ಉತ್ತರಪದವಾಗಿದ್ದಾಗ, ಅದಕ್ಕೆ ಬರುವ ಆದೇಶರೂಪ ಕೂಡ ‘ಅರ’ ಎಂದಾಗುತ್ತದೆ. ಉದಾ: ಅರಸು+ಕುವರ ಅರಗುವರ, ಅರಸು+ನೇಱಿಲ್, ಅರನೇಱಿಲ್ ಕನ್ನ+ಅರಸು=ಕನ್ನರ, ಗೋವಿಂದ+ಅರಸು+ಗೋವಿಂದರ. ಮೊದಲನೆಯದರ ಪ್ರಕಾರ ಅಪ್ಪೆಅರ+ಭಟ್ಟ ಎಂದರೆ ಕಪ್ಪೆ ಅರಸನ ಭಟ್ಟ (=ಬ್ರಾಹ್ಮಣನ/ಹೊಗಳು ಭಟ್ಟ) ಎಂದೋ, ಕಪ್ಪೆ ಎಂಬ ವಿಶೇಷಣವನ್ನುಳ್ಳ ಶ್ರೇಷ್ಠನಾದ ಭಟ್ಟ ಅಥವಾ ಭಟ್ಟಾಗ್ರಣಿ (=ಬ್ರಾಹ್ಮಣ/ಹೊಗಳುಭಟ್ಟ) ಎಂದೋ ಆಗಬಹುದು. ಎರಡನೆಯದರ ಪ್ರಕಾರ, ಕಪ್ಪೆ ಅರ ಎಂಬ ಭಟ್ಟ (=ಒಡೆಯ, ಬ್ರಾಹ್ಮಣ, ಹೊಗಳು ಭಟ್ಟ) ಎಂದೋ, ಕಪ್ಪೆ ಎಂಬ ವಿಶೇಷಣವನ್ನುಳ್ಳ ಅರ ಎಂಬ ಭಟ್ಟ ಎಂದೋ ಅರ್ಥ ಮಾಡಬಹುದು.
ಇವುಗಳಲ್ಲಿ ಯಾವುದು ಸರಿ? ಎರಡನೆಯದು ಹೆಚ್ಚು ಸಂಭನೀಯ. ಕನ್ನ ಎಂಬ ಅರಸು ಕನ್ನರ. ಗೋವಿಂದ ಎಂಬ ಅರಸು ಗೋವಿಂದರ ಆದ ಹಾಗೆ ಕಪ್ಪೆ ಅರಸು ಕಪ್ಪೆಅರನೆಂದಾಗಿ ಅದಕ್ಕೆ ಭಟ್ಟನ್ ಸೇರಿರಬಹುದು. ಆಗ ಕಪ್ಪೆ ಅರ ಎಂಬ ಭಟ್ಟ (ಒಡೆಯ/ಹೊಗಳುಭಟ್ಟ) ಎಂದು ಅರ್ಥವಾಗುತ್ತದೆ. ಇಲ್ಲವೆ, ಕಪ್ಪೆ ಎಂಬುದನ್ನು ವಿಶೇಷವನ್ನಾಗಿಟ್ಟು, ಅರಸನೆಂಬ ಭಟ್ಟ ಎಂಬರ್ಥದಲ್ಲಿ ಅರಸು+ಭಟ್ಟ=ಅರಭಟ್ಟ ಎಂದು ಮಾಡಬಹುದು(ಹೋಲಿಸಿ: ರಾಜ ಒಡೆಯ, ರಾಜೇಂದ್ರ). ಈ ಎರಡರಲ್ಲಿ ಪ್ರಾಯಃ ಮೊದಲನೆಯದೇ ಸಂಭವನೀಯ.
ಕಪ್ಪೆಅರ+ಭಟ್ಟನ್ ಎಂಬ ಅನ್ವಯವನ್ನು ಇಲ್ಲಿ ನಾವು ಒಪ್ಪಿಕೊಂಡಂತಾಯಿತು. ಆದರೆ ಕಪ್ಪೆಅರ ಎಂದರೇನು? ಇದಕ್ಕೆ ಉತ್ತರ ಕಷ್ಟ. ಕ್ರಿ.ಶ.೧೦೩೩ರ ಒಂದು ಶಾಸನದಲ್ಲಿ ಕಪ್ಪಣಭಟ್ಟ[3] ಎಂಬ ಒಬ್ಬನ ಹೆಸರುಂಟು. ಕಪ್ಪಣ+ಭಟ್ಟ ಎಂಬ ಪದವಿಭಾಗವೇನೋ ಖಚಿತ. ಈಗಲೂ ಈ ಹೆಸರಿನವರು ಇರುತ್ತಾರೆ. ಆದರೆ ಪದವನ್ನು ಕಪ್ಪೆ+ಅಣ್ಣ(ಕಪ್ಪೆಯಣ್ಣ>ಕಪ್ಪಣ್ಣ) +ಭಟ್ಟ ಎಂದು ಒಡೆಯಬೇಕೋ ಕಪ್ಪ(>ಕಂಪ)+ಅಣ್ಣ+ಭಟ್ಟ ಎಂದು ಒಡೆಯಬೇಕೋ ಸ್ಪಷ್ಟವಿಲ್ಲ. ಕಪ್ಪೆ ಎಂದೇ ಆಗಿದ್ದರೆ, ಅದು ಏನನ್ನು ಹೇಳುವುದೋ ತಿಳಿಯದು?[4]
ಇದೇ ಭಾಗದ ‘ಕಲಿಯುಗ ವಿಪರೀತನ್’ ಎಂಬುದರ ಅರ್ಥವನ್ನು ಫ್ಲೀಟ್ ‘an exceptional man in the kaliyuga’ ಎಂದು ಅನುವಾದಸಿದ್ದಾರೆ. ಇಲ್ಲಿ ‘ಕಲಿಯುಗದೊಳ್ ವಿಪರೀತನ್’ ಎಂಬ ಸಪ್ತಮ್ಯರ್ಥಕ್ಕಿಂತ ‘ಕಲಿಯುಗಕ್ಕೆ ವಿಪರೀತನ್’ ಎಂಬ ಚತುರ್ಥಿಯ ಅರ್ಥ ಸೂಕ್ತವೆಂದು ತೋರುತ್ತದೆ. ಕನ್ನಡದ ಅಧಿಕೃತ ನಿಘಂಟು ಕೂಡ ಹೀಗೆಯೇ ಅರ್ಥ ಮಾಡಿದೆ. ಈಚಿನ ಉಲ್ಲೇಖನಕಾರರು ಈ ಮಾತಿನ ಅರ್ಥವನ್ನು ಅಷ್ಟು ಸರಿಯಾಗಿ ಹೇಳಿದಂತೆ ತೋರದು. ಆದ್ದರಿಂದ ಈ ಬಗ್ಗೆ ಸ್ವಲ್ಪ ವಿಚಾರ ಅವಶ್ಯ.
‘ಕಲಿಯುಗ ವಿಪರೀತನ್’ ಎಂದರೆ ‘ಕಲಿಯುಗಕ್ಕೆ ವಿರುದ್ಧನಾದವನು’ ಎಂದು ವಾಚ್ಯಾರ್ಥ. ಹಾಗೆ ವಿರುದ್ಧನಾಗಿರುವುದು ಗುಣವೋ ದೋಷವೋ? ಗುಣವೇ; ದೋಷವಲ್ಲ. ಇದಕ್ಕೆ ಸಂಸ್ಕೃತ ಕನ್ನಡ ಶಾಸನಗಳಲ್ಲೂ ಗ್ರಂಥಗಳಲ್ಲೂ ಸಾಕ್ಷ್ಯಗಳುಂಟು. ಉದಾ: ೧. “ದೋಷಾಕರ ಕಲಿಯುಗಮಂ ನಿರ್ಮಳಂ ಮಾಡಿದಂ”[5] ೨. “ಕಲಿಕಾಲೋತ್ಥಕಳಂಕಮಂ ತೆರಳೆ ನೂಂಕು ತ್ತಿರ್ಪುದು”[6] ೩. “ಸದ್ಧರ್ಮಶತ್ರುಂ ಕಲಿಕಾಲರಾಜಂ “ಜಿತ್ವಾ ವ್ಯವಸ್ಥಾಪಿತ ಧರ್ಮ ವೃತ್ತ್ಯಾ”[7] ೪. “ವೇದದೊಳೋದಿದಾಯು ನಿನಗಕ್ಕೆ ಚಿರಂ ಕಲಿಕಾಲ ಸೂದನಾ”[8] ೫. “ಕಲಿಕಾಲರ್ದ ಮಬೃಹಹಜ್ಜಂಘಾಳನ್”[9]
ಕಲಿಯುಗ ದೂಷ್ಯವಾದ್ದು, ಅದನ್ನು ಶುದ್ಧ ಮಾಡಬೇಕು ಅಥವಾ ನಿಗ್ರಹಿಸಬೇಕು ಎಂಬುದೇ ಸಜ್ಜನರಕಾಂಕ್ಷೆ. ಆ ಕಾಂಕ್ಷೆ ಈಡೇರುವುದು ಹೇಗೆ? ಕಲಿಯುಗದ ದೋಷಯುಕ್ತ ನಡವಳಿಕೆಗೆ ವಿರುದ್ಧವಾಗಿ ನಡೆಯುವುದರಿಂದ. ಹಾಗೆ ನಡೆಯುವವನನ್ನು ಪ್ರಸ್ತುತ ಶಾಸನದಲ್ಲಿ “ಕಲಿಯುಗ ವಿಪರೀತನ್” ಎಂದಿದೆ. ಬೇರೆ ಶಾಸನಗಳಲ್ಲಿ ಅಂಥವನನ್ನು “ಕಲಿಕಾಲಪ್ರತಿಪಕ್ಷ ಚಾರುಚರಿತಂ ಎಂದೋ”[10]  “ಕೃತಯುಗ ಚರಿತಂ” ಎಂದೋ[11] ಕರೆದಿರುವುದುಂಟು. ಆದ್ದರಿಂದ “ಕಲಿಯುಗ ವಿಪರೀತನ್” ಎಂಬುದು ಒಟ್ಟಿನಲ್ಲಿ ಸತ್ಪುರುಷ ಅಥವಾ ಧರ್ಮಿಷ್ಠ ಎಂಬ ಅರ್ಥವನ್ನು ಕೊಡುವ ಮಾತು. ಪ್ರಸ್ತುತ ಶಾಸನಕ್ಕೆ ಅನ್ವಯಿಸಿದರೆ, ಇದು ಕಪ್ಪೆಅರ ಭಟ್ಟನಿಗೆ ವಿಶೇಷಿಸಿ ಹೇಳಿರುವ ಆ ಅರ್ಥದ ಒಂದು ಬಿರುದು. “ಕೃತಯುಗಚರಿತಂ ತ್ರ್ಯಂಬಕ” ಎಂಬಂತೆ ‘ಕಲಿಯುಗವಿಪರೀತನ್ ಕಪ್ಪೆಅರ ಭಟ್ಟನ್’ ಎಂದು ಅನ್ವಯ.
೨. ಎರಡನೆಯ ಅರ್ಥಘಟಕ ಒಂದು ಸಂಸ್ಕೃತ ಪದ್ಯ:
            ವರನ್ತೇಜಸ್ವಿನೋ ಮೃತ್ತ್ಯುರ್ನ ತು ಮಾನಾವಖಣ್ಣನಮ್
ಮೃತ್ತ್ಯುಸ್ತತಣಿಕೋ ದುಃಖಮ್ಮಾನಭಂಗನ್ದಿನೇ ದಿನೇ||
ಫ್ಲೀಟ್ ಅರ್ಥ ಸರಿ. ತೇಜಸ್ವಿಯಾದವನಿಗೆ ಸಾವು ಲೇಸು, ಆದರೆ ಮಾನಭಂಗವಲ್ಲ; ಸಾವಿನದು ಆ ಕ್ಷಣದ್ದು, ಮಾನಭಂಗದ ದುಃಖ ಪ್ರತಿದಿನದ್ದು.
ಈ ಪದ್ಯ ಸಲಕ್ಷಣವಾದೊಂದು ಅನುಷ್ಟುಪ್ ಶ್ಲೋಕ. ಇದನ್ನು ಪ್ರತ್ಯೇಕವಾಗಿಯೇ ಒಂದು ಬಂಡೆಯ ಮೇಲೆ ಕೆತ್ತಿರುವುದುಂಟು. ಬಾದಾಮಿಯಿಂದ ಮಹಾಕೂಟಕ್ಕೆ ಹೋಗುವ ದಾರಿಯಲ್ಲಿ, ಸಿಬಾರಡೋಣಿಯ ಹತ್ತಿರದ ಬಂಡೆಯೊಂದರ ಮೇಲೆ ಇದನ್ನು ಕಾಣಬಹುದು.[12] ಈ ಬಗ್ಗೆ ವಿವರಣೆ ನೀಡುತ್ತ, ಶಾಸನಸಂಪಾದಕರು ಪ್ರಸ್ತುತ ಶಾಸನವನ್ನೂ ಪ್ರಾಸಂಗಿಕವಾಗಿ ಉಲ್ಲೇಖಿಸಿದ್ದಾರೆ. “ಕಪ್ಪೆಅರ ಭಟ್ಟ ಅಸಹನೀಯವಾದ ಯಾವುದೋ ಒಂದು ಪೀಡನೆಗೆ ಒಳಗಾಗಿ, ಅಪಮಾನವನ್ನು ತಾಳಿಕೊಳ್ಳುವುದಕ್ಕಿಂತ ಸಾಯುವುದು ಮೇಲೆಂದು ಬಗೆದು, ಕೊನೆಗೆ ಆತ್ಮಹತ್ಯೆಯನ್ನು ಮಾಡಿಕೊಂಡಂತೆ ತೋರುತ್ತದೆ” ಎಂಬುದಾಗಿ ಬರೆದಿದ್ದಾರೆ. ಕಪ್ಪೆಅರ ಭಟ್ಟನು ಸತ್ತನೇ, ಹೇಗೆ ಸತ್ತ ಎನ್ನುವುದು ಶಾಸನದಿಂದ ಸ್ಪಷ್ಟವಿಲ್ಲ. ಸಂಪಾದಕರು ಪೂರ್ವೋಕ್ತ ಶ್ಲೋಕವನ್ನು ಅವಲಂಬಿಸಿ ಮಾಡಿರುವುದು ಕೇವಲ ಒಂದು ಊಹೆ. ಸತ್ತನು ಎಂಬಷ್ಟರಮಟ್ಟಿಗೆ ಪ್ರಾಯಃ ಅವರ ಊಹೆ ಸರಿಯಿರಬಹುದು.
೩. ಮುಂದಿನ ೬ ಸಾಲುಗಲ್ಲಿ ಪ್ರಾಚೀನವೂ ಪ್ರಸಿದ್ಧವೂ ಆದ, ದೇಶ್ಯ ಛಂದಸ್ಸಿನ ತ್ರಿಪದಿಯೆಂಬ ಜಾತಿಯ ೩ ಪದ್ಯಗಳು ಅಡಗಿವೆಯೆಂಬುದು ಅಲ್ಲಿಯ ಲಯ ಮತ್ತು ಪ್ರಾಸಗಳ ಪರಿಶೀಲನೆಯಿಂದ ತಿಳಿದುಬರುವ ಅಂಶ. ೫-೬ನೆಯ ಸಾಲುಗಳ ಛಂದೋರೂಪ ಹೀಗೆ:
ಸಾಧುಗೆ ಸಾಧು ಮಾಧೂರ್ಯ್ಯನ್ಗೆ ಮಾಧೂರ್ಯ್ಯಂ
ಬಾಧಿಪ್ಪ ಕಲಿಗೆ ಕಲಿಯುಗ ವಿಪರೀತ
ನ್ಮಾಧವನೀತನ್ಪೆರನಲ್ಲ||
ಫ್ಲೀಟ್ ಮತ್ತು ಈಚಿನ ವಿದ್ವಾಂಸರು ಎಲ್ಲರೂ ಈ ಪದ್ಯಕ್ಕೆ ಒಂದೇ ಬಗೆಯಾಗಿ ಅರ್ಥಮಾಡಿಲ್ಲ. ಇದು ವಿಚಾರಣೀಯ. ನನಗೆ ತೋರಿದ ಅರ್ಥವನ್ನಿಲ್ಲಿ ಮಂಡಿಸುತ್ತೇನೆ: ಸಾಧುಗೆ ಸಾಧು. ಮಾಧೂ(ಧು)ರ್ಯ್ಯನ್ಗೆ ಮಾಧೂ(ಧು)ರ್ಯ್ಯಂ, ಬಾಧಿಪ್ಪ ಕಲಿಗೆ ಕಲಿಯುಗ ವಿಪರೀತನ್ ಈತನ್ ಮಾಧವನ್, ಪೆಱನಲ್ಲ-ಇದು ಅನ್ವಯ. ೧. “ಸಾಧುವಾದವನ ವಿಷಯದಲ್ಲಿ ಈತ ಸಾಧುವಾಗಿ ನಡೆದುಕೊಳ್ಳುತ್ತಾನೆ” ‘ಸಾಧು’ವಿಗೆ ಒಳ್ಳೆಯ, ಯೋಗ್ಯ, ತಕ್ಕ, ಉತ್ತಮ, ನಿರುಪದ್ರವಿ ಮುಂತಾದ ಅರ್ಥಚ್ಛಾಯೆಗಳಿವೆ. ಯಾವುದೊಂದನ್ನು ಬೇಕಾದರೂ ಪ್ರಸ್ತುತಕ್ಕೆ ಗ್ರಹಿಸಬಹುದು. ಇಲ್ಲಿ ವಿದ್ವಾಂಸರಲ್ಲಿ ಏಕಾಭಿಪ್ರಾಯವಿದೆ. ೨. “ಮಧುರಗುಣ ವುಳ್ಳವನ ವಿಷಯದಲ್ಲಿ ಮಧುರಗುಣವುಳ್ಳವನು.” ಎರಡನೆಯ ಅಂಶ ಅಂಗೀಕೃತವಾದ ಆಶಯ ಇದು. ಆದರೆ ಇಲ್ಲಿ ವಿಚಾರಕ್ಕೆ ಕೊಂಚ ಅವಕಾಶವುಂಟು. ‘ಮಾಧುರ್ಯನ್’ ಶಬ್ದದ ಅರ್ಥವನ್ನು ‘ಮಧುರತೆಯನ್ನು ಗುಣವಾಗಿ ಉಳ್ಳವನು’ ಎಂದು ತೆಗೆದುಕೊಳ್ಳುವುದು ಎಷ್ಟಮಟ್ಟಿಗೆ ಸರಿ? ಮಧುರವೆಂಬ ಗುಣವಾಚಕದ ಭಾವನಾಮರೂಪ ‘ಮಾಧೂರ್ಯಮ್’ ಆಗುವುದು ಸಹಜ, ‘ವತ್ಸಲ>ವಾತ್ಸಲ್ಯಮ್, ಪವಿತ್ರ>ಪಾವಿತ್ರ್ಯಮ್ ಎಂದು ಮುಂತಾಗಿ ಆಗುವ ಹಾಗೆ. ಆದ್ದರಿಂದ ಮಧುರಗುಣವಿರುವವನು ಮಾಧುರ್ಯನ್ ಅಲ್ಲ, ಮಧುರನ್ ಆಗುತ್ತಾನೆ; ವತ್ಸಲಗುಣವುಳ್ಳವನು ವತ್ಸಲನ್, ಪವಿತ್ರಗುಣವುಳ್ಳವನು ಪವಿತ್ರನ್ ಆಗುವ ಹಾಗೆ. ಆದ ಕಾರಣ, ‘ಮಾಧುರ್ಯನ್’ ಶಬ್ದಕ್ಕೆ ಬೇರೆಯೇ ಅರ್ಥವಿರಬೇಕೆಂದು ಸಂಶಯ ಹುಟ್ಟುವುದು. ಈ ಶಬ್ದ ಮಹಾ+ಧುರ್ಯನ್> ಮಾಧುರ್ಯನ್ ಎಂದು ಆಗಿರುವಂತೆ ತೋರುತ್ತದೆ. ಮಹಾ ಮತ್ತು ಧುರ್ಯ ಎಂಬವು ಪರಿಚಿತ ಸಂಸ್ಕೃತ ಶಬ್ದಗಳು. ಇವು ಕನ್ನಡದ ಜಾಯ ಮಾನವನ್ನನು ಸರಿಸಿ ಒಂದು ಸಮಾಸಪದವೂ ಸಮಸಂಸ್ಕೃತಪದವೂ ಆಗಿ ‘ಮಾರ್ಧುಯನ್’ ಎಂಬ ರೂಪದಲ್ಲಿ ಈ ಶಾಸನದಲ್ಲಿ ಬಳಕೆಯಾಗಿದೆ. ಉದಾಹರಣೆಗೆ, ಮಹಾ+ದೇವಂ>ಮಾದೇವಂ, ಮಹಾ+ಕಾಳಿ>ಮಕಾಳಿ, ಮಹಾ+ದಾನಿ>ಮಾದಾನಿ, ಮಹಾ+ಶೌರ್ಯಂ>ಮಶೌರ್ಯಂ, ಮಹಾ+ಜನಂ>ಮಾಜನಂ, ಮಹಾ+ಪಾತಕಂ>ಮಾಪಾಕತಂ, ಮಹಾ+ಪುರುಷಂ>ಮಾಪುರುಷಂ ಇತ್ಯಾದಿ. ಈ ಉದಾಹರಣೆಗಳು ಕೇಶಿರಾಜನ (ಸು.೧೨೬೦) ‘ಶಬ್ದಮಣಿ ದರ್ಪಣ’ವೆಂಬ ಹಳಗನ್ನಡ ವ್ಯಾಕರಣದೊಳಗಿನವು. ಇಲ್ಲಿ ‘ಮಹತ್’ ಶಬ್ದ ‘ಮಾ’ ಎಂದು ಆದೇಶಗೊಂಡು ಪೂರ್ವಪದವಾಗಿರಲು, ಪರದಲ್ಲಿ ಸಂಸ್ಕೃತಪದ ಬಂದರೂ ದೋಷವಿಲ್ಲ ಎಂಬುದಾಗಿ ಹೇಳಿ ಪೂರ್ವೋಕ್ತ ಉದಾಹರಣೆಗಳನ್ನು ಕೊಟ್ಟಿದೆ.[13] ಆದ್ದರಿಂದ ಈ ನಿಯಮಕ್ಕೆ ಅನುಗುಣವಾಗಿ ಮಹಾ+ಧುರ್ಯನ್> ಮಾಧುರ್ಯನ್  ಕೂಡ ಸಾಧುರೂಪವೇ; ಮಾದವೇನ್, ಮಾಪಾತಕನ್, ಮಾಪುರುಷನ್ ಇದ್ದ ಹಾಗೆ.
‘ಧುರ್ಯ’ ಶಬ್ದಕ್ಕೆ ಮುಖ್ಯವಾದ ಕಾರ್ಯಗಳನ್ನು ವಹಿಸಿಕೊಳ್ಳಲು ಸಮರ್ಥನಾದವನು, ಮುಂಚೂಣಿಯಲ್ಲಿರತಕ್ಕವನು. ಅಗ್ರಗಣ್ಯ, ಜವಾಬ್ದಾರಿಯ ಹೊರೆ ಹೊರತಕ್ಕವನು, ನಾಯಕ, ಪ್ರಮುಖ, ಹಿರಿಯ ಮುಂತಾದ ಅರ್ಥಗಳಿವೆ.[14] ಇವುಗಳಲ್ಲಿ ಯಾವುದಾದರೊಂದು ಅರ್ಥ ಇಲ್ಲಿ, ಕಪ್ಪೆ ಅರ ಭಟ್ಟನಿಗೆ, ಮಹತ್ ಶಬ್ದದಿಂದ ವಿಶೇಷಿತವಾಗಿ ಹೇಳಲ್ಪಟ್ಟಿರಬಹುದು. ಇದು ಸರಿಯಾದರೆ, ಶಾಸನದ ವಾಕ್ಯಾಂಶದ ಅರ್ಥ ಹೀಗೆ: (ಕಪ್ಪೆ ಅರ ಭಟ್ಟನು) ಕಾರ್ಯ ನಿರ್ವಹಣೆಯ ಸಾಮರ್ಥ್ಯವನ್ನುಳ್ಳ ಅಧಿಕನ ವಿಷಯದಲ್ಲಿ ತಾನೂ ಕಾರ್ಯ ನಿರ್ವಹಣೆಯ ಸಾಮರ್ಥ್ಯವನ್ನುಳ್ಳ ಅಧಿಕನು; ಅಥವಾ ಪ್ರಮುಖರ ನಡುವೆ ತಾನೂ ಪ್ರಮುಖ.[15]
೩. ಮುಂದಿನ ಅಂಶವನ್ನು ಮೂರು ಬಗೆಯಾಗಿ ಅರ್ಥಯಿಸುವ ಸಾಧ್ಯತೆಯಿದೆ: ಬಾಧಿಪ್ಪ ಕಲಿಗೆ ಕಲಿಯುಗವಿಪರೀತನ್; ಈತನ್ ಮಾಧವನ್, ಪೆಱನಲ್ಲ ಎಂದರೆ: ಬಾಧಿಸುವ ಕಲಿಪುರುಷನಿಗೆ ಕಲಿಯುಗದ ನಡವಳಿಕೆಗೆ ವಿರುದ್ಧವಾಗಿ ನಡೆಯುವುದರ ಮೂಲಕ ವಿರೋಧಿಯಾದವನು; ಈತ (ಸಾಕ್ಷಾತ್) ವಿಷ್ಣು, ಬೇರೆಯಲ್ಲ. ಶಬ್ದಾನ್ವಯ ಮೇಲಿನ ಹಾಗೆಯೇ. ಆದರೆ ಅರ್ಥ ಹೀಗೆ: ಬಾಧಿಸುವ ಶೂರನಿಗೆ ಈತ ಕಲಿಯುವ ವಿಪರೀತನು (ಹಾಗೆಂದು ಬಿರುದಾಂಕಿತನಾದ ಅಧಿಕಶೂರ); ಈತ (ಸಾಕ್ಷಾತ್) ವಿಷ್ಣು, ಬೇರೆಯಲ್ಲ (ಇ) ಕಲಿಯುವವಿಪರೀತನ್(ಹಾಗೆಂದು ಬಿರುದಾಂಕಿತನಾಂದ ಕಪ್ಪೆ ಅರಭಟ್ಟನು), ಈತನು, ಬಾಧಿಸುವ ಕಲಿಗೆ (ಕಲಿಪುರುಷನಿಗೆ ಅಥವಾ ಶೂರನಿಗೆ) ವಿಷ್ಣುವಾದವನು; ಬೇರೆಯಲ್ಲ.
ಸಾಧಾರಣವಾಗಿ ೧ ಮತ್ತು ೨ನೆಯ ಅರ್ಥಗಳನ್ನು ಪುರಸ್ಕರಿಸಿರುವುದು ಕಾಣುತ್ತದೆ. ಆದರೆ ಇವುಗಳಲ್ಲಿ ಕೆಲವು ದೌರ್ಬಲ್ಯಗಳಿವೆ. ೩ನೆಯ ಅರ್ಥ ಸಮರ್ಥನೀಯ. ‘ಕಲಿಗೆ ಕಲಿಯುಗವಿಪರೀತನ್’ ಎನ್ನುವಲ್ಲಿ (ಅ) ಪುನರುಕ್ತಿ ದೋಷವಿದೆ. ಅಲ್ಲದೆ ಶಾಸನ ಸಂದರ್ಭದ ದೃಷ್ಟಿಯಿಂದ ಅಂಥ ನಿರೂಪಣೆ ಅನಾವಶ್ಯಕ. ಇನ್ನು ‘ಕಲಿಯುಗ ವಿಪರೀತನ್’ ಎಂಬ ಶಬ್ದದ ಧ್ವನ್ಯರ್ಥವನ್ನು ಗಮನಿಸಿದರೆ, ‘ಶೂರನಿಗೆ ಈತ ಕಲಿಯುಗವಿಪರೀತನು’ ಎನ್ನುವುದರಲ್ಲಿ (ಆ) ಅರ್ಥದ ಸಾರ್ಥಕತೆಯಿಲ್ಲ ಎನ್ನುವುದು ಸ್ಪಷ್ಟ. ಈಗ ೩ನೆಯ ಅರ್ಥ: ಕಪ್ಪೆ ಅರ ಭಟ್ಟನು ಶೌರ್ಯಗುಣವನ್ನು ಕೀರ್ತಿಸುವುದು ಶಾಸನದ ಮುಖ್ಯೋದ್ದೇಶ. ಆದ್ದರಿಂದ ಕಲಿ=ಶೂರ ಎಂದಿಟ್ಟುಕೊಂಡು, ತೊಂದರೆಕೊಡುವ ಶೂರನಿಗೆ, ಕಲಿಯುಗವಿಪರೀತನು (ಕಪ್ಪೆ ಅರ ಭಟ್ಟನು), ಈತನು, ಸಾಕ್ಷಾತ್ ವಿಷ್ಣು (+ಮಾಧವನ್: ಮಧುಧ್ವಸಂಕನಾದ ಎಂದರೆ ಅಸುರಾರಿಯಾದ ವಿಷ್ಣುವಿನ. ಹಾಗೆ ತನ್ನ ಶೌರ್ಯವನ್ನು ಪ್ರತಿಯಾಗಿ ತೋರಿಸಿ ಅವನನ್ನು ನಿಗ್ರಹಿಸುವವನು); ಬೇರೆಯಲ್ಲ(=ಬೇರೆ ಯಾರೂ ಅಲ್ಲ).
ಹೀಗೆ ಭಾವಿಸುವುದು ಅಸಹಜವೇನಲ್ಲ, ‘ಕಲಿಗಳಂಕುಸಂ’ (=ವೀರರಿಗೆ ಅಂಕುಸದಂತಿರು ವವನ ವೀರರ ವೀರ), ‘ಕಲಿಗಳ ಮೊಗದ ಕೈ’ (=ಶೂರರ ಮುಖದ ಮೇಲೆ ಕೈಯಿಂದ ಹೊಡೆಯುವವನು), ‘ಕಲಿಗಂಡ ತೊಂಡಂ’ (=ವೀರಾಧಿವೀರರಿಗೆ ತೊಂಡನಂತಿರುವವನು; ಮಹಾಶೂರ) ಮುಂತಾದ ಬಿರುದುಗಳಂತಹ ಮಾತುಗಳಲ್ಲಿ[16] ಶೂರನಿಗೆ ಪ್ರತಿಶೂರನು ಮಲೆತು ನಿಲ್ಲುವ ಸಂದರ್ಭಗಳ ಸೂಚನೆಯಿರುವುದು ಸ್ಪಷ್ಟ. ಆದ್ದರಿಂದ ಪ್ರಸ್ತುತ ಶಾಸನದಲ್ಲಿ ‘ಬಾಧಿಪ್ಪಕಲಿಗೆ’, ಕಲಿಪುರುಷನಲ್ಲ[17]; ಹುರುಡಿಸಿ ತೊಂದರೆ ಕೊಡುವ ಶೂರ ಎಂದು ತಿಳಿಯಬಹುದು.
೪.        ಶಾಸನದ ೭-೮ನೆಯ ಸಾಲುಗಳ ಪದ್ಯರೂಪ ಹೀಗೆ:
ಒಳ್ಳಿತ್ತಕೆಯ್ವಿರಾರ್ಪ್ಪೊಲದುಮದಱನ್ತೆ
ಬಲ್ಲಿತ್ತು ಕಲಿಗೆ ವಿಪರೀತಾ ಪುರಾಕೃತ
ಮಿಲ್ಲಿ ಸನ್ಧಿಕ್ಕುಮದು ಬನ್ದು ||
ಪಾಠ ಮತ್ತು ಅರ್ಥಗಳ ದೃಷ್ಟಿಯಿಂದ ಕ್ಲಿಷ್ಟವಾದ ಭಾಗ ಇದು. ಇಲ್ಲಿ ಅರ್ಥ ಕ್ಲೇಷವಿದೆಯೆಂದು ಫ್ಲೀಟ್ ಒಪ್ಪಿದ್ದಾರೆ. ಅರ್ಥ ಮಾಡಿರುವಷ್ಟು ಭಾಗ ಸಮರ್ಪಕವಾಗಿಲ್ಲ; ಈಚೆಗೆ ಪಂಡಿತರು ಈ ಪದ್ಯದ ಗೊಡವೆಗೆ ಅಷ್ಟಾಗಿ ಹೋಗಿಲ್ಲ. ಶಬ್ದಾನ್ವಯ ಹೀಗೆ: ಒಳ್ಳಿತ್ತಕೆಯ್ವಿರಾರ್ ಅದಱಂತೆ ಪೊಲ್ಲದುಂ; ಕಲಿಗೆ ವಿಪರೀ(ತಂ/ತಂಗೆ) ಬಲ್ಲಿತ್ತು; ಪುರಾಕೃತಮ್ ಅದು ಬನ್ದು ಇಲ್ಲಿ ಸನ್ಧಿಕ್ಕುಮ್. ಶಾಸನದ ಎಲ್ಲ ಮುಖ್ಯ ವಿಚ್ಛೇದಕ ಭಾಗಗಳಲ್ಲಿಯೂ ‘ಕಲಿಯುಗ ವಿಪರೀತನ್’ ಎಂಬ ಪದ ಬಿಡದೆ ಆವೃತ್ತಿಗೊಳ್ಳುವುದನ್ನು ಲಕ್ಷಿಸಿದರೆ ಇಲ್ಲಿಯೂ ಅದರ ಅಸ್ತಿತ್ವ ಸಂಭಾವ್ಯ; ಆದರೆ ಅದರ ರೂಪ ಸಮಸ್ಯಾತ್ಮಕ. ‘ಕಲಿಗೆ ವಿಪರೀತತಾ’ ಸುಷ್ಠ ಪದವಲ್ಲ. ‘ಕಲಿಗೆ ವಿಪರೀತನ್ಗೆ’ ಎಂದಿಟ್ಟುಕೊಂಡರೆ ಮಾತ್ರ ವಾಕ್ಯ ರಚನೆ ಸಾರ್ಥಕವಾಗುತ್ತದೆ. ಮುಂದಿನ ಹಾಗೂ ಕೊನೆಯ ಎರಡು ಸಾಲುಗಳಲ್ಲಿ ‘ಕಲಿಗೆ ವಿಪರೀತಂಗೆ’ ಎಂಬ ರೂಪವೇ ಇದೆ. ಅದರ ಬಲದ ಮೇಲೆ ಇಲ್ಲಿಯೂ ಸದೃಶ್ಯರೂಪವನ್ನು ಒಪ್ಪಬಹುದೆಂದು ತೋರುತ್ತದೆ. ಬಂಡೆಯ ಮೇಲೆ ಶಾಸನವನ್ನು ಬರೆದ ಲಿಪಿಕಾರನ ಕೈತಪ್ಪು ಈಯೆಡೆ ಆಗಿರಬಹುದು.
ಇದು ಸರಿಯೆ. ಆದರೆ ಈ ತರ್ಕ ಛಂದಸ್ಸು ಒಡ್ಡುವ ಅಡ್ಡಿಯ ಎದುರಿನಲ್ಲಿ ನಿಲ್ಲುವ ಹಾಗಿಲ್ಲ. ಪದಪಾಠ ಇಷ್ಟು ಮಾರ್ಪಾಟಿಗೆ ಅವಕಾಶ ಕೊಡುವುದಿಲ್ಲ. ‘ಕಲಿಗೆ ವಿಪರೀತನ್’ ಎಂಬುದಾಗಿ ಪ್ರಥಮೆಯೆನ್ನಿಟ್ಟುಕೊಂಡರೆ, ಉದ್ಗಾರದಲ್ಲಿ ‘ವಿಪರೀತಾ’ ಎಂದಾಗಿರಬಹುದೆಂದು ಊಹಿಸಲು ಅವಕಾಶವಾಗುತ್ತದೆ. ಹೀಗಾದರೆ ಪದ್ಯದ ಅರ್ಥ ಬಹುಮಟ್ಟಿಗೆ ಈ ರೀತಿಯಾಗಿರಬಹುದು: (ಕಪ್ಪೆ ಅರಭಟ್ಟನ ಹಾಗೆ) ಒಳ್ಳೆಯದನ್ನು ಮಾಡುವವರು ಯಾರು?; ಅದರ ಹಾಗೆಯೇ ಕೆಡುಕು ಕೂಡ (ಮಾಡುವುದು) ಬಲವಾಗಿದೆ(=ಎಂದರೆ ಈತನಿಗೆ ಚೆನ್ನಾಗಿ ತಿಳಿದಿದೆ). (ಈತ) ಕಲಿಯುಗ ವಿಪರೀತ(ಕಲಿಯುಗ ವಿಪರೀತನಲ್ಲವೇ). (ಅವರವರು) ಹಿಂದೆ ಮಾಡಿದ್ದು (=ಹಿಂದೆ ಮಾಡಿದ ಒಳ್ಳೆಯದು, ಕೆಟ್ಟದ್ದು ಏನುಂಟು) ಅದು ಇಲ್ಲಿ(=ಈತನ ಕೈಯಲ್ಲಿ, ಈತನ ಮೂಲಕವಾಗಿ) ಅವರಿಗೆ ಸಂಧಿಸುತ್ತದೆ.(=ಆ ಒಳ್ಳೆಯದರ ಫಲ. ಕೆಟ್ಟದರ ಫಲ ಪ್ರಾಪ್ತವಾಗುತ್ತದೆ)
೫.        ೯-೧೦ನೆಯ ಸಾಲುಗಳ ಪದ್ಯರೂಪ ಹೀಗೆ:
ಕಟ್ಟಿದ ಸಿಂಘಮನ್ಕೆಟ್ಟೊಡೇನೆಮಗೆನ್ದು
ಬಿಟ್ಟವೊಲ್ಕಲಿಗೆ ವಿಪರೀತಂಗಹಿತರ್ಕ್ಕ
ಳ್ಕೆಟ್ಟರ್ಮೇಣ್ಸತ್ತರವಿಚಾರಮ್||
ಫ್ಲೀಟ್ ಸಿಂಘ(<ಸಿಂಗ) ಶಬ್ದವನ್ನು ಶೃಂಗದ ತದ್ಭವವಾಗಿ ತೆಗೆದುಕೊಂಡು ಮಾಡಿರುವ ಅರ್ಥ ಒಪ್ಪತಕ್ಕದ್ದಲ್ಲ. ಈ ತದ್ಭವ ಅಪ್ರಸಿದ್ಧ ಅಪ್ರಚುರ. ಪ್ರಸ್ತುತ, ಸಿಂಹ>ಸಿಂಗ>ಸಿಂಘ ಎಂಬುದೇ ಸೂಕ್ತ. ಇದು ಈಚಿನ ವಿದ್ವಾಂಸರಿಗೂ ಸಮ್ಮತ. ಈಗ ಶಬ್ದಾನ್ವಯ ಹೀಗೆ: ಎಮಗೆ ಕೆಟ್ಟೊ(ದೇ)ನ್ ಎಂದು ಕಟ್ಟಿದ ಸಿಂಘಮನ್ ಬಿಟ್ಟವೊಲ್, ಕಲಿಗೆ ವಿಪರೀತಂಗೆ ಅಹಿತರ್ಕ್ಕಳ್ ಅವಿಚಾರಮ್ ಕೆಟ್ಟರ್ ಮೇಣ್ ಸತ್ತರ್. ಅರ್ಥ: ನಮಗೆ (ಇದರಿಂದ) ಕೆಟ್ಟದ್ದು ಏನು? (=ಕೆಡುಕೇನು?) ಎಂದು ಕಟ್ಟಿಹಾಕಿದ ಸಿಂಹವನ್ನು (ಕಟ್ಟುಕಳಚಿ) ಬಿಟ್ಟಹಾಗೆ, ಕಲಿಯುಗವಿಪರೀತನಿಗೆ (ಪ್ರತಿಭಟನೆ ತೋರಿ) (ಆತನ) ಶತ್ರುಗಳು (ತಮ್ಮ) ಅವಿವೇಕದಿಂದ ಹಾಳಾದರು ಇಲ್ಲವೆ ಸತ್ತರು.
ಈಗ ಈ ಪರಿಶೀಲನೆಯ ಬೆಳಕಿನಲ್ಲಿ ಶಾಸನದ ಅರ್ಥವನ್ನಿಲ್ಲಿ ಒಗ್ಗೂಡಿಸಬಹುದು: ಕಲಿಯುಗವಿಪರೀತನು ಎಂದು ಖ್ಯಾತನಾದ ಕಪ್ಪೆ ಅರ ಭಟ್ಟನು ಒಳ್ಳೆಯ ಜನರಿಗೆ ಬೇಕಾದವನು, ಕೆಟ್ಟ ಜನರಿಗೆ ಬೇಡವಾದವನು ೧. ತೇಜಸ್ವಿಯಾದವನಿಗೆ(ತನಗೆ). ಸಾಯುವುದು ಲೇಸು, ಆದರೆ ಮಾನಭಂಗವಲ್ಲ; ಸಾವಿನ ದುಃಖ ಆ ಕ್ಷಣದ್ದು, ಮಾನಭಂಗದ ದುಃಖ ಪ್ರತಿದಿನದ್ದು (ಎಂದು ಆತ ತಿಳಿದಿದ್ದ) ೨. ಸಾಧುವಾದನ ವಿಷಯದಲ್ಲಿ ತಾನೂ ಸಾಧುವಾದನು; ಕಾರ್ಯ ನಿರ್ವಹಣೆಯ ಸಾಮರ್ಥ್ಯವನ್ನುಳ್ಳ ಅಧಿಕನ ವಿಷಯದಲ್ಲಿ ತಾನೂ ಕಾರ್ಯನಿರ್ವಹಣೆಯ ಸಾಮರ್ಥ್ಯವನ್ನುಳ್ಳ ಅಧಿಕನು ಅಥವಾ ಪ್ರಮುಖರ ನಡುವೆ ತಾನೂ ಪ್ರಮುಖ. ತೊಂದರೆ ಕೊಡುವ ಶೂರನಿಗೆ, ಕಲಿಯುಗ ವಿಪರೀತನೆನಿಸಿದ ಕಪ್ಪೆ ಅರಭಟ್ಟನು ಸಾಕ್ಷಾತ್ ವಿಷ್ಣು, ಬೇರೆಯಲ್ಲ ೩. ಈತನ ಹಾಗೆ ಒಳ್ಳೆಯದನ್ನು ಮಾಡುವವರು ಯಾರು? ಹಾಗೆಯೇ ಕೆಟ್ಟದ್ದು ಮಾಡುವುದರಲ್ಲಿ ಕೂಡ ಈತ ಗಟ್ಟಿಗ. ಈತ ಕಲಿಯುಗವಿಪರೀತ! ಅವರವರು ಹಿಂದೆ ಮಾಡಿದ ಒಳ್ಳೆಯದು ಕೆಟ್ಟದ್ದು ಏನುಂಟು. ಅದಕ್ಕೆ ಫಲ ಈತನ ಕೈಯಲ್ಲಿ ಅವರಿಗೆ ಸಿಕ್ಕುತ್ತದೆ. ೪. ನಮಗೆ ಇದರಿಂದ ಕೆಡಕೇನು?- ಎಂದು ಕಟ್ಟಿಹಾಕಿದ ಸಿಂಹವನ್ನು ಕಟ್ಟುಕಳಚಿ ಬಿಟ್ಟ ಹಾಗೆ.  ಕಲಿಯುಗವಿಪರೀತನಿಗೆ ಎದುರುಬಿದ್ದು ಆತನ ಶತ್ರುಗಳು ತಮ್ಮ ಅವಿವೇಕದಿಂದ ಹಾಳಾದರು, ಸತ್ತರು ೫.
ಈ ನಿರೂಪಣೆಯಿಂದ ಹೊರಪಡುವ ಕಪ್ಪೆಅರ ಭಟ್ಟನ ವ್ಯಕ್ತಿತ್ವವನ್ನು ಹೀಗೆ ಊಹಿಸಬಹುದು: ಕಪ್ಪೆಅರ ಭಟ್ಟ ಪ್ರಾಯಶಃ ಹುಟ್ಟಿನಿಂದ ಬ್ರಾಹ್ಮಣನಾಗಿದ್ದ ಒಬ್ಬ ಸಮರ್ಥ ಯೋಧ. ತನ್ನ ಒಳ್ಳೆಯ ನಡೆವಳಿಕೆಯಿಂದ ಆತ ‘ಕಲಿಯುಗ ವಿಪರೀತನ್’ ಎಂದು ಹೆಸರಾಗಿದ್ದ. ಹೀಗಿದ್ದುದರಿಂದ ಸಹಜವಾಗಿ ಒಳ್ಲೆಯ ಜನ ಅವನನ್ನು ತಮ್ಮವನೆಂದು ಆದರಿಸುತ್ತಿದ್ದರು. ದುಷ್ಟರು ಆತನ ಹತ್ತಿರ ಸೇರುತ್ತಿರಲಿಲ್ಲ. ಮಾನವಂತನಾಗಿ ಬಾಳಬೇಕು, ಮಾನಭಂಗವನ್ನು ಸಹಿಸುವುದಕ್ಕಿಂತ ಸಾಯುವುದೇ ಲೇಸು ಎಂಬುದು ಆತನ ನಂಬುಗೆಯಾಗಿತ್ತು. ಒಳ್ಳೆಯವರ ವಿಷಯದಲ್ಲಿ ಆತ ಎಂದೂ ಒಳ್ಳೆಯವನೇ. ರಾಜನೈತಿಕವಿರಬಹುದು. ಸೈನ್ಯಕೀಯವಿರಬಹುದು ಯಾವುದೇ ದೊಡ್ಡ ಜವಾಬ್ದಾರಿಯನ್ನು ದಕ್ಷತೆಯಿಂದ ನಿರ್ವಹಿಸಬಲ್ಲ ಧುರೀಣ ಆತ. ತನಗೆ ಎದುರು ಬಿದ್ದ ಶೂರರನ್ನು, ರಾಕ್ಷಸರನ್ನು ಅಡಗಿಸುವ ಮಹಾವಿಷ್ಣುವಿನಂತೆ ಆತ ನಿಗ್ರಹಿಸಬಲ್ಲವನಾಗಿದ್ದ. ಮನಸ್ಸು ಮಾಡಿದರೆ ಒಳ್ಳೆಯದನ್ನೂ ಮಾಡಬಲ್ಲ, ಕೆಟ್ಟದನ್ನೂ ಮಾಡಬಲ್ಲ; ಎಂದರೆ ಒಳ್ಳೆಯವರಿಗೆ ಒಳ್ಳೆಯವನು, ಕೆಟ್ಟವರಿಗೆ ಕೆಟ್ಟವನು, ಶಿಷ್ಟರ ರಕ್ಷಣೆ, ದುಷ್ಟರ ವಿನಾಶ ಎಂಬುದು ಆತನ ಸಂಕಲ್ಪ. ಅದರಲ್ಲಿ ಆತ ಸಮರ್ಥ. ಆತನನ್ನು ಎದುರು ಹಾಕಿಕೊಂಡವರು ಹಾಳಾಗುವುದು ಖಂಡಿತ.
ಸಜ್ಜನಿಕೆ, ಗಾಂಭೀರ್ಯ, ಶೌರ್ಯ ಇವು ಮುಪ್ಪುರಿಗೊಂಡಿದ್ದ ಕನ್ನಡಿಗ ವೀರನೊಬ್ಬನ ವ್ಯಕ್ತಿ ಚಿತ್ರವನ್ನು ಪ್ರಸ್ತುತಶಾಸನ ನಮ್ಮ ಕಣ್ಣೆದುರು ಕಟ್ಟಿ ನಿಲ್ಲಿಸಲು ಸಮರ್ಥವಾಗಿದೆ; ಕರ್ತೃಮಾತ್ರ ಅಜ್ಞಾತದಲ್ಲಿ ಸೇರಿದ್ದಾನೆ.

ಬಾದಾಮಿ ಚಾಲುಕ್ಯರು : ೫. ಪೊಲೆಕೇಶಿ (ಪುಲಕೇಶಿ, ಪುಲಿಕೇಶಿ) ಎಂಬ ಹೆಸರಿನ ಅರ್ಥವೇನು?
ಈ ಹೆಸರನ್ನು ಧರಿಸಿದವರಲ್ಲಿ ಪ್ರಖ್ಯಾತರಾದ ಇಬ್ಬರು ಬಾದಾಮಿ ಚಾಲುಕ್ಯ ಮನೆತನದ ಅರಸರು. ಇವರಲ್ಲಿ ಮೊದಲನೆಯ ಪೊಲೆಕೇಶಿಯೇ  ಚಾಲುಕ್ಯ ರಾಜ್ಯದ ಸ್ಥಾಪಕನು. ಇವನು ಪ್ರಾಯಶಃ ಕದಂಬರಿಂದ ಬಾದಾಮಿ ಪಟ್ಟಣವನ್ನು ವಶಪಡಿಸಿಕೊಂಡು ಅದನ್ನು ತನ್ನ ರಾಜಧಾನಿಯನ್ನಾಗಿ ಮಾಡಿಕೊಂಡನು. ಇದುವರೆಗೆ ದೊರೆತ ಕ್ರಿ.ಶ. ೫೪೩ರ ಇವನ ಒಂದೇ ಒಂದು ಶಾಸನವು ಇವನು ಈ ಪಟ್ಟಣವನ್ನು ಕೋಟೆಕೊತ್ತಲಗಳಿಂದ ಭದ್ರಪಡಿಸಿ ಅಜೇಯವನ್ನಾಗಿ ಮಾಡಿದನೆಂದು ಹೇಳುತ್ತದೆ. ಇವನು ಅಗ್ನಿಷ್ಟೋಮ, ವಾಜಪೇಯ, ಅಶ್ವಮೇಧಾದಿ ಯಾಗಗಳನ್ನೂ, ಹಿರಣ್ಯಗರ್ಭ, ಬಹುಸುವರ್ಣ ಮೊದಲಾದ ಮಹಾದಾನ ಗಳನ್ನೂ ಮಾಡಿದನೆಂದು ಶಾಸನಗಳು ಇವನನ್ನು ವರ್ಣಿಸುತ್ತವೆ. ಪ್ರಧಾನವಾದ ಈ ಅನೇಕ ಯಾಗಗಳನ್ನು ಮಾಡಿದುದರಿಂದ ಇವನು ಬಹು ಶೂರನಾದ ಸಾಮ್ರಾಟನಾಗಿದ್ದನೆಂಬುದು ಸ್ಪಷ್ಟವಾಗಿದೆ.
ಇಮ್ಮಡಿ ಪೊಲೆಕೇಶಿಯ (ಕ್ರಿ.ಶ. ೬೧೦ ‑೫೪೨) ಹೆಸರಂತೂ ಪ್ರತಿಯೊಬ್ಬ ಶಾಲೆಯ ವಿದ್ಯಾರ್ಥಿಗೂ ತಿಳಿದದ್ದೇ. ಇವನ ಕಾಲದಲ್ಲಿಯೇ ಸಕಲೋತ್ತರಾಪಥೇಶ್ವರನೆಂದು ಕರೆದು ಕೊಳ್ಳುತ್ತಿದ್ದ ಹರ್ಷವರ್ಧನನು ದಕ್ಷಿಣಾಪಥವನ್ನು ಜಯಿಸಬೇಕೆಂಬ ಮಹದಾಕಾಂಕ್ಷೆಯಿಂದ ವಿಂಧ್ಯಪರ್ವತದ ಸಮೀಪದಲ್ಲಿ ರೇವಾನದಿಯ ತೀರದಲ್ಲಿ ಬೀಡುಬಿಟ್ಟಿದ್ದನು. ಇದನ್ನು ಸಹಿಸಲಾರದೆ ಇಮ್ಮಡಿ ಪೊಲೆಕೇಶಿಯು ಹರ್ಷವರ್ಧನನನ್ನು ಎದುರಿಸಿ ಅವನ ಸೈನ್ಯವನ್ನು ಧ್ವಂಸ ಮಾಡಿ ಅವನನ್ನು ಹೊಡೆದಟ್ಟಿ ಪರಮೇಶ್ವರನೆಂಬ ಬಿರುದನ್ನು ಪಡೆದು, ದಕ್ಷಿಣಾಪಥಸ್ವಾಮಿ ಎಂಬ ಬಿರುದನ್ನು ಧರಿಸಿ, ಪಶ್ಚಿಮ ಸಮುದ್ರದಿಂದ ಬಂಗಾಳ ಕೊಲ್ಲಿಯವರೆಗೂ, ನರ್ಮದಾನದಿಯಿಂದ ದಕ್ಷಿಣ ಸಮುದ್ರದವರೆಗೂ ತನ್ನ ಸಾರ್ವಭೌಮತ್ವವನ್ನು ಸ್ಥಾಪಿಸಿ, ಬಾದಾಮಿ ರಾಜಧಾನಿಯಿಂದ ಈ ಸಾಮ್ರಾಜ್ಯವನ್ನು ಆಳುತ್ತಿದ್ದನೆಂದು ಇವನ ಸುಪ್ರಸಿದ್ಧ ಔಹೊಳೆ ಶಾಸನವು (ಕ್ರಿ.ಶ.೬೩೪) ತಿಳಿಸುತ್ತದೆ. ಇವನ ಖ್ಯಾತಿಯು ಭಾರತದಲ್ಲಿ ಮಾತ್ರವಲ್ಲದೆ ಪರದೇಶಗಳಲ್ಲಿಯೂ ಹಬ್ಬಿತ್ತು. ಇವನ ಸಮಕಾಲೀನನಾಗಿ ಇರಾನ್ ದೇಶದ ದೊರೆಯಾಗಿದ್ದ ಎರಡನೆಯ ಖುಸ್ರುವು ತನ್ನ ರಾಯಭಾರಿಯ ಕೈಯಲ್ಲಿ ಅನೇಕ ಬೆಲೆಬಾಳುವ ಬಹುಮಾನಗಳನ್ನು ಪುಲಕೇಶಿಗೆ ಕಳುಹಿಸಿಕೊಟ್ಟನೆಂದೂ, ಇವರಿಬ್ಬರಿಗೂ ಆಗಿಂದಾಗ್ಗೆ ಪತ್ರವ್ಯವಹಾರವು ನಡೆಯುತ್ತಿದ್ದಿತೆಂದೂ ತಿಳಿದುಬಂದಿದೆ. ಪುಲಕೇಶಿಯ ಕಾಲದಲ್ಲಿ ಭಾರತದಲ್ಲಿ ಸಂಚಾರ ಮಾಡಿದ ಹ್ಯೂಯೆನ್‌ತ್ಸಾಂಗ್ ಎಂಬ ಚೀನಾ ದೇಶದ ಯಾತ್ರಿಕನು ಪುಲಕೇಶಿಯ ರಾಜ್ಯವನ್ನು ಅತಿವಿವರವಾಗಿ ವರ್ಣಿಸಿದ್ದಾನೆ.
ಇಂತಹ ಕೀರ್ತಿವಂತರಾದ ರಾಜರ ಹೆಸರಿನ ಅರ್ಥವನ್ನು ವಿದ್ವಾಂಸರು ಬೇರೆ ಬೇರೆ ವಿಧವಾಗಿ ಹೇಳಿದ್ದಾರೆ. ಮೊದಮೊದಲಿಗೆ ಹುಟ್ಟಿದ ಈ ವಂಶದ ಶಾಸನಗಳಲ್ಲಿ ಈ ಹೆಸರಿನ ರೂಪವು ಪೊಲೆಕೇಶಿ ಎಂದೇ ಕಾಣಬರುತ್ತಿದ್ದರೂ, ಪುಲಿಕೇಶಿ, ಪುಲಕೇಶಿ ಮೊದಲಾದ ರೂಪಾಂತರಗಳೂ ಶಾಸನಗಳಲ್ಲಿ ಸಿಕ್ಕುತ್ತವೆ. ಬಹುಮಂದಿ ವಿದ್ವಾಂಸರು ಈ ಹೆಸರಿನ ಪೂರ್ವಾರ್ಧವನ್ನು “ಪುಲಿ” ಎಂದರೆ ಹುಲಿ ಎಂದೂ, “ಕೇಶಿನ್” ಎಂದರೆ ಕೂದಲುಳ್ಳವ ನೆಂದೂ, ಈ ಎರಡು ಪದಗಳೂ ಸೇರಿ “ಹುಲಿಯ ಕೂದಲನ್ನು ಹೋಲುವ ಕೂದಲುಳ್ಳವ” ನೆಂದೂ ಅರ್ಥ ಮಾಡಿದ್ದಾರೆ. ಆದರೆ ಹನ್ನೊಂದನೆಯ ಶತಮಾನದ ಈ ಮನೆತನದ ಶಾಸನಗಳಲ್ಲಿ ಈ ರಾಜರ ವಂಶಾವಳಿಯನ್ನು ಕೊಡುವ ಪದ್ಯಗಳಲ್ಲೊಂದು ಇಮ್ಮಡಿ ಪುಲಕೇಶಿಯನ್ನು ಈ ರೀತಿ ವರ್ಣಿಸುತ್ತದೆ :
ವಯಮಪಿಪುಲಕೇಶಿಕ್ಷ್ಮಾಪತಿಂ ವರ್ಣಯಂತಃ
ಪುಲಕಕಲಿತದೇಹಾಃ ಪಶ್ಯತಾದ್ಯಾಪಿಸಂತಃ |
ಅಂದರೆ “ಪುಲಕೇಶಿ ರಾಜನನ್ನು ವರ್ಣಿಸುತ್ತಿದ್ದರೆ ನಮ್ಮ ಶರೀರವು ಸಂತೋಷದಿಂದ ಪುಲಕಾಂಕಿತವಾಗುತ್ತದೆ” ಎಂದಿರುವುದರಿಂದ, ಹನ್ನೊಂದನೇ ಶತಮಾನದಲ್ಲಿಯೇ ಆಸ್ಥಾನ ಕವಿಗಳು ಈ ಪುಲಕೇಶಿ ಎಂಬ ಪದವು “ಪುಲಕ” ಎಂಬ ಶಬ್ದದಿಂದ ಹುಟ್ಟಿರಬಹುದೆಂದು ಭಾವಿಸಿದ್ದರೆಂದು ತೋರುತ್ತದೆಯೆ ವಿನಾ ಪುಲಿ=ಹುಲಿ ಎಂಬ ಮಾತಿಗೂ ಈ ಪದಕ್ಕೂ ಸಂಬಂಧವನ್ನು ಅವರು ಕಲ್ಪಿಸಿದ್ದಂತೆ ಕಾಣುವುದಿಲ್ಲ. ಈ ಶ್ಲೋಕವು ಈ ಮನೆತನದ ಬೇರೆ ಬೇರೆ ಮೂವರು ರಾಜರ (ಐದನೆಯ ವಿಕ್ರಮಾದಿತ್ಯ ಕ್ರಿ.ಶ. ೧೦೯೯ ಇಮ್ಮಡಿ ಜಯಸಿಂಹ‑ ೧೦೨೪; ಆರನೆಯ ವಿಕ್ರಮಾದಿತ್ಯ ೧೦೭೭) ಶಾಸನಗಳಲ್ಲಿ ದೊರಕುವುದರಿಂದ, ಈ ಶ್ಲೋಕವನ್ನೊಳಗೊಂಡ ವಂಶಾವಳಿಯು ರಾಜರಿಂದ ಅನುಮೋದಿಸಲ್ಪಟ್ಟು ಅರಮನೆಯ ಕೋಷ್ಠಾಗಾರದಲ್ಲಿ ಇಟ್ಟಿದ್ದು ಅವಶ್ಯಕವಾದಾಗಲೆಲ್ಲಾ ಉಪಯೋಗಿಸಲ್ಪಡುತ್ತಿದ್ದಿತೆಂದು ತಿಳಿಯುತ್ತದೆ. ಕ್ರಿ.ಶ. ೧೦೭೭ರ ಆರನೆಯ ವಿಕ್ರಮಾದಿತ್ಯನ ಯೇವೂರು ಶಾಸನದಲ್ಲಿ ವಂಶಾವಳಿಯ ಕೊನೆಯಲ್ಲಿ “ಇದು ತಾಮ್ರ ಶಾಸನದೊಳಿಱ್ದ ಚಾಳುಕ್ಯ ಚಕ್ರವರ್ತಿಗಳ ವಂಶದ ರಾಜ್ಯಂಗೆಯ್ದರಸುಗಳ ರಾಜಾವಳಿ” ಎಂದು ಕೊಟ್ಟಿರುವ ವಾಕ್ಯವು ಈ ಅಂಶವನ್ನು ಸ್ಪಷ್ಟಗೊಳಿಸುತ್ತದೆ. ಪ್ರೊ. ನೀಲಕಂಠಶಾಸ್ತ್ರಿಗಳು ಮಾತ್ರ ಈ ಹೆಸರಿನ ಪೂರ್ವಾರ್ಧವು ಸಂಸ್ಕೃತ “ಪುಲ್” ಎಂದರೆ “ಅಭಿವೃದ್ದಿಗೊಳ್ಳು” ಅಥವಾ “ಹಿರಿಮೆಯನ್ನು ಪಡೆ” ಎಂಬ ಧಾತುವಿನಿಂದ ಹುಟ್ಟಿದ್ದೆಂದೂ ಉತ್ತರಾರ್ಧವಾದ “ಕೇಶಿನ್” ಅಂದರೆ “ಸಿಂಹ”ವೆಂದೂ ತೆಗೆದುಕೊಂಡು ಈ ಹೆಸರಿನ ಅರ್ಥವನ್ನು ಶ್ರೇಷ್ಠವಾದ ಸಿಂಹವೆಂದು ವಿವರಿಸಿದ್ದಾರೆ. ಅವರು ಈ ಹೆಸರಿಗೂ ಪುಲಿ =ಹುಲಿಗೂ ಸಂಬಂಧವಿದ್ದಿತೆಂಬುದನ್ನು ಒಪ್ಪುವುದಿಲ್ಲ.
ಆದರೆ ಮೇಲೆಯೇ ಹೇಳಿರುವಂತೆ ಈ ವಂಶದ ಅತಿ ಪ್ರಾಚೀನವಾದ ಶಾಸನಗಳಲ್ಲಿರುವ
[1]ಈ ಹೆಸರಿನ ರೂಪವಾದ “ಪೊಲೆಕೇಶಿ”ಯೇ ಮೂಲರೂಪವಿರಬೇಕೆಂದು ಡಾ.ಫ್ಲೀಟ್ ಹೇಳಿದ್ದಾರೆ. ಈ ರೂಪವನ್ನೇ ಶಾಸನ ಪರಿಶೋಧಕರಲ್ಲಿ ಅಗ್ರಗಣ್ಯರಾದ ಡಾ.ಕೀಲ್‌ಹಾರ್ನ್ ಅವರೂ ಸಹ ಬಳಸಿದ್ದಾರೆ. ಮೊಟ್ಟಮೊದಲಿನ ಈ ಹೆಸರಿನ ರೂಪವಾದ “ಪೊಲೆಕೇಶಿ” ಎಂಬ ಪದವು ನನ್ನ ಅಭಿಪ್ರಾಯದಂತೆ ಪೊಲೆ ಮತ್ತು ಕೇಶಿ ಎಂಬ ಶುದ್ಧ ಕನ್ನಡ ಶಬ್ದಗಳ ಸಂಯೋಗದಿಂದ ಉಂಟಾದ ಪದ. ಇದರ ಪೂರ್ವಾರ್ಧವಾದ “ಪೊಲೆ” ಎಂಬುದಕ್ಕೆ “ಹೊಲೆಮನೆ” ಎಂದರ್ಥ. “ಕೇಶಿ” ಎಂಬುದು “ಕೇಶವ” ಎಂಬ ಹೆಸರಿನ ಸಂಕ್ಷಿಪ್ತರೂಪ. ಈ ರೂಪದಲ್ಲಿ ಈ ಪದವು ಕನ್ನಡ ಸಾಹಿತ್ಯದಲ್ಲಿಯೂ ಶಾಸನಗಳಲ್ಲಿಯೂ ಸಿಕ್ಕುತ್ತದೆ. “ಶಬ್ದಮಣಿದರ್ಪಣ”ವನ್ನು ರಚಿಸಿದ ಕೇಶಿರಾಜನು ತನ್ನ ಹೆಸರಿನ ಕೇಶಿ, ಕೇಶವ ಎಂಬ ಎರಡು ರೂಪಗಳನ್ನೂ ಈ ಗ್ರಂಥದಲ್ಲಿ ಕೊಟ್ಟಿದ್ದಾನೆಂಬುದು ಗಮನಾರ್ಹವಾಗಿದೆ. ಇದೇ ರೀತಿಯಲ್ಲಿ ಶಾಸನಗಳಲ್ಲಿ ಕೇಶವ ಎಂಬ ಹೆಸರುಳ್ಳ ಅನೇಕ ಸಾಮಂತಾದಿಗಳು ಕೇಶಿರಾಜ, ಕೇಶಿಗೌಂಡ, ಕೇಶಿಮಯ್ಯ ಎಂಬ ಹೆಸರುಗಳಿಂದಲೂ ತಮ್ಮನ್ನು ಕರೆದುಕೊಂಡಿದ್ದಾರೆ. ಆದುದರಿಂದ “ಪೊಲೆಕೇಶಿ” ಎಂದರೆ ಹೊಲೆಮನೆಯಲ್ಲಿದ್ದಾಗಿನಿಂದಲೇ ಕೇಶವ(ಶ್ರೀಕೃಷ್ಣ)ನಂತೆ ಅಪರಿಮಿತ ಪ್ರಭಾವಶಾಲಿ ಎಂದರ್ಥ. ಈ ಸಂದರ್ಭದಲ್ಲಿ ಮೇಲೆ ಉಲ್ಲೇಖಿಸಿರುವ ಹನ್ನೊಂದನೇ ಶತಮಾನದ ಚಾಲುಕ್ಯ ಶಾಸನವು ಇಮ್ಮಡಿ ಪುಲಕೇಶಿಯನ್ನು, “ಪುಲಕೇಶಿ ಕೇಶಿ ನಿಪೂದನಸಮೋ,” ಅಂದರೆ ಪುಲಕೇಶಿಯು ಕೇಶಿ ಎಂಬ ರಾಕ್ಷಸನನ್ನು ಸಂಹರಿಸಿದ ಶ್ರೀಕೃಷ್ಣನಿಗೆ ಸಮಾನನಾದವನು ಎಂದು ವರ್ಣಿಸುತ್ತದೆ ಎಂಬ ಅಂಶವನ್ನು ಗಮನಿಸಬಹುದು. ಹೊಲೆಮನೆಯಲ್ಲಿದ್ದಾಗಿನಿಂದಲೇ ಶ್ರೀಕೃಷ್ಣನು ಅದ್ಭುತವಾದ ಸಾಹಸಗಳನ್ನು ತೋರಿದನೆಂಬ ವಿಷಯವನ್ನು ಪುರಾಣಗಳು ವರ್ಣಿಸುತ್ತವೆ. ಆದುದರಿಂದ ಚಿಕ್ಕಂದಿನಿಂದಲೇ ಶ್ರೀಕೃಷ್ಣನಂತೆ ಅದ್ಭುತವಾದ ಕಾರ್ಯಗಳನ್ನು ಸಾಧಿಸಿದ ಪುರುಷನೆಂದು “ಪೊಲೆಕೇಶಿ” ಎಂಬ ಪದದ ಅರ್ಥ. ಇದು ಬಾಲ್ಯದಿಂದಲೇ ಮಹತ್ಕಾರ್ಯಗಳನ್ನು ಸಾಧಿಸಿದ ಪೊಲೆಕೇಶಿ ಎಂಬ ಹೆಸರಿನ ಇಬ್ಬರು ಚಾಲುಕ್ಯ ರಾಜರಿಗೆ (ಮುಖ್ಯವಾಗಿ ಇಮ್ಮಡಿ ಪೊಲೆಕೇಶಿಗೆ) ಅರ್ಥವತ್ತಾಗಿದ್ದು ಎಷ್ಟು ಚೆನ್ನಾಗಿ ಒಪ್ಪುತ್ತದೆ! ಹೆಸರಿಗೆ ತಕ್ಕ ಶೌರ್ಯ, ಪರಾಕ್ರಮ ಸಾಹಸ, ಕೀರ್ತಿ!

[1]     ಉದಾಹರಣೆಗೆ : Hyderabad Plates of Shaka ೫೩೪, third year of Satyashraya (Kielhorn’s List of Inscriptions of Southern India, No. ೯); Aihole inscription of Shaka ೫೫೬ (Ibid, No. ೧೦); Yekkeri rock inscription (Ibid., No. ೧೧) ; Nerur fragmentary plates of Pulakeshin II (Ibid., No. ೧೨) ; Kurnool District plates of Vikramaditya I (Ibid., No. ೧೫).
ಬಾದಾಮಿ ಚಾಲುಕ್ಯರು : ೬. ಚಾಲುಕ್ಯ-ಪುಲಕೇಶಿ : ಪದನಿಷ್ಪತ್ತಿ
ಚಾಳುಕ್ಯ ಕುಲ ಮತ್ತು ಪುಲಕೇಶಿ
ಚಾಳುಕ್ಯರದು ಕೂಡ ಅಚ್ಚ ಕನ್ನಡ ಅರಸು ಕುಲ. ಚಾಳುಕ್ಯ ವಂಶದ ಉಗಮ ಹಾಗೂ ನಿಷ್ಪತ್ತಿಯನ್ನು ಕುರಿತು ಚರ್ಚೆಗಳಾಗಿವೆ. ಚರಿತ್ರಕಾರರು ನಡೆಸಿರುವ ಚಿಂತನ ಮಂಥನಗಳ ಸಾರಾಂಶಕ್ಕಿಂತ ಬೇರೆಯದಾದ ನಿಲವು ನನ್ನದು. ಇದುವರೆಗೆ ಸೂಚಿತವಾಗಿರುವ ಶಬ್ದಾರ್ಥ ಜಿಜ್ಞಾಸೆಗೆ ಇನ್ನೊಂದು ಅರ್ಥವನ್ನು ಪೋಣಿಸುವುದಷ್ಟೇ ನನ್ನ ಉದ್ದೇಶವಲ್ಲ. ಭಾಷಿಕ, ಸಾಮಾಜಿಕ, ಭೌಗೋಳಿಕ ಮತ್ತು ಸಾಂಸ್ಕೃತಿಕ ಹಿನ್ನೆಲೆಗಳಿಂದ ಈ ಚಾಳುಕ್ಯ ಶಬ್ದದ ನಿರ್ವಚನ ಮತ್ತು ಪುನರ್ ವ್ಯಾಖ್ಯೆಗೆ ಅವಕಾಶವಿದೆ. ‘ಚಾಳುಕ್ಯ’ ಎಂಬ ಶಬ್ದರೂಪಕ್ಕೆ ಸಂಬಂಧಿಸಿದ ಕೆಲವು ಪ್ರಾಚೀನ ಶಾಸನ ಪ್ರಯೋಗಗಳು
೧. ಚಲ್ಕ್ಯ   : ಬಾದಾಮಿ ಶಾಸನ: ಕ್ರಿ.ಶ.೫೭೮
೨. ಚಳಿಕ್ಯ   : ಮಹಾಕೂಟ ಸ್ತಂಭ ಶಾಸನ: ಕ್ರಿ.ಶ. ೬೦೨
೩. ಚಲಿಕ್ಯ   : ಮಂಗಳೇಶನ ಶಾಸನ: ಕ್ರಿ.ಶ. ೭ನೆಯ ಶತಮಾನ
೪. ಚಲುಕ್ಯ : ಪುಲಿಕೇಶಿ II. ಐಹೊಳೆಯ ಶಾಸನ: ಕ್ರಿ.ಶ. ೬೩೪
೫. ಚಳುಕಿ  : SILXVII. ೨೭ ಅತೇದಿ.
೬. ಸಳುಕಿ  : SII, XI-i. ೧೪. ಕ್ರಿ.ಶ. ೮೭೨.
ಈ ಶಬ್ದದ ಚರ್ಚೆಯ ಕಕ್ಷೆಗೆ ಒಳಪಡುವ ಸಮಾನ ಮೂಲದ ಶಬ್ದಗಳ ಜಾತಕವನ್ನೂ ಬಿಡಿಸಿ ನೋಡಬಹುದು.
ಚವುಳು, ನವುಳ Brackishness, ತಮಿಳು, ಚವುಡು. ತೆಲುಗು, ಚವುಡು, ಚವಡು, ಚೌಡು.
ಚವುಳುಪ್ಪು Impure soda, Soda-Saltpeter
ಚವುಳು ಮಣ್ಣು Fullers earth, earth impregnated with carbonate of soda.
ಜಾಳ್ನೆಲ, ಜವುಳು ನೆಲ ಊಷ, ಕ್ಷಾರಮೃತ್ತಿಕೆ
ಚಳಿಯ the state of growing putrid of muddy
ತಮಿಳು, ಮಲೆಯಾಳಂ. ಚಳಿ to grow putrid, mud, mire ಕೆಸಱು wet soil, mud, mire ತಮಿಳು, ಮಲೆಯಾಳಂ, ಚಳಿ, ಸುಳಿ, ಚದುಕು, ಜೀರುಕು
ಸಲಿಕೆ (ತ್ಭ) ಸಲಾಕೆ, ಸಂಸ್ಕೃತ ‑ಶಲಾಕೆ, ಕಬ್ಬಿಣದ ಸರಳು, ಕೃಷಿ ಉಪಕರಣ ಮೇಲಿನ ಶಬ್ದರೂಪಗಳ ಹಿನ್ನೆಲೆಯಿಂದ ನೋಡುವಾಗ ಚಳಿಯ, ಚವುಳು, ಜವುಳು ಎಂಬ ಶಬ್ದಗಳು ಒಂದು ಮೂಲ ಪ್ರಕೃತಿ(ಆಕೃತಿ)ಯಿಂದ ನಿಷ್ಪನ್ನವಾದ ಶಬ್ದಗಳೆಂದು ಕಾಣುತ್ತದೆ. ಇವೆಲ್ಲವೂ ಮಣ್ಣಿಗೆ ಸಂಬಂಧಿಸಿದ ಮಾತುಗಳು. ಸಲಿಕೆ, ಸಲಾಕೆ ಎಂಬುದನ್ನೂ ‘ಚಳುಕ್ಯ‑ಸಳುಕಿ’ ಎಂಬ ಶಬ್ದ ಮೂಲಕ ಜ್ಞಾತಿ ಶಬ್ದಗಳೆಂದು, (Cognate words) ಕಲ್ಪಿಸಬಹುದು. ಇದರಿಂದ ಪ್ರತೀತವಾಗುವಂತೆ ಈ ಚಾಳುಕ್ಯ ವಂಶದ ಮೂಲ ಪುರುಷರು ಒಕ್ಕಲ ಮಕ್ಕಳಾಗಿದ್ದರು. ಅವರು ಮೊದಲು ಮಣ್ಣಿನ ಮಕ್ಕಳಾಗಿದ್ದು ಪ್ರಭುಶಕ್ತಿ ಗಳಿಸಿ, ಒಂದು ರಾಜಕುಲವಾಗಿ ಬೆಳೆದರು. ಚಾಳುಕ್ಯರದು ಕೃಷಿಕ ಕುಟುಂಬವೆಂಬ ತೀರ್ಮಾನ ತಳೆಯಲು ನೆರವಾಗುವುದು ಈ ವಂಶದ ಪೊಲಕೇಸಿನ್ ಎಂಬ ಹೆಸರು.
ಪೊಲಕೇಸಿನ್ (SIL. XX. ೪. ೬೮೩. ಲಕ್ಷ್ಮೇಶ್ವರ (ಧಾರವಾಡ ಜಿ. ಶಿರಹಟ್ಟಿ ತಾ): ಅದೇ. ೫.೭೨೩: ೫.೭೨೩: ಅದೇ. ೬.೭೩೦: ಅದೇ ೭. ೭೩೫: SILXI. ೧೩೬. ೧೦೯೧.  ಆಲೂರು (ಧಾ.ಜಿ. ಮುಂಡರಗಿ ತಾ) ಎಂಬ ಅಂಕಿತನಾಮ ರೂಪದಲ್ಲಿ ಎರಡು ಮುಕ್ತ ಆಕೃತಿಗಳಿವೆ: ಪೊಲ(ನ್)+ಕೇಸಿನ್, ಇವು ಮೂಲದ್ರಾವಿಡಕ್ಕೂ, ಪೂರ್ವದ ಹಳೆಗನ್ನಡಕ್ಕೂ ಸೇರಿದ ಶಬ್ದಗಳು. ಪೊಲ (ಹೊಲ)+ಕೇಸಿನ್ (ಚೇಸಿನ್ =ಮಾಡುವವನು) =ಪೊಲಕೇಸಿನ್ ಎಂದಾಗಿದೆ. ತೆಲುಗು ಭಾಷೆಯಲ್ಲಿ ಚೇಸಿನ ಎಂಬ ಕ್ರಿಯಾರೂಪಕ್ಕೆ ಮಾಡಿದ ಎಂದೂ, ಚೇಸಿನವಾರು ಎಂಬುದಕ್ಕೆ ಮಾಡಿದವರು ಎಂದೂ ಅರ್ಥ. ಕೇಸಿನ್‑ಚೇಸಿನ ಎಂಬುದು ತಾಲವೀಕರಣಗೊಂಡಿರುವ (palatalisation) ದ್ರಾವಿಡರೂಪ. ಇಂಥ ಇನ್ನೂ ಹತ್ತಾರು ಸಮಾನ‑ಸದೃಶ ರೂಪಗಳಿವೆ. ಕೆಲವು ಉದಾ: ಕೇರ‑ಚೇರ, ಕೆಯ್‑ಚಯ್, ಕೆದರು‑ಚೆದರ್, ಗೆದ್ದಲು‑ಚೆದಲ್, ಕೆಱೀ‑ಚೆಱೀವು. ಮೂಲದ್ರಾವಿಡ *ಕ್‑ಸ್ವನವು, ಅದರ ಮುಂದೆ ಇಈ ‑ಎಏ ಎಂಬ ಪೂರ್ವ ಸ್ವರಗಳು (front vowels) ಬಂದಾಗ ಅದು ತಮಿಳು ತೆಲುಗು ಮಲೆಯಾಳ ಭಾಷೆಗಳಲ್ಲಿ ಚ್‑ಆಗುತ್ತದೆ. ಪೂರ್ವೇತರ ಸ್ವರಗಳಾದ (non‑front vowels) ಅ ಉ ಒ ಪರವಾದಾಗ ವ್ಯತ್ಯಾಸವಾಗುವುದಿಲ್ಲ. ಕನ್ನಡ ತುಳು ಭಾಷೆಗಳಲ್ಲಿ, ಪೂರ್ವ‑ ಪೂರ್ವೇತರ ಸ್ವರಗಳಲ್ಲಿ ಯಾವುದೇ ಬಂದರೂ ಸ್ವನ ವ್ಯತ್ಯಾಸ ಸಂಭವಿಸದೆ *ಕ್‑ಸ್ವನ ಅಬಾಧಿತವಾಗಿಯೇ ನಿಲ್ಲುತ್ತದೆ: ಉದಾ; (ಕನ್ನಡ) ಕಿರಿ, ಕೆಯ್, ಕೇರು, ಕೆದರು‑ಈ ಶಬ್ದಗಳಿಗೆ ತಮಿಳು ತೆಲುಗು ಮಲೆಯಾಳ ಭಾಷೆಗಳಲ್ಲಿ ಕ್ರಮವಾಗಿ ಚಿರಿ, ಚೆಯ್‑ಚೇತ, ಚೇರುಕ ‑ಚೆರುಗು, ಚೆದರು ಎಂಬ ರೂಪಗಳಿವೆ(ಹಂಪ. ನಾಗರಾಜಯ್ಯ, ‘ದ್ರಾವಿಡ ಭಾಷಾ ವಿಜ್ಞಾನ’, ನಾಲ್ಕನೆಯ ಮುದ್ರಣ ೧೯೯೪). ಏಳನೆಯ ಶತಮಾನದ ತೆಲುಗು ಶಾಸನಗಳಲ್ಲಿ ಕೇಸಿರಿ ಎಂಬ ಕಕಾರವೇ ಶಬ್ದದ ಆದಿಯಲ್ಲಿ ಪ್ರಯೋಗವಾಗಿರುವ ರೂಪಗಳಿವೆ. ಪನಿಕೇಸಿರಿ (ಪನಿಚೇಸಿರಿ)
ಪೊಲಕೇಸಿನ್ ಎಂಬುದು ‘ಹೊಲ ಮಾಡುವವನು’ ಎಂಬ ಅರ್ಥದ ಮಾತಾಗಿದೆ: ಒಕ್ಕಲ್ತನಂ ಕೆಯ್ವನ್ (IA.XIX. ಸು. ೬೯೦. ಬಳ್ಳಿಗಾವೆ ಪು. ೧೪೪‑೪೫) ಇಂದಿಗೂ ಹೊಲ ಮಾಡಿಕೊಂಡಿದ್ದಾನೆ, ಹೊಲಗೆಯ್ಕಂಡಿದ್ದಾನೆ, ಹೊಲಗೆಯ್ಯಂಬುವು ರೈತಾಪಿ ಜನರ ರೂಢಿಯ ಮಾತುಗಳಾಗಿವೆ.  ಪೊಲಕೇಸಿನ್ (ಹೊಲ ಮಾಡುವವನು) ಎಂಬ ಹೆಸರಿನ ಸ್ತ್ರೀ ಪುರುಷರನ್ನು ಕನ್ನಡ ಶಾಸನಗಳು ಹೆಸರಿಸಿವೆ.
೧. ಗಂಗರ ರಾಜರಲ್ಲಿ ಪೊಲವೀರನೆಂಬ ಕೊಙ್ಗುಣಿ ಮಹಾರಾಜನಿದ್ದಾನೆ. ಈತನು ಗಂಗರ ದುರ್ವಿನೀತನ (೪೯೫‑೫೩೫) ಒಬ್ಬ ಮಗ; ಇನ್ನೊಬ್ಬ ಮಗನೇ ಮುಷ್ಕರ. ಪೊಲವೀರನು ಸೇಂದ್ರಕ ವಿಷಯದಲ್ಲಿ ಪಲಚ್ಚೊಗೆ ಎಂಬ ಹಳ್ಳಿ ದತ್ತಿಯಿತ್ತನು (EC.IX (೧೯೯೦) ೫೩೭, ಕ್ರಿ.ಶ.೬ ಶ, ತಗರೆ (ಹಾಸನ ಜಿ. ಬೇಲೂರು ತಾ. ಪು. ೪೭೨).
೨. ನಾಗುಳರ ಪೊಲ್ಲಬ್ಬೆ ಮಾಡಿಸಿದ ಬಸದಿ [SII.XVIII, ೩೧೫, ೮೫೯‑೬೦ ರಾಣಿಬೆನ್ನೂರು (ಧಾರವಾಡ ಜಿ.) ಪು. ೪೨೦]
೩. ಪ್ರತಾಪಶಾಲಿಯುಮಪ್ಪ ಹೊಲ್ಲಗಾವುಂಡನ ಗುಣ ಪ್ರಭಾವಂ [B.K. No.೧೦೮ of ೧೯೨೬‑೨೭; BK. ೫೧, ೧೧೫೫]
೪. ನೊಳಂಬ ಪೊಲವೀರನೆಂಬುವನು ಗಂಗರ ಪೃಥ್ವೀಪತಿ ದಿಡಿಗ ರಾಜನ ಮೇಲೆ ದಂಡೆತ್ತಿ ಬಂದ ದಾಖಲೆಯಿದೆ.
ಇದುವರೆಗಿನ ಚರ್ಚೆಯ, ಮಂಥನದ ಸಾರಾಂಶ
೧. ಚಾಳುಕ್ಯರದು ‘ಚಳುಕ್ಯ’ ಕುಲ. ಅವರ ವಿವಿಧ ಪ್ರಾಚೀನ ರೂಪಗಳು ಹ್ರಸ್ವ ಸ್ವರಾದಿ ಯಾದ ಚಳುಕಿ, ಸಳುಕಿ, ಚಳುಕ್ಯ, ಚಲಿಕ್ಯ, ಚಲ್ಕ್ಯ ಎಂಬುವಾಗಿವೆ. ಇವುಗಳನ್ನು ಸಲಿಕೆ, ಸಲಾಕಿ ಎಂಬ ಕೃಷಿಕ ಉಪಕರಣಗಳೊಂದಿಗೆ ಸಮೀಕರಿಸಬಹುದು.
೨. ಚಳುಕಿ ‑ಸಳುಕಿ ಎಂಬ ಶಬ್ದಗಳು ನೆಲ, ಮಣ್ಣು ಎಂಬರ್ಥದ ಶಬ್ದಗಳಿಗೆ ಹೊಂದಿವೆ. ಇವು ದ್ರಾವಿಡ ಮೂಲದ ಶಬ್ದಗಳಾಗಿದ್ದು ಇದರ ಜ್ಞಾತಿ ರೂಪಗಳು, ಜ್ಞಾತಿ ಭಾಷೆಗಳಲ್ಲಿ, ಸಮಾನ ಅರ್ಥ ಪ್ರಭೇದಗಳಿಂದ ಕಂಡುಬರುತ್ತವೆ. ಆದ್ದರಿಂದ, ಇವನ್ನು ಸಂಸ್ಕೃತದಿಂದ ನಿಷ್ಪನ್ನ ಮಾಡುವುದು ಸರಿಲ್ಲ; ದ್ರಾವಿಡ ರೂಪವೇ ಸಂಸ್ಕೃತೀಕರಣ ಗೊಂಡಿದೆ.
೩. ‘ಪೊಲಕೇಸಿನ್’ ಎಂಬ ಶಬ್ದದ ಮೂಲ ಅರ್ಥವೂ ಸಹ ಒಕ್ಕಲುತನಕ್ಕೆ ಸೇರಿದ್ದಾಗಿದೆ. ಪೊಲಕೇಸಿನ್ ಎಂದರೆ ನೆಲದೊಡೆಯ, ನೆಲ ಸಂಬಂಧದ ಕೆಲಸ ಮಾಡುವಾತ ಎಂದರ್ಥ.
೪. ಚಾಳುಕ್ಯರದು ಒಕ್ಕಲು ಮೂಲದ ಮನೆತನ, ಕೃಷಿಕ ಕುಟುಂಬ.
೫. ಚಾಳುಕ್ಯರು ಮೂಲತಃ ಬಿಜಾಪುರ ಜಿಲ್ಲೆಯ ಬಾದಾಮಿ, ಶಿರಹಟ್ಟಿ ಸುತ್ತಲು ರೈತಾಪಿಗಳು. ಸ್ವಸಾಮರ್ಥ್ಯ ಮತ್ತು ರಾಜಕೀಯ ಮಹತ್ವಾಕಾಂಕ್ಷೆಯಿಂದ ಈ ಒಕ್ಕಲ ಕುಟುಂಬದ ಪೊಲವೀರರು ದೊಡ್ಡ ಸಾಮ್ರಾಜ್ಯವನ್ನಾಳುವಷ್ಟು ಬಲಿಷ್ಟರಾದರು. ರಾಷ್ಟ್ರಕೂಟರೂ ಮೊದಲಿಗೆ ಒಕ್ಕಲಿಗರೆಂಬುದಕ್ಕೆ ಅವರ ರಾಜ ಲಾಂಛನದಲ್ಲಿ ನೇಗಿಲು ಇರುವುದು ಸಾಕ್ಷಿ. ಗಂಗರೂ ರೈತರಿದ್ದಿರಬಹುದು.
೬. ಚಾಳುಕ್ಯ ಎಂಬ ಶಬ್ದಕ್ಕೆ ದೈವ ಮೂಲದ ಊಹಾತ್ಮಕ ನಿಷ್ಪತ್ತಿಗಿಂತ ಮನುಷ್ಯ ಮೂಲದ ನಿಷ್ಪತ್ತಿಯಲ್ಲಿರುವ, ವಾಸ್ತವತೆಗೆ ಹತ್ತಿರವಾಗುವ ಸಮಂಜಸತೆಯನ್ನು ಪ್ರಾಜ್ಞರಾದ ಚರಿತ್ರಕಾರರು ಪರಿಭಾವಿಸಬೇಕು.
೭. ಬೆಳ್ವೊಲ [*ವೆಳ್‑ +ಪೊಲ (ನ್) =ವೆಳ್ವೊಲ, ಬೆಳ್ವೊಲ, ಬೆಳ್ವಲ] ಎಂಬಲ್ಲಿ ಉತ್ತರಾರ್ಧವಾಗಿ ಇರುವ ಶಬ್ದ ರೂಪವೂ ‘ಪೊಲ’ ಎಂಬುದೇ. ಬೆಳ್ವೊಲ ಮುನ್ನೂರರ ಪ್ರದೇಶದವರು ಚಾಳುಕ್ಯ ಕುಲಜರು.
೮. ಪುಲಿಗೆಱೀ‑ಪುರಿಕರ ಎಂಬ ಸ್ಥಳವಾಚಿ ಶಬ್ದಗಳಿಗೂ ಪೊಲಗೆಱೀ (ಹೊಲದಕೆರೆ) ಎಂಬುದು ಮೂಲ ಪ್ರಾಚೀನ ರೂಪವಿರಬಹುದು. ಪುರಿಕರನಗರಿ ಎಂಬುದು ಇದರ ಸಂಸ್ಕೃತ ರೂಪ. ಪೊಲಗೆಱೀ‑ಪುಲಿಗೆರೆ(ಲಕ್ಷ್ಮೇಶ್ವರ): ಇದರಂತೆಯೇ ಪೊಲಕೇಸಿನ್‑ಪುಲಿಕೇಸಿ‑ ಎಂಬ ಬೆಳವಣಿಗೆಯನ್ನು ಮನಗಾಣಬಹುದು.
೯. ಚಾಳುಕ್ಯರಿಗೆ (ಪೊ) ಪುಲಿಗೆರೆಯೇ ಮೂಲ ಸ್ಥಳವಿರಬೇಕು. ಪುಲಿಗೆರೆಯ ಶಂಖಬಸದಿಯು ಬಾದಾಮಿ ಚಾಳುಕ್ಯರ ಮನೆದೇವರು, ಪಟ್ಟ ಜಿನಾಲಯ. ಈ ಕಾರಣಕ್ಕಾಗಿಯೇ ಬಾದಾಮಿ ಚಾಳುಕ್ಯರು, ಕಲ್ಯಾಣಿ ಚಾಳುಕ್ಯರು ಒಂದೇ ಸಮನೆ ಪುಲಿಗೆರೆಯ ಶಂಖ ಜಿನಾಲಯಕ್ಕೆ ದಾನ ದತ್ತಿಗಳನ್ನು ಪುನರ್ಭರಣಗೊಳಿಸುತ್ತ ಭಕ್ತಿಯಿಂದ ನಡೆದು ಕೊಂಡರು.
ಬಾದಾಮಿ ಚಾಲುಕ್ಯರು : ೭. ಕಪ್ಪೆ ಅರಭಟ್ಟ ಮತ್ತು ಪೊಲೆಕೇಶಿ
ಕರ್ನಾಟಕವನ್ನು ಆಳಿದ ರಾಜವಂಶಗಳ ಪೈಕಿ, ಬಾದಾಮಿ ಚಲುಕ್ಯರಿಗೆ ವಿಶೇಷವಾದ ಮತ್ತು ವಿಶಿಷ್ಟವಾದ ಸ್ಥಾನವಿದೆ. ಇಂದಿಗೂ ಅವರನ್ನು ಸಮರ್ಥವಾಗಿಯೇ ನೆನಪು ಮಾಡುವ ಮತ್ತು ಹೊಸ ಹೊಸ ವಿಚಾರಗಳನ್ನು ಅನಾವರಣ ಮಾಡುವ ಬಾದಾಮಿ, ಐಹೊಳೆ ಮತ್ತು ಪಟ್ಟದಕಲ್ಲುಗಳು ಇರುವವರೆಗೆ ಬಾದಾಮಿಯ ಚಲುಕ್ಯರು ಉಳಿಯುತ್ತಾರೆ. ಅವರ ನೆನಪನ್ನು ಸುಲಭವಾಗಿ ಅಳಿಸಿ ಹಾಕಲು ಸಾಧ್ಯವಿಲ್ಲ. ಬಾದಾಮಿಯಲ್ಲಿ ಕೊರೆದು ನಿರ್ಮಿಸಿದ ಗುಹಾ ದೇವಾಲಯಗಳಾಗಲೀ, ಕಟ್ಟಿ ನಿರ್ಮಿಸಿದ ದೇವಾಲಯಗಳಾಗಲೀ, ಇನ್ನೂ ಉಳಿದಿರುವ ಕೋಟೆಯ ಭಾಗಗಳಾಗಲೀ, ಒಂದನೆಯ ಪೊಲೆಕೇಶಿಯ ಬಂಡೆಗಲ್ಲು ಶಾಸನವಾಗಲೀ, ಕಪ್ಪೆ ಅರಭಟ್ಟನ ಶಾಸನವಾಗಲೀ, ನರಸಿಂಹವರ್ಮನ ಬಂಡೆ ಶಾಸನವಾಗಲೀ, ಅಗಸ್ತ್ಯ ತೀರ್ಥವಾಗಲೀ, ಐಹೊಳೆಯ ಗುಹಾದೇವಾಲಯಗಳು ಮತ್ತು ಸಮೂಹ ದೇವಾಲಯ ಗಳಾಗಲೀ, ಪಟ್ಟದಕಲ್ಲಿನ ದೇವಾಲಯಗಳ ಸಮುಚ್ಚಯವಾಗಲೀ, ಜೈನ ಬಸದಿಯಾಗಲೀ ಬಾದಾಮಿಯ ಚಲುಕ್ಯರನ್ನು ಮರೆಯಲು ಅವಕಾಶ ನೀಡುವುದಿಲ್ಲ. ಬಾದಾಮಿಯ ಚಲುಕ್ಯರನ್ನು ಕುರಿತಂತೆ ಇನ್ನು ಮುಂದೆ ತಿಳಿಯಬೇಕಾದ್ದೇನೂ ಇಲ್ಲ ಎಂದು ಯಾವ ಸಂಶೋಧಕನೂ ಧೈರ್ಯವಾಗಿ ಹೇಳುವಂತಿಲ್ಲ. ಇಲ್ಲಿ ಅಗೆದಷ್ಟೂ ಅಮೂಲ್ಯವಾದ ವಸ್ತು ವಿಶೇಷಗಳು ದೊರೆಯುತ್ತಲೇ ಇವೆ ಮತ್ತು ಮುಂದೆ ಮತ್ತಷ್ಟು ದೊರೆಯುವುದರಲ್ಲಿ ಯಾವ ಅನುಮಾನಗಳೂ ಇಲ್ಲ(ಈ ಮಾತಿಗೆ ಕಳೆದ ಮೂರು ವರ್ಷಗಳಿಂದ ಇಲ್ಲಿ ಆಗುತ್ತಿರುವ ಕೆಲಸ ಸಾಕ್ಷಿ ಆಗಿದೆ). ಇಷ್ಟು ಪ್ರಮಾಣದ ಮತ್ತು ಗುಣಮಟ್ಟದ ಕೆಲಸಗಳು ಸಾಧ್ಯವಾಗಲು ಇಲ್ಲಿಯ ಜನತೆಯೇ ಕಾರಣ ಎಂದರೆ, ಅದು ಖಂಡಿತವಾಗಿಯೂ ಉತ್ಪ್ರೇಕ್ಷೆಯ ಮಾತಲ್ಲ, ಜೊತೆಗೆ ಸಂಬಂಧಿಸಿದ ಅಧಿಕಾರ ವರ್ಗವೂ ಮುತುವರ್ಜಿ ಮಾತ್ರವಲ್ಲದೇ ಶ್ರಮ ವಹಿಸುತ್ತಿದ್ದಾರೆ. ಬಾದಾಮಿಯ ಉತ್ಥಾನಕ್ಕೆ ಕಾರಣರಾಗಿರುವ ಮತ್ತು ಕಾರಣರಾಗುತ್ತಿರುವ ಎಲ್ಲರನ್ನೂ ಅಭಿನಂದಿಸುವುದರಲ್ಲಿ ಸಂತೋಷವಿದೆ. ಡಾ. ಜೆ.ಎಫ್.ಫ್ಲೀಟ್ ಮತ್ತು ಶ್ರೀ ವೆಂಕಟರಂಗೋಕಟ್ಟಿಯವರಿಂದ ಆರಂಭಿಸಿ, ಶ್ರೀ ಆರ್.ಎಸ್. ಪಂಚಮುಖಿಯವರ ಮೂಲಕ ಈಗಿನ ಡಾ. ಶೀಲಾಕಾಂತ ಪತ್ತಾರರವರೆಗೆ ಅನೇಕ ವಿದ್ವಾಂಸರು ಬಾದಾಮಿಯ ಬಗ್ಗೆ ಅಧ್ಯಯನ ಮಾಡುತ್ತಾ, ಹೊಸ ವಿಷಯಗಳನ್ನು ಬೆಳಕಿಗೆ ತರುತ್ತಲೇ ಇದ್ದಾರೆ. ಬಾದಾಮಿಯ ಚಲುಕ್ಯರನ್ನು ಕುರಿತ ಇನ್ನೂ ಎಷ್ಟೋ ಅನುಮಾನಗಳು ಬಗೆಹರಿಯಬೇಕಾಗಿದೆ.
ಪ್ರಾಗಿತಿಹಾಸ ಕಾಲದಿಂದಲೂ ಜನವಸತಿಯ ನೆಲೆಯಾಗಿರುವ ಬಾದಾಮಿಯನ್ನು ಪುರಾಣ ಕಾಲದ ವಾತಾಪಿಯೊಂದಿಗೆ ಸಮೀಕರಿಸುವ ಪ್ರಯತ್ನವು ಕ್ರಿ.ಶ. ೧೧ನೆಯ ಶತಮಾನದ್ದು. ಅದಕ್ಕೆ ಮೊದಲು ಈ ಊರು ಬಾದಾಮಿಯೆಂದೇ ಪ್ರಸಿದ್ಧವಾಗಿತ್ತು. ಇದು ಕರ್ನಾಟಕವನ್ನು ಆಳಿದ ಚಲುಕ್ಯರ ರಾಜಧಾನಿಯಾಗಿದ್ದುದರಿಂದ ಆ ವಂಶವನ್ನು ಬಾದಾಮಿಯ ಚಲುಕ್ಯರು ಎಂದೇ ಗುರುತಿಸಲಾಗಿದೆ. ಚಲುಕ್ಯರ ವಂಶವು ರಾಷ್ಟ್ರಕೂಟರ ನಂತರ ಮತ್ತೆ ಮುಂದುವರಿದು ಕಲ್ಯಾಣವನ್ನು ತಮ್ಮ ರಾಜಧಾನಿ ಮಾಡಿಕೊಂಡದ್ದರಿಂದ ಅವರನ್ನು ಕಲ್ಯಾಣದ ಚಾಲುಕ್ಯರು ಎಂದು ಗುರುತಿಸಲಾಗಿದೆ. ಚಲುಕ್ಯ ಮತ್ತು ಚಾಲುಕ್ಯ ಹೆಸರಿನ ಬಗ್ಗೆ ಹಲವು ಚರ್ಚೆಗಳು ನಡೆದು, ಈಗ ಬಾದಾಮಿಯಿಂದ ಆಳಿದವರನ್ನು ಚಲುಕ್ಯರೆಂದೂ, ಕಲ್ಯಾಣದಿಂದ ಆಳಿದವರನ್ನೂ ಚಾಲುಕ್ಯರೆಂದೂ ಸಂಬೋಧಿಸಲಾಗುತ್ತದೆ. ಬಾದಾಮಿಯ ಮೂಲ ಹೆಸರಿನ ಬಗೆಗೂ ಅನೇಕ ಚರ್ಚೆಗಳು ನಡೆದು, ಈಗ ಬಾದಾಮಿಯೇ ಸ್ಥಳ ನಾಮದ ಮೂಲರೂಪವೆಂದು ಒಪ್ಪಿಕೊಳ್ಳಲಾಗಿದೆ. ವಿದೇಶಿ ಪ್ರವಾಸಿ ಅಥವಾ ವಿದ್ವಾಂಸರ ಸಂಬೋಧನೆಯನ್ನು ಒಪ್ಪಿಕೊಳ್ಳಬೇಕಾಗಿಲ್ಲ. ಸ್ಥಳೀಯರ ಬಾಯಿಯಲ್ಲಿ ಉಳಿದಿರುವ ರೂಪವೇ ಮೂಲಕ್ಕೆ ಹತ್ತಿರವಾದುದು ಎಂದು ಒಪ್ಪಿತವಾಗಿದೆ.
ಚಲುಕ್ಯವು ಚಲ್ಕಿಯಿಂದ ರೂಪುಗೊಂಡಿರುವ ಸಾಧ್ಯತೆಗಳ ಬಗ್ಗೆ ಈಗಾಗಲೇ ಚರ್ಚೆಗಳು ನಡೆದಿವೆ. ಅದು ಕೃಷಿ ಉಪಕರಣವಾದ ಸಲಿಕೆ, ಸಲ್ಕಿ, ಸನಿಕೆಯನ್ನು ಧ್ವನಿಸುವುದರಿಂದ ಚಲುಕ್ಯರು ಕೃಷಿಕ ಮೂಲದವರು ಎಂದು ತಿಳಿಯಲಾಗಿದೆ. ಸಲ್ಲಕಿ ಎಂಬ ವೃಕ್ಷದ ಹೆಸರಿನ ಜೊತೆಗೂ ಸಲ್ಕಿಯನ್ನು ಗುರುತಿಸುವ ಪ್ರಯತ್ನ ನಡೆದಿದೆ. ಚಲುಕ್ಯರು ಮಾನವ್ಯ ಸಗೋತ್ರದವರು. ಹಾರೀತಿ ಪುತ್ರರು. ಇವರ ಲಾಂಛನ ವರಾಹ. ಇವರು ಭಗವನ್ನಾರಾಯಣನ ಕೃಪಾಪಾತ್ರರು ಮತ್ತು ಸಪ್ತಮಾತೃಕೆಯರು ಮತ್ತು ಕಾರ್ತಿಕೇಯನಿಂದ ಪರಿರಕ್ಷಿತರಾದವರು. ವಿಷ್ಣುವಿನ ಬಗ್ಗೆ ಇವರಿಗೆ ಆದರವಿದ್ದರೂ, ಶಿವನನ್ನು ದೂರ ಇಟ್ಟವರಲ್ಲ. ಎಲ್ಲ ಧರ್ಮಗಳನ್ನೂ ಸಮಾನವಾಗಿ ಕಂಡು ಪ್ರೋಚಲುಕ್ಯರು ವೈಯಕ್ತಿಕವಾಗಿ ವಿಷ್ಣುವಿನ ಆರಾಧಕರೆಂದು ಪೊಲೆಕೇಶಿ ಎಂಬ ಹೆಸರಿನ ಹಿನ್ನೆಲೆಯಲ್ಲಿ ಗುರುತಿಸಬಹುದಾಗಿದೆ.
ಈಗಾಗಲೇ ತಿಳಿಸಿರುವಂತೆ ಬಾದಾಮಿಯ ಚಲುಕ್ಯರ ರಾಜಧಾನಿ ಬಾದಾಮಿಯು ಪ್ರಾಗಿತಿಹಾಸ ಕಾಲದಿಂದ ಇಂದಿನವರೆಗೂ ಜನರನ್ನು ವಿವಿಧ ಕಾರಣಗಳಿಗಾಗಿ ಆಕರ್ಷಿಸಿರುವ ಸ್ಥಳವಾಗಿದೆ.
ಬಾದಾಮಿ ತಟ್ಟುಕೋಟೆಯ ಬಂಡೆಯೊಂದರ ಮೇಲೆ, ಕಪ್ಪೆ ಅರಭಟ್ಟನ ಉಲ್ಲೇಖ ಇರುವ ಕನ್ನಡ ಶಾಸನವು ಕನ್ನಡ ಸಾಹಿತ್ಯ ಮತ್ತು ಕರ್ನಾಟಕದ ಸಾಂಸ್ಕೃತಿಕ ಇತಿಹಾಸದಲ್ಲಿ ವಿಶೇಷ ಮಹತ್ವ ಪಡೆದಿದೆ. ಇದನು್ನ ಮೊದಲು ಬೆಳಕಿಗೆ ತಂದವರು. ಡಾ. ಜೆ.ಎಫ್.ಫ್ಲೀಟ್.
[1]ಅಂದಿನಿಂದಲೂ ಸಂಶೋಧಕರಿಗೆ ಸವಾಲಾಗಿಯೇ ಇರುವ ಈ ಶಾಸನದ ಕಪ್ಪೆ ಅರಭಟ್ಟನನ್ನು ಗುರುತಿಸುವ ಪ್ರಯತ್ನಗಳು ನಿರಂತರವಾಗಿಯೇ ನಡೆದಿವೆ. ಡಾ.ಜೆ.ಎಫ್.ಫ್ಲೀಟ್ ಅವರ ಪ್ರಕಾರ ಈ ಸ್ಮಾರಕ ಶಾಸನವು ಆ ಭಾಗದಲ್ಲಿದ್ದ ಪ್ರಭಾವಶಾಲಿಯಾಗಿದ್ದ ಸಂತನೊಬ್ಬನನ್ನು ಕುರಿತುದಾಗಿರಬೇಕು. ಆದರೆ, ಅವರೇ ಪೂರ್ವೋಲ್ಲೇಖಿತ ಲೇಖನದಲ್ಲಿ ಪ್ರಸ್ತಾಪಿಸಿರುವಂತೆ, ಶ್ರೀವೆಂಕಟರಂಗೋ ಕಟ್ಟಿಯವರ ಅಭಿಪ್ರಾಯದಲ್ಲಿ ಅದು ಯಾರೋ ಒಬ್ಬ ಪ್ರಮುಖ ವ್ಯಕ್ತಿಯ ಬಿರುದಾವಳಿಗಳು ಅಥವಾ ಸಾಧನೆ ಮತ್ತು ವಿಶಿಷ್ಟ ಗುಣಗಳ ಸಂಗ್ರಾಹ್ಯ ಅಂಶಗಳಾಗಿರಬೇಕು. ಡಾ.ಟಿ.ವಿ.ವೆಂಕಟಾಚಲ ಶಾಸ್ತ್ರಿಗಳು ೧೯೭೬ರಲ್ಲಿ ಬಾದಾಮಿ ಶಾಸನದ ಅರ್ಥವನ್ನು ಕುರಿತು ವಿವರವಾಗಿಯೇ ಪ್ರಸ್ತಾಪಿಸಿದ್ದಾರೆ.[2]ಅವರ ಪ್ರಕಾರ ‘ಕಪ್ಪೆ ಅರಭಟ್ಟ ಪ್ರಾಯಶಃ ಹುಟ್ಟಿನಿಂದ ಬ್ರಾಹ್ಮಣನಾಗಿದ್ದ ಒಬ್ಬ ಸಮರ್ಥ ಯೋಧ. ತನ್ನ ಒಳ್ಳೆಯ ನಡೆವಳಿಕೆಯಿಂದ ಆತ ‘ಕಲಿಯುಗದ ವಿಪರೀತನ್’ ಎಂದು ಹೆಸರಾಗಿದ್ದ. ಹೀಗಿದ್ದುದರಿಂದ ಸಹಜವಾಗಿ ಒಳ್ಳೆಯ ಜನ ಅವನನ್ನು ತಮ್ಮವನೆಂದು ಆದರಿಸುತ್ತಿದ್ದರು. ದುಷ್ಟರು ಆತನ ಹತ್ತಿರ ಸೇರುತ್ತಿರಲಿಲ್ಲ. ಮಾನವಂತನಾಗಿ ಬಾಳಬೇಕು, ಮಾನಭಂಗವನ್ನು ಸಹಿಸುವುದಕ್ಕಿಂತ ಸಾಯುವುದೇ ಲೇಸು ಎಂಬುದು ಆತನ ನಂಬುಗೆಯಾಗಿತ್ತು. ಒಳ್ಳೆಯವರ ವಿಷಯದಲ್ಲಿ ಆತ ಎಂದೂ ಒಳ್ಳೆಯವನೇ, ರಾಜನೈತಿಕವಿರಬಹುದು, ಸೈನ್ಯಕೀಯವಿರಬಹುದು ಯಾವುದೇ ದೊಡ್ಡ ಜವಾಬ್ದಾರಿಯನ್ನು ದಕ್ಷತೆಯಿಂದ ನಿರ್ವಹಿಸಬಲ್ಲ ಧುರೀಣ ಆತ. ತನಗೆ ಎದುರುಬಿದ್ದ ಶೂರರನ್ನು ರಾಕ್ಷಸರನ್ನು ಅಡಗಿಸುವ ಮಹಾವಿಷ್ಣುವಿನಂತೆ ಆತ ನಿಗ್ರಹಿಸಬಲ್ಲವನಾಗಿದ್ದ. ಮನಸ್ಸು ಮಾಡಿದರೆ ಒಳ್ಳೆಯದನ್ನೂ ಮಾಡಬಲ್ಲ, ಕೆಟ್ಟದ್ದನ್ನೂ ಮಾಡಬಲ್ಲ ಎಂದರೆ ಒಳ್ಳೆಯವರಿಗೆ ಒಳ್ಳೆಯವನು, ಕೆಟ್ಟವರಿಗೆ ಕೆಟ್ಟವನು. ಶಿಷ್ಟರ ರಕ್ಷಣೆ, ದುಷ್ಟರ ವಿನಾಶ ಎಂಬುದು ಆತನ ಸಂಕಲ್ಪ. ಅದರಲ್ಲಿ ಆತ ಸಮರ್ಥ, ಆತನನ್ನು ಎದುರುಹಾಕಿಕೊಂಡವರು ಹಾಳಾಗುವುದು ಖಂಡಿತ.’ ಡಾ.ಟಿ.ವಿ.ವಿ. ಅವರ ಅಭಿಪ್ರಾಯದಂತೆ, ‘ಸಜ್ಜನಿಕೆ,’ ಗಾಂಭೀರ್ಯ, ಶೌರ್ಯ ಇವು ಮುಪ್ಪುರಿಗೊಂಡಿದ್ದ ಕನ್ನಡಿಗ ವೀರನೊಬ್ಬನ ವ್ಯಕ್ತಿಚಿತ್ರವನ್ನು ಪ್ರಸ್ತುತ ಶಾಸನ ನಮ್ಮ ಕಣ್ಣೆದುರು ಕಟ್ಟಿ ನಿಲ್ಲಿಸಲು ಸಮರ್ಥವಾಗಿದೆ. ಕರ್ತೃ ಮಾತ್ರ ಅಜ್ಞಾತದಲ್ಲಿ ಸೇರಿದ್ದಾನೆ.
ಕಪ್ಪೆ ಅರಭಟ್ಟ ಎಂಬುದನ್ನು ಕಪ್ಪೆ ಅರ+ಭಟ್ಟ ಎಂದು ಪದ ಅನ್ವಯ ಮಾಡಿ ಕಪ್ಪೆ ಎಂಬ ವಿಶೇಷಣವುಳ್ಳ ಅರಸು ಭಟ್ಟ ಎಂದರೆ, ಅರಸನನ್ನು ಹೊಗಳುವ ಭಟ್ಟ ಎಂದು ವೆಂಕಟಾಚಲ ಶಾಸ್ತ್ರಿಗಳು ಅರ್ಥೈಸಿದ್ದಾರೆ. ಅವರು ಪೂರ್ವೋಕ್ತ ವಿಷಯದ ಬಗ್ಗೆ ಬರೆಯುತ್ತಾ ಶಾಸನದ ಅರ್ಥವನ್ನು ಸ್ಪಷ್ಟಪಡಿಸುವ ಪ್ರಯತ್ನದಲ್ಲಿ ಸತ್ಯಕ್ಕೆ ಹೆಚ್ಚು ಸಮೀಪ ಇದ್ದಾರೆ ಎಂದು ಸ್ಪಷ್ಟವಾಗುತ್ತದೆ. ಅವರು ನೀಡಿರುವ ಶಾಸನದ ಅರ್ಥ ಈ ಕೆಳಕಂಡಂತಿದೆ.
‘ಕಲಿಯುಗದ ವಿಪರೀತನು ಎಂದು ಖ್ಯಾತನಾದ ಕಪ್ಪೆ ಅರಭಟ್ಟನು ಒಳ್ಳೆಯ ಜನರಿಗೆ ಬೇಕಾದವನು, ಕೆಟ್ಟ ಜನರಿಗೆ ಬೇಡವಾದವನು.[3] ತೇಜಸ್ವಿಯಾದವನಿಗೆ (ತನಗೆ) ಸಾಯುವುದು ಲೇಸು, ಅದರೆ ಮಾನಭಂಗವಲ್ಲ. ಸಾವಿನ ದುಃಖ ಆ ಕ್ಷಣದ್ದು. ಮಾನಭಂಗದ ದುಃಖ ಪ್ರತಿದಿನದ್ದು(ಎಂದು ಆತ ತಿಳಿದಿದ್ದ).[4] ಸಾಧುವಾದವನ ವಿಷಯದಲ್ಲಿ ತಾನೂ ಸಾಧುವಾದವನು; ಕಾರ್ಯನಿರ್ವಹಣೆಯ ಸಾಮರ್ಥ್ಯವನ್ನುಳ್ಳ ಅಧಿಕನ ವಿಷಯದಲ್ಲಿ ತಾನೂ ಕಾರ್ಯನಿರ್ವಹಣೆಯ ಸಾಮರ್ಥ್ಯವನ್ನುಳ್ಳ ಅಧಿಕನು ಅಥವಾ ಪ್ರಮುಖರ ನಡುವೆ ತಾನೂ ಪ್ರಮುಖ, ತೊಂದರೆ ಕೊಡಬಲ್ಲ ಶೂರನಿಗೆ, ಕಲಿಯುಗ ವಿಪರೀತನೆನಿಸಿದ ಕಪ್ಪೆ ಅರಭಟ್ಟ ಸಾಕ್ಷಾತ್ ವಿಷ್ಣು, ಬೇರೆಯಲ್ಲ.[5]  ಈತನ ಹಾಗೆ ಒಳ್ಳೆಯದನ್ನು ಮಾಡುವವರು ಯಾರು? ಹಾಗೆಯೇ ಕೆಟ್ಟದ್ದು ಮಾಡುವುದರಲ್ಲಿ ಕೂಡ ಈತ ಗಟ್ಟಿಗ. ಈತ ಕಲಿಯುಗ ವಿಪರೀತ! ಅವರವರು ಹಿಂದೆ ಮಾಡಿದ ಒಳ್ಳೆಯದು ಕೆಟ್ಟದ್ದು ಏನುಂಟು, ಅದಕ್ಕೆ ತಕ್ಕ ಫಲ ಈತನ ಕೈಯಲ್ಲಿ ಅವರಿಗೆ ಸಿಕ್ಕುತ್ತದೆ.[6] ನಮಗೆ ಇದರಿಂದ ಕೆಡುಕೇನು? ಎಂದು ಕಟ್ಟಿಹಾಕಿದ ಸಿಂಹವನ್ನು ಕಟ್ಟು ಕಳಚಿ ಬಿಟ್ಟ ಹಾಗೆ, ಕಲಿಯುಗ ವಿಪರೀತನಿಗೆ ಎದುರುಬಿದ್ದು ಆತನ ಶತ್ರುಗಳು ತಮ್ಮ ಅವಿವೇಕದಿಂದ ಹಾಳಾದರು, ಸತ್ತರು.’[7]
ಡಾ.ಎಂ.ಎಂ.ಕಲಬುರ್ಗಿ ಅವರು ಕಪ್ಪೆ ಅರಭಟ್ಟನ್ ಬಗ್ಗೆ ಬರೆಯುತ್ತಾ, ಕಪ್ಪೆ ಎನ್ನುವುದು ಒಂದು ಮನೆತನವನ್ನು ಸೂಚಿಸುತ್ತಿರಬೇಕು ಎಂದು ತಿಳಿಸಿದ್ದಾರೆ. ಡಾ.ಎಂ.ಚಿದಾನಂದ ಮೂರ್ತಿಯವರು ಸೂಚಿಸಿರುವ ಪ್ರೊ. ತೀ.ನಂ.ಶ್ರೀ. ಅವರ ಅಭಿಪ್ರಾಯದಂತೆ ಕಪ್ಪೆ ಅರಭಟ್ಟ ಎನ್ನುವ ಹೆಸರು ಕಪ್ಪೆ+ಅರಭಟ್ಟ ಅಲ್ಲ. ಕಪ್ಪೆಯರ+ಭಟ್ಟ ಈ ಅಭಿಪ್ರಾಯದ ಹಿನ್ನೆಲೆಯಲ್ಲಿ, ಡಾ.ಎಂ.ಎಂ.ಕಲಬುರ್ಗಿ ಅವರು ‘ಕಪ್ಪೆಯರ’ ಎಂಬ ಶಾಸನೋಕ್ತ ಉಲ್ಲೇಖಗಳನ್ನು ಗಮನಿಸಿ, ಕಪ್ಪೆ ಅರಭಟ್ಟನು ಕಪ್ಪೆ ಅಥವಾ ಕಪ್ಪಡಿಗಳ ವರ್ಗಕ್ಕೆ ಸಂಬಂಧಿಸಿದ ಅರಸುಭಟ್ಟನಾಗಿರಬಹುದು. ಆದರೆ, ಈ ಅರಸುಭಟ್ಟ (ಅರಭಟ್ಟ) ಎಂಬುದು ಅಂಕಿತ ನಾಮವೋ, ಅನ್ವರ್ಥಕನಾಮವೋ ಎಂಬುದು ಮಾತ್ರ ಚಿಂತನೀಯ ಎಂದಿದ್ದಾರೆ.[8]
ಶ್ರೀ ರಾಜಶೇಖರ ಬಡಿಗೇರ ಅವರು ‘ಸತ್ಯ ಸಂಚಯ’ ಎಂಬ ಗ್ರಂಥದಲ್ಲಿ ಪ್ರಕಟಿಸಿರುವ ಕಪ್ಪೆ ಅರಭಟ್ಟನ್ : ಒಂದು ಪುನರ್ಪರಿಶೀಲನೆ’ ಎಂಬ ಲೇಖನದಲ್ಲಿ ಕಪ್ಪೆಯು ಜಲಚರ ಪ್ರಾಣಿ. ಜಲಚರ ಪ್ರಾಣಿಗಳಿಗೆ ಕಶ್ಯಪ ಎಂಬ ಅರ್ಥವೂ ಇದೆ. ಕಶ್ಯಪ ಎಂಬುದು ಒಬ್ಬ ಶ್ರೇಷ್ಠ ಋಷಿಯ ಹೆಸರಾಗಿದೆ. ವಿಶ್ವ ಬ್ರಾಹ್ಮಣರಲ್ಲಿ ಕಶ್ಯಪ ಇಲ್ಲವೆ ಕಾಶ್ಯಪ ಎಂಬ ಹೆಸರಿಗೆ ಎಲ್ಲಿಲ್ಲದ ಮಹತ್ವವಿದೆ… ಇತ್ಯಾದಿ ವಿವರಣೆಗಳನ್ನು ನಿಡುತ್ತಾ, ಕಪ್ಪೆಯ್ಯ ಎಂದರೆ ಕಾಶ್ಯಪಯ್ಯ ಎಂಬ ವ್ಯಕ್ತಿನಾಮದ ಕಲ್ಪನೆಗೆ ಬರುತ್ತದೆ ಎಂದು ತಿಳಿಸಿದ್ದಾರೆ. ಮುಂದುವರಿದು, ಕರ್ಪ ಎಂದರೆ ಕಪ್ಪ ಎಂದು ಅರ್ಥ, ಅದಕ್ಕೆ ಕನ್ನಡ ಶಬ್ದ ‘ಎರೆ’ಯೆಂದು ಬೇಕಾದರೆ ತೆಗೆದುಕೊಳ್ಳಬಹುದು. ಇತ್ಯಾದಿ ವಿವರಣೆಗಳನ್ನು ನೀಡುತ್ತಾ, ಕಪ್ಪು ಇಲ್ಲವೆ ಎರೆಯೆಂಬುದು ಕಮ್ಮರಿಕೆಗೆ ಸಂಬಂಧವಿರುವಂತೆ ತೋರುತ್ತದೆ ಎಂದು ಸ್ಪಷ್ಟನೆ ನೀಡಿ ಕೊನೆಗೆ ‘ಒಟ್ಟಿನಲ್ಲಿ ಕಪ್ಪೆ ಅರಭಟ್ಟನ್’ ಎಂಬುದರ ನಿಜವಾದ ರೂಪ ‘ಕಪ್ಪೆಯರ ಭಟ್ಟನ್’ ಎಂದಿರಬೇಕಾಗಿತ್ತು. ಕಪ್ಪೆಯರ ಭಟ್ಟನ್ ಎಂದರೆ ‘ಕಪ್ಪೆಯರ ಮಗನಾದ ಭಟ್ಟನ್’ ಎಂದು ಅರ್ಥ ಮಾಡಲು ಸಾಧ್ಯವಿದೆ. ಕಪ್ಪಯ್ಯನ ಮಗನಾದ ಭಟ್ಟನ್ ಎಂದು ಅರ್ಥೈಸಲೂ ಬರುತ್ತದೆ. ಈ ಹೆಸರುಗಳು ವಿಶ್ವಬ್ರಾಹ್ಮಣರಲ್ಲಿಯೇ ವಿಶೇಷವಾಗಿರುವುದು ಕಂಡುಬಂದಿದೆ. ‘ಕಪ್ಪೆಯರ ಭಟ್ಟನ್’ ಒಬ್ಬ ವಿಶ್ವಬ್ರಾಹ್ಮಣನಾಗಿರುವ ಸಾಧ್ಯತೆಯನ್ನು ಅಲ್ಲಗಳೆಯುವಂತಿಲ್ಲ ಎಂಬ ಅಭಿಪ್ರಾಯವನ್ನು ವ್ಯಕ್ತಪಡಿಸಿದ್ದಾರೆ.[9]
ಶ್ರೀ ಎಂ.ಜೆ. ಶರ್ಮ ಅವರು ತಮ್ಮ ಒಂದು ಲೇಖನದಲ್ಲಿ ಕಪ್ಪೆ ಅರಭಟ್ಟನನ್ನು ಪ್ರಸಿದ್ಧ ಖಗೋಳಶಾಸ್ತ್ರಜ್ಞನಾದ ಆರ್ಯಭಟನಿಗೆ ಸಮೀಕರಿಸುವ ಪ್ರಯತ್ನ ಮಾಡಿದ್ದಾರೆ.[10] ಸಂಸ್ಕೃತದ ಕಪ್ಪವು ಪ್ರಾಕೃತದಲ್ಲಿ ಕಪ್ಪ ಆಗುತ್ತದೆ. ಎಂಬ ಅಭಿಪ್ರಾಯದ ಹಿನ್ನೆಲೆಯಲ್ಲಿ ಆರ್ಯಭಟನು ಕಲಿಯುಗಕ್ಕೆ ವಿಪರೀತನಾದವನು ಎಂದು ಸ್ಪಷ್ಟನೆ ನೀಡುತ್ತಾ, ಅವನ ಅಭಿಪ್ರಾಯಗಳನ್ನು ಆಗಲೂ ಕೆಲವರು ಒಪ್ಪದೆ, ವಿರೋಧಿಸಿದ ಕಾರಣದಿಂದ ಅವನಿಗೆ ಅವಮಾನ ಆಗಿರಬೇಕು; ಆದ್ದರಿಂದ ಅವನು ಆತ್ಮಹತ್ಯೆ ಮಾಡಿಕೊಂಡಿರುವ ಸಾಧ್ಯತೆಗಳು ಹೆಚ್ಚು ಎಂಬ ಅಭಿಪ್ರಾಯ ವನ್ನು ವ್ಯಕ್ತಪಡಿಸಿ, ಈ ಆರ್ಯಭಟನು ಐಹೊಳೆ, ಬಾದಾಮಿಯ ಪ್ರದೇಶದವನಾಗಿರಬೇಕು ಎಂದು ಭಾವಿಸಿ, ಐದನೆಯ ಶತಮಾನದ ಅವನ ನೆನಪಿಗೆ ೮ನೆಯ ಸತಮಾನದಲ್ಲಿ ಈ ಸ್ಮಾರಕ ಶಾಸನವನ್ನು ಹಾಕಿಸಿರುವ ಸಾಧ್ಯತೆಗಳಿವೆ ಎಂಬ ಅಭಿಪ್ರಾಯವನ್ನು ವ್ಯಕ್ತಪಡಿಸಿದ್ದಾರೆ.
ಪ್ರೊ.ಪಾಂಡುರಂಗ ದೇಸಾಯಿ ಅವರು ‘ಕಸ್ತೂರಿ’ ಮಾಸಪತ್ರಿಕೆಯಲ್ಲಿ ಪ್ರಕಟಿಸಿರುವ ಜನಪ್ರಿಯ ಲೇಖನವೊಂದರಲ್ಲಿ[11] ತಮ್ಮ ವಿದ್ವತ್ ಜೊತೆಗೆ ಕಲ್ಪನೆಯನ್ನು ಹೆಣೆದು, ಬಾದಾಮಿಯ ಕೋಷ್ಟರಾಯ ಮತ್ತು ಕಪ್ಪೆ ಅರಭಟ್ಟರನ್ನು ಗುರುತಿಸುವ ಪ್ರಯತ್ನ ಮಾಡಿದ್ದಾರೆ. ಒಂದು ಸ್ತರದಲ್ಲಿ ಅದನ್ನು ಒಪ್ಪಬಹುದು ಎನಿಸುತ್ತದೆ. ಅದೇ ಅಭಿಪ್ರಾಯವನ್ನು ಡಾ.ಪಿ.ಬಿ. ದೇಸಾಯಿ ಅವರು ವಿದ್ವತ್ ಲೇಖನವೊಂದರ ಮೂಲಕ ಮಂಡನೆ ಮಾಡಿದ್ದಿದ್ದರೆ ಆ ಬಗ್ಗೆ ಹೆಚ್ಚಿನ ಪ್ರಯೋಜನ ಪಡೆಯಬಹುದಾಗಿತ್ತು. ಲೇಖನವು ಜನಪ್ರಿಯ ಲೇಖನದ ಸ್ವರೂಪದಲ್ಲಿದ್ದರೂ, ಬರೆದಿರುವವರು ಪ್ರಖ್ಯಾತ ಶಾಸನ ಮತ್ತು ಇತಿಹಾಸ ತಜ್ಞರಾದ್ದರಿಂದ, ಅವರ ಅಭಿಪ್ರಾಯಗಳನ್ನು ಸುಲಭವಾಗಿ ತಳ್ಳಿಹಾಕುವಂತಿಲ್ಲ. ಡಾ.ದೇಸಾಯಿ ಅವರ ಪ್ರಕಾರ ಬಾದಾಮಿಯ ಕೋಷ್ಠರಾಯನು ಪುಲಿಕೇಶಿಯ ಅಳ್ವಿಕೆಯ ಕಾಲದಲ್ಲಿ ವಾತಾಪಿ ನಗರದ ದುರ್ಗಾಧಿಪತಿ ಆಗಿದ್ದವನು. ಕೋಷ್ಠ ಎಂದರೆ ಕೋಟೆ, ಕುಷ್ಠವೆಂಬುದು ರೋಗ. ಕೋಷ್ಠಪತಿ ಎಂದರೆ ಕೋಟೆಯ ಸಂರಕ್ಷಣಾಧಿಕಾರಿ. ಕೋಷ್ಠಪತಿಯನ್ನು ಕೋಷ್ಠರಾಜ, ಕೋಷ್ಠರಾಯ ಎಂದೂ ಕರೆಯಬಹುದು. ಆದ್ದರಿಂದ ದುರ್ಗಾಧಿಪತಿಯಾಗಿದ್ದವನು ಜನರ ಬಾಯಿಯಲ್ಲಿ ಕೋಷ್ಠರಾಯ ಆಗಿ ಉಳಿದಿರುವ ಸಾಧ್ಯತೆಗಳು ಹೆಚ್ಚು ಎಂಬುದು ಡಾ.ಪಿ.ಬಿ.ದೇಸಾಯಿ ಅವರ ಅಭಿಪ್ರಾಯ. ಮುಂದುವರಿದು, ಅದೇ ಲೇಖನದಲ್ಲಿ ಡಾ.ಪಿ.ಬಿ.ದೇಸಾಯಿ ಅವರು ಕಪ್ಪೆ ಅರಭಟ್ಟನ ಬಗೆಗೂ ಪ್ರಸ್ತಾಪಿಸಿದ್ದಾರೆ. ಶಾಸನದಲ್ಲಿನ ‘ವರಂತೇಜಸ್ವಿನೋ ಮೃತ್ಯಃ ನತು ಮಾನಾವಖಂಡನಮ್’ ಮತ್ತು ‘ಸಾಧುಗೆ ಸಾಧು ಮಾಧುರ್ಯಂಗೆ ಮಾಧುರ್ಯಂ ಬಾಧಿಪ್ಪ ಕಲಿಗೆ ಕಲಿಯುಗ ವಿಪರೀತನ್ ಮಾಧವನೀನ್ ಪೆಱನಲ್ಲ’ ಎಂಬ ಭಾಗಗಳನ್ನು ವಿಶ್ಲೇಷಿಸುತ್ತಾ, ಮಂಡೂಕ ಋಷಿಯ ಸಂತತಿಯ ಧರ್ಮರಾಜ ಎಂಬುವವನೇ ಕಪ್ಪೆ ಅರಭಟ್ಟ ಎಂಬ ಅಭಿಪ್ರಾಯವನ್ನು ನೀಡಿದ್ದಾರೆ. ಜನತೆಯ ಬಾಯಿಯಲ್ಲಿ ಕಪ್ಪೆ ಅರಭಟ್ಟ ಎಂಬ ಹೆಸರಿನಿಂದಲೆ ಉಳಿದ ಧರ್ಮರಾಜನು, ಇಮ್ಮಡಿ ಪೊಲೆಕೇಶಿಯ ಗಣ್ಯ ಅಧಿಕಾರಿಗಳಲ್ಲಿ ಒಬ್ಬನಾಗಿದ್ದ. ಪಲ್ಲವರ ಒಳಸಂಚಿನಿಂದ ವಾತಾಪಿಯ ಕೋಟೆಯು ಶತ್ರುಗಳ ವಶವಾಯಿತು. ಧರ್ಮರಾಜನ ಮೇಲೆ ವಿಶ್ವಾಸಘಾತದ ಆರೋಪವನ್ನು ಹೊರಿಸಲಾಯಿತು. ಡಾ.ದೇಸಾಯಿ ಅವರು ತಮ್ಮ ಕಾಲ್ಪನಿಕ ಪಾತ್ರವಾದ ಧರ್ಮರಾಜನ ಮೂಲಕ ತಿಳಿಯುವಂತೆ ‘ಪಲ್ಲವರ ವಾತಾಪಿ ಪ್ರವೇಶದ ವಾರ್ತೆಯವನ್ನು ಕೇಳಲು ಪುಲಿಕೇಶಿ ಮಹಾರಾಜರು ಅಲ್ಲಿ ಇರಲಿಲ್ಲ. ಅವರು ಎಲ್ಲೋ ಕಣ್‌ಮರೆಯಾಗಿ ಹೋಗಿದ್ದರಂತೆ.’ ಅವರು ಕೊನೆಗೆ ಕೋಷ್ಟರಾಯ ಮತ್ತು ಕಪ್ಪೆ ಅರಭಟ್ಟನನ್ನು ಎಂದು ಹೇಳಿ ಸಮೀಕರಿಸಲು ಪ್ರಯತ್ನಿಸಿದ್ದಾರೆ. ಬಹುಶಃ ಇದು ಡಾ. ದೇಸಾಯಿ ಅವರ ಪ್ರಕಾರ ಒಂದು ಐತಿಹಾಸಿಕ ಹಗಲುಗನಸಾದರೂ, ಸತ್ಯಕ್ಕೆ ಹತ್ತಿರ ಆಗಬಹುದಾದ ಕನಸು. ಡಾ. ದೇಸಾಯಿ ಅವರ ಪ್ರಕಾರ ಕೋಷ್ಠರಾಯ/ಕಪ್ಪೆ ಅರಭಟ್ಟ ಇಮ್ಮಡಿ ಪೊಲೆಕೇಶಿಯ ಕಾಲದ ದುರ್ಗಾಧಿಪತಿ.
ಡಾ.ಬಾ.ರಾ.ಗೋಪಾಲ್ ಅವರು ಕಪ್ಪೆ ಅರಭಟ್ಟನ್ನು ಕೀರ್ತಿವರ್ಮನಿಗೆ ಸಮೀಕರಿಸಿದ್ದಾರೆ.[12] ಡಾ.ಬಾ.ರಾ.ಗೋಪಾಲ್ ಅವರ ಪ್ರಕಾರ ‘ಇದೊಂದು  ರಾಜಕೀಯ ಹಿನ್ನೆಲೆ ಇರುವ ಶಾಸನ.’ ಬಾದಾಮಿಯ ಮೂರನೆಯ ಗುಹೆಯಲ್ಲಿರುವ ಮಂಗಲೀಶನ ಶಾಸನದ ಪ್ರಕಾರ ಮಂಗಳೀಶನು ವಿಷ್ಣುಗೃಹವನ್ನು ಕಟ್ಟಿಸಿದ ನಂತರ, ನಾರಾಯಣ ಬಲಿಯನ್ನು ನೀಡಿ, ಸತ್ರದಲ್ಲಿ ೧೬ ಬ್ರಾಹ್ಮಣರ ಊಟಕ್ಕೆಂದು ಲಂಜೀಶ್ವರ ಗ್ರಾಮವನ್ನು ದತ್ತಿಯಾಗಿ ಬಿಟ್ಟ ವಿಷಯ ದಾಖಲಾಗಿದೆ. ನಾರಾಯಣ ಬಲಿಯನ್ನು ಕುರಿತಂತೆಯೇ ಡಾ.ಬಾ.ರಾ.ಗೋಪಾಲ್ ಅವರು ಲೇಖನವೊಂದನ್ನು ಪ್ರಕಟಿಸಿದ್ದಾರೆ. ಡಾ.ಬಾ.ರಾ.ಗೋಪಾಲ್ ಅವರ ಪ್ರಕಾರ ನಾರಾಯಣ ಬಲಿಯು ಪರಿವ್ರಾಜಕ ವ್ಯಕ್ತಿಯ ಸಾವಿಗೆ ಸಂಬಂಧಿಸಿದ ಅಪರ ಕ್ರಿಯೆ. ವ್ಯಕ್ತಿಯ ಸಾವಿನ ಸುದ್ದಿ ಮಾತ್ರ ತಿಳಿದು, ಶವ ದೊರೆಯದ ಸಂದರ್ಭದಲ್ಲಿ, ಮಡಿದನೆಂದು ತಿಳಿಯಲಾದ ವ್ಯಕ್ತಿಗೆ ಮಾಡಲಾಗುವ ಅಪರ ಕ್ರಿಯೆ. ಯಾವುದೇ ರೀತಿಯ ಅಸಹಜ ಸಾವಿನ ಸಂದರ್ಭದಲ್ಲೂ ಸತ್ತವನಿಗೆ ನಾರಾಯಣ ಬಲಿಯ ಕರ್ಮಾಚರಣೆ ಮಾಡಲಾಗುತ್ತದೆ. ಈ ಹಿನ್ನೆಲೆಯಲ್ಲಿ ಕೀರ್ತಿವರ್ಮನ ಸಾವು ಅಸಹಜವಾಗಿದ್ದ ಕಾರಣದಿಂದ, ಮಂಗಲೀಶನು ಕೀರ್ತಿವರ್ಮನ ಹೆಸರಿನಲ್ಲಿ ನಾರಾಯಣ ಬಲಿಯನ್ನು ಮಾಡಿದ್ದ ಎಂದು ತಿಳಿಯಲಾಗಿದೆ. ಬಾದಾಮಿಯ ಕೋಷ್ಠರಾಯನ ವಿಗ್ರಹವು ಕೀರ್ತಿವರ್ಮನದಿರಬಹುದು ಎಂಬ ಅಭಿಪ್ರಾಯ ಡಾ.ಬಾ.ರಾ.ಗೋಪಾಲ್ ಅವರದು. ಕೀರ್ತಿವರ್ಮನಿಗೆ ಕುಷ್ಠ ರೋಗ ಇತ್ತು. ಅವನು ಎಷ್ಟೇ ಪರಾಕ್ರಮಿಯಾದರೂ, ಆ ರೋಗವು ಅವನಿಗೆ ನೋವು ತಂದಿತ್ತು. ಆ ನೋವಿನಿಂದಾದ ದುಃಖದ ಕಾರಣದಿಂದ ಕೀರ್ತಿವರ್ಮ ಆತ್ಮಹತ್ಯೆ ಮಾಡಿಕೊಂಡಬೇಕೆಂಬ ಅನುಮಾನಗಳಿವೆ. ಈ ಎಲ್ಲ ಗುಮಾನಿಗಳ ಹಿನ್ನೆಲೆಯಲ್ಲಿ ಡಾ.ಬಾ.ರಾ.ಗೋಪಾಲ್ ಅವರು ಕಪ್ಪೆ ಅರಭಟ್ಟ ಎಂದು ಸೂಚ್ಯವಾಗಿ ಸಂಬೋಧಿಸಲಾಗಿರುವ ವ್ಯಕ್ತಿಯು ಬೇರಾರೂ ಅಲ್ಲದೆ ಕೀರ್ತಿವರ್ಮನೇ ಆಗಿರಬೇಕು ಎಂಬ ತೀರ್ಮಾನ ಡಾ.ಬಾ.ರಾ.ಗೋಪಾಲ್ ಅವರದು. ಬಾದಾಮಿಯಲ್ಲಿನ ಸ್ನೇಹಿತರಾದ ಡಾ.ಶೀಲಾಕಾಂತ ಪತ್ತಾರ ಅವರು ತಿಳಿಸಿದಂತೆ, ಬಾದಾಮಿಯ ಪ್ರದೇಶದಲ್ಲಿ ಕುಷ್ಠ ರೋಗಕ್ಕೆ ಕಪ್ಪೆ ರೋಗ ಎಂಬ ಹೆಸರೂ ಇದೆ. ಆದ್ದರಿಂದ ಡಾ.ಬಾ.ರಾ.ಗೋಪಾಲ್ ಅವರ ಅಭಿಪ್ರಾಯವು ಸಮರ್ಥನೀಯವಾಗುತ್ತದೆ. ಆದರೆ, ಕೀರ್ತಿವರ್ಮನು ಕಲಿಯುಗಕ್ಕೆ ವಿಪರೀತ ಅಂದರೆ, ವಿಶೇಷ ಎನಿಸುವ ಯಾವುದೇ ಕಾರ್ಯವನ್ನು ಸಾಧಿಸಿದವನಲ್ಲ. ಅಲ್ಲದೆ, ಕಪ್ಪೆ ಅರಭಟ್ಟನ ಶಾಸನದ ಕಾಲವನ್ನು ಕ್ರಿ.ಶ.ಸು.೭೫೦ ಎಂದು ಭಾವಿಸಲಾಗಿದೆ. ಕೀರ್ತಿವರ್ಮನ ಮರಣದ ಸುಮಾರು ಒಂದು ನೂರು ವರ್ಷಗಳ ನಂತರ ಈ ಶಾಸನವನ್ನು ಹಾಕಿಸಲಾಗಿದೆ ಎಂದು ತಿಳಿಯಬೇಕಾಗುತ್ತದೆ. ಇದು ಅಸಂಭವ, ಹಾಗಾದರೆ, ಕಪ್ಪೆ ಅರಭಟ್ಟ ಎಂದು ಸಂಬೋಧಿಸಲ್ಪಟ್ಟ ವ್ಯಕ್ತಿಯು ಕೀರ್ತಿವರ್ಮನಲ್ಲದೆ ಬೇರೆ ಯಾರೋ ಆಗಿರಬೇಕು. ಅವನನ್ನು ಪತ್ತೆ ಮಾಡುವ ಪ್ರಯತ್ನ ನನ್ನದು.
ಡಾ.ಟಿ.ವಿ.ವೆಂಕಟಾಚಲ ಶಾಸ್ತ್ರಿ ಅವರು ಕಪ್ಪೆ ಅರಭಟ್ಟನ ಶಾಸನದ ಅರ್ಥವನ್ನು ಸ್ಪಷ್ಟಪಡಿಸಲಷ್ಟೇ ತಮ್ಮ ಪರಿಶೀಲನೆಯನ್ನು ಸೀಮಿತಗೊಳಿಸಿದ್ದಾರೆ. ಡಾ.ಎಂ.ಎಂ.ಕಲಬುರ್ಗಿ ಅವರು ಕಪ್ಪೆ ಅರಭಟ್ಟನನ್ನು ಕಪ್ಪಡಿಗಳ ವರ್ಗದ ಅರಸು ಭಟ್ಟ ಇರಬೇಕು ಎಂದು ಅಭಿಪ್ರಾಯಪಡುತ್ತಾರೆ. ಶ್ರೀ ರಾಜಶೇಖರ ಬಡಿಗೇರ ಅವರ ಪ್ರಕಾರ ಕಪ್ಪೆ ಅರಭಟ್ಟನು ವಿಶ್ವಕರ್ಮ ಬ್ರಾಹ್ಮಣ ಜನಾಂಗಕ್ಕೆ ಸೇರಿದವನು. ಶ್ರೀ ಎಂ.ಜೆ. ಶರ್ಮರ ಪ್ರಕಾರ ಕಪ್ಪೆ ಅರಭಟ್ಟನು ಪ್ರಸಿದ್ಧ ಖಗೋಳ ಶಾಸ್ತ್ರಜ್ಞ ಅರ್ಯಭಟ. ಡಾ.ದೇಸಾಯಿ ಅವರ ಪ್ರಕಾರ ಕಪ್ಪೆ ಅರಭಟ್ಟನೇ ಕೋಷ್ಠರಾಯ ಮತ್ತು ಅವನೇ ಇಮ್ಮಡಿ ಪುಲಿಕೇಶಿಯ ಕಾಲದಲ್ಲಿ ವಾತಾಪಿ/ಬಾದಾಮಿಯ ದುರ್ಗಾಧಿಪತಿ ಆಗಿದ್ದವನು. ಡಾ.ಬಾ.ರಾ.ಗೋಪಾಲ್ ಅವರ ಪ್ರಕಾರ ಕಪ್ಪೆ ಅರಭಟ್ಟನೇ ಕೀರ್ತಿವರ್ಮ ಮತ್ತು ಅವನೇ ಕೋಷ್ಠರಾಯ.
ಐತಿಹಾಸಿಕ ಅಂಶಗಳನ್ನು ಗಮನಿಸಿದರೆ, ಡಾ.ದೇಸಾಯಿ ಮತ್ತು ಅವರ ಅಭಿಪ್ರಾಯಗಳನ್ನು ಪರಿಶೀಲಿಸುವುದು ಅಗತ್ಯ ಎನಿಸುತ್ತದೆ. ಡಾ.ದೇಸಾಯಿ ಅವರ ಪ್ರಕಾರ ‘ಕೋಷ್ಟ ಎಂದರೆ ಕೋಟೆ, ಕುಷ್ಠವೆಂಬುದು ರೋಗ.’ ‘ಕೋಷ್ಠ’ ಶಬ್ದಕ್ಕೆ ಮೋನಿಯರ್ ವಿಲಿಯಂಸ್‌ನ ಸಂಸ್ಕೃತ ನಿಘಂಟುವಿನಲ್ಲಿ ಕೊಟ್ಟಿರುವ ಅರ್ಥಗಳಲ್ಲಿ ‘ಕೋಟೆ’ ಎಂಬ ಅರ್ಥ ಇಲ್ಲ. ಅಲ್ಲಿ ನೀಡಲಾಗಿರುವ ಹಲವು ಅರ್ಥಗಳ ಪೈಕಿ, ಕಪ್ಪೆ ಅರಭಟ್ಟನ ಶಾಸನಕ್ಕೆ ಸಂವಾದಿ ಆಗಬಹುದು ಎನಿಸುವ ಅರ್ಥಗಳಲ್ಲಿ, ಧಾನ್ಯ ಸಂಗ್ರಹಣಾ ಕೊಠಡಿ, ಕೋಶ, ಭಂಡಾರ, ಬೊಕ್ಕಸ, ಖಜಾನೆ ಇತ್ಯಾದಿಗಳು ಗಮನ ಸೆಳೆಯುತ್ತವೆ.[13] ಕೋಷ್ಠ ಎಂದರೆ ಕೋಟೆ ಅಥವಾ ದುರ್ಗ ಎಂಬ ಅರ್ಥ ಸಂಸ್ಕೃತದ ನಿಘಂಟಿನಲ್ಲಿ ಎಲ್ಲಿಯೂ ಕಾಣುವುದಿಲ್ಲ. ಕನ್ನಡ ಸಾಹಿತ್ಯ ಪರಿಷತ್ತಿನ ಕನ್ನಡ ನಿಘಂಟುವಿನ ಎರಡನೆಯ ಸಂಪುಟದಲ್ಲಿ ಕಪ್ಪ, ಕಪ್ಪೆ ಎರಡೂ ಪದಗಳನ್ನು ಸಮಾನಾರ್ಥಕವಾಗಿ ಪರಿಗಣಿಸಿ, ಚೀಲ ಹಾಗೂ ಅಲಮಾರು ಮೊದಲಾದವುಗಳ ಗೂಡು ಎಂದು ಅರ್ಥೈಸಲಾಗಿದೆ.[14] ಅದೇ ಸಂಪಟದಲ್ಲಿ ಕಪ್ಪಡಿ, ಕಪ್ಪಟಿ ಶಬ್ದಗಳಿಗೆ ಚಿಂದಿ ಬಟ್ಟೆಯನ್ನು ತೊಟ್ಟವನು ತಿರುಕ, ಎಂಬ ಅರ್ಥವನ್ನೂ,[15] ಕಪ್ಪೆ ಶಬ್ದಕ್ಕೆ ಬೀಗ; ಕೀಲಿ ಎಂಬ ಅರ್ಥವನ್ನೂ ನೀಡಲಾಗಿದೆ. ಈ ಯಾವ ಅರ್ಥಗಳೂ ನಮ್ಮ ಕಪ್ಪೆ ಅರಭಟ್ಟನಿಗೆ ಅನ್ವಯಿಸುವಂತಿಲ್ಲ. ಡಾ.ದೇಸಾಯಿ ಅವರು ತಮ್ಮ ಐತಿಹಾಸಿಕ ಹಗಲುಗನಸಿನಲ್ಲಿ ಸೂಚಿಸಿರುವ ಒಂದು ಮಾತನ್ನು ಎಳೆಯಾಗಿ ಇಟ್ಟುಕೊಂಡು, ಮುಂದಿನ ಚರ್ಚೆಗೆ ತೊಡಗುವುದು ಸೂಕ್ತ. ಕನಸು ಕಾಣುತ್ತಿರುವ ವ್ಯಕ್ತಿಯು(ಡಾ.ದೇಸಾಯಿ), ಕನಸಿನಲ್ಲಿ ಕಂಡ ಕೋಷ್ಠರಾಯ/ಕಪ್ಪೆ ಅರಭಟ್ಟನನ್ನು ಕೇಳುತ್ತಾರೆ. ‘ಅತ್ತ ವಾತಾಪಿಯ ವರ್ತಮಾನವೇನು?’ ಆ ಪ್ರಶ್ನೆಗೆ ಆ ಕಾಲ್ಪನಿಕ ವ್ಯಕ್ತಿಯು ಕೊಟ್ಟ ಎಂದು ಡಾ.ದೇಸಾಯಿ ಅವರು ದಾಖಲಿಸಿರುವ ಉತ್ತರದಿಂದಲೇ, ನಮ್ಮ ಕಪ್ಪೆ ಅರಭಟ್ಟನನ್ನು ಗುರುತಿಸುವ ಪ್ರಯತ್ನ ಮಾಡಬಹುದು. ಡಾ.ದೇಸಾಯಿ ಅವರು ತಮ್ಮ ಕಲ್ಪನೆಯ ವ್ಯಕ್ತಿಯ ಮೂಲಕ ಪಡೆದ ಉತ್ತರ ಹೀಗಿದೆ: ‘ಎಲ್ಲವೂ ಹಾಳಾಯಿತು. ದುರ್ಭೇದ್ಯವಾಗಿದ್ದ ಆ ಮಹಾರಾಜಧಾನಿ ಶತ್ರುಗಳ ವಶವಾಯಿತು. ತನ್ನ ಅಜೇಯವಾದ ಪ್ರಭು-ಮಂತ್ರ-ಉತ್ಸಾಹ ಶಕ್ತಿಗಳಿಂದ ಸಮಸ್ತ ಭಾರತವನ್ನು ಪಾದಾಕ್ರಾಂತ ಮಾಡಿ, ಅಪೂರ್ವ ಸಾಮ್ರಾಜ್ಯವನ್ನು ನಿರ್ಮಿಸಿದ ಆ ಮಹಾನುಭಾವ ಚಲುಕ್ಯ ಚಕ್ರೇಶ್ವರನಿಗೆ ವಿಪನ್ನಾವಸ್ಥೆ ಒದಗಿತು’ ದೇಸಾಯಿ ಅವರು ಪಲ್ಲವರು ವಾತಾಪಿಯನ್ನು ವಶಪಡಿಸಿಕೊಂಡ ಬಳಿಕ ಮಹಾರಾಜ ಪುಲಕೇಶಿಯ ಮುಂದಿನ ವೃತ್ತಾಂತವನ್ನು ತಿಳಿದುಕೊಳ್ಳಲು ನಾನು ಅತ್ಯಾತುರನಾಗಿದ್ದೇನೆ ಎಂದು ಕೇಳಿದ್ದಕ್ಕೆ, ಆ ವ್ಯಕ್ತಿಯು ನೀಡಿದ ಉತ್ತರವು ನಮ್ಮ ಅನುಮಾನಗಳಿಗೆ ಉತ್ತರ ಕಂಡುಕೊಳ್ಳಲು ಸಹಾಯಕವಾಗಿದೆ ಎಂದು ಭಾವಿಸಲಾಗಿದೆ. ಆ ಮಾತುಗಳು ಹೀಗಿವೆ: ‘ಈ ನಿನ್ನ ಆಸೆಯನ್ನು ಪೂರೈಸುವುದು ಯಾರಿಗೂ ಸಾಧ್ಯವಿಲ್ಲ, ನಾನಾದರೂ ಹೇಗೆ ಹೇಳಬಲ್ಲೆ? ಅನೇಕ ವರ್ಷಗಳು ಗತಿಸಿದ ಬಳಿಕ ಒಬ್ಬ ಪ್ರವಾಸಿ ನನ್ನ ಆಶ್ರಮಕ್ಕೆ ಬಂದಿದ್ದನು. ಆತನು ವಾತಾಪಿಯ ಕಥೆಯನ್ನು ಸ್ವಲ್ಪ ಸ್ವಲ್ಪವಾಗಿ ವಿವರಿಸಿದನು. ಪಲ್ಲವರ ವಾತಾಪಿ ಪ್ರವೇಶದ ವಾರ್ತೆಯನ್ನು ಕೇಳಲು ಪುಲಕೇಶಿ ಮಹಾರಾಜರು ಅಲ್ಲಿ ಇರಲಿಲ್ಲವಂತೆ. ಅವರು ಎಲ್ಲಿಯೋ ಕಣ್‌ಮರೆಯಾಗಿ ಹೋಗಿದ್ದರಂತೆ. ವಾತಾಪಿಯಲ್ಲಿ ಮಾತ್ರ ಕೆಲಕಾಲ ಪಲ್ಲವರು ಧ್ವಜ ಊರಿದರು. ಅವರನ್ನು ಹೊರದೂಡಲು ಚಲುಕ್ಯ ಪಕ್ಷದವರು ಶಕ್ತರಾಗಲಿಲ್ಲ. ಚಲುಕ್ಯ ರಾಜ್ಯದಲ್ಲಿ ಅನಾಯಕತೆ ಉಂಟಾಯಿತು. ರಾಜಕುಮಾರರು, ಸಾಮಂತರು, ಮಂಡಲೇಶ್ವರರು, ಇವರಲ್ಲಿ ಅನೈಕ್ಯತೆ ಹಬ್ಬಿತು; ಸ್ವಾರ್ಥಪರತೆ ಹೆಚ್ಚಿತು. ಹೀಗೆ ಸುಮಾರು ಹದಿಮೂರು ವರ್ಷ ಉರುಳಿದವು. ಅನಂತರ ಪುಲಕೇಶಿ ಮಹಾರಾಜರ ಸಮರ್ಥ ಕುಮಾರನಾದ ವಿಕ್ರಮಾದಿತ್ಯನು ಅನಾಯಕತ್ವವನ್ನು ಹೊಡೆದೋಡಿಸಿ ಚಲುಕ್ಯ ರಾಜ್ಯದಲ್ಲಿ ಎಂದಿನಂತೆ ಶಾಂತತೆ ಮತ್ತು ಸುವ್ಯವಸ್ಥೆಯನ್ನು ನೆಲೆಗೊಳಿಸಿದನು.’
ಸಾಮಾನ್ಯವಾಗಿ ಇತಿಹಾಸದಲ್ಲಿ ಕಲ್ಪನೆಗೆ ಅವಕಾಶ ಇಲ್ಲವಾದರೂ, ಡಾ.ದೇಸಾಯಿ ಅವರು ಇತಿಹಾಸಕಾರರೇ ಆದ್ದರಿಂದ ಪಲ್ಲವರು ವಾತಾಪಿಯನ್ನು ವಶಪಡಿಸಿಕೊಂಡಾಗ, ಪೊಲಕೇಶಿಯು ಕಣ್‌ಮರೆಯಾಗಿದ್ದ ಎಂಬ ಅವರ ಮಾತುಗಳನ್ನು ಗೌಣ ಎಂದು ಪರಿಗಣಿಸುವಂತಿಲ್ಲ. ಅವರು ಭಾವಿಸಿರುವಂತೆ, ಕೋಷ್ಠರಾಯ ಮತ್ತು ಕಪ್ಪೆ ಅರಭಟ್ಟರು ಅಭಿನ್ನರು ಮತ್ತು ಕೋಷ್ಠರಾಯ/ಕಪ್ಪೆ ಅರಭಟ್ಟ ಪೊಲೆಕೇಶಿಯ ಕಾಲದಲ್ಲೇ ವಾತಾಪಿಯ ದುರ್ಗಾಧಿಪತಿಯಾಗಿದ್ದವನು. ದುರ್ಗಾಧಿಪತಿ ಅಲ್ಲವಾದರೂ ಕೋಶಾಧಿಪತಿಯಂತೂ ಆಗಿದ್ದವನು.
ಕಪ್ಪೆ ಅರಭಟ್ಟನು ಶಾಸನದಲ್ಲಿ ಪರಿಚಿತನಾಗಿರುವಂತೆಯೇ, ಶಿಷ್ಟರಿಗೆ ಪ್ರಿಯನಾದವನು, ಕೆಟ್ಟವರಿಗೆ ಬೇಡವಾದವನು ಮತ್ತು ಕಲಿಯುಗಕ್ಕೆ ವಿಪರೀತನಾದವನು. ಅವನು ಸಾಧು ಸ್ವಭಾವದವರಿಗೆ ಸಾಧು, ಪರಾಕ್ರಮಿಗಳಿಗೆ ಪರಾಕ್ರಮಿ ಮತ್ತು ತೊಂದರೆ ಕೊಡುವ ವೀರನಿಗೆ ಕಲಿಯುಗಕ್ಕೆ ಪರೀತನಾದ ಮಾಧನವನಲ್ಲದೆ, ಬೇರೆಯಲ್ಲ. ಒಳ್ಳೆಯದನ್ನು ಮಾಡಬಲ್ಲವರು ಕೆಟ್ಟದ್ದನ್ನೂ ಮಾಡಬಲ್ಲರು. ವೀರನಾದವನಿಗೆ ಪುರಾಕೃತವು ವಿಪರೀತವಾಗಿ ಬಂದು ಸಂದಿದೆ. ನಮಗೆ ಏನು ಕೆಟ್ಟದ್ದಾದೀತು ಎಂಬ ಧೋರಣೆಯಿಂದ ಕಟ್ಟಿದ ಸಿಂಹವನ್ನು ಬಿಟ್ಟ ಹಾಗೆ, ತೊಂದರೆಯಲ್ಲಿರುವ ವೀರನಿಗೆ ಅಹಿತರು ಮತ್ತು ಸತ್ತವರ ವಿಚಾರ, ತೇಜಸ್ವಿಯಾದವನಿಗೆ ಮಾನಹಾನಿಗಿಂತ ಮೃತ್ಯುವೇ ಹೆಚ್ಚು ವರಪ್ರದ. ಮೃತ್ಯವಿನಿಂದ ಬರುವ ದುಃಖಕ್ಕಿಂತ ಮಾನಭಂಗದಿಂದ ಹೆಚ್ಚು ದುಃಖ ಆಗುತ್ತದೆ. ಶಾಸನದ ಬಹುತೇಕ ಅರ್ಥವು ಇಷ್ಟಕ್ಕೆ ಸೀಮಿತ. ಈ ಹಿನ್ನೆಲೆಯಲ್ಲಿ, ಕ್ರಿ.ಶ.ಸು. ೭ನೆಯ ಶತಮಾನದ ಅಂತ್ಯ ಮತ್ತು ೮ನೆಯ ಶತಮಾನದ ಆದಿ ಭಾಗದಲ್ಲಿದ್ದ ಕಪ್ಪೆ ಅರಭಟ್ಟನಂತಹ ಒಬ್ಬ ವ್ಯಕ್ತಿಯನ್ನು ಹುಡುಕುವ ಪ್ರಯತ್ನ ನನ್ನದು.
ನಾನು ಈಗ ಪ್ರಸ್ತಾಪಿಸಿದ ಕಾಲದಲ್ಲಿ ಸಾಧುಗೆ ಸಾಧುವಾಗಿದ್ದವನು ಮತ್ತು ಪರಾಕ್ರಮಶಾಲಿಗಳಿಗೆ ಪರಾಕ್ರಮಶಾಲಿಯಾಗಿದ್ದವನು ಪೊಲೆಕೇಶಿ. ತನ್ನ ತಮ್ಮನಿಗೆ ಅಧಿಕಾರವನ್ನೂ ನೀಡಿ ಉತ್ತಮವಾಗಿ ನಡೆದುಕೊಂಡವನು ಪೊಲೆಕೇಶಿ. ಮಹಾ ಪರಾಕ್ರಮಶಾಲಿ ಎಂದು ಹೆಸರು ಪಡೆದಿದ್ದ ಉತ್ತರಾಪಥೇಶ್ವರ ಶ್ರೀಹರ್ಷನನ್ನು ಸೋಲಿಸಿ, ಅವನ ಮುಖದ ಹರ್ಷವನ್ನು ಕಳೆದಿದ್ದ ಪೊಲೆಕೇಶಿಯು, ಹಲವು ಯುದ್ಧಗಳನ್ನು ಮಾಡಿ, ಬಹುತೇಕ ಎಲ್ಲ ಯುದ್ಧಗಳಲ್ಲಿ ಗೆದ್ದರೂ, ಒಮ್ಮೆ ಮಾತ್ರವಲ್ಲದೆ, ಎರಡು ಬಾರಿ ಪಲ್ಲವರೊಡನೆ ಯುದ್ಧದಲ್ಲಿ ಗೆಲುವು ಪಡೆದಿದ್ದರೂ, ಪಲ್ಲವರೊಡನೆ ಪರಿಯಾಲ ಮತ್ತು ಮಣಿಮಂಗಲಗಳಲ್ಲಿ ನಡೆದ ಯುದ್ಧಗಳಲ್ಲಿ ಸೋಲಬೇಕಾಯಿತು; ಮಾತ್ರವಲ್ಲದೆ, ಪಲ್ಲವರ ಶಾಸನಗಳಿಂದ ತಿಳಿದಿರುವಂತೆ ಪಲ್ಲವ ನರಸಿಂಹವರ್ಮನು ಪೊಲೆಕೇಶಿಯ ಬೆನ್ನ ಮೇಲೆ ‘ವಿಜಯ’ ಎಂದು ಬರೆಸಿ ಅವಮಾನಗೊಳಿಸಿದ. ಈ ಅವಮಾನವನ್ನು ಸಹಿಸಿಕೊಳ್ಳುವ ಶಕ್ತಿ ಪೊಲೆಕೇಶಿಗಿರಲಿಲ್ಲ ಎಂದು ಒಪ್ಪಿಕೊಳ್ಳಲೇಬೇಕಾಗುತ್ತದೆ.
ಕ್ರಿ.ಶ.೬೪೨ರಲ್ಲಿ ಪಲ್ಲವ ನರಸಿಂಹವರ್ಮನು ಬಾದಾಮಿಯನ್ನು ಗೆದ್ದಾಗ, ಬಾದಾಮಿಯ ಕೋಟೆಯ ನಿರ್ಮಾಣದ ಉಲ್ಲೇಖವಿದ್ದ ಬಂಡೆಗಲ್ಲು ಶಾಸನವನ್ನು ಅಳಿಸಿಹಾಕಿ, ಅದರ ಮೇಲೆ ತನ್ನ ವಿಜಯದ ಶಾಸನವನ್ನು ಹಾಕಿಸಿಕೊಂಡಿದ್ದಾನೆ. ಈ ಯುದ್ಧದ ನಂತರ ಪೊಲೆಕೇಶಿಯ ಉಲ್ಲೇಖ ದೊರೆಯುವುದಿಲ್ಲ. ಆದ್ದರಿಂದ ಬಹುತೇಕ ವಿದ್ವಾಂಸರು, ಅವನು ಯುದ್ಧದಲ್ಲಿ ಮಡಿದನೆಂದು ನಿರ್ಧರಿಸಿರುವಂತಿದೆ. ಅಕಸ್ಮಾತ್ ಅವನು ಮಡಿದಿದ್ದರೆ, ಅದನ್ನು ಪಲ್ಲವರು ಸಂಭ್ರದಿಂದ ದಾಖಲಿಸಬೇಕಾಗಿತ್ತು. ಸಾಯಿಸದೆ, ಸೆರೆ ಹಿಡಿದಿದ್ದರೂ, ಪಲ್ಲವರೂ ಪೊಲೆಕೇಶಿಯ ಸೆರೆಯನ್ನು ವೈಭವೀಕರಿಸಿಯೆ ದಾಖಲಿಸಬೇಕಾಗಿತ್ತು. ಈ ಎರಡೂ ಆಗಿಲ್ಲ. ಆದ್ದರಿಂದ ಪೊಲೆಕೇಶಿಯನ್ನು ಪಲ್ಲವ ನರಸಿಂಹವರ್ಮನು ಸೋಲಿಸಿದರೂ, ಸೆರೆ ಹಿಡಿಯಲಾಗಿಲ್ಲ. ಎಂದಾದಮೇಲೆ ಕೊಲ್ಲುವ ಮಾತಂತೂ ದೂರವೇ ಉಳಿಯಿತು. ಹಾಗಾದರೆ, ಸೋತ ಪೊಲೆಕೇಶಿ ಏನಾದ ಎಂಬ ಪ್ರಶ್ನೆ ಉಳಿಯುತ್ತದೆ. ಬಹುತೇಕ ಹಾಗೆ ಉಳಿದ ವ್ಯಕ್ತಿಯೇ ಅರಭಟ್ಟ; ಅರಸು ಭಟ್ಟ
ಈಗಾಗಲೇ ಪ್ರಸ್ತಾಪಿಸಿರುವ ಡಾ.ದೇಸಾಯಿ ಅವರ ಅಭಿಪ್ರಾಯಂದತೆ, ಪಲ್ಲವರು ವಾತಾಪಿಯನ್ನು ಪ್ರವೇಶಿಸಿದಾಗ ಪೊಲೆಕೇಶಿಯು ಕಣ್‌ಮರೆಯಾಗಿದ್ದ. ಅವನು ಸೆರೆ ಸಿಕ್ಕಿಲ್ಲ ಅಥವಾ ಸತ್ತಿಲ್ಲ. ವಿಜಯಾಭಿಲಾಷಿಯಾದ ಅವನು ಹೋರಾಟಕ್ಕೆ ಸೂಕ್ತವಾದ ಸಮಯಕ್ಕಾಗಿ ನಿರೀಕ್ಷಿಸುತ್ತಾ, ಅಜ್ಞಾತವಾಗಿ ಉಳಿದಿರುವ ಸಾಧ್ಯತೆಗಳನ್ನು ಅಲ್ಲಗಳೆಯುವಂತಿಲ್ಲ. ಹಾಗೆ ಅಜ್ಞಾತನಾಗಿ ಉಳಿದ ಪೊಲೆಕೇಶಿಗೆ ವಾತಾಪಿಯಲ್ಲಿದ್ದ ನಿಷ್ಠರಾದ ಜನತೆ ನೆರವು ನೀಡಿರುವ ಸಾಧ್ಯತೆಗಳಿವೆ.
೧೯೯೦ರಲ್ಲಿ ಪ್ರಕಟಗೊಂಡಿರುವ ಬಾದಾಮಿಯ ಒಂದು ಶಾಸನವು ಈ ಬಗ್ಗೆ ಮಹತ್ವದ ಸುಳಿವು ನೀಡುತ್ತದೆ. ಬಾದಾಮಿಯಲ್ಲಿ ಮಾಲೆಗಿತ್ತಿ ಶಿವಾಲಯದ ಪೂರ್ವಕ್ಕೆ ಪೂರ್ವ ಪಶ್ಚಿಮವಾಗಿ ಹಬ್ಬಿರುವ ಮರಳುಗಲ್ಲಿನ ಬಂಡೆಗಲ್ಲುಗಳ ನಡುವೆ ಒಂದು ಗುಹೆ ಇದೆ. ಇದು ಕಪ್ಪೆ ಅರಭಟ್ಟನ ಶಾಸನ ಇರುವ ಬಂಡೆಯ ಹಿಂಭಾಗದ ಕಣಿವೆಗೆ ಹೊಂದಿಕೊಂಡಿರುವ ಬಂಡೆ ಸಾಲೂ ಹೌದು. ಇಲ್ಲಿರುವ ಎರಡು ಸಣ್ಣ ಸಣ್ಣ ಗುಹೆಗಳಲ್ಲಿ ಒಂದು ಮತ್ತೊಂದಕ್ಕಿಂತ ಸ್ವಲ್ಪ ಹೆಚ್ಚು ವಿಶಾಲವಾಗಿದೆ. ಈ ಗುಹೆಯು ಈಗಿರುವ ಸ್ಥಿತಿಯಲ್ಲಿ ಯಾರಾದರೂ ತೆವಳಿಕೊಂಡು ಪ್ರವೇಶಿಸಬಹುದು ಮತ್ತು ಒಳಗೆ ಬಗ್ಗಿ ಕುಳಿತುಕೊಳ್ಳಬಹುದು. ಮಲಗಿ ವಿಶ್ರಾಂತಿ ಪಡೆಯಲು ಹೇಳಿ ಮಾಡಿಸಿದಂತಹ ಜಾಗ. ಇಂತಹ ಗುಹೆಯ ಪ್ರವೇಶದ ಬಂಡೆಯ ಮೇಲೆ ಎರಡು ಸಾಲಿನ ಶಾಸನ ಇದ್ದು, ಇದು ಅತ್ಯಂತ ಕುತೂಹಲಕಾರಿಯಾದ ವಿಷಯವನ್ನು ಬಹಿರಂಗಗೊಳಿಸಿದೆ. ಶಾಸನದ ಪಾಠವು ಕನ್ನಡವೇ ಆಗಿದೆ. ಲಿಪಿಯೂ ಕನ್ನಡವೇ. ಲಿಪಿ ಸ್ವರೂಪವು ಕ್ರಿ.ಶ. ೭ನೆಯ ಶತಮಾನದ ಮಧ್ಯ ಭಾಗಕ್ಕೆ ಅನ್ವಯವಾಗುತ್ತದೆ. ಶಾಸನದ ಪಾಠವು ಈ ಕೆಳಕಂಡಂತಿದೆ.
೧.         ಸ್ವಸ್ತಿ ಸತ್ಯಾಶ್ರಯ ಮಹಾರಾಜ[ರಾಪ್ರಾ] ಸಾದಂ[i*] ಕೆಯ್ಪರ್
೨. ಮಹಾಜನಮುಂಮೀ ಬಿಲಮಾನ್ ರಣಕೇಸ[ಱೀ]ಯರ್ಕೆ[ii*]
ಸತ್ಯಾಶ್ರಯ ಎಂಬ ಹೆಸರನ್ನು ಮೊಟ್ಟಮೊದಲು ಬಳಸಿದ ಬಾದಾಮಿ ಚಲುಕ್ಯ ದೊರೆಯೇ ಪೊಲಕೇಶಿ ಸತ್ಯಾಶ್ರಯ ಎಂದರೆ, ಧರ್ಮರಾಯ ಎಂದೂ ಅರ್ಥೈಸಲು ಸಾಧ್ಯವಿದೆ. ಧರ್ಮರಾಯನೇ ಅಱಭಟ್ಟನಾಗಿರಬಹುದು ಎಂದು ಭಾವಿಸಲೂ ಅವಕಾಶಗಳಿವೆ. ಇವನಿಗೆ ಎಱೀಯತಿಯಡಿಗಳ್, ರಣಕೇಱೀ, ಣವಿಕ್ರಮ ಇತ್ಯಾದಿ ಬಿರುದುಗಳಿದ್ದ ವಿಷಯ ಇತಿಹಾಸ ಬಲ್ಲ ಎಲ್ಲರಿಗೂ ತಿಳಿದಿದೆ. ಪೊಲೆಕೇಶಿಯ ಹುಟ್ಟು ಹೆಸರೇ ಎಱೀಯ. ಎಱೀ ಎಂಬ  ಶಬ್ದಕ್ಕೆ ಕಪ್ಪು ಬಣ್ಣ, ಕಪ್ಪು ಬಣ್ಣದ ಎರೆ ಮಣ್ಮು ಎಂಬ ಅರ್ಥಗಳೂ ಇರುವುದರಿಂದ, ಪೊಲೆಕೇಶಿಗೆ ಮಾಧವ, ಎಂದರೆ ಕೃಷ್ಣನ ಹೆಸರು ಅನ್ವರ್ಥಕವಾಗಿತ್ತು ಎಂದು ತಿಳಿಯಬಹುದಾಗಿದೆ.
ಡಾ. ದೇಸಾಯಿ ಅವರು ಊಹಿಸಿರುವಂತೆ, ಪಲ್ಲವರು ವಾತಾಪಿಯನ್ನು ಪ್ರವೇಶಿಸಿದಾಗ ಕಣ್‌ಮರೆಯಾಗಿದ್ದ ಪೊಲೆಕೇಶಿಯು ಬಹುತೇಕ ಉಲ್ಲೇಖಿತ ಗುಹೆಯಲ್ಲಿ ಅಜ್ಞಾತವಾಗಿ ಕಾಲ ಕಳೆದಿರುವ ಸಾಧ್ಯತೆಗಳಿವೆ. ಅವನು ಅಲ್ಲಿ ಇದ್ದುದನ್ನು ತಿಳಿದಿದ್ದ ವಾತಾಪಿಯ ಜನ ಅವನು ಇದ್ದ ಗುಹೆಯನ್ನು ಅವನ ಸ್ಮಾರಕವಾಗಿ ಉಳಿಸಿಕೊಂಡಿದ್ದಾರೆ ಎಂದು ಭಾವಿಸಿದರೆ ತಪ್ಪಾಗಲಾರದು. ಮಹಾಜನರು ಪೊಲೆಕೇಶಿಗೆ ಪ್ರಸಾದವನ್ನು ಮಾಡಿದರೂ ಸಹ, ಅದನ್ನು ರಣಕೇಸಱೀಯ ಬಿಲ ಎಂದು ಸಂಬೋಧಿಸಿರುವುದು ಕುತೂಹಲಕಾರಿಯಾದ ಅಂಶ. ಸತ್ಯಾಶ್ರಯನ ಪ್ರಾಸಾದವು ರಣಕೇಸಱೀಯ ಬಿಲವಾಗಿ ಹೆಸರು ಪಡೆದಿದೆ. ಡಾ.ದೇಸಾಯಿ ಅವರು ಊಹಿಸಿರುವಂತೆ, ಪಲ್ಲವರು ವಾತಾಪಿಯನ್ನು ಆಕ್ರಮಿಸಿದಾಗ ಕಣ್‌ಮರೆಯಾದ ಪೊಲೆಕೇಶಿಯು, ವೇಷ ಮರೆಸಿಕೊಂಡು, ವಾತಾಪಿಯ ಜನರ ನೆರಳಿನಲ್ಲಿ ಅಜ್ಞಾತನಾಗಿ, ಜೆ.ಎಫ್.ಫ್ಲೀಟ್ ಅವರು ಮೊದಲು ಅನುಮಾನಪಟ್ಟಿರುವಂತೆ, ಆ ಭಾಗದ ಸಂತನ ಹಾಗೆ ಬದುಕಿರುವ ಸಾಧ್ಯತೆಗಳಿವೆ.  ಆಶ್ರಯ ನೀಡಿದ್ದ ಜನರಿಗೆ ಸತ್ಯಾಶ್ರಯ ಮಹಾರಾಜ ತಿಳಿದಿದ್ದ. ಅವನ ಅಜ್ಞಾತವಾಸದ ಕಾರಣದಿಂದ, ಗುಹೆಯೇ ಅವನ ಪ್ರಾಸಾದವಾಗಿತ್ತು. ಮಾತ್ರವಲ್ಲದೆ, ಹುದುಗಿಕೊಳ್ಳುವ ಬಿಲವೂ ಆಗಿತ್ತು. ಬಿಲದಲ್ಲಿ ಅಡಗುವ ಹಲವು ಪ್ರಾಣಿಗಳ ಪೈಕಿ, ದ್ವಿಚರ ಪ್ರಾಣಿಯಾದ ಕಪ್ಪೆಯು ಪೊಲೆಕೇಶಿಯ ಹೆಸರಿನ ಜೊತೆಗೆ ಅನ್ವರ್ಥಕವಾಗಿ ಸೇರ್ಪಡೆ ಆಗಿರುವ ಸಾಧ್ಯತೆಗಳನ್ನು ತಳ್ಳಿಹಾಕುವಂತಿಲ್ಲ. ಗುಹೆಯಲ್ಲಿ ಅಜ್ಞಾತನಾಗಿ ವಾಸಿಸುತ್ತಿದ್ದ ಧರ್ಮಾತ್ಮನಾದ  ವ್ಯಕ್ತಿಯನ್ನು ಜನರು ಕಪ್ಪೆ ಅರಭಟ್ಟ ಎಂದು ಸಂಬೋಧಿಸಿ, ಗೌರವ ಸಲ್ಲಿಸಿದ್ದಾರೆ ಎಂದು ಭಾವಿಸಬಹುದು.
ಪೊಲೆಕೇಶಿ ಎಂದರೆ ಕೃಷ್ಣ ಎಂದು ಎನ್.ಲಕ್ಷ್ಮೀನಾರಾಯಣ ರಾವ್ ಸ್ಪಷ್ಟಪಡಿಸಿದ್ದಾರೆ. ಮಾಧವನೀತನ್ ಪೆಱನಲ್ಲ ಎಂದರೆ ಅವನು ಪೊಲೆಕೇಶಿ ಎಂದು ಒಪ್ಪಿಕೊಳ್ಳಬಹುದು. ಶ್ರೀಹರ್ಷನಂತಹ ಪರಾಕ್ರಮಿಯನ್ನು ಸೋಲಿಸಿದ್ದ ಪೊಲೆಕೇಶಿಗೆ ನರಸಿಂಹವರ್ಮನಿಂದ ಆಗಿದ್ದ ಮಾನಭಂಗ ಅಸಹನೀಯವಾಗಿತ್ತು ಎಂದು ಖಚಿತವಾಗಿಯೇ ತಿಳಿಯಬಹುದು. ಕಟ್ಟಿದ ಸಿಂಘಮನ್ ಕೆಟ್ಟೊಡೇನ್ ಎಂಬ ಭಾಗದಲ್ಲಿ, ಎರಡು ಬಾರಿ ಸೋಲಿಸಿದ್ದ ನರಸಿಂಹ(ಸಿಂಘ) ನನ್ನು ಕಟ್ಟಿಯೇ ಹಾಕಬೇಕಾಗಿತ್ತು. ಬಿಟ್ಟರೆ ನಮಗೇನು ಎಂದು ಉಪೇಕ್ಷೆ ಮಾಡಿದ್ದರ ಫಲವೇ  ಅವಮಾನ ಎಂದು ಶಾಸನ ಕವಿ ಭಾವಿಸಿದಂತಿದೆ. ಈ ಎಲ್ಲ ಧ್ವನಿಗಳ ಹಿನ್ನೆಲೆಯಲ್ಲಿ, ಹೊಲೆಮನೆಯಿಂದಲೂ ಮಾಧವ/ಕೃಷ್ಣನಂತೆ ಪರಾಕ್ರಮಿಯಾಗಿದ್ದ ಪೊಲೆಕೇಶಿ, ಯುದ್ಧಾನಂತರ ಎಱೀಯ/ಸತ್ಯಾಶ್ರಯನ ಬದಲು ಅರಭಟ್ಟನೆಂಬ ಹೆಸರಿನಲ್ಲಿ ಅಜ್ಞಾತನಾಗಿ ಬದುಕಿದ್ದು, ಗೆಲುವಿಗೆ ಪ್ರಯತ್ನಗಳನ್ನು ಮುಂದುವರಿಸಿದ್ದ ಎಂದು ಭಾವಿಸಿದರೆ ತಪ್ಪಾಗಲಾರದು.
ಕಪ್ಪೆ ಅರಭಟ್ಟನ ಶಾಸನದಲ್ಲಿ ಹೇಳಲಾಗಿರುವ ಎಲ್ಲಗುಣಗಳನ್ನೂ ಒಬ್ಬನೇ ವ್ಯಕ್ತಿಯಲ್ಲಿ ಕಾಣಬಹುದು ಎಂದರೆ, ಆ ವ್ಯಕ್ತಿಯು ಮತ್ತಾರೂ ಆಗಿರದೆ ಪೊಲೆಕೇಶಿಯೇ ಆಗುತ್ತಾನೆ. ಪೊಲೆಕೇಶಿ ತೀರಿಕೊಂಡ ಅಸುಪಾಸಿನಲ್ಲಿ ಅಂದರೆ, ಕ್ರಿ.ಶ.ಸು. ೬೫೦ರಿಂದ ಕ್ರಿ.ಶ. ೭೦೦ ಸುಮಾರಿನಲ್ಲಿ ಈ ಶಾಸನವನ್ನು ಪೊಲೆಕೇಶಿಯ ಸ್ಮರಣೆಗೆಂದೇ, ಕಾವ್ಯ ಲಕ್ಷಣಗಳ ಸಹಿತ ಹಾಕಿಸಲಾಗಿದೆ ಎಂದು ತಿಳಿಯಬಹುದು.
ಕಪ್ಪೆ ಅರಭಟ್ಟನ ಶಾಸನವನ್ನು ಬಂಡೆಯ ಮೇಲ್ಮೈಯನ್ನು ನಯಗೊಳಿಸಿ, ಪದ್ಮ ಸಹಿತ ಚಕ್ರದ ಪೀಠದ ಮೇಲೆ ಕೆತ್ತಲಾಗಿದೆ. ಅಕ್ಷರಗಳು ಸ್ಫುಟವಾಗಿವೆ. ಅಂದವಾಗಿವೆ. ಕಪ್ಪೆ ಅರಭಟ್ಟನ ಶಾಸನವೂ ಒಂದು ಸ್ಮಾರಕ ಶಾಸನ. ಪೊಲೆಕೇಶಿಯ ಸ್ಮಾರಕ ಗುಹೆಯ ಮೇಲಿನ ಶಾಸನವು ಅದೆ ಕಾಲದ್ದಾದರೂ, ಲಿಪಿ ಸ್ವರೂಪ ಒಂದೇ ಆಗಿದ್ದರೂ, ಬಂಡೆಯ ಒರಟು ಮೇಲ್ಮೈನ ಮೇಲೆ ಕೆತ್ತಲಾಗಿರುವುದರಿಂದ ಅಂದವಾಗಿಲ್ಲ. ಬಹುತೇಕ ಎರಡೂ  ಶಾಸನಗಳ ಕೆತ್ತನೆಯ ನಡುವೆ ಕಾಲದ ಅಂತರ ಹೆಚ್ಚಾಗಿಲ್ಲ. ವಿಕ್ರಮಾದಿತ್ಯನು ಅಧಿಕಾರಕ್ಕೆ ಬರುವ ಮೊದಲೇ, ಅಂದರೆ, ಪಲ್ಲವರ ಅಧಿಕಾರಿಗಳು ಮತ್ತು ಸೈನ್ಯ ಇನ್ನೂ ವಾತಾಪಿಯಲ್ಲಿರುವಾಗಲೇ, ಅಜ್ಞಾತವಾಸಿಯಾಗಿದ್ದ ಪೊಲೆಕೇಶಿಯು ಮೃತನಾಗಿರುವ ಸಾಧ್ಯತೆಗಳು ಹೆಚ್ಚು. ಆದ್ದರಿಂದ ಕಪ್ಪೆ ಅರಭಟ್ಟನ ಹೆಸರಿನಲ್ಲಿ, ಪೊಲೆಕೇಶಿಯ ಸ್ಮಾರಕ ಶಾಸನವೂ, ನಂತರ ಪೊಲೆಕೇಶಿ ಅಜ್ಞಾತನಾಗಿ ವಾಸಿಸಿದ್ದ ಗುಹೆಯನ್ನು ಸ್ಮಾರಕವೆಂದು ಪರಿಗಣಿಸಿ, ಶಾಸನವನ್ನು ಹಾಕಿಸಿರುವ ಸಾಧ್ಯತೆಗಳಿವೆ.
ಕಪ್ಪೆ ಅರಭಟ್ಟನು ಒಬ್ಬ ಸಾಮಾನ್ಯ ವ್ಯಕ್ತಿಯಾಗಿದ್ದು, ಅವನನ್ನು ಪೊಲೆಕೇಶಿಗೆ ಸಮೀಕರಿಸಿದರೆ ಆಗುವ ಅನ್ಯಾಯವನ್ನು ಪರಿಗಣಿಸಿ, ಕಪ್ಪೆ ಅರಭಟ್ಟನನ್ನು ಸ್ಪಷ್ಟವಾಗಿ ಗುರುತಿಸುವ ಪ್ರಯತ್ನಕ್ಕೆ ಇನ್ನೂ ಅವಕಾಶಗಳಿವೆ ಎಂದು ಒಪ್ಪಿಕೊಳ್ಳುತ್ತಾ, ಅರಭಟ್ಟನ ಹೆಸರಿನ ಜೊತೆಗೆ ಅಂಟಿಕೊಂಡಿರುವ ಕಪ್ಪೆಗೆ ಇನ್ನೂ ಹೆಚ್ಚಿನ ಅರ್ಥವನ್ನು ಯಾರಾದರೂ ಒದಗಿಸಿದರೆ ಅದನ್ನು ಸ್ವಾಗತಿಸುತ್ತಾ, ನಂತರ ಸೂಕ್ತವಾಗಿ ನನ್ನ ಅಭಿಪ್ರಾಯವನ್ನು ಬದಲಾಯಿಸಿಕೊಳ್ಳಲು ಅವಕಾಶ ಇಟ್ಟುಕೊಂಡು, ಸದ್ಯಕ್ಕೆ ಲಭ್ಯವಿರುವ ಮಾಹಿತಿಗಳು ಮತ್ತು ಆಗಿರುವ ಚರ್ಚೆಗಳ ಹಿನ್ನೆಲೆಯಲ್ಲಿ ಕಪ್ಪೆ ಅರಭಟ್ಟನೇ ಇಮ್ಮಡಿ ಪೊಲೆಕೇಶಿ ಎಂಬ ಪ್ರಮೇಯ ವೊಂದನ್ನು ಚರ್ಚೆಗೆ ಮುಂದಿಡಲಾಗಿದೆ.
 
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)
ಬಾದಾಮಿ ಚಾಲುಕ್ಯರು : ೮. ಚಲುಕ್ಯ ಮತ್ತು ಕಪ್ಪೆ ಅರಭಟ್ಟ : ಎರಡು ಟಿಪ್ಪಣಿಗಳು
ಬಾದಾಮಿ ಅರಸು ಮನೆತನದ ಹೆಸರಾದ ‘ಚಲುಕ್ಯ’ ಎಂಬ ಪದವನ್ನು ಜೇಮ್ಸ್ ಬರ್ಜೆಸ್,
[1]ಹೆನ್ರಿ ಕಜಿನ್ಸ[2]ಮೊದಲಾದವರು ತಪ್ಪಾಗಿ ಚಾಲುಕ್ಯ ಎಂದು ಬಳಸಿದರು. ಕೆ.ಎ. ನೀಲಕಂಠ ಶಾಸ್ತ್ರಿ,[3]ಆರ್.ಡಿ.ಬ್ಯಾನರ್ಜಿ[4]ಇದನ್ನೆ ಅನುಕರಿಸಿದರು. ಆರ್.ಎಸ್.ಪಂಚಮುಖಿ, ಮತ್ತು ಲಕ್ಷ್ಮೀನಾರಾಯಣರಾಯರು ಚಲುಕ್ಯ ಎಂದು ಉಪಯೋಗಿಸಿದ್ದಾರೆ.[5]
ಒಂದನೆಯ ಪುಲಿಕೇಶಿಯ  ಬಂಡೆಗಲ್ಲು ಶಾಸನವು ಚಲುಕ್ಯರ ಅತಿ ಪ್ರಾಚೀನ ಶಾಸನ.[6] ಇದರಲ್ಲಿ  ಈ ರಾಜವಂಶದ ಹೆಸರು ಚಲಿಕ್ಯ ಎಂದು ಕಾಣಿಸಿಕೊಂಡಿದ್ದು ಇದೇ ಈ ಪದದ ಮೂಲರೂಪವಿರಬಹುದು. ನಂತರ ಸಂಕ್ಷಿಪ್ತವಾಗಿ ಚಲ್ಕ್ಯ[7] ಎಂದು, ಇಲ್ಲವೆ ಉಚ್ಚರಿಸಲು ಹೆಚ್ಚು ಸರಳವೆನಿಸುವ ಚಲುಕ್ಯ ಎಂದು ಬಳಕೆಯಲ್ಲಿ ಬಂದಿರಬಹುದು. ಶಾಸನದಲ್ಲಿ ಹೆಚ್ಚಾಗಿ ಕಂಡುಬರುವ ರೂಪಗಳೆಂದರೆ ಚಲಿಕ್ಕ ಮತ್ತು ಚಲುಕ್ಯ.[8] ಇವುಗಳ ಜೊತೆಗೆ ವಿರಳವಾಗಿ ಚಲುಕಿನ್,[9] ಚಳ್ಕಿ,[10] ಚುಳುಕಿ,[11] ಚಳುಕ್ಯ,[12] ಮತ್ತು ಚಲುಕಿಕಿ[13] ಎಂಬ ರೂಪಗಳೂ ಇವೆ. ಈ ಪದಗಳ ಆದಿಯಲ್ಲಿ ಇರುವ ಅಕ್ಷರವು ‘ಚ’ಆಗಿರುವುದು ಗಮನಾರ್ಹ. ಚಲುಕ್ಯ ಎಂಬುದೇ ಈ ಅರಸು ಮನೆತನದ ಸರಿಯಾದ ಹೆಸರು. ಮೂಲವಂಶದಿಂದ ಶಾಖೆಗೊಂಡ ಮನೆತನವು ಚಾಲುಕ್ಯ ಎಂದೆನಿಸುತ್ತದೆ. ಹೀಗಾಗಿ ಕಲ್ಯಾಣದ ಅರಸರು, ವೆಂಗಿ ಅರಸರು ಚಾಲುಕ್ಯರು.
ಚಲುಕಿ, ಚಲ್ಕಿ, ಮತ್ತು ಸಲುಕಿ ಇವು ಸಲ್ಕಿ ಎಂಬ ಪದದ ರೂಪಗಳೆಂದೂ ಸಲ್ಕಿ ಎಂಬುದು ಒಂದು ಕೃಷಿ ಉಪಕರಣವೆಂದೂ ಸಮೀಕರಿಸಿ ಡಾ.ಎಸ್.ಸಿ.ನಂದಿಮಠ ಅವರು ಚಲುಕ್ಯರು ಬಾದಾಮಿ ಪರಿಸರದ ಕೃಷಿಕರಾಗಿರಬೇಕೆಂದು ಊಹಿಸುತ್ತಾರೆ.[14] ಈ ಪ್ರದೇಶದಲ್ಲಿ ಈಗಲೂ ಸಲಿಕೆಪ್ಪ, ಗುದ್ಲೆಪ್ಪ ಎಂಬ ಹೆಸರುಗಳಿರುವುದನ್ನು ತಿಳಿಸುತ್ತ ಈ ಅರಸು ಮನೆತನದ ಮೂಲಪುರುಷನು ‘ಸಲ್ಕಿ’ ಎಂಬ ಕೃಷಿ ಉಪಕರಣವನ್ನೇ ಅಂಕಿತನಾಮವಾಗಿ  ಸ್ವೀಕರಿಸಿರಬಹುದೆಂದು ಅಭಿಪ್ರಾಯ ಪಡುತ್ತಾರೆ. ಹಾಗಿದ್ದಲ್ಲಿ ‘ಸಲ್ಕಿ’ ಜನಪ್ರಿಯ ಕೃಷಿ ಉಪಕರಣವಾಗಿರಬೇಕು. ಚಲುಕ್ಯರ ಶಾಸನಗಳಲ್ಲಿ ಮೆಂಡಿ, ನೇಗಿಲು, ಕುಡುಗೋಲು, ಕೊಡಲಿ ಎಂಬ ಕೃಷಿ ಉಪಕರಣಗಳ ಉಲ್ಲೇಖಗಳಿರುವುದನ್ನು ಎಸ್.ರಾಜೇಂದ್ರಪ್ಪ ಎತ್ತಿ ತೋರಿಸಿದ್ದಾರೆ.[15] ಆದರೆ ಸಲ್ಕಿ ಉಪಕರಣದ ಪ್ರಸ್ತಾಪವೇ ಕಂಡುಬರುವುದಿಲ್ಲ. ಇದರಿಂದಾಗಿ ಡಾ.ನಂದಿಮಠರ ಅಭಿಪ್ರಾಯವನ್ನು ಒಪ್ಪಿಕೊಳ್ಳಲು ಮನಸ್ಸಾಗುವುದಿಲ್ಲ. ಸಲ್ಕಿ ಎಂಬುದು ಕೃಷಿ ಉಪಕರಣವಾಗಿರದೆ ಸಲ್ಲಕಿ ಎಂಬ ವೃಕ್ಷವಾಗಿರುವ ಸಂಭಾವ್ಯವಿದೆ. ಸಲ್ಲಕಿ ಪದವೇ ಸಲ್ಕಿ, ಚಲ್ಕಿ, ಚಲಿಕ್ಕ ಎಂಬ ರೂಪಗಳನ್ನು ಪಡೆದಿರುವ ಸಾಧ್ಯತೆ ಇದೆ. ಸಲ್ಲಕಿ ಎಂದರೆ ಬೆಳವಲ ಮರ, ಪಂಪನ ಆದಿಪುರಾಣದಲ್ಲಿ ಸಲ್ಲಕಿಯ ಪ್ರಾಸ್ತಾಪವಿದೆ.[16] ಆದ್ದರಿಂದ ಪ್ರಾಚೀನ ಕಾಲದಲ್ಲಿ ಇದು ಬಳಕೆಯಲ್ಲಿದ್ದ ಪದ ಎಂಬುದು ಸ್ಪಷ್ಟ. ಈ ವೃಕ್ಷವು ಭಾರತದಲ್ಲೆಲ್ಲ ಬೆಳೆಯುತ್ತಿದ್ದರೂ ಬೆಳವಲ ನಾಡಿನ ವಿಶೇಷತೆ ಎನ್ನಬಹುದು. ಇದು ಉತ್ತರ ಕರ್ನಾಟಕದ ಜನಪದರ ಪ್ರೀತಿಯ ಮರವಾಗಿದ್ದು, ಸಸ್ಯ ಸಂಪದ ಕ್ಷೀಣಗೊಂಡಿರುವ ಈ ದಿನಗಳಲ್ಲೂ ಬಾದಾಮಿ ಪರಿಸರದಲ್ಲಿ ಸಾಕಷ್ಟು ಸಂಖ್ಯೆಯಲ್ಲಿ ಕಾಣಸಿಗುವ ಮರವಾಗಿದೆ.
ಮನೆತನಕ್ಕೆ ಹಣ್ಣಿನ ಮರಗಳ ಹೆಸರುಗಳಿರುವುದು ಈ ಪ್ರದೇಶದಲ್ಲಿ ಸಾಮಾನ್ಯ. ಬಾರಿಗಿಡದ, ಮಾವಿನಮರದ, ಅರಳಿಮರದ, ಹುಣಸಿಮರದ ಎಂಬ ಹೆಸರುಗಳು ಹೇರಳವಾಗಿವೆ. ಬಳೂಲದ ಎಂಬ ಹೆಸರಿನ ಮನೆತನಗಳೂ ಇವೆ. ಬಳೂಲ ಎಂಬುದು ಬೆಳವಲ (=ಸಲ್ಲಕಿ) ಪದದ ಸಂಕ್ಷಿಪ್ತ ರೂಪ.
ಚಲುಕ್ಯರು ಕದಂಬರಂತೆ ತಾವು ಮಾನವ್ಯಗೋತ್ರದವರೆಂದೂ ಹಾರಿತೀಪುತ್ರರೆಂದೂ ಹೇಳಿಕೊಂಡದ್ದಲ್ಲದೆ ಯಜ್ಞಯಾಗಾದಿಗಳ ಆಚರಣೆ ಆಡಳಿತ ವ್ಯವಸ್ಥೆಗಳಲ್ಲಿ ಕದಂಬರನ್ನು ಅನುಸರಿಸಿದಂತೆ ತೋರುತ್ತದೆ. ಕದಂಬರು ಕದಂಬ ವೃಕ್ಷವನ್ನು ತಮ್ಮ ಮನೆತನದ ಅಂಕಿತನಾಮವಾಗಿ ಸ್ವೀಕರಿಸಿದಂತೆ ಚಲುಕ್ಯರು ಸಲ್ಲಕಿ (ಸಲ್ಕಿ) ಮರವನ್ನು ಸ್ವೀಕರಿಸಿರಬಹುದು.
‘ಸಲ್ಲಕಿ’ಗೆ ಅಂದರೆ ಕಪಿತ್ಥ ಮರಕ್ಕೆ ಪಾವಿತ್ರ್ಯದ ಹಿನ್ನೆಲೆ ಇದೆ. ಚಲುಕ್ಯರು ಗಣೇಶನನ್ನು ಆರಾಧಿಸಿದ್ದುದು ಅವರ ಬಹು ಸಂಖ್ಯೆಯ ಗಣಪತಿ ಶಿಲ್ಪಗಳಿಂದ ಸೂಚಿತ. ಶಿವ ಗುಹಾಲಯ ಒಂದರಲ್ಲಿಯೇ ಮೂರು ಇಂಥ ಶಿಲ್ಪಗಳಿವೆ. ಕೆಳಗಿನ ಶಿವಾಲಯವು ವಾತಾಪಿ ಗಣಪತಿಯ ಗುಡಿಯಾಗಿರಬಹುದೆಂಬ ಅಭಿಪ್ರಾಯವಿದೆ.[17] ಗಣಪತಿ ಕಪಿತ್ಥಪ್ರಿಯ, ಗಜಪ್ರಿಯ ಎಂಬುದು ಬೆಳವಲ್ಲ(ಸಲ್ಲಕಿ)ದ ಇನ್ನೊಂದು ಹೆಸರು. ಅದನ್ನು ಆನೆ ಬೇಲ ಎಂದೂ ಕರೆಯುತ್ತಾರೆ. ಹೀಗೆ ಸಲ್ಲಕಿಯೂ ಗಣೇಶನ ಪ್ರಿಯಫಲವಾಗಿದೆ. ಗಣಪತಿಯನ್ನು ‘ಕಪಿತ್ಥಫಲ ಜಂಬೂ ಫಲಸಾರ ಭಕ್ಷಿತಂ ಉಮಾಸುತಂ’ ಎಂದು ಬಣ್ಣಿಸಲಾಗಿದೆ, ಗಣಪತಿಗೆ ಪ್ರಿಯವಾದ ಸಲ್ಲಕಿ ವೃಕ್ಷದ ಹೆಸರನ್ನು ಚಲುಕ್ಯರು ತಮ್ಮ ಮನೆತನದ ಹೆಸರಾಗಿ ಸ್ವೀಕರಿಸಿರಬಹುದೆಂದು ತಿಳಿಯಬಹುದು.
ಟಿಪ್ಪಣಿ ೨ : ಕಪ್ಪೆ ಅರಭಟ್ಟ
ಬಾದಾಮಿಯ ಭೂತನಾಥ ಕೆರೆಯ (ಅಗಸ್ತ್ಯತೀರ್ಥ) ಪೂರ್ವದ ದಂಡೆಯ ಮೇಲೆ ಒಂದು ನೈಸರ್ಗಿಕ ಗುಹೆ ಇದೆ. ಇದನ್ನು ಕೋಷ್ಠರಾಯನ ಗುಡಿ ಎನ್ನುತ್ತಾರೆ. ಒಳಗೆ ಬೃಹದಾಕಾರದ ಕೋಷ್ಠರಾಯನ ಶಿಲ್ಪವಿದೆ.
ರಾಯನು ಸಿಂಹಾಸನ ಮೇಲೆ ಪದ್ಮಾಸನದಲ್ಲಿ ಕುಳಿತಂತೆ ಚಿತ್ರಿತನಾಗಿದ್ದಾನೆ. ಕರ್ಣಕುಂಡಲ, ರತ್ನಹಾರ, ಭುಜಕೀರ್ತಿ, ಕೈಕಡಗಗಳಿಂದ ಅಲಂಕೃತನಾಗಿದ್ದಾನೆ. ಜಪಮಾಲೆ ಹಿಡಿದ ಬಲಗೈ ಅಭಯ ಮುದ್ರೆಯಲ್ಲಿದೆ. ಎಡಗೈ ಧ್ಯಾನ ಮುದ್ರೆಯಲ್ಲಿದೆ.
ಪ್ರಚಲಿತ ದಂತಕಥೆಯಿಂದ ಈ ಗುಹೆಯಲ್ಲಿ ಕುಷ್ಠರೋಗದಿಂದ ಬಳಲುತ್ತಿದ್ದ ಅರಸನು ವಾಸವಾಗಿದ್ದನೆಂದು ತಿಳಿದುಬರುತ್ತದೆ. ಆ ಕುಷ್ಠರೋಗಿಯೇ ಈ ಕುಷ್ಠರಾಯ. ಬಾದಾಮಿಯ ಶಾಸನದಲ್ಲಿ ಕಾಣಿಸಿಕೊಳ್ಳುವ ಕಪ್ಪೆ ಅರಭಟ್ಟನ ಹೆಸರಿನ ಬಗ್ಗೆ ಅನೇಕ ವಿದ್ವಾಂಸರು ಚರ್ಚೆ ಮಾಡಿದ್ದಾರೆ. ಆದರೆ ಕಪ್ಪೆ ಎಂಬುದು ಒಂದು ರೋಗದ ಹೆಸರು ಅಗಿರುವ ಅಂಶವನ್ನು ಅವರು ಗಮನಿಸಿಲ್ಲ. ಕಪ್ಪೆ ಎಂದರೆ ಕಪ್ಪೆಹುಣ್ಣು, ಇದನ್ನು ಕಿಟ್ಟೆಲ್‌ರು ತಮ್ಮ ನಿಘಂಟಿನಲ್ಲಿ a spreading sore in the palm for the hand, on the sole of the foot etc., (South Maratha) ಎಂದು ಅರ್ಥೈಸಿದ್ಧಾರೆ. ಕಪ್ಪೆ ಅರಭಟ್ಟ ಎಂದರೆ ಕಪ್ಪೆಹುಣ್ಣಿನಿಂದ ಬಳಲುವ ಅರಸುಭಟ್ಟ ಅಥವಾ ಕುಷ್ಠರಾಯ ಎಂದರ್ಥ. ಅಂಗದೌರ್ಬಲ್ಯದ ಹಿನ್ನೆಲೆಯಲ್ಲಿ ವಿಷ್ಣುವರ್ಧನನನ್ನು ಕುಬ್ಜ ವಿಷ್ಣುವರ್ಧನನೆಂದು ಗುರುತಿಸಿದಂತೆ ಅರಭಟ್ಟನನ್ನು ಕಪ್ಪೆ ಅರಭಟ್ಟ ಎಂದು ಗುರುತಿಸಿರಬಹುದು.
ಇದರಿಂದಾಗಿ ಕಪ್ಪೆ ಅರಭಟ್ಟನ ಶಾಸನವು ಹೆಚ್ಚು ಅರ್ಥಪೂರ್ಣವಾಗುತ್ತದೆ. ಕಪ್ಪೆ ಅರಭಟ್ಟನಿಗೆ ದಿನ ದಿನವು ಮಾನಭಂಗವನ್ನು ಅನುಭವಿಸುವ ದುರ್ದೆಸೆ ಬಂದದ್ದು ಈ ಕುಷ್ಠರೋಗದಿಂದ. ಸುಶ್ರುತನು ಕುಷ್ಠರೋಗವನ್ನು ಸಾಂಕ್ರಾಮಿಕ ರೋಗವೆಂದು ಹೇಳಿ ರೋಗಿಯ ಬಟ್ಟೆಯನ್ನು ಸಹ ಇತರರು ಮುಟ್ಟುವುದನ್ನು ನಿಷೇಧಿಸುತ್ತಾನೆ. ಹೀಗಾಗಿ ಕುಷ್ಠ ಪೀಡಿತನಾದ ಅರಸನು ಅರಮನೆಯಿಂದ ದೂರವಾಗಿ ಈ ನೈಸರ್ಗಿಕ ಗುಹೆಯಲ್ಲಿ ವಾಸವಾಗಿರಬಹುದಾಗಿದೆ. ಈ ಗುಹೆಯು ವಿಶಾಲವಾಗಿದ್ದು ಬಂಡೆಗಳ ನಡುವಿನ ಕಿಂಡಿಯಿಂದ ತೂರಿಬರುವ ಪ್ರಕಾಶ ಹಾಗೂ ಗಾಳಿ, ವಸತಿಗೆ ತಕ್ಕ ಅನುಕೂಲತೆಯನ್ನು ಒದಗಿಸಿದಂತಿದೆ. ಪ್ರಾಯಶಃ ಒಬ್ಬ ಸೇವಕನಿಂದಲೂ ತಿರಸ್ಕೃತನಾಗಿ ಒಂಟಿಯಾಗಿ ಇಲ್ಲಿ ದಿನ ಕಳೆದ ಅರಸನ ಸ್ಥಿತಿ ಅತ್ಯಂತ ದಯನೀಯವಾದುದಾಗಿರಬೇಕು. ಸಾಮಾಜಿಕವಾಗಿ  ಮಾನಭಂಗವನ್ನುಂಟು ಮಾಡಿದ ಈ ಕ್ಷಣಗಳು ಈಟಿಯಂತೆ ಆತನ ಮನಸ್ಸನ್ನು ಚುಚ್ಚಿರಬಹುದು.
ಕಪ್ಪೆ ಅರಭಟ್ಟನ ಶಾಸನದ ಒಂದೆರಡು ಸಾಲುಗಳ ಬಾದಾಮಿಯ ಹತ್ತಿರ ಮತ್ತೆರಡು ಜಾಗಗಳಲ್ಲಿ ಕಾಣಸಿಗುವುದು ಗಮನಾರ್ಹವೆನಿಸುತ್ತದೆ. ಕೋಷ್ಠರಾಯನ ಗುಡಿಗಿಂತಲೂ ವಿಶಾಲವಾದ ಇನ್ನೊಂದು ನೈಸರ್ಗಿಕ ಗುಹೆ ಎಂದರೆ ಬಾದಾಮಿಯಿಂದ ಸುಮಾರು ೪-೫ ಕಿ.ಮೀ. ಅಂತರದಲ್ಲಿರುವ ಸಿಡಿಲಫಡಿ, ಪ್ರಾಗೈತಿಹಾಸ ಕಾಲದ ಚಿತ್ರ, ಶಿಲಾ ಉಪಕರಣಗಳಿಂದಾಗಿ ಪುರಾತತ್ವ ಕೋವಿದರ ಗಮನ ಸೆಳೆದ ನೆಲೆ ಇದು. ಈ ಗುಹೆಯ ಉತ್ತರ ಗೋಡೆಯ ಮೇಲೆ ‘ಕಷ್ಟಜನ ವರ್ಜಿತನ್ ಕಲಿಯುಗ ವಿಪರೀತನ್’ ಎಂಬ ೭-೮ ನೆಯ ಶತಮಾನದ ಶಾಸನವಿದೆ. ಕುಷ್ಠರಾಯನು ಪ್ರಾಯಶಃ ಕೆಲಕಾಲ ಇಲ್ಲಿ ವಾಸವಾಗಿದ್ದನೆಂದು ತಿಳಿಯಬಹುದು. ಮಹಾಕೂಟಕ್ಕೆ ಹೋಗುವ ದಾರಿಯಲ್ಲಿ ಶಿಾರ ಎಂಬ ಸ್ಥಳದಲ್ಲಿಯ ಇನ್ನೊಂದು ಕಲ್ಲಾಸರೆಯಲ್ಲಿ ‘ವರನ್ತೇಜಸ್ವಿನೋ ಮೃತ್ಯುರ್ನತು ಮಾನಾವ ಖಂಡನಂ! ಮೃತ್ಯುಸ್ತತಣಿಕೋ ಮಾನಭಂಗ ದಿನೇ ದಿನೇ’ ಎಂಬ ಸಾಲುಗಳನ್ನು ಕೆತ್ತಲಾಗಿದೆ. ಹೀಗೆ ಕಪ್ಪೆ ಅರಭಟ್ಟನ ಶಾಸನದ ತುಂಡುಗಳು ಕಾಣಸಿಗುವ ಈ ನೈಸರ್ಗಿಕ ಗುಹೆಗಳಲ್ಲಿ ಅರಭಟ್ಟನು ವಾಸವಾಗಿದ್ದನೆಂದು ತಿಳಿಯಬಹುದು. ಇವೆಲ್ಲ ಬಾದಾಮಿಯಿಂದ ಅನತಿ ದೂರದಲ್ಲಿರುವ ಸ್ಥಳಗಳು.
ಕೋಷ್ಠರಾಯಗುಡಿಯ ರಾಯನೇ, ಕಪ್ಪೆ ಅರಭಟ್ಟನ ಶಾಸನದಲ್ಲಿ ವರ್ಣಿತನಾದ ಮಾಧವ, ಈತನೇ ಪರಮ ಭಾಗವತನೆನಿಸಿದ ಒಂದನೆಯ ಕೀರ್ತಿವರ್ಮ ಆಗಿರಬಹುದೇ.

[1]     James Burgess, (೧೮೭೪), Antiquities of the Belgaum and Kaladig; Archaeogical Survey of Western india, Vol III.
[2]     Heny Cousens, (೧೯೨೬), The Chalukyan Architeure of the Kanarese Districts, Archaeolgical Survey of India. Vol. XLII, (Calcutta).
[3]     Yazdani, G. (Ed), (೧೯೮೨), The early History of the Deccan, New Delhi.
[4]     Banerji, R.D., (೧೯೨೮), Basreliefs of Badami, Memoris of the Archealogical Survey of India, Calcutta
[5]     ಎನ್. ಲಕ್ಷ್ಮೀನಾರಾಯಣರಾಯ ಮತ್ತು ಆರ್.ಎಸ್. ಪಂಚಮುಖಿ, (೧೯೪೬), ಕರ್ನಾಟಕದ ಅರಸು ಮನೆತನಗಳು,
[6]     E.I. XXVII, ೨
[7]     I.A.X, P. ೫೭
[8]     E.I., XXVIII, no. ೧೦
[9]     I.A., VII, p. ೨೩೭
[10]    Desai, P.B. (೧೯೭೦), A History of Karnataka, Dharwad, p.೯೨
[11]    ಅದೇ.
[12]    E.I.XXVIII, no. ೨೩
[13]    E.I.XXVII, P.೩೭-೪೧
[14]    ನಂದಿಮಠ ಎಸ್.ಸಿ., (೧೯೯೨), ಕರ್ನಾಟಕದ ಪರಂಪರೆ, ಸಂಪುಟ ೧, ಕನ್ನಡ ಮತ್ತು ಸಂಸ್ಕೃತಿ ಇಲಾಖೆ, ಬೆಂಗಳೂರು, ಪು. ೨೩೮.
[15]    ರಾಜೇಂದ್ರಪ್ಪ., ಎಸ್. (೧೯೮೪), ಬಾದಾಮಿ ಚಲುಕ್ಯರ ಆಳ್ವಿಕೆಯಲ್ಲಿ ಕೃಷಿ, ಮಾನವಿಕ ಕರ್ನಾಟಕ, ಸಂಪುಟ ೧೪, ಸಂಚಿಕೆ ೫, ಮೈಸೂರು.
[16]    ಸೈನ್ಯದಂತಿ ಕರೋಚ್ಛಾಟಿತ ಸಲ್ಲಕೀಸಲಯಂ (ಆದಿಪುರಾಣ ೧೨.೫೫)
[17]     ಸುಂದರ ಅ., (೧೯೭೭), ಬಾದಾಮಿಯ ಕೆಳಗಣ ಶಿವಾಲಯವು ಮೂಲತಃ ಗಣೇಶ ದೇವಾಲಯವೇ?ಮಾನವಿಕ ಭಾರತಿ, ಸಂ. ೬, ಧಾರಾಡ, ಪು. ೧೭೯
ಬಾದಾಮಿ ಚಾಲುಕ್ಯರು : ೯ . ಶಾಸನ ಕವಿಗಳು
ಕರ್ನಾಟಕವು ಭವ್ಯಾದ ರಾಜಕೀಯ, ಸಾಮಾಜಿಕ, ಸಾಂಸ್ಕೃತಿಕ ಪರಂಪರೆಗಳಂತೆಯೇ ಸಾಹಿತ್ಯಿಕ ಪರಂಪರೆಯನ್ನು ಹೊಂದಿದ ನಾಡಾಗಿದೆ. ನಾಡಿನ ಆಯಾ ಅರಸು ಮನೆತನಗಳ ಕಾಲದಲ್ಲಿ ಬರೆಯಿಸಲಾದ ಶಾಸನ ಸಾಹಿತ್ಯವು ಕನ್ನಡ ಸಾಹಿತ್ಯದ ಬಗೆಗಿನ ಅಧ್ಯಯನಕ್ಕೆ ಆಧಾರವಾಗಿದೆ. ಹೀಗೆ ಶಾಸನಗಳು ಸಾಹಿತ್ತಿಕ ಪರಂಪರೆಗೆ ಬುನಾದಿಯಾಗಿದೆ.
ಪ್ರಾಯಃ ಕವಿರಾಜಮಾರ್ಗದ ಪೂರ್ವದ ಸಾಹಿತ್ಯ ಪ್ರಕಾರ ಬೆದಂಡೆ, ಚಿತ್ತಾಣಗಳ ಜೊತೆಯಲ್ಲಿ ತತ್ತಾಣವೂ ತ್ರಿಪದಿಯ ಲಕ್ಷಣವನ್ನು ಹೊಂದಿದ್ದು ಅಂತಹ ದೇಶಿಯ ಸಾಹಿತ್ಯ ರೂಪವನ್ನು ಚಲುಕ್ಯರ ಕಾಲದಲ್ಲಿ ಕಾಣುತ್ತೇವೆ. ಸುಮಾರು ಕ್ರಿ.ಶ.೭೦೦ರ ಅವಧಿಯಲ್ಲಿ ಬರೆಯಲಾದ ಕಪ್ಪೆ ಆರಭಟ್ಟನ ಶಾಸನದಲ್ಲಿ ಪ್ರಪ್ರಥಮ ಬಾರಿ ತ್ರಿಪದಿಯ ರೂಪ ಕಾಣಿಸಿಕೊಳ್ಳುತ್ತದೆ. ಕಪ್ಪೆ ಆರಭಟ್ಟನನ್ನು ಸ್ತುತಿಸುವ ಈ ತ್ರಿಪದಿಯ ಕರ್ತೃ ಯಾರೆಂಬುದು ತಿಳಿಯದು. ಇಂತಹ ಶಾಸನಗಳಲ್ಲಿ ತಮ್ಮ ಕವಿತ್ವವನ್ನು ಪರೋಕ್ಷವಾಗಿ ಪ್ರಕಟಿಸಿದ್ದಾರೆ. ಅವರನ್ನು ಕುರಿತು ಹೀಗೆ ಟಿಪ್ಪಣಿ ಮಾಡಬಹುದು.
ರವಿಕೀರ್ತಿ (ಕ್ರಿ.ಶ.ಸು.೬೨೮)
ಈತನು ರಾಷ್ಟ್ರೀಯ ಮಟ್ಟದ ಪ್ರೌಢಿಮೆವುಳ್ಳ ಸಂಸ್ಕೃತ ಕವಿ ಆಗಿದ್ದಾನೆ. ಸದ್ಯದ ಹುನಗುಂದ ತಾಲೂಕಿನ ಐಹೊಳೆಯಲ್ಲಿರುವ ಮೇಗುತಿ ದೇವಾಲಯದಲ್ಲಿ ದೊರೆಯುವ ಸಂಸ್ಕೃತ ಶಾಸನ ಕರ್ತೃವು ಈತನಾಗಿದ್ದಾನೆ. ಈ ರವಿಕೀರ್ತಿ ಶಾಸನವು ಸತ್ವ, ಕಾವ್ಯಶಕ್ತಿ ಮತ್ತ ಪ್ರೌಢ ಭಾಷೆಯನ್ನೊಳಗೊಂಡಂತೆ, ಉತ್ತಮ ಕೃತಿಯಾಗಿ ರೂಪುಗೊಂಡಿದೆ. ಇಂಥ ಅವನ ಶಾಸನ ಕೃತಿಯ ರವಿಕೀರ್ತಿಯ ಅಸಾಧಾರಣ ಪಾಂಡಿತ್ಯವನ್ನು ತೋರುತ್ತದೆ.
ಬಾದಾಮಿ ಚಲುಕ್ಯರ ಕಾಲದಲ್ಲಿಯೇ ಹಲವಾರು ಪದ್ಯ ಶಾಸನಗಳು ದೊರಕುತ್ತಿದ್ದು. ‘ಪುಲಕೇಶಿ ಪ್ರಶಸ್ತಿ’ ಬರೆದ ರವಿಕೀರ್ತಿಯೇ ‘ಪುಲಕೇಶಿ ವಲ್ಲಭ’ ಎಂದು ಅಂತ್ಯಗೊಳ್ಳುವ ಹಲವಾರು ವರ್ಣ ವೃತ್ತಗಳನ್ನು ಇಮ್ಮಡಿ ಪುಲಕೇಶಿಯ ಆಸ್ಥಾನದಲ್ಲಿ ರಾಜಾಶ್ರಯ ಪಡೆದುಕೊಂಡು ಈತನ ಕುರಿತು ಕಾವ್ಯ ರಚಿಸಿರುವಂತಿದೆ ಎಂದು ಸಂಶೋಧಕ ಡಾ.ಬಿ.ಆರ್. ಹಿರೇಮಠ ಅವರು ಅಭಿಪ್ರಾಯ ಪಡುತ್ತಾರೆ. ಅಲ್ಲದೆ ಕನ್ನಡದಲ್ಲೂ ಶಾಸನ ಪದ್ಯಗಳನ್ನು ರಚಿಸಿರುವ ಸಾಧ್ಯತೆ ಇದೆ ಎಂದಿದ್ದಾರೆ.
ಸಂಸ್ಕೃತ ವೃತ್ತಗಳಲ್ಲಿ ರಚಿಸಿದ ರವಿಕೀರ್ತಿಯ ಪದ್ಯದಲ್ಲಿ ಕಾಣುವ ಅಲಂಕಾರಗಳು ಅವಲ ಅಲಂಕಾರ ಶಾಸ್ತ್ರದಲ್ಲಿದ್ದ ಪರಿಪಕ್ವತೆಯನ್ನು ತೋರಿಸುತ್ತದೆ. ಅಲ್ಲದೆ, ಅಲಂಕಾರದಲ್ಲಿ ನಿಸ್ಸೀಮನಾದ ಕಾಳಿದಾಸ ಮತ್ತು ಭಾರವಿ ಇವರಿಗೆ ಸಮಾನನೆಂದು (ವಿಜಯತಾಂ ರವಿಕೀರ್ತಿಃ ಕವಿತಾಶ್ರಿತ ಕಾಳಿದಾಸ ಭಾರವಿ ಕೀರ್ತಿಃ) ಹೇಳಿಕೊಂಡಿದ್ದಾನೆ.
ಕಾಳಿದಾಸನ ‘ರಘುವಂಶ’ದ ರಘು ದಿಗ್ವಿಜಯದ ವರ್ಣನೆಯಿಂದ ಪ್ರಭಾವಿತನಾಗಿದ್ದಾ ನೆಂದು ವಿದ್ವಾಂಸರು ಸಾಧಾರಪಡಿಸಿದ್ದಾರೆ. ಉದಾ: ‘ರಘುವಂಶ’ದ ಶ್ಲೋಕವೊಂದರಲ್ಲಿ,
“ಸ ಸೈನ್ಯ ಪರಿಭೋಗೇನ ಗಜದಾನ ಸಂಧಿ ನಾ
ಕಾವೇರೀಂ ಸರಿತಾ ಪತ್ಯುಃ ಶಂಕನೀಯಾಮವಾಕರೋತ್||”
ಈ ಶ್ಲೋಕದಿಂದ ಪ್ರಭಾವಿತ ಎನ್ನುವಂತೆ ರವಿಕೀರ್ತಿಯು ತನ್ನ ಪ್ರಹರ್ಷಿಣಿ ವೃತ್ತದಲ್ಲಿ,
ಕಾವೇರೀ ಧೃತ – ಶಫರೀ – ವಿಲೋಲ ನೇತ್ರಾ
ಚೋಳನಾಂ ಸಪದಿ ಜಯೋಧ್ಯ ತಸ್ಯ ಯಸ್ಯ|
ಪ್ರಶ್ಚೋತನ್ಮದ – ಗಜ ಸೇತು ರುದ್ಧಾ – ನೀರಾ
ಸಂಸ್ಪರ್ಶಂ ಪರಿಹರತಿ ಸ್ಮರತ್ನಾರಾಶೇಃ || ಎಂದಿದ್ದಾನೆ.
ಕಾಳಿದಾಸನು “…. ಸುವಾಸನೆಯಿಂದೊಡಗೂಡಿದ ಕಾವೇರಿಯನ್ನೇ ಸಮುದ್ರ ರಾಜನು ಶಂಕಿಸಿದ” ಎಂದರೆ ರವಿಕೀರ್ತಿಯ…. ಗಜ ಸೇತುವೆಯಿಂದಾಗಿ ಕಾವೇರಿಗೂ ಪತಿಯಾದ ಸಮುದ್ರಕ್ರೂ ಸಂಪರ್ಕವಿಲ್ಲದಾಯಿತು ಎಂದಿದ್ದಾನೆ. ಒಟ್ಟಿನಲ್ಲಿ ಭಾರತೀಯ ಸಾಹಿತ್ಯ ಮಹತ್ವದ ಈ ರವಿಕೀರ್ತಿಯು ನಮ್ಮ ನಾಡಿನವನು ಎನ್ನುವದು ಅಭಿಮಾನದ ಸಂಗತಿ.
ಅಚಲನ್ (ಕ್ರಿ.ಶ.ಸು. ೭೪೪)
ಬಾದಾಮಿ ಚಲುಕ್ಯ ವಂಶದ ಇಮ್ಮಡಿ ವಿಕ್ರಮಾದಿತ್ಯನ ಹೆಂಡತಿಯಾದ ಲೋಕ ಮಾದೇವಿಯು ತನ್ನ ಗಂಡನ ಕಂಚಿಯ ವಿಜಯದ ದ್ಯೋತಕವಾಗಿ ಪಟ್ಟದ ಕಲ್ಲಿನಲ್ಲಿ ವಿರೂಪಾಕ್ಷ ದೇವಾಲಯವನ್ನು ಕಟ್ಟಿಸಿದ್ದಾಳೆ. ಈ ದೇವಾಲಯದ ಮುಂದಿನ ಅರ್ಧಮಂಟಪದ ಎಡಕಂಬದ ಮಗ್ಗುಲಿನಲ್ಲಿ ಸಂಸ್ಕೃತದ ಆರ್ಯ ಪದ್ಯವಿದೆ. ಅದರ ಕೆಳಗೆ ‘ಅಚಲನ್’ ಎಂದು ಹೆಸರಿದೆ. ಇದಲ್ಲದೆ ಅದರ ಪದ್ಮನಿಧಿ ಕೆಳಗಡೆ ಒಂದು ಉತ್ಪಲಮಾಲಾ ವೃತ್ತದ ಕನ್ನಡ ಪದ್ಯವೂ ಸಹ ಕಂಡು ಬರುತ್ತಿದ್ದು “ದೇವಯ್ಯಗಳಾ ಮಗ ಅಚಲನ್” ಎಂಬ ಅಂಕಿತವಿದೆ. ಆದುದರಿಂದ ಈವೆರಡೂ ಪದ್ಯಗಳ ಕರ್ತೃ ಅಚಲನ್ ಒಬ್ಬನೆ ಆಗಿರುವುದರಲ್ಲಿ ಸಂದೇಹವಿಲ್ಲ.
ಈ ಶಾಸನ ಪದ್ಯಗಳಲ್ಲಿ ನಟಸೇವ್ಯ ಎಂಬವನ ವರ್ಣನೆ ಇದೆ. ಎಂ.ಎಂ.ಅಣ್ಣಿಗೇರಿಯವರು ಶಾಸನದ ಪದ್ಯಾರ್ಥದಲ್ಲಿ ಅಚಲನ್ ಎಂಬ ಹೆಸರು ಸಹ ಪದ್ಯಗಳಲ್ಲಿ ವರ್ಣಿತವಾದ ನಟಸೇವ್ಯನ ಹೆಸರೆಂದು ತೋರುವುದು. ಕಾರಣ ಈ ನಟಿಸೇವ್ಯನೆ ಅಚಲನಾಗಿದ್ದರೂ ಅವನು ಕವಿ ಎಂಬುದು ನಿರ್ವಿವಾದ ಎಂದಿದ್ದಾರೆ.
ದೇವಾಲಯ ನಿರ್ಮಾಣದ ಕಾಲ ಕ್ರಿ.ಶ. ೭೨೨ರಿಂದ ೭೪೪ ಇರುವುದರಿಂದಲೂ ಕ್ರಿ.ಶ. ೭೪೪ರೊಳಗಡೆಯೇ ಅಚಲನ್ ಶಾಸನ ರಚಿಸಿರಬಹುದೆಂದು ನಂಬಲಾಗಿದೆ.
ಸಂಸ್ಕೃತ ಮತ್ತು ಕನ್ನಡ ಭಾಷೆಗಳಲ್ಲಿ ಪ್ರಭುತ್ವ ಪಡೆದಿರುವ ಈತನ ಪದ್ಯಗಳು ಈ ಮುಂದಿನಂತಿವೆ.
ಕನ್ನಡ ವೃತ್ತ
ಖ್ಯಾತ ಮಹಾಪ್ರಭಾವ ಭಾರತಾಗಮಯುಕ್ತ ಬಹುಪ್ರಕಾರದಾ
ಮಾತಿನೊಳೆಲ್ಲ ಮೇನೊ ನಟಸೇವ್ಯನ ಮನ್ತೆ ಯಥೋಕ್ತಮಾರ್ಗದಿ ||
ನ್ದೀತೆಱದಿಳ್ದುದಗ್ರತಲ ಸಞ್ಚರಮೆಮ್ಬುದಿನೆನ್ದು ಪ್ವೇಱ್ವಿೂಡಿ
ನ್ನಾತನೆ ನರ್ತ್ತಕಂ ನಟರೊಳಗ್ಗಳಮೀ ಭುವನಾನ್ತರಾಳದೊಳ್ ||
-ದೇವಯ್ಯಗಳಾಮಗ ಅಚಲನ್
ಸಂಸ್ಕೃತ ಆರ್ಯ ಪದ್ಯ
ಭರತನುತ ವಚನ ರಚನಾ
ವಿರಚಿತ ನಟಸೇವ್ಯ ಸಿಂಘನಾದೇನ
ಪರನಟ ಮದಾಂಧ ಹಸ್ತೀ
ಪರಹೀನ ಮದೋ ಭವತ್ಯೇವ ||
ನಟ ಸೇವ್ಯ ಭರತ ಮತಯುತ
ಪಟುತರ ವಚನಾಶನಿ ಪ್ರಪಾತೇನ
ಕುಟಿಲೋನ್ನತ ನಟಶೈಲ
ಸ್ಫುಟಿತಾನತ ಮಸ್ತಕಃ ಪತತಿ ||
-ಅಚಲನ್
ಈ ಮೇಲಿನ ಆರ್ಯೆಗೆ ಸಂಸ್ಕೃತದಲ್ಲಿಯೂ ದ್ವಿತೀಯಾಕ್ಷರ ಪ್ರಾಸವನ್ನು ಅಳವಡಿಸಿ ರುವುದು ಗಮನಾರ್ಹವಾಗಿದೆ.
ಇಂಥ ಮೇಲಿನ ಶಾಸನ ಪದ್ಯಗಳು ರಚನಾಕಾರ ಕವಿಗಳಿಂದ ಸಾಹಿತ್ಯಕ್ಕೆ ಚಾರಿತ್ರಿಕ ಮಹತ್ವ ಲಭಿಸುವಂತಾಗಿದೆ. ಕಾರಣ ಕವಿರಾಜ ಮಾರ್ಗದ ಪೂರ್ವ ಕನ್ನಡ ಅಧ್ಯಯನಕ್ಕೆ ಮುಖ್ಯ ಆಕರವಾಗಿವೆ.
ಬಾದಾಮಿ ಚಾಲುಕ್ಯರು : ೧೦. ಬಾದಾಮಿ ಚಾಲುಕ್ಯರು : ಆಡಳಿತ
ಅನೇಕ ಅಂಶಗಳಲ್ಲಿ ಬಾದಾಮಿ ಚಾಲುಕ್ಯರ ಆಳ್ವಿಕೆಯು ಕರ್ನಾಟಕದ ಆಡಳಿತ ಇತಿಹಾಸದಲ್ಲಿ ಒಂದು ರಚನಾಕಾಲವಾಗಿತ್ತು. ಬಾದಾಮಿ ಚಾಲುಕ್ಯರ ಕೈಕೆಳಗೆ ಕೆಲಸ ಮಾಡುತ್ತಿದ್ದ ಆಡಳಿತ ವ್ಯವಸ್ಥೆಯನ್ನು ತೃಪ್ತಿಕರವಾಗಿ ಪುನರ್‌ನಿರ್ಮಿಸಬೇಕಾದರೆ, ಆ ಕಾಲದ ತಾಮ್ರ ಫಲಕಗಳನ್ನೂ ಕೆಲವು ಶಿಲಾಶಾಸನಗಳನ್ನೂ ಬಹುತೇಕ ಅವಲಂಬಿಸಬೇಕಾಗುತ್ತದೆ. ಚಾಲುಕ್ಯ ಶಾಸನಗಳಿಂದ ದೊರಕುವ ಕೆಲವು ವಿವರಗಳನ್ನು ಕರ್ನಾಟಕದಲ್ಲಿ ಆಳುತ್ತಿದ್ದ ಕೆಲವು ಸಮಕಾಲೀನ ರಾಜವಂಶಗಳಿಂದ ಸಂಗ್ರಹಿಸಿದ ವಿವರಣೆಗಳೊಂದಿಗೆ ಓದಬೇಕು. ಅಲ್ಲದೆ ಚಾಲುಕ್ಯರ ರಾಜ್ಯಕ್ಕೆ ಉತ್ತರಾಧಿಕಾರಿಗಳಾದುದು ಮಾತ್ರವಲ್ಲದೆ, ಅವರ ಆಡಳಿತ ವ್ಯವಸ್ಥೆಯನ್ನು ಹಾಗೆಯೇ ಉಳಿಸಿಕೊಂಡು ಬಂದ ರಾಷ್ಟ್ರಕೂಟ ಶಾಸನಗಳು ಆ ಕಾಲದ ರಾಜಕೀಯ ವ್ಯವಸ್ಥೆಗಳನ್ನು ಕುರಿತು ಸ್ವಾಗತಾರ್ಹವಾದ ಬೆಳಕು ಚೆಲ್ಲುತ್ತದೆ.
ರಾಜ್ಯನೀತಿಯನ್ನು ಕುರಿತು ಸ್ಮೃತಿಗಳು ಮತ್ತಿತರ ಗ್ರಂಥಗಳಲ್ಲಿ ವಿಧಿಸಿರುವ ಅಂಶಗಳಿಂದ ಚಾಲುಕ್ಯರು ಪ್ರಭಾವಿತರಾಗಿದ್ದುದು ಖಚಿತ. ಹಾಗಾಗಿ ಶಾಸನ ಮತ್ತು ಸಾಹಿತ್ಯಕ ಮೂಲಗಳು ಬಾದಾಮಿ ಚಾಲುಕ್ಯರ ಆಡಳಿತ ವ್ಯವಸ್ಥೆಯ ಮೇಲೆ ಗಣನೀಯವಾಗಿ ಬೆಳಕು ಬೀರುತ್ತವೆ.
ಆಡಳಿತ ವ್ಯವಸ್ಥೆಯು ರಾಜನ ಸುತ್ತ ತಿರುಗುತ್ತಿತ್ತು. ಆಡಳಿತದ ಶಿಖರವಾಗಿ ರಾಜನು ಯಶಸ್ವೀ ರಾಜ್ಯಾಡಳಿತಕ್ಕೆ ಮುಖ್ಯ ಹೊಣೆಗಾರನಾಗಿದ್ದನು. ಬೇರೆ ಮಾತುಗಳಲ್ಲಿ ಹೇಳುವುದಾದರೆ ರಾಜ್ಯದ ಒಳತಿಗಾಗಲಿ, ಕೆಡುಕಿಗಾಗಲಿ ಅವನು ಜವಾಬ್ದಾರನಾಗಿದ್ದನು. ಬಾದಾಮಿ ಚಾಲುಕ್ಯರ ಆಡಳಿತ ವ್ಯವಸ್ಥೆಯನ್ನು ಮೂರು ಮೂರು ಭಾಗಗಳಲ್ಲಿ ಪರಿಶೀಲಿಸುವುದು ಅನುಕೂಲಕರವಾಗಿರುತ್ತದೆ. ಅವು ಕೇಂದ್ರ ಸರಕಾರ, ಪ್ರಾಂತೀಯ ಸರಕಾರ ಮತ್ತು ಸ್ಥಳೀಯ ಸರಕಾರ.
ಕೇಂದ್ರ ಸರಕಾರ: ರಾಜತ್ವ
ಪ್ರಾಚೀನ ಭಾರತದ ರಾಜಕೀಯ ಚಿಂತಕರ ಪ್ರಕಾರ ರಾಜ್ಯದಲ್ಲಿ ಏಳು ಅಂಗಗಳು (ಸಂಪ್ತಾಂಗ): ಸ್ವಾಮಿ(ರಾಜ), ಅಮಾತ್ಯ(ಮಂತ್ರಿ), ರಾಷ್ಟ್ರ(ರಾಜ್ಯ), ದುರ್ಗ, ಕೋಶ, ಬಲ (ಸೈನ್ಯ) ಮತ್ತು ಮಿತ್ರ. ರಾಜನು ಮಿಕ್ಕ ಆರೂ ಅಂಗಗಳಿಂದ ತನ್ನ ಶಕ್ತಿಯನ್ನು ಗಳಿಸಿಕೊಂಡು ತಾನು ಅವರಲ್ಲಿ ಅತ್ಯುನ್ನತ ಸ್ಥಾನದಲ್ಲಿ ಪರಮಾಧಿಕಾರವನ್ನು ಹೊಂದಿ ಇರುತ್ತಿದ್ದನು. ಬಾದಾಮಿ ಚಾಲುಕ್ಯರ ಕಾಲದ ರಾಜತ್ವವೂ ಇದಕ್ಕೆ ಅನುಗುಣವಾಗಿಯೇ ಇದ್ದಿತು.
ಚಾಲುಕ್ಯರಲ್ಲಿ ರಾಜತ್ವವು ಒಟ್ಟಾರೆ ಆನುವಂಶಿಕವಾಗಿತ್ತು. ಉತ್ತರಾಧಿಕಾರವನ್ನು ನಿಯಂತ್ರಿಸುತ್ತಿದ್ದುದು ಪ್ರಾಚೀನ ಚಿಂತಕರು ವಿಧಿಸಿದಂತೆ ಜ್ಯೇಷ್ಠತ್ವ ನಿಯಮ. ಹಿರಿಯ ಮಗನು ಶಾಸ್ತ್ರಗಳನ್ನು ಅಧ್ಯಯನ ಮಾಡಿ ಶಸ್ತ್ರಗಳಲ್ಲಿ ತರಬೇತಿ ಪಡೆದು ತನ್ನ ತಂದೆಯ ಸ್ಥಾನದಲ್ಲಿ ರಾಜನಾಗಿ ಪಟ್ಟಕ್ಕೆ ಬರುತ್ತಿದ್ದನು. ಆದರೆ ಬಾದಾಮಿ ಚಾಲುಕ್ಯರ ಇತಿಹಾಸದಲ್ಲಿ ಈ ರೀಢಿಯನ್ನು ಅತಿಕ್ರಮಿಸಿದ ಕೆಲವು ಸಂದರ್ಭಗಳು ಕಂಡುಬರುತ್ತವೆ. ಒಂದನೇ ಕೀರ್ತಿವರ್ಮನಿಗೆ ಪಟ್ಟಕ್ಕೆ ಬರಲು ನ್ಯಾಯವಾದ ಹಕ್ಕುದಾರರಾಗಿದ್ದ ಮಕ್ಕಳಿದ್ದರೂ ಅವನ ನಂತರ ಅವನ ತಮ್ಮ ಮಂಗಳೇಶನು ರಾಜನಾದನು. ಇಮ್ಮಡಿ ಪುಲಕೇಶಿಯು ಪ್ರಾಪ್ತ ವಯಸ್ಕನಾದಾಗ ಸಿಂಹಾಸನವನ್ನು ಅವನಿಗೆ ಕೊಡಲು ಬಯಸಲಿಲ್ಲ. ಬಹುಶಃ ತನ್ನ ಮಗನನ್ನು ಮುಂದಿನ ರಾಜನನ್ನಾಗಿ ಮಾಡಲು ಅವನು ಇಚ್ಚಿಸಿದ್ದನೆಂದು ಕಾಣುತ್ತದೆ. ಆದ್ದರಿಂದ ಪುಲಕೇಶಿಯು ಯುದ್ಧ ಮಾಡಿ ಅವನನ್ನು ಪದಚ್ಯುತಿಗೊಳಿಸಿ ತಾನು ಸಿಂಹಾಸನವನ್ನೇರ ಬೇಕಾಯಿತು. ಮತ್ತೆ ಇಮ್ಮಡಿ ಪುಲಕೇಶಿ ಮೃತನಾದಾಗಲೂ ವಾರಸುದಾರಿಕೆಗೆ ಸಂಬಂಧಿಸಿದಂತೆ ಸ್ವಲ್ಪ ಗೊಂದಲವುಂಟಾಯಿತು.
ರಾಜಕುಮಾರನ ಶಿಕ್ಷಣ
ರಾಜ್ಯನೀತಿಯನ್ನು ಕುರಿತು ಪ್ರಾಚೀನ ಶಾಸ್ತ್ರಕಾರರು ಮತ್ತು ಚಿಂತಕರ ಪ್ರಕಾರ ಚಾಲುಕ್ಯರಾಜರು ರಾಜಕುಮಾರನಿಗೆ ವಿವಿಧ ಶಾಸ್ತ್ರಗಳಲ್ಲಿ ಶಿಕ್ಷಣವನ್ನು ಕೊಡಿಸುತ್ತಿದ್ದರು ಮತ್ತು ಯುದ್ಧಕಲೆಯಲ್ಲಿ ತರಬೇತಿ ಕೊಡುತ್ತಿದ್ದರು. ರಾಜಕುಮಾರನು ಶಾಸ್ತ್ರಗಳು, ಪುರಾಣಗಳು, ಕಾವ್ಯಗಳು, ರಾಜ್ಯನೀತಿ, ಧರ್ಮಶಾಸ್ತ್ರ ಮೊದಲಾದವುಗಳ ಜ್ಞಾನವನ್ನು ಪಡೆಯುವುದರ ಜೊತೆಗೆ ಯುದ್ಧಕಲೆಯಲ್ಲೂ ತರಬೇತಿ ಪಡೆಯಬೇಕಾಗಿತ್ತೆಂದು ಶಾಸನಗಳು ಸ್ಪಷ್ಟವಾಗಿ ನಿರೂಪಿಸುತ್ತವೆ. ಚಾಲುಕ್ಯ ರಾಜಕುಮಾರರಿಗೆ ಹೀಗೆ ಕ್ರಮಶಿಕ್ಷಣವು ದೊರಕುತ್ತಿದ್ದಿತು. ಅವರು ಮನುಸ್ಮೃತಿ, ಪುರಾಣಗಳು, ರಾಮಾಯಣ, ಮಹಾಭಾರತ ಮತ್ತು ಇತಿಹಾಸಗಳಲ್ಲಿ ಪರಿಣತರಾಗಿದ್ದರೆಂದು ಅನೇಕ ವೇಳೆ ಚಾಲುಕ್ಯ ಶಾಸನಗಳು ವರ್ಣಿಸುತ್ತವೆ. ಮಂಗಳೇಶನು ರಾಜಕಾರಣದಲ್ಲಿ ಬಹಳ ತಜ್ಞನಾಗಿದ್ದನೆಂದು ಮಹಾಕೂಟ ಸ್ತಂಭಶಾಸನವು ಕೊಂಡಾಡುತ್ತದೆ. ಇಮ್ಮಡಿ ಪುಲಕೇಶಿಯು ಧರ್ಮಶಾಸ್ತ್ರಗಳಲ್ಲಿ ತಜ್ಞನಾಗಿದ್ದನೆಂದು ಕೊಪ್ಪೂರು ಫಲಕವು ಹೇಳುತ್ತದೆ. ಅಲ್ಲದೆ ಹೈದರಾಬಾದು ತಾಮ್ರಫಲಕ ಶಾಸನದಲ್ಲಿ ಅವನನ್ನು ನಯ-ವಿನಯಗಳಿಂದ ಕೂಡಿದವನು ಎಂದು ಬಣ್ಣಿಸಿದೆ. ವಿನಯಾದಿತ್ಯ, ವಿಜಯಾದಿತ್ಯ ಮತ್ತು ಇಮ್ಮಡಿ ವಿಕ್ರಮಾದಿತ್ಯ ಆಳಿಕೆಯ ಕಾಲದ ಶಾಸನಗಳು ಅವನಿಗೆ ಪ್ರಜ್ಞ್ಯತಾ ನ್ಯಾಯಸ್ಯ (ರಾಜ್ಯನೀತಿಯಲ್ಲಿ ತಜ್ಞತೆ) ಎಂಬಂತಹ ಬಿರುದುಗಳನ್ನು ಕೊಡುತ್ತವೆ. ಖಡ್ಗ ಮಾತ್ರ ಶತಯಸ್ಯ ಎನ್ನುವುದು ಆಯುಧಗಳನ್ನು ಪ್ರಯೋಗಿಸುವುದರಲ್ಲಿದ್ದ ನೈಪುಣ್ಯವನ್ನು ಸೂಚಿಸುತ್ತದೆ. ಅಲ್ಲದೆ ಇಮ್ಮಡಿ ಕೀರ್ತಿವರ್ಮನ ಶಾಸನಗಳು, ಅವನ ಬಾಲ್ಯದಲ್ಲೇ ಶಾಸ್ತ್ರಗಳು ಮತ್ತು ಶಸ್ತ್ರಗಳಲ್ಲಿ ಶಿಕ್ಷಣವನ್ನು ಪಡೆದನೆಂದು ಹೇಳುತ್ತವೆ.
ಹೀಗೆ ಶಸ್ತ್ರಶಾಸ್ತ್ರ ಕೋವಿದನಾದ ರಾಜಕುಮಾರನನ್ನು ಯುವರಾಜನನ್ನಾಗಿ ನೇಮಕ ಮಾಡಲಾಗುತ್ತಿತ್ತು. ಅದರಿಂದ ಅವನಿಗೆ ರಾಜ್ಯದ ದಿನನಿತ್ಯದ ಆಡಳಿತದಲ್ಲಿ ಕೂಡ ತರಬೇತಿ ದೊರಕುತ್ತಿದ್ದಿತು.
ಯುವರಾಜ
ಹೀಗೆ ಶಿಕ್ಷಣವನ್ನು ಪಡೆದ ರಾಜಕುಮಾರನನ್ನು ಯುವರಾಜನನ್ನಾಗಿ ನೇಮಿಸಲಾಗುತ್ತಿತ್ತು. ಅವನು ರಾಜನೊಂದಿಗೆ ರಾಜ್ಯದ ಆಡಳಿತ ವ್ಯವಹಾರಗಳಲ್ಲಿ ಭಾಗವಹಿಸುತ್ತಿದ್ದನು. ಒಂದನೇ ವಿಕ್ರಮಾದಿತ್ಯ ಮತ್ತು ಅವನ ವಂಶಜರ ಶಾಸನಗಳಿಂದ ಹೀಗೆ ರಾಜ್ಯದ ದೈನಂದಿನ ಆಡಳಿತದಲ್ಲಿ ಯುವರಾಜನನ್ನು ತೊಡಗಿಸಿಕೊಳ್ಳುತ್ತಿದ್ದುದು ತಿಳಿದುಬರುತ್ತದೆ. ಯುವರಾಜ ನೇಮಕದ ಸಂಪ್ರದಾಯವು ಗಟ್ಟಿಗೊಳ್ಳುತ್ತಿದ್ದುದನ್ನು ಅದು ಸೂಚಿಸುತ್ತದೆ. ಇಮ್ಮಡಿ ಪುಲಕೇಶಿಯು ಪಟ್ಟಕ್ಕೆ ಬರುವ ಮೊದಲು ಹಾಗೂ ಅವನ ಮರಣಾನಂತರ ಉತ್ತರಾಧಿಕಾರವನ್ನು ಕುರಿತು ಅಹಿತ ಬೆಳವಣಿಗೆಗಳಾದುದು, ಚಾಲುಕ್ಯರು ಈ ದಿಸೆಯಲ್ಲಿ ತುಂಬಾ ಆಲೋಚನೆ ಮಾಡುವಂತೆ ಪ್ರೇರಿಸಿರಬಹುದು. ದೇಶದ ಇತರ ಭಾಗಗಳಲ್ಲಿ ಪ್ರಚಲಿತವಾಗಿದ್ದಂತೆಯೇ ಅವರೂ ಯುವರಾಜನನ್ನು ನಾಮಕರಣ ಮಾಡುವ ಪದ್ಧತಿಯನ್ನು ಬೆಳೆಸಿದರು. ಆಳುತ್ತಿರುವ ರಾಜನಿಗೆ ತನ್ನ ಉತ್ತರಾಧಿಕಾರಿಯನ್ನು ಯುವರಾಜನನ್ನಾಗಿ ನೇಮಕ ಮಾಡುವುದು ಕರ್ತವ್ಯವಾಯಿತು. ಅದು ಯುವರಾಜನಿಗೆ ರಾಜ್ಯದ ಅನುದಿನದ ಆಡಳಿತದಲ್ಲಿ ಪ್ರಾಯೋಗಿಕ ಅನುಭವವನ್ನು ಪಡೆಯಲು ಅವಕಾಶವನ್ನು ಕೊಟ್ಟಿತು.
ರಾಜನ ಇಚ್ಚೆಯ ಪ್ರಕಾರ ಮತ್ತು ರಾಜ್ಯದ ಅಗತ್ಯಗಳಿಗೆ ತಕ್ಕಂತೆ ಯುವರಾಜನಿಗೆ ಹಲವು ಆಡಳಿತೀಯ ಅಧಿಕಾರಗಳನ್ನು ನೀಡಲಾಗುತ್ತಿತ್ತು. ಅವನಿಗೆ ದಾನಗಳನ್ನು ಕೊಡುವ ಅಧಿಕಾರವಿದ್ದಿತು. ಯುವರಾಜ ವಿಷ್ಣುವರ್ಧನನು ಐದು ಜನ ಬ್ರಾಹ್ಮಣರಿಗೆ ನೆಲವನ್ನು ದಾನ ಮಾಡಿದುದನ್ನು ಸತಾರಾ ಫಲಕಗಳು ಹೇಳುತ್ತವೆ. ಕೆಲವೊಮ್ಮೆ ಅವನು ರಾಜನ ಪ್ರತಿನಿಧಿ ಯಾಗಿ ವರ್ತಿಸುತ್ತಿದ್ದನು. ಲಕ್ಷ್ಮೇಶ್ವರದ ಮಹಾರಾಜರಿಗೂ ರಾಜ ವಿಜಯಾದಿತ್ಯನಿಗೂ ನಡುವೆ ಒಂದು ಒಪ್ಪಂದವಾದಾಗ, ಯುವರಾಜ ಇಮ್ಮಡಿ ವಿಕ್ರಮಾದಿತ್ಯನು ರಾಜನನ್ನು ಪ್ರತಿನಿಧಿಸಿ ಒಪ್ಪಂದವನ್ನು ಸ್ಥಿರಪಡಿಸಿದನು. ಸಾಮಾನ್ಯವಾಗಿ ಯುವರಾಜರು ಯುದ್ಧಗಳಲ್ಲಿ ರಾಜರೊಂದಿಗೆ ಹೋಗುತ್ತಿದ್ದರು. ಇದರಿಂದ ಅವರಿಗೆ ವಾಸ್ತವ ಯುದ್ಧರಂಗದಲ್ಲಿ ತರಬೇತಿ ದೊರಕಿದ ಹಾಗಾಗುತ್ತಿತ್ತು. ದಕ್ಷಿಣದ ರಾಜರ ಮೇಲೆ ಒಂದನೇ ವಿಕ್ರಮಾದಿತ್ಯನು ದಂಡೆತ್ತಿ ಹೋದಾಗ, ವಿನಯಾದಿತ್ಯನು ಮತ್ತು ವಿಜಯಾದಿತ್ಯರು ಅವನ ಜೊತೆಯಲ್ಲಿ ಹೋದರು. ಇಮ್ಮಡಿ ವಿಕ್ರಮಾದಿತ್ಯನು ಯುವರಾಜನಾಗಿದ್ದಾಗಲೇ ಪಲ್ಲವರ ಮೇಲೆ ಚಾಲುಕ್ಯ ಸೇನೆಯನ್ನು ತೆಗೆದುಕೊಂಡು ಹೋದನು. ಇಮ್ಮಡಿ ಕೀರ್ತಿವರ್ಮನು ಪಲ್ಲವರ ವಿರುದ್ಧವಾಗಿ ಚಾಲುಕ್ಯರ ಕೊನೆಯ ದಂಡಯಾತ್ರೆಯನ್ನು ನಿರ್ವಹಿಸಿದನು.
ಪಟ್ಟಾಭಿಷೇಕ
ಬೇರೆ ಭಾಗಗಳಲ್ಲಿ ಪ್ರಚುರವಾಗಿದ್ದ ಸಂಪ್ರದಾಯ ಮತ್ತು ಆಚರಣೆಗಳಿಗೆ ಅನುಗುಣವಾಗಿ ಚಾಲುಕ್ಯ ಅರಸರ ಪಟ್ಟಾಭಿಷೇಕ ಸಮಾರಂಭವು ವೇದೋಕ್ತರೀತಿಯಲ್ಲಿ ನಡೆಯುತ್ತಿದ್ದಿತು. ರಾಜಕುಮಾರರು ಅಧೀನ ರಾಜರು ಮತ್ತು ಇತರ ಗಣ್ಯರು ಸಮಾರಂಭದಲ್ಲಿ ಭಾಗವಹಿಸು ತ್ತಿದ್ದರು. ವಂಶೀಯವಾದ ಶಾಸನಗಳಲ್ಲಿ ಪಟ್ಟಾಭಿಷೇಕದ ವರ್ಷದಿಂದ ಮೊದಲುಮಾಡಿ ಆಳಿಕೆಯ ವರ್ಷವನ್ನು ನಮೂದಿಸುತ್ತಿದ್ದರು. ಪ್ರಾಚೀನ ಕಾಲದ ಹಲವು ಇತರ ರಾಜವಂಶಗಳು ಇದೇ ಪದ್ಧತಿಯನ್ನೇ ಅನುಸರಿಸುತ್ತಿದ್ದವು. ಕ್ರಿ.ಶ.೫೭೮ರ (ಶ.೫೦೦) ಬಾದಾಮಿ ಶಾಸನವು ರಾಜನ ಸಿಂಹಾಸನಾರೋಹಣವನ್ನು ಉಲ್ಲೇಖಿಸುತ್ತದೆ. ಇಮ್ಮಡಿ ಪುಲಕೇಶಿಯ ಹೈದರಾಬಾದ್ ಫಲಕಗಳು ರಾಜನ ಪಟ್ಟಾಭಿಷೇಕದ ವರ್ಷದಿಂದ ಆಳಿಕೆಯ ವರ್ಷವನ್ನು ಲೆಕ್ಕ ಹಾಕಿ ನಮೂದಿಸುತ್ತವೆ. ಇಮ್ಮಡಿ ಕೀರ್ತಿವರ್ಮನ ಕೆಂದೂರು ಮತ್ತು ವಕ್ಕಲೇರಿ ಫಲಕಗಳು ಇದನ್ನು ಸ್ಥಿರೀಕರಿಸುತ್ತವೆ.
ರಾಜಪ್ರತಿನಿಧಿ (ರೀಜೆಂಟ್)
ಬಾದಾಮಿ ಚಾಲುಕ್ಯರ ಆಳ್ವಿಕೆಯ ಕಾಲದಲ್ಲಿ ರೀಜೆನ್ಸಿ ವ್ಯವಸ್ಥೆಯು ಪ್ರಚಲಿತವಾಗಿತ್ತು. ಸಿಂಹಾಸನಕ್ಕೆ ನ್ಯಾಯವಾದ ವಾರಸುದಾರನು ಇನ್ನೂ ಅಪ್ರಾಪ್ತವಯಸ್ಕನಾಗಿದ್ದು, ಆ ಸಮಯದಲ್ಲಿ ರೀಜೆಂಟರು ಆಳುತ್ತಿದ್ದುದಕ್ಕೆ ಚಾಲುಕ್ಯ ಇತಿಹಾಸದಲ್ಲಿ ಎರಡು ನಿದರ್ಶನಗಳಿವೆ. ಒಂದನೇ ಕೀರ್ತಿವರ್ಮನ ಅನಂತರ ಮಂಗಳೇಶನು ಹಾಗೆ ಸಾಮ್ರಾಜ್ಯವನ್ನು ಆಳಿದನು. ಇನ್ನೊಂದು ಸಂದರ್ಭ ಚಂದ್ರಾದಿತ್ಯನು ಅಪ್ರಾಪ್ತವಯಸ್ಕನಾಗಿದ್ದ ಮಗನನ್ನು ವಾರಸುದಾರ ನನ್ನಾಗಿ ಬಿಟ್ಟು ಸತ್ತುಹೋದಾಗಿನದು. ವಿಜಯಭಟ್ಟಾರಿಕೆಯ ಆಳ್ವಿಕೆಯ ವರ್ಷವನ್ನು ನಮೂದಿಸಿರುವ ನೆರೂರು ದಾನಶಾಸನವು, ಆಳಿಕೆಯು ಕೊನೆಯ ಪಕ್ಷ ಐದು ವರ್ಷಗಳ ಕಾಲ ತನ್ನ ಮಗನ ಪ್ರತಿನಿಧಿಯಾಗಿ ರಾಜ್ಯವಾಳುತ್ತಿದ್ದುದನ್ನು ಸೂಚಿಸುತ್ತದೆ.
ರಾಜನ ಗುಣಗಳು
ರಾಜನು ಆಡಳಿತ ವ್ಯವಸ್ಥೆಯ ನೆತ್ತಿಯಾಗಿದ್ದನು. ಹಾಗಾಗಿ, ರಾಜ್ಯದ ಬಲವೂ ತಾಳಿಕೆಯೂ ರಾಜನ ವ್ಯಕ್ತಿತ್ವವನ್ನು ಅವಲಂಬಿಸಿತು. ರಾಜನ ಮೂಲಭೂತವಾದ ಗುಣಗಳು ಕಾರ್ಯತತ್ಪರತೆ, ವಿದ್ವತ್ತು ಮತ್ತು ಧೈರ್ಯ, ಜೊತೆಗೆ ಯುದ್ಧದಲ್ಲೂ ರಾಜಕಾರಣದಲ್ಲೂ ಉನ್ನತ ಮಟ್ಟದ ಪರಿಣತಿ. ರಾಜರು ಹೊಂದಿ್ದ ಅತ್ಯುತ್ತಮ ಗುಣಗಳನ್ನು ಚಾಲುಕ್ಯ ಶಾಸನಗಳು ದಾಖಲಿಸುತ್ತವೆ. ಪುಣ್ಯಕಾರ್ಯ, ಹಿತವಾದ ನಡವಳಿಕೆ, ವಿದ್ಯೆ, ಹರಿತವಾದ ಬುದ್ದಿಶಕ್ತಿ, ಕಲೆ ಮತ್ತು ವಿಜ್ಞಾನಗಳಲ್ಲಿ ಪರಿಣತಿ, ಸ್ಮೃತಿಗಳು, ಪುರಾಣಗಳು, ಇತಿಹಾಸ ಮತ್ತು ಮಹಾಭಾರತಗಳ ತಿಳುವಳಿಕೆ, ಸತ್ಯವಂತಿಕೆ, ದಯಾಪರತೆ, ಔದಾರ್ಯ, ಧರ್ಮಶ್ರದ್ಧೆ, ನ್ಯಾಯ, ನೀತಿ, ಸಹಿಷ್ಣುತೆ ಮತ್ತು ಎಲ್ಲಕ್ಕಿಂತ ಮೇಲಾಗಿ ಸಮರ್ಥ ನಾಯಕತ್ವ ಹಾಗೂ ಭುಜಬಲ-ಇವು ರಾಜನಲ್ಲಿ ಇವೆಯೆಂದು ಶಾಸನಗಳು ವರ್ಣಿಸುತ್ತವೆ. ರಾಜರನ್ನು ಸೂರ್ಯ, ಇಂದ್ರ, ಬೃಹಸ್ಪತಿ, ರಾಮ, ವಾಸುದೇವ, ವಿಷ್ಣು, ಶಿಬಿ, ಯುಧಿಷ್ಠಿರ, ಅರ್ಜುನ ಮತ್ತು ಇತರ ಪೌರಾಣಿಕ ಹಾಗೂ ಇತಿಹಾಸ, ಕಾವ್ಯ ನಾಯಕರೊಂದಿಗೆ ಹೋಲಿಸಲಾಗಿದೆ.
ಅಗ್ನಿಷ್ಟೋಮ, ವಾಜಪೇಯ ಮತ್ತು ಅಶ್ವಮೇಧ ಯಾಗಗಳನ್ನು ಮಾಡಿದ ನಂತರ ಅವಭೃತ ಸ್ನಾನ ಮಾಡಿ ರಾಜರು ಪವಿತ್ರೀಕೃತರಾಗುತ್ತಿದ್ದರು ಎಂದು ಚಾಲುಕ್ಯ ಶಾಸನಗಳು ಹೇಳುತ್ತವೆ. ಒಂದನೇ ಪುಲಕೇಶಿಯು ವೃದ್ಧೋಪದೇಶಗ್ರಾಹಿ (ಹಿರಿಯರ ಸಲಹಾಮಂಡಲಿಯ ಮುಖ್ಯಸ್ಥರು)ಯಾಗಿದ್ದನೆಂದು ಮಹಾಕೂಟ ಸ್ತಂಭಶಾಸನವು ಹೇಳುತ್ತದೆ ಮತ್ತು ಅವನು ಬ್ರಹ್ಮಣ್ಯೇ (ಬ್ರಾಹ್ಮಣ ಸಂಪ್ರದಾಯಗಳನ್ನು ಪಾಲಿಸುವವನು) ಎನ್ನುತ್ತದೆ. ಎರಡನೇ ಪುಲಕೇಶಿಯು ಇತರರ ಸತ್ಕಾರ್ಯಗಳನ್ನು ನೆನಪಿನಲ್ಲಿಟ್ಟುಕೊಳ್ಳುತ್ತಿದ್ದನು, ದುಷ್ಕಾರ್ಯಗಳನ್ನು ಮರೆತುಬಿಡುತ್ತಿದ್ದನು ಎಂದು ಮರುತರ ಶಾಸನವು ವರ್ಣಿಸುತ್ತದೆ. ಅವನು ದೇವ, ದ್ವಿಜ, ಗುರು ಮತ್ತು ವೃದ್ಧರನ್ನು ಸೂಕ್ತವಾಗಿ ಗೌರವಿಸುತ್ತಿದ್ದನೆಂದು ಕೊಪ್ಪೂರು ಫಲಕಗಳು ವರ್ಣಿಸುತ್ತವೆ.
ತಮ್ಮ ಪ್ರಜೆಗಳನ್ನು ಅನ್ಯರ ಆಕ್ರಮಣಗಳಿಂದ ರಕ್ಷಿಸುವುದು, ಅವರ ಕಲ್ಯಾಣವನ್ನೇ ಸದಾ ಗಮನಿಸುತ್ತಿರುವುದು ತಮ್ಮ ಕರ್ತವ್ಯವೆಂದು ಚಾಲುಕ್ಯ ಅರಸರು ಭಾವಿಸಿದ್ದರು ಎಂಬುದು ಅವರ ರಾಜಕೀಯ ಇತಿಹಾಸದಿಂದ ವೇದ್ಯವಾಗುತ್ತದೆ. ಪ್ರತಿಭಾವಂತ ಪ್ರಜೆಗಳನ್ನು ಆಸ್ಥಾನದಲ್ಲಿ ನೇಮಿಸಿಕೊಂಡು ಅವುಗಳ ವಿಕಸನಕ್ಕೆ ಅವಕಾಶ ಮಾಡಿಕೊಡುತ್ತಿದ್ದರು. ರಾಜರು ಸೇನಾ ಮುಖ್ಯರಾಗಿಯೂ, ಸಮರ್ಥ ಆಡಳಿತಗಾರರಾಗಿಯೂ ಹೆಸರು ಪಡೆದಿದ್ದರು. ತಾವೇ ಸ್ವತಃ ಕಲಾಭಿಜ್ಞರಾಗಿದ್ದರು. ಅನೇಕ ವಿದ್ವಾಂಸರಿಗೂ ಕಲಾವಿದರಿಗೂ ಆಶ್ರಯ ನೀಡಿದ್ದರು. ಇಮ್ಮಡಿ ಪುಲಕೇಶಿಯ ಆಸ್ಥಾನ ಕವಿಯಾದ ರವಿಕೀರ್ತಿಯು ಐಹೊಳೆ ಶಾಸನದ ಪಾಠವನ್ನು ರಚಿಸಿದನು. ಅವನು ತನ್ನನ್ನು ಕಾಳಿದಾಸ, ಭಾರವಿಯವರೊಂದಿಗೆ ಹೋಲಿಸಿಕೊಂಡಿದ್ದಾನೆ. ಹಾಗೆಯೇ ಇಮ್ಮಡಿ ವಿಕ್ರಮಾದಿತ್ಯನೂ, ಅವನ ರಾಣಿ, ತಂಗಿ ಮೊದಲಾದ ಕುಟುಂಬದ ಇತರ ಸದಸ್ಯರೂ ಆ ಕಾಲದ ಅತ್ಯುತ್ತಮ ವಾಸ್ತುಶಿಲ್ಪಗಳನ್ನು ಪ್ರೋಪಟ್ಟದಕಲ್ಲಿನಲ್ಲಿ ದೊರಕುವ ಶಾಸನಗಳಿಂದ ತಿಳಿದುಬರುತ್ತದೆ.
ಪ್ರದೇಶಗಳನ್ನು ಗೆದ್ದು ತಮ್ಮ ರಾಜ್ಯನ್ನು ವಿಸ್ತರಿಸುವುದರಲ್ಲಿ ಅವರಿಗೆ ಬಹಳ ಆಸಕ್ತಿಯಿತ್ತು. ವಿಜಯಾದಿತ್ಯ ಮತ್ತು ವಂಶಜರ ತಾಮ್ರಫಲಕಗಳು, ವಿಜಯಾದಿತ್ಯನು ಇಡೀ ದೇಶವನ್ನೇ ಗೆದ್ದು ತನ್ನ ತಂದೆ ಮತ್ತು ತಾತಂದಿರಿಗೆ ಸರಿಸಮವಾಗಲು ಬಯಸಿದನು ಎಂದು ಹೇಳುತ್ತವೆ.
ಬಿರುದುಗಳು
ಚಾಲುಕ್ಯ ಅರಸರು ತಮ್ಮ ವೈಯಕ್ತಿಕ ಸಾಧನೆಗಳನ್ನೂ ಬೆಳೆಯುತ್ತಿದ್ದ ರಾಜಕೀಯ ಶಕ್ತಿಯನ್ನೂ ಸೂಚಿಸುವಂತಹ ಹಲವು ಬಿರುದುಗಳನ್ನು ಧರಿಸಿದರು. ಜಯಸಿಂಹ, ರಣರಾಗ ಮತ್ತು ಒಂದನೆ ಪುಲಕೇಶಿ ಮೊದಲಾದ ರಾಜರು ಮಹತ್ವದ ಬಿರುದುಗಳನ್ನು  ಧರಿಸತೊಡಗಿದರು. ಹರ್ಷನ ಮೇಲೆ ವಿಜಯವನ್ನು ಸಾಧಿಸಿ ಇಮ್ಮಡಿ ಪುಲಕೇಶಿಯು ಪರಮೇಶ್ವರ ಎಂಬ ಬಿರುದನ್ನು ಧರಿಸಿದನು. ಒಂದನೇ ವಿಕ್ರಮಾದಿತ್ಯನಿಂದ ಮುಂದಕ್ಕೆ ಪರಮಾಧಿಕಾರ ಸೂಚಕವಾದ ಮಹಾರಾಜಾಧಿರಾಜ ಮತ್ತು ಭಟ್ಟಾರಕಗಳೂ ಅವಕ್ಕೆ ಸೇರಿ ಸತ್ಯಾಶ್ರಯ – ಶ್ರೀಪೃಥ್ವೀವಲ್ಲಭ – ಮಹಾರಾಜಾಧಿರಾಜ – ಪರಮೇಶ್ವರ – ಭಟ್ಟಾರಕ ಎಂಬ ಬಿರುದುಗಳ ಸಾಲು ರೂಪುಗೊಂಡಿತು.
ತಾವು ಮಾಡಿದ ಮಹತ್ವದ ಕಾರ್ಯಗಳನ್ನೂ, ಯುದ್ಧ ಸಾಹಸಗಳನ್ನೂ ಸೂಚಿಸುವ ಕೆಲವು ಅರ್ಥಪೂರ್ಣವಾದ ಬಿರುದುಗಳನ್ನು ಚಾಲುಕ್ಯ ರಾಜರು ಧರಿಸಿದರು. ಒಂದನೇ ಪುಲಕೇಶಿಗೆ ಅವನ ಯುದ್ಧಪರಾಕ್ರಮವನ್ನು ಸೂಚಿಸುವ ರಣವಿಕ್ರಮ ಎಂಬ ಬಿರುದಿತ್ತು. ಹಾಗೆಯೇ ಒಂದನೇ ಕೀರ್ತಿವರ್ಮನು ರಣ ಪರಾಕ್ರಮ ಎಂಬ ಬಿರುದನ್ನು ಇಟ್ಟುಕೊಂಡಿದ್ದನು. ಮಂಗಳೇಶನಿಗೆ ರಣವಿಕ್ರಾಂತ ಮತ್ತು ಉರುರಣವಿಕ್ರಾಂತ ಎಂಬ ಬಿರುದುಗಳಿದ್ದವು. ರಣರಂಗದಲ್ಲಿ ಅವನ ಚಾತುರ್ಯವನ್ನೂ ಪರಾಕ್ರಮವನ್ನೂ ಅವು ತೋರಿಸುತ್ತಿದ್ದವು. ಒಂದನೇ ವಿಕ್ರಮಾದಿತ್ಯನು ರಣರಸಿಕ, ಅನಿವಾರಿತ, ರಾಜಮಲ್ಲ ಎಂಬಂತಹ ಬಿರುದುಗಳನ್ನು ಧರಿಸಿದನು. ಪಲ್ಲವರನ್ನು ಸೋಲಿಸಿದ ಮೇಲೆ ಈ ಕೊನೆಯ ಬಿರುದನ್ನು ಅವರು ಧರಿಸತೊಡಗಿದರು. ವಿನಯಾದಿತ್ಯನಿಗೆ ರಾಜಾಶ್ರಯ ಮತ್ತು ಯುದ್ಧಮಲ್ಲ ಎಂಬ ಬಿರುದುಗಳಿದ್ದವು.
ಜೊತೆಗೆ ಅವರು ಧಾರ್ಮಿಕ ಸ್ವರೂಪದ ಬಿರುದುಗಳನ್ನು ಪಡೆದಿದ್ದರು. ಪರಮಭಾಗವತ, ಪರಮೇಶ್ವರ, ಧರ್ಮಮಹಾರಾಜ ಮೊದಲಾದವು ಇಂಥವು. ಚಕ್ರವರ್ತಿ ಸೂಚಕಗಳಾದ ಮಹಾರಾಜಾದಿರಾಜ, ಪರಮ ಭಟ್ಟಾರಕ ಮತ್ತು ಪರಮೇಶ್ವರ ಎಂಬ ಬಿರುದುಗಳ ಜೊತೆಗೆ ವಿಜಯಾದಿತ್ಯನು ತನ್ನನ್ನು ಸಮಸ್ತಭುವನಾಶ್ರಯ ಎಂದು ಕರೆದುಕೊಂಡನು. ತುಸು ಉತ್ಪ್ರೇಕ್ಷೆಯಿದ್ದರೂ ಇದರಲ್ಲಿ ಅವನ ಸ್ಥಾನಮಾನವು ಏರಿದುದಕ್ಕೆ ಸೂಚನೆಯಿದೆ. ಬಾಗಲಕೋಟೆಯ ತಾಮ್ರಫಲಕ ಶಾಸನವು ಅವನನ್ನು ಚಕ್ರವರ್ತಿ ಎಂದು ವರ್ಣಿಸಿದೆ. ಈ ಬಿರುದುಗಳು ರಾಜ ಬೆಳೆಯುತ್ತಿದ್ದ ಸ್ಥಾನ ಗೌರವಗಳನ್ನು ಸ್ಪಷ್ಟವಾಗಿ ಸೂಚಿಸುತ್ತವೆ.
ರಾಜನ ಅಧಿಕಾರಗಳು ಮತ್ತು ಕಾರ್ಯಗಳು
ಚಾಲುಕ್ಯ ರಾಜರು ಕೆಲವು ಮೂಲಭೂತ ಕಾರ್ಯಗಳಾದ ಪ್ರಜಾರಕ್ಷಣ, ಪ್ರಜಾಪಾಲನ, ಪ್ರಜಾರಂಜನಗಳನ್ನು ನೆರವೇರಿಸುತ್ತಿದ್ದರು ಮತ್ತು ಪ್ರಾಚೀನ ಚಿಂತಕರು ವಿಧಿಸಿದಂತೆ ವರ್ಣಾಶ್ರಮ ಧವರ್ುವನ್ನು ಎತ್ತಿ ಹಿಡಿದರು. ಜ್ಞಾನಿಗಳಾಗಿದ್ದ ಈ ರಾಜರಿಗೆ ತಮ್ಮ ಕರ್ತವ್ಯಗಳು ಮತ್ತು ಹೊಣೆಗಾರಿಕೆಗಳ ಉದಾತ್ತ ಕಲ್ಪನೆಯಿದ್ದಿತು. ಪ್ರಜೆಗಳನ್ನು ಆಂತರಿಕ ಅವ್ಯವಸ್ಥೆಯಿಂದಲೂ ಬಾಹ್ಯವಾದ ವೈರಿಗಳ ಆಕ್ರಮಣದಿಂದಲೂ ರಕ್ಷಿಸುವುದು ರಾಜನ ಮೂಲಭೂತವಾದ ಕರ್ತವ್ಯವಾಗಿತ್ತು. ಆದ್ದರಿಂದ ಅವರು ಪ್ರಬಲವಾದ ಪೋಲೀಸ್ ದಳವನ್ನೂ ಅಗಾಧವಾದ ಸೈನ್ಯಬಲವನ್ನೂ ಕಾಪಾಡುತ್ತಿದ್ದರು. ದಂಡಪಾಸಿಕರು, ಚೌರಾಧಿಕರಣರು ಮೊದಲಾದ ಪೋಲೀಸ್ ಅಧಿಕಾರಿಗಳ ಹಾಗೂ ಚೌಟರು ಮತ್ತು ಭಟರು ಮೊದಲಾದ ಪೋಲೀಸ್ ಪಡೆಗಳ ಉಲ್ಲೇಖಗಳು ಶಾಸನಗಳಲ್ಲಿ ಕಂಡುಬರುತ್ತವೆ. ಇವರು ರಾಜ್ಯಾದ್ಯಂತ ಕಾನೂನು ಮತ್ತು ಸುವ್ಯವಸ್ಥೆಯನ್ನು ಕಾಪಾಡುತ್ತಿದ್ದರು. ಚಿಪ್ಲಂ ಫಲಕಗಳಲ್ಲಿ ಇಮ್ಮಡಿ ಪುಲಕೇಶಿಯನ್ನು ಸಜ್ಜನ ರಕ್ಷಕ, ದುರ್ಜನ ಶಿಕ್ಷಕ ಎಂದು ವರ್ಣಿಸಿದೆ.
ಚಾಲುಕ್ಯ ರಾಜರು ಬಾಲಕರಾಗಿದ್ದಾಗಲೇ ಅವರಿಗೆ ಎಂತಹ ಯೋಜಿತ ಶಿಕ್ಷಣವನ್ನು ಕೊಡಲಾಗುತ್ತಿದ್ದಿತೆಂದರೆ, ಅವರಲ್ಲಿ ಆತ್ಮಸಂಯಮ, ವಿವೇಕ, ಧೈರ್ಯಗಳು ಬೆಳೆಯುತ್ತಿದ್ದವು. ದಾನ, ವಿದ್ವಜ್ಜನರ ಕಡೆಗೆ ನಿಷ್ಪಕ್ಷಪಾತ ಔದಾರ್ಯ ಮುಂತಾದ ಉದಾತ್ತ ಗುಣಗಳನ್ನು ಅವರು ಬೆಳೆಸಿಕೊಂಡಿರುತ್ತಿದ್ದರು. ತಮ್ಮ ಪ್ರಜೆಗಳ ಸುಖ-ಸಂತೋಷಗಳನ್ನು ಬೆಳೆಸಲು ಅವರು ಪ್ರಾಮಾಣಿಕವಾಗಿ ಶ್ರಮಿಸಿದರು. ರಾಜನು ಯಶಸ್ವಿಯಾಗಬೇಕಾದರೆ ಹಿರಿಯರ ಆದೇಶಗಳನ್ನು ಅವನು ಅನುಸರಿಸಬೇಕು, ಆಡಳಿತದ ಕಲೆಯನ್ನು ಅಧ್ಯಯನ ಮಾಡಬೇಕು, ಧರ್ಮವನ್ನು ಬೆಳೆಸಿ ಪ್ರಜೆಗಳಿಗೆ ಯಾವ ಕುಂದೂ ಬಾರದಂತೆ ರಕ್ಷಿಸಬೇಕು. ಒಂದನೇ ಕೀರ್ತಿವರ್ಮನ ಗೊಡಚಿ ಫಲಕಗಳು, ಅವನು ಪ್ರಜೆಗಳಿಗೆ ನ್ಯಾಯವನ್ನು ಸಲ್ಲಿಸಿ, ಅವರು ಸುಖವಾಗಿರುವಂತೆ ಮಾಡಿದನು ಎಂದು ಹೇಳುತ್ತವೆ.
ಹಲವು ಯಾಗಗಳನ್ನು ಆಚರಿಸಿದರೆಂದು ವರ್ಣಿತರಾಗಿರುವ ಚಾಲುಕ್ಯ ರಾಜರು ಆ ಸಂದರ್ಭಗಳಲ್ಲಿ ಚಿನ್ನ, ಧಾನ್ಯ, ಭೂಮಿ ಮೊದಲಾದ ರೂಪಗಳಲ್ಲಿ, ಪ್ರಜಾನುರಂಜನ ಪರಂಪರೆಗೆ ಅನುಗುಣವಾಗಿ ವಿದ್ವಾಂಸರಿಗೆ ದಾನ ಮಾಡುತ್ತಿದ್ದರು. ಬ್ರಾಹ್ಮಣರಿಗೆ, ಧರ್ಮಸಂಸ್ಥೆ ಗಳಿಗೆ, ವಿವಿಧ ಪಂಥ ಪಂಗಡಗಳಿಗೆ, ವ್ಯಕ್ತಿಗಳಿಗೆ ಭೂಮಿಯನ್ನು ದಾನ ಮಾಡಿದ ಹಲವು ಸಂದರ್ಭಗಳನ್ನು ಚಾಲುಕ್ಯ ಶಾಸನಗಳು ನಿರೂಪಿಸುತ್ತವೆ.
ರಾಜ್ಯನೀತಿಯ ಪ್ರಾಚೀನ ಕೃತಿಗಳು, ರಾಜನು ಈಗಾಗಲೇ ಸ್ಥಾಪಿತವಾಗಿರುವ ವ್ಯವಸ್ಥೆಯನ್ನು ಎತ್ತಿಹಿಡಿಯಬೇಕು ಎಂದು ಹೇಳುತ್ತವೆ. ಅದಕ್ಕಾಗಿ ರಾಜನು ಸಾಮಾಜಿಕ ವ್ಯವಸ್ಥೆಯ ಮೂಲಾಧಾರವಾದ ಧರ್ಮವನ್ನು ಎತ್ತಿ ಹಿಡಿಯಬೇಕು. ಯಾವುದೇ ಪಂಥದ ಬಗಗೆ ವೈಯಕ್ತಿಕವಾಗಿ ಅವನಿಗೆ ಒಲವಿದ್ದರೂ, ರಾಜನು ಯಾವಾಗಲೂ ಜಾತ್ಯತೀತವಾಗಿಯೇ ವರ್ತಿಸುತ್ತಿದ್ದನು. ವರ್ಣಾಶ್ರಮಧರ್ಮ ಪಾಲನೆಯಲ್ಲಿ ರಾಜರು ಅಪಾರ ಆಸಕ್ತಿ ವಹಿಸಿದ್ದರು. ಅಲ್ಟೆಂ ಫಲಕಗಳಲ್ಲಿ ಒಂದನೇ ಪುಲಕೇಶಿಯು ವರ್ಣಾಶ್ರಮವನ್ನೂ ಸ್ವಧರ್ಮವನ್ನೂ ಪಾಲಿಸುತ್ತಿದ್ದನೆಂದು ವರ್ಣಿಸಿೆ.
ರಾಜರಿಗೆ ಆ ಕಾಲದ ಸಾಮಾಜಿಕ ಮತ್ತು ಧಾರ್ಮಿಕ ಸಂಸ್ಥೆಗಳ ಮೇಲೆ ಹತೋಟಿಯಿರಲಿಲ್ಲ ವೆಂಬುದು ನಿಜ. ಆದರೆ ಅಲ್ಲಿ ಆಗಾಗ ವ್ಯಾಜ್ಯಗಳು ಉದ್ಭವವಾದಾಗ ನಿರ್ಣಯಕ್ಕಾಗಿ ಅವುಗಳನ್ನು ರಾಜನೆದುರಿಗೆ ತರಲಾಗುತ್ತಿತ್ತು. ಅರಸರು ಧರ್ಮಮಹಾರಾಜರೆನಿಸಿದ್ದರು. ವರ್ಣಾಶ್ರಮಧರ್ಮ ಪ್ರತಿಪಾಲನವು ಅವರ ಮುಖ್ಯ ಕಾರ್ಯಗಳಲ್ಲೊಂದಾಗಿತ್ತು.
ಮಾಂಡಲಿಕರು, ಮಂತ್ರಿಗಳು ಮತ್ತಿತರ ಉನ್ನತ ಸಿವಿಲ್ ಮತ್ತು ಮಿಲಿಟರಿ ಅಧಿಕಾರಿ ಗಳನ್ನು ಅವನು ನೇಮಕ ಮಾಡುತ್ತಿದ್ದನು. ರಾಜಮನೆತನದ ಸದಸ್ಯರು ಪ್ರಾಂತಗಳ ಆಡಳಿತದಲ್ಲಿ ವೈಸರಾಯಿಗಳಾಗಿಯೂ, ಸೇನಾಧಿಕಾರಿಗಳಾಗಿಯೂ ರಾಜನಿಗೆ ಸಹಾಯ ಮಾಡುತ್ತಿದ್ದರು. ಈ ಅಧಿಕಾರಿಗಳನ್ನು ಒಂದು ಪ್ರಾಂತದಿಂದ ಇನ್ನೊಂದಕ್ಕೆ ಅಗತ್ಯವಾದಾಗಲೆಲ್ಲ ವರ್ಗ ಮಾಡಲಾಗುತ್ತಿತ್ತು. ಒಂದನೇ ವಿಕ್ರಮಾದಿತ್ಯನು ಗುಜರಾತ್ ಮತ್ತು ನಾಸಿಕ್ ಪ್ರದೇಶಗಳನ್ನು ಆಳಲು ತನ್ನ ಸಹೋದರ ಜಯಸಿಂಹನನ್ನು ನೇಮಿಸಿದನು. ಇಮ್ಮಡಿ ಪುಲಕೇಶಿ ತಮ್ಮನನ್ನು ಮೊದಲು ಬೆಳ್ವೊಲದ ಗವರ್ನರ್ ಆಗಿ ನೇಮಿಸಿದ್ದು, ಆಮೇಲೆ ನೂತನವಾಗಿ ಜಯಿಸಿದ ವೆಂಗಿ ರಾಜ್ಯದ ಗವರ್ನರನ್ನಾಗಿ ವರ್ಗ ಮಾಡಿದನು. ಒಂದನೇ ವಿಕ್ರಮಾದಿತ್ಯನ ಚಿಕ್ಕಪ್ಪ ಬುದ್ಧವರಸ ರಾಜನು ಅಮರಾಂತ ವಿಷಯದ ಸುತ್ತಮುತ್ತಣ ಪ್ರದೇಶಗಳನ್ನು ಆಳುತ್ತಿದ್ದನು. ಅಧೀನರಾಜನಾಗಿದ್ದ ಬಾಣರಾಜನನ್ನು ಗಂಗರೆನಾಡು, ಸುದುಮಾರ ಮತ್ತು ಗಣನೂರು ಪ್ರಾಂತಗಳ ಆಡಳಿತಕ್ಕೆ ನೇಮಿಸಲಾಗಿತ್ತು.
ಶಾಂತಿಕಾಲದಲ್ಲಿ ರಾಜನು ಹೆಚ್ಚಿನ ಸಮಯವನ್ನು ಆಸ್ಥಾನದಲ್ಲಿ ಕಳೆಯುತ್ತಿದ್ದನು. ಪ್ರಜೆಗಳನ್ನು ಭೇಟಿ ಮಾಡುವುದು, ಸಾಮಾನ್ಯ ಆಡಳಿತಕ್ಕೆ ಗಮನ ಕೊಡುವುದು ಆಗ ಅವನ ಮುಖ್ಯ ಕಾರ್ಯವಾಗುತ್ತಿತ್ತು. ಆಡಳಿತ ಪ್ರತಿಯೊಂದು ವಿಭಾಗದಲ್ಲೂ ಅವನು ತನ್ನ ಅಧಿಕಾರವನ್ನು ಚಲಾಯಿಸುತ್ತಿದ್ದನು. ಅವನ ಅಧೀನರು ಹಾಕಿಸುವ ಶಾಸನಗಳಲ್ಲಿ ರಾಜನೆಂದು ಅವನ ಹೆಸರು ದಾಖಲಾಗುತ್ತಿದ್ದಿತು; ಅವನ ಪ್ರಭುತ್ವವನ್ನು ಒಪ್ಪಿಕೊಂಡದ್ದಕ್ಕೆ ಅದು ಸಾಕ್ಷಿಯಾಗಿತ್ತು. ಸತ್ಯಾಶ್ರಯ ಧ್ರುವರಾಜ ಇಂದ್ರವರ್ಮನು ತನ್ನ ಪ್ರಭುವಿನ ಪೂರ್ವಾನುಮತಿಯನ್ನು ಪಡೆದು ಕರೆಲ್ಲಿಕಾ ಎಂಬ ಗ್ರಾಮವನ್ನು ದಾನ ಮಾಡಿದನು ಎಂದು ಒಂದು ಶಾಸನವು ಹೇಳುತ್ತದೆ. ಭೂಮಿಯ ಯಾವುದೇ ಪರಭಾರೆಗೆ ರಾಜ್ಯಸಮ್ಮತಿ ಅಗತ್ಯವಾಗಿತ್ತು.
ವಿಶಿಷ್ಟ ಸೇವೆ ಸಲ್ಲಿಸಿದುದಕ್ಕಾಗಿ ಸಾಮಂತರಿಗೆ ಬಿರುದುಗಳನ್ನೂ ಮನ್ನಣೆಗಳನ್ನೂ ರಾಜನು ನೀಡುತ್ತಿದ್ದನು. ದುಸ್ಸಾಧ್ಯರೆನಿಸಿದ್ದ ಇಯಾಚಿಕರನ್ನು ಸೋಲಿಸಿ ಹಿಮ್ಮೆಟ್ಟಿಸಿದ ಪರಾಕ್ರಮವನ್ನು ಮೆಚ್ಚಿ, ಪುಲಕೇಶಿರಾಜನಿಗೆ ಇಮ್ಮಡಿ ವಿಕ್ರಮಾದಿತ್ಯನು ಚಳುಕಿಕುಲಾಧಾರ, ಪೃಥ್ವೀವಲ್ಲಭ, ಅನಿವಾರಿತ್ರಿ ಮತ್ತು ದಕ್ಷಿಣಾಪಥಸಾಧಾರ ಎಂಬ ಬಿರುದುಗಳನ್ನು ನೀಡಿದನು.
ರಾಜನು ಆಗಾಗ ರಾಜ್ಯಾದ್ಯಂತ ಪ್ರವಾಸ ಕೈಗೊಳ್ಳುತ್ತಿದ್ದನು. ಅಂತಹ ಸಂದರ್ಭಗಳಲ್ಲಿ ಸಹಜವಾಗಿಯೇ ಅವನ ಸಿವಿಲ್ ಮತ್ತು ಮಿಲಿಟರಿ ಅಧಿಕಾರಿಗಳು ಜೊತೆಯಲ್ಲಿರುತ್ತಿದ್ದರು. ತನ್ನ ಪ್ರಜೆಗಳ ನಿಜವಾದ ಪರಿಸ್ಥಿತಿಗಳನ್ನು ಅರಿತು, ಅವರ ಸಂಕಷ್ಟಗಳನ್ನು ಸ್ಥಳದಲ್ಲೇ ಪರಿಹರಿಸಲು ಅದರಿಂದ ಸಾಧ್ಯವಾಗುತ್ತಿತ್ತು. ಅಲ್ಲದೆ ರಾಜ್ಯದ ಬೇರೆ ಬೇರೆ ಭಾಗಗಳಲ್ಲಿ ನೇಮಿಸಿರುವ ಅಧಿಕಾರಿಗಳು ಹೇಗೆ ಕೆಲಸ ಮಾಡುತಿದ್ದಾರೆ ಎಂದು ಮೌಲ್ಯಮಾಪನ ಮಾಡಲು ಕೂಡ ಅವಕಾಶವಾಗುತ್ತಿತ್ತು. ಭೂಮಿದಾನವನ್ನು ಉಲ್ಲೇಖಿಸುವ ಹಲವು ತಾಮ್ರ ಫಲಕ ಶಾಸನಗಳು ಹಾಗೆ ರಾಜನು ಕೈಗೊಳ್ಳುತ್ತಿದ್ದ ಪ್ರವಾಸಗಳನ್ನು ಸೂಚಿಸುತ್ತವೆ.
ರಾಜನು ತನ್ನ ಸೇನೆಯ ಸರ್ವೋನ್ನತ ದಂಡನಾಯಕನೂ ಆಗಿದ್ದನು. ತಾನೇ ಯುದ್ಧರಂಗಕ್ಕೆ ಹೋಗಿ, ಅಲ್ಲಿ ಸೈನ್ಯಕ್ಕೆ ಸಮರ್ಥವಾದ ನಾಯಕತ್ವವನ್ನು ಒದಗಿಸುತ್ತಿದ್ದನೆಂಬುದನ್ನು ಅಸಂಖ್ಯಾತ ಶಾಸನಗಳು ಹೇಳುತ್ತವೆ. ಪಲ್ಲವ ನರಸಿಂಹನ ಮೇಲೆ ಯುದ್ಧ ಮಾಡುವಾಗ ಇಮ್ಮಡಿ ಪುಲಕೇಶಿಯು ಪರಾಜಿತನಾದುದಲ್ಲದೆ, ಹತನಾದ ಸಂದರ್ಭ ಇದಕ್ಕೆ ನಿದರ್ಶನ. ಒಂದನೇ ವಿಕ್ರಮಾದಿತ್ಯನು ತಾನೇ ಸೇನೆಯನ್ನು ನಡೆಸಿಕೊಂಡು ಹೋಗಿ ಕಾಂಚಿಯ ಮೇಲೆ ದಾಳಿ ಮಾಡಿದನು. ಇಮ್ಮಡಿ ವಿಕ್ರಮಾದಿತ್ಯನು ಕಾಂಚಿಯ ಮೇಲೆ ಮೂರು ಸಾರಿ ಯುದ್ಧಕ್ಕೆ ನಡೆದ ಚಾಲುಕ್ಯ ಸೇನೆಗಳಿಗೆ ನಾಯಕನಾಗಿದ್ದನು. ಚಾಲುಕ್ಯ ರಾಜರು ಧೈರ್ಯಶಾಲಿಗಳು, ಪರಾಕ್ರಮಿಗಳು, ಸಾಹಸಕಾರ್ಯಗಳನ್ನು ಮಾಡಲು ಸದಾ ಕಾತರರಾಗಿದ್ದರು ಎಂದು ಶಾಸನಗಳು ಮುಕ್ತವಾಗಿ ಕೊಂಡಾಡುತ್ತವೆ. ಕೆಲವರನ್ನು ಪೌರಾಣಿಕ ವ್ಯಕ್ತಿಗಳಾದ ಪರಶುರಾಮ ಮತ್ತು ಪಾರ್ಥರಿಗೆ ಹೋಲಿಸಲಾಗಿದೆ. ರಾಜನಿಗೆ ಯುದ್ಧದಲ್ಲೂ ಶಾಂತಿಯಲ್ಲೂ ಮಂತ್ರಿಯು ಸಹಾಯ ಮಾಡುತ್ತಿದ್ದನು. ಅವನಿಗೆ ಸಂಧಿವಿಗ್ರಹಿ ಎಂದೂ ಮಹಾಬಲಾಧಿಕಾರಿ ಮತ್ತು ಬಲಾಧಿಕಾರಿ ಎಂದೂ ಹೆಸರುಗಳಿದ್ದವು.
ತನ್ನ ಕ್ಷೇತ್ರದಲ್ಲಿ ಚಾಲುಕ್ಯ ರಾಜನು ಸರ್ವೋನ್ನತ ನ್ಯಾಯಮೂರ್ತಿಯಾಗಿದ್ದನು. ಮಂಗಳೇಶನನ್ನು ಒಂದು ಶಾಸನವು ನ್ಯಾಯಾನುವರ್ತಿ ಎಂದು ಬಣ್ಣಿಸುತ್ತದೆ. ಒಂದನೇ ಕೀರ್ತಿವರ್ಮನ ಗೊಡಚಿ ಫಲಕಗಳಲ್ಲಿ, ಅವನು ಪ್ರಜೆಗಳಿಗೆ ನ್ಯಾಯವನ್ನು ವಿತರಿಸುವುದರಲ್ಲಿ ಸಂತೋಷಪಡುತ್ತಿದ್ದನು ಎಂದು ಹೇಳಿದೆ. ನ್ಯಾಯಶಾಸ್ತ್ರದಲ್ಲಿ ಪರಿಣತನಾಗಿದ್ದನೆಂದು ಶಾಸನಗಳು ಇಮ್ಮಡಿ ಪುಲಕೇಶಿಯನ್ನು ಪ್ರಶಂಸಿಸುತ್ತವೆ. ಅವರು ಸ್ಮೃತಿ, ಶ್ರುತಿಗಳಲ್ಲಿಯೂ ಇತರ ಪ್ರಾಚೀನ ಶಾಸ್ತ್ರಗ್ರಂಥಗಳಲ್ಲಿಯೂ ಕೋವಿದರಾಗಿದ್ದರು.
ಪ್ರಾಂತ, ಜಿಲ್ಲೆ ಮತ್ತು ಗ್ರಾಮ ಹಂತಗಳಲ್ಲಿ ರಾಜನು ನೇಮಿಸಿದ ಅಧಿಕಾರಿಗಳು ನ್ಯಾಯವನ್ನು ವಿತರಿಸುತ್ತಿದ್ದರು. ಕೊನೆಯ ಮೇಲ್ಮನವಿಯನ್ನು ರಾಜನಿಗೆ ಸಲ್ಲಿಸಬಹುದಾಗಿತ್ತು. ನ್ಯಾಯಾಡಳಿತದಲ್ಲಿ ಸ್ಮೃತಿಗಳಲ್ಲೂ ಶಾಸ್ತ್ರಗಳಲ್ಲೂ ಇರುವ ಆದೇಶಗಳನ್ನು ಪಾಲಿಸಲಾಗುತ್ತಿತ್ತು.
ರಾಣಿ : ಆಡಳಿತದಲ್ಲಿ ಅವಳ ಪಾತ್ರ
ರಾಜ್ಯದ ಆಡಳಿತದಲ್ಲಿ ಮುಖ್ಯವಾದ ಪಾತ್ರವನ್ನು ವಹಿಸಿದ ರಾಣಿಯರನ್ನು, ರಾಜನ ಪತ್ನಿಯರನ್ನು ಶಾಸನಗಳು ಉಲ್ಲೇಖಿಸುತ್ತವೆ. ಉದಾಹರಣೆಗೆ, ಚಂದ್ರಾದಿತ್ಯನ ರಾಣಿ ವಿಜಯಮಹಾದೇವಿಯು ತನ್ನ ಪತಿಯು ತೀರಿಕೊಂಡ ಮೇಲೆ, ಬಹುಶಃ ಅಪ್ರಾಪ್ತ ವಯಸ್ಕನಾಗಿದ್ದ ಮಗನ ಪರವಾಗಿ ರಿಜೆಂಟ್ ಆಗಿ ಆಡಳಿತ ನಡೆಸಿದಳು. ಅವಳಿಗೆ ಭಟ್ಟಾರಿಕಾ ಮತ್ತು ಮಹಾದೇವಿ ಎಂಬ ಬಿರುದುಗಳಿದ್ದವು. ಅವಳಿಗಿದ್ದ ಸಾಮ್ರಾಜ್ಞಿ  ಸ್ಥಾನವನ್ನು ಅವು ಸೂಚಿಸುತ್ತಿದ್ದವು. ಅನೇಕ ವೇಳೆ ರಾಜನು ಅಧಿಕೃತವಾಗಿ ಪ್ರವಾಸ ಹೊರಟಾಗ ರಾಣಿಯೂ ಅವನ ಜೊತೆಯಲ್ಲಿ ಇರುತ್ತಿದ್ದಳು. ಕೊನೆಯ ಚಾಲುಕ್ಯ ಚಕ್ರವರ್ತಿ ಇಮ್ಮಡಿ ಕೀರ್ತಿವರ್ಮನು ರಕ್ತಪುರದ ಸೇನಾ ಶಿಬಿರದಲ್ಲಿದ್ದಾಗಲೇ ರಾಣಿಯ ಕೋರಿಕೆಯಂತೆ ಒಂದು ದಾನವನ್ನು ನೀಡಿದ ವಿಷಯ ಶಾಸನದಲ್ಲಿ ಉಲ್ಲೇಖವಾಗಿದೆ. ವರ್ಷದ ನಮೂದಿಲ್ಲದ ಕುರ್ತುಕೋಟೆ ಶಾಸನವು ಕುರುತಕುಂಟೆಯನ್ನು ಲೋಕತಿ ನಿಮ್ಮಡಿಯು ಆಳುತ್ತಿದ್ದಳೆಂದು ಹೇಳುತ್ತದೆ. ಇದು ವಿಜಯಾ ದಿತ್ಯನ ಸೊಸೆ, ಹೈಹಯ ರಾಜಕುಮಾರಿ ಲೋಕಮಹಾದೇವಿಯೇ ಎಂದು ನೀಲಕಂಠಶಾಸ್ತ್ರಿ ಯವರು ಹೇಳುತ್ತಾರೆ.
ಶಿಕ್ಷಣದ ಪ್ರಸಾರದಲ್ಲಿ ಮತ್ತು ದಾನಧರ್ಮಗಳನ್ನು ಪ್ರೋಚಾಲುಕ್ಯ ರಾಣಿಯರು ತುಂಬ ಆಸಕ್ತಿ ವಹಿಸಿದ್ದರು. ವಿನಯಾದಿತ್ಯನ ಪುಣೆ ದಾನಶಾಸನದಲ್ಲಿ ಹೇಳಿರುವ ದಾನವನ್ನು ಅವನು ಮಾಡಿದ್ದು ಮುಖ್ಯ ರಾಣಿಯಾದ ವಿನಯವತಿಯ ಪ್ರೇರಣೆಯಿಂದ, ಕನ್ಯಾಧರ್ಮಾರ್ಥವಾಗಿ ಆ ಭೂಮಿಯನ್ನು ಅವನು ದಾನ ಮಾಡಿದನು. ವಿಜಯಾದಿತ್ಯನ ಕಾಲದ ಬಾದಾಮಿ ಸ್ತಂಭಶಾಸನದಲ್ಲಿ ಅದೇ ರಾಣಿಯನ್ನು ರಾಜಮಾತಾ ಎಂದು ವರ್ಣಿಸಿದೆ. ತನ್ನ ಮಗ, ಆಳುತ್ತಿದ್ದ ಚಕ್ರವರ್ತಿಯ ಸಮ್ಮತಿಯಂತೆ ಬಾದಾಮಿಯಲ್ಲಿ ಅವಳು ಹಿಂದೂ ತ್ರಿಮೂರ್ತಿಗಳನ್ನು ಸ್ಥಾಪಿಸಿದರು. ಒಂದನೇ ವಿಕ್ರಮಾದಿತ್ಯನ ಗದ್ವಾಲ್ ಫಲಕಗಳನ್ನು ಹಾಕಿಸಿದ್ದು ಚಾಲುಕ್ಯ ರಾಜಕುಮಾರಿ ಗಂಗಾಮಹಾದೇವಿಯ ಕೋರಿಕೆಯಂತೆ, ವಿಜಯಾದಿತ್ಯನು ತನ್ನ ಸಹೋದರಿ ಕುಂಕುಮದೇವಿಯ ಕೋರಿಕೆಯಂತೆ ಒಂದು ದಾನ ಮಾಡಿದನ್ನು ಬಾಗಲಕೋಟೆ ತಾಮ್ರಫಲಕ ಶಾಸನವು ದಾಖಲಿಸುತ್ತದೆ. ಅವರು ಪುಲಿಗೆರೆಯಲ್ಲಿ ಒಂದು ಜೈನಮಠವನ್ನು ಕಟ್ಟಿಸಿದರೆಂದು ವಿಜಯಾದಿತ್ಯನ ಶಿಗ್ಗಾಂವ್ ಫಲಕಗಳಿಂದ ತಿಳಿಯುತ್ತದೆ.
ಪಟ್ಟದಕಲ್ಲಿನಲ್ಲಿನ ದೇವಾಲಯಗಳಲ್ಲಿರುವ ಶಾಸನಗಳು ಇಮ್ಮಡಿ ವಿಕ್ರಮಾದಿತ್ಯನ ಇಬ್ಬರು ರಾಣಿಯರಾದ ಲೋಕಮಹಾದೇವಿ ಮತ್ತು ತ್ರೈಲೋಕ್ಯಮಹಾದೇವಿಯರನ್ನು ಉಲ್ಲೇಖಿಸುತ್ತವೆ. ರಾಜನು ಕಾಂಚಿಯ ಮೇಲೆ ಮೂರು ಸಾರಿ ವಿಜಯ ಸಾಧಿಸಿದುದರ ನೆನಪಿಗಾಗಿ ಲೋಕಮಹಾದೇವಿಯು ಕಟ್ಟಿಸಿದ ಶಾಸನದ ವಾಸ್ತುಶಿಲ್ಪಿಯನ್ನು ಅವನ ಸೂತ್ರಧಾರಿ ಜಾತಿಗೆ ಸೇರಿಸಿಕೊಂಡುದನ್ನು ಶಾಸನವು ಹೇಳುತ್ತದೆ. ಚಾಲುಕ್ಯವಿಜಯವನ್ನು ದೇಶಾದ್ಯಂತ ಸಂಭ್ರಮದಿಂದ ಆಚರಿಸಲಾಗುತ್ತಿತ್ತು. ಅದರಲ್ಲಿ ದೇವಾಲಯ ನಿರ್ಮಾಣವೂ ಒಂದು ಚಟುವಟಿಕೆಯಾಗಿತ್ತು ಎಂದು ಹೇಳಿದೆ. ಅಲ್ಲದೆ, ಅವಳು ತನ್ನ ಮಾವ ವಿಜಯಾದಿತ್ಯನು ಗಾಯಕರಿಗೆ ನೀಡಿದ್ದ ಉಡುಗೊರೆಯನ್ನು ಅವಳು ಸ್ಥಿರೀಕರಿಸಿದಳು ಎಂದು ಇನ್ನೊಂದು ಶಾಸನವು ಹೇಳುತ್ತದೆ. ರಾಣಿ ಲೋಕಮಹಾದೇವಿಯು ಲೋಕೇಶ್ವರ ದೇವಾಲಯವನ್ನು, ತ್ರೈಲೋಕ್ಯಮಹಾದೇವಿಯು ತ್ರೈಲೋಕೇಶ್ವರ ದೇವಾಲಯವನ್ನು ಕಟ್ಟಿಸಿದ ವಿಷಯವನ್ನು ಪಟ್ಟದಕಲ್ಲಿನ ಇನ್ನೊಂದು ಶಾಸನವು ವರ್ಣಿಸುತ್ತದೆ.
ರಾಜಮನೆತನದ ಇತರ ಸದಸ್ಯರು
ರಾಜವಂಶಕ್ಕೆ ಸೇರಿದ ಇತರ ಸದಸ್ಯರಲ್ಲಿ ಹಲವರು ಆಡಳಿತದಲ್ಲೂ ಸಾಂಸ್ಕೃತಿಕ ಚಟುವಟಿಕೆಗಳ ಪ್ರಸಾರದಲ್ಲೂ ರಾಜನಿಗೆ ಸಹಾಯ ಮಾಡುತ್ತಿದ್ದರು. ರಾಜರು ಕುಟುಂಬ ದಲ್ಲಿದ್ದ ಸಮರ್ಥರೂ, ನಿಷ್ಠರೂ ಆದ ಸದಸ್ಯರ ಸೇವೆಯನ್ನು ರಾಜ್ಯದ ಸೂಕ್ತ ಆಡಳಿತೀಯ ಹುದ್ದೆಗಳಿಗೆ ಅವರನ್ನು ನೇಮಿಸುವುದರ ಮೂಲಕ ಪಡೆದುಕೊಳ್ಳುತ್ತಿದ್ದನು. ಕೆಲವರು ಪ್ರಾಂತಗಳ ಗವರ್ನರಾಗಿದ್ದರು, ಸೇನೆಯಲ್ಲಿ ದಳಪತಿಗಳಾಗಿದ್ದರು. ಹೀಗೆ ವಿಷ್ಣುವರ್ಧನ ಮತ್ತು ಜಯಸಿಂಹರು ಪಶ್ಚಿಮದಖನ್ನಿನ ಪ್ರಾಂತ್ಯಗಳಲ್ಲಿ ಗವರ್ನರಾಗಿ ಆಡಳಿತ ನಿರ್ವಹಿಸುತ್ತಿದ್ದರು. ಬಹುಶಃ ಮಂಗಳೇಶ ಮತ್ತು ಒಂದನೇ ವಿಕ್ರಮಾದಿತ್ಯರು ಕ್ರಮವಾಗಿ ಒಂದನೇ ಕೀರ್ತಿವರ್ಮ ಮತ್ತು ವಿಜಯಭಟ್ಟಾರಿಕಾ, ಇವರ ಆಳ್ವಿಕೆಯಲ್ಲಿ ಸೇನಾ ದಂಡನಾಯಕರಾಗಿ ಸೇವೆ ಸಲ್ಲಿಸುತ್ತಿದ್ದಿರಬಹುದು. ಹೀಗೆ ಕುಟುಂಬದ ಇತರ ಸದಸ್ಯರು ಭಾಗವಹಿಸುವುದು ರಾಜವಂಶಕ್ಕೆ ಬಲವನ್ನೂ ಆಳಿಕೆಗೆ ಸ್ಥಿರತೆಯನ್ನೂ ಕೊಡುತ್ತಿದ್ದಿತು.
ಮಂತ್ರಿ ಪರಿಷತ್ತು
ರಾಜನು ಮಂತ್ರಿಮಂಡಳದ ನೆರವಿನಿಂದ ರಾಜ್ಯವನ್ನಾಳಬೇಕು ಎಂದು ಸ್ಮೃತಿಗಳು ಹೇಳುತ್ತವೆ. ಇದುವರೆಗೆ ಗಮನಿಸಿದ ಚಾಲುಕ್ಯ ಶಾಸನಗಳು ಹಾಗೆ ಮಂತ್ರಿ ಪರಿಷತ್ತು ಇದ್ದುದರ ಬಗೆಗೆ ಬೆಳಕು ಚೆಲ್ಲುವುವಾದರೂ ಅವು ರಾಜ್ಯದಲ್ಲಿ ಕಾರ್ಯ ನಿರ್ವಹಿಸುತ್ತಿದ್ದ ಕೆಲವು ಮಂತ್ರಿಗಳನ್ನು ವ್ಯಕ್ತಿಗತವಾಗಿ ಉಲ್ಲೇಖಿಸುತ್ತವೆ. ಚಾಲುಕ್ಯರು, ರಾಷ್ಟ್ರಕೂಟರು ಮತ್ತು ಯಾದವರ ಕಾಲದಲ್ಲಿ ದಖನ್ನಿನಲ್ಲಿ ಮಂತ್ರಿ ಪರಿಷತ್ತುಗಳಿದ್ದವೆಂಬುದಕ್ಕೆ ಸಾಕಷ್ಟು ಆಧಾರಗಳಿವೆಯೆಂದು ಮಹಾಲಿಂಗಂ ಅಭಿಪ್ರಾಯಪಡುತ್ತಾರೆ. ಪೂರ್ವಚಾಲುಕ್ಯರ ಶಾಸನಗಳು ಇತರ ಸಚಿವರ ಜೊತೆಗೆ ಮಂತ್ರಿಯನ್ನೂ ಪ್ರಧಾನರನ್ನೂ ಉಲ್ಲೇಖಿಸುತ್ತವೆ. ಬಾದಾಮಿ ಚಾಲುಕ್ಯರ ಶಾಸನಗಳನ್ನು ಸಂಧಿವಿಗ್ರಹಿಕ ಎಂಬ ಮಂತ್ರಿಯು ರಚಿಸುತ್ತಿದ್ದನು. ಅವನು ಯುದ್ಧ ಮತ್ತು ಸಂಧಿಗಳ ಮಂತ್ರಿ.
ಪರಿಷತ್ತಿನಲ್ಲಿ ಎಷ್ಟು ಜನ ಸಚಿವರಿರುತ್ತಿದ್ದರು. ಎನ್ನುವುದು ತಿಳಿಯುವುದಿಲ್ಲ. ಸ್ಮೃತಿಗಳು ಸಚಿವರ ಪ್ರಾಮುಖ್ಯತೆಯನ್ನು ಒತ್ತಿ ಹೇಳಿ, ಅವರನ್ನು ಮೂರು, ಐದು, ಏಳು ಹೀಗೆ ಬೆಸಸಂಖ್ಯೆಯಲ್ಲಿ ನೇಮಿಸಬೇಕು ಎಂದು ಹೇಳುತ್ತವೆ. ಈ ವಿಷಯವಾಗಿ ಹಲವು ಅಭಿಪ್ರಾಯ ಗಳಿದ್ದರೂ, ರಾಜ್ಯದ ವಿಸ್ತೀರ್ಣಕ್ಕೆ ಅನುಗುಣವಾಗಿ ಮಂತ್ರಿ ಪರಿಷತ್ತಿನ ಗಾತ್ರವಿರುತ್ತಿತ್ತು ಎಂದು ಹೇಳಬಹುದು. ಕಂದಾಯ, ರಾಜ್ಯದ ವೆಚ್ಚ, ಅರಮನೆ ಮತ್ತು ಸೈನ್ಯ ಇವುಗಳ ಹೊಣೆಗಾರಿಕೆಯನ್ನು ಮಂತ್ರಿಗಳಿಗೆ ವಹಿಸಲಾಗುತ್ತಿತ್ತು.
ಮಂತ್ರಿಗಳನ್ನು ರಾಜನು ನೇಮಕ ಮಾಡುತ್ತಿದ್ದನು. ಹುದ್ದೆಯು ಅನುವಂಶೀಯವಾಗಿತ್ತು. ಉತ್ತರಾಧಿಕಾರಿಯು ಈ ಉನ್ನತ ಹುದ್ದೆಗೆ ಅರ್ಹನಾಗಿರುತ್ತಿದ್ದರೆ ಮಾತ್ರ ಅದು ಬಹಳ ಉನ್ನತವೂ ಜವಾಬ್ದಾರಿಯುತವೂ ಆದ ಸ್ಥಾನವಾಗಿದ್ದುದರಿಂದ ಉತ್ತಮ ಅರ್ಹತೆಯುಳ್ಳ, ಸಚ್ಚಾರಿತ್ರ್ಯಕ್ಕೆ ಹೆಸರಾದ, ಸತ್ಯವಂತರೂ ಉದಾರಿಗಳೂ ಆದ, ಕಾರ್ಯಶ್ರದ್ಧೆ, ವಿದ್ವತ್ತು, ಪರಾಕ್ರಮ, ರಾಜ್ಯದ ಸಮಸ್ಯೆಗಳ ಬಗೆಗೆ ಸೂಕ್ಷ್ಮವಾದ ಒಳನೋಟ, ಉನ್ನತಮಟ್ಟದ ಚರ್ಚೆಗಳನ್ನು, ವಿಚಾರಗಳನ್ನು ಗೋಪ್ಯವಾಗಿಟ್ಟುಕೊಳ್ಳುವ ಸಮರ್ಥ ವ್ಯಕ್ತಿಗಳನ್ನು ಆರಿಸಿ ನೇಮಿಸಲಾಗುತ್ತಿತ್ತು.
ಚಾಲುಕ್ಯ ಸರಕಾರದ ಅತಿಮುಖ್ಯ ಸದಸ್ಯನಾದ ಸಂಧಿವಿಗ್ರಹಿಕನನ್ನು ಶಾಸನಗಳು ಪದೇ ಪದೇ ಉಲ್ಲೇಖಿಸುತ್ತವೆ. ಕಟ್ಟಿ ಅರಸನ ಗೊಡಚಿ ಫಲಕಗಳು ಒಂದನೇ ಕೀರ್ತಿವರ್ಮನ ಒಬ್ಬ ಸಚಿವನು ಸರಕಾರದ ಹೊರೆಯನ್ನೂ ರಾಜಸರ್ವಸ್ವವನ್ನೂ ಹೊತ್ತಿದ್ದನು ಎಂದು ವರ್ಣಿಸುತ್ತವೆ. ಚಾಲುಕ್ಯರ ಆಡಳಿತದಲ್ಲಿ ಮಂತ್ರಿಗಳಿಗಿದ್ದ ಸ್ಥಾನಮಾನ ಎಂಥದು ಎಂಬುದನ್ನೂ ಈ ವರ್ಣನೆಯು ಸ್ಪಷ್ಟವಾಗಿ ಸೂಚಿಸುತ್ತದೆ. ಮಂತ್ರಿಯ ಅತಿಮುಖ್ಯ ಕರ್ತವ್ಯ ಸಾಮ್ರಾಜ್ಯದ ವ್ಯವಹಾರಗಳನ್ನು ಕುರಿತು ರಾಜನಿಗೆ ಸಲಹೆ ಕೊಡುವುದು. ಮಂತ್ರಿಗಳಿಗೆ ಗಣನೀಯವಾದ ಅಧಿಕಾರವಿದ್ದಿತು. ತುರ್ತು ಪರಿಸ್ಥಿತಿಯಲ್ಲಿ ಅವರು ರಾಜಕುಮಾರರ ನಡುವಣಿಂದ ತಮಗೆ ಸೂಕ್ತರೆನಿಸಿದವರನ್ನು ಸಿಂಹಾಸನದ ಮೇಲಿರಿಸಿ ತಾವು ಆಡಳಿತವನ್ನು ನಿರ್ವಹಿಸುತ್ತಿದ್ದರು. ಇಮ್ಮಡಿ ಪುಲಕೇಶಿ ಮರಣಾನಂತರ ನಡೆದ ಘಟನೆಗಳಿಂದ ಇದನ್ನು ತಿಳಿಯಬಹುದು.
ಮಂತ್ರಿಯೊಬ್ಬನು ಹಲವು ಹುದ್ದೆಗಳನ್ನೂ ನಿರ್ವಹಿಸುತ್ತಿದ್ದುದುಂಟು. ಮಾನರ್ ಫಲಕಗಳು ಹೇಳುವಂತೆ, ಮಂತ್ರಿಯಾದ ಭಟ್ಟಿರುದ್ರನಾಗನು ಅಕ್ಷಪಟಲಾಧಿಕರಣಾಧಿಪತಿ (ದಾಖಲೆಗಳ ಇಲಾಖೆ), ದಿವಿರಪತಿ (ಕಚೇರಿಯ ಮುಖ್ಯಸ್ಥ) ಹಾಗೂ ಸಂಧಿವಿಗ್ರಹಿಕ (ಸಂಧಿ ಮತ್ತು ಯುದ್ಧದ ಇಲಾಖೆ) ಮೂರೂ ಆಗಿದ್ದನು.
ಮಂತ್ರಿಯ ಹುದ್ದೆಯು ಸಾಮಾನ್ಯವಾಗಿ ಆನುವಂಶಿಕವಾಗಿತ್ತು. ಒಂದನೇ ವಿಕ್ರಮಾದಿತ್ಯನ ಕಾಲದಲ್ಲಿ ಜಯಸೇನನು ಮಹಾಸಂಧಿವಿಗ್ರಹಿಕನಾಗಿದ್ದನು. ಅವನು ವಿನಯಾದಿತ್ಯ ಮತ್ತು ವಿಜಯಾದಿತ್ಯರ ಆಳ್ವಿಕೆಯಲ್ಲಿ ಸಂಧಿವಿಗ್ರಹಿಕನಾಗಿ ಸೇವೆ ಸಲ್ಲಿಸಿದ ಶ್ರೀರಾಮ ಪುಣ್ಯವಲ್ಲಭನ ಮಾವ. ವಿಜಯಾದಿತ್ಯನ ಆಳಿಕೆಯ ಕೊನೆಯ ಭಾಗದಲ್ಲಿ ನಿರವದ್ಯ ಪುಣ್ಯವಲ್ಲಭನು ಸಂಧಿವಿಗ್ರಹಿಕನಾದನು. ಅಲ್ಲದೆ, ಇಮ್ಮಡಿ ವಿಕ್ರಮಾದಿತ್ಯನ ಆಳಿಕೆಯಲ್ಲಿ ಸಂಧಿವಿಗ್ರಹಿಕನಾದ ಅನಿವಾರಿಕನು ಅದೇ ಪುಣ್ಯವಲ್ಲಭ ಕುಟುಂಬಕ್ಕೆ ಸೇರಿದವನು. ಮತ್ತೆ ಕೊನೆಯ ಚಾಲುಕ್ಯ ಚಕ್ರವರ್ತಿಯ ಆಳಿಕೆಯಲ್ಲಿ ಸಂಧಿವಿಗ್ರಹಿಕನಾಗಿ ಸೇವೆ ಸಲ್ಲಿಸಿದ ಧನಂಜಯನೂ ಪುಣ್ಯವಲ್ಲಭ ವಂಶದವನೇ. ಉದಾತ್ತರೂ ರಾಜ್ಯಕ್ಕೆ ನಿಷ್ಠೆಯುಳ್ಳವರೂ ಆದ ಕೆಲವು ಕುಟುಂಬಗಳು ಇದ್ದು, ಅವರ ಸೇವೆಯನ್ನು ಆಯಾಕಾಲದ ಅರಸರು ಗುರುತಿಸಿ, ಗೌರವಿಸಿ ಪುರಸ್ಕರಿಸುತ್ತಿದ್ದರು.
ಮಂತ್ರಿಗಳು ಸದಾಕಾಲವೂ ರಾಜನ ಸೇವೆಯಲ್ಲಿರುತ್ತಿದ್ದರು. ರಾಜ್ಯದಲ್ಲಿ ತೆರಿಗೆಗಳನ್ನು ನಗದು ಮತ್ತು ವಸ್ತು ರೂಪಗಳೆರಡರಲ್ಲೂ ಸಂಗ್ರಹಿಸುತ್ತಿದ್ದುದರಿಂದ, ಅವರ ವೇತನ ಮೊದಲಾದ ಪ್ರತಿಫಲಗಳನ್ನು ನಗದಾಗಿ ಮತ್ತು ವಸ್ತುರೂಪದಲ್ಲಿ ಮಾಡಲಾಗುತ್ತಿತ್ತು. ಭೂಮಿಯನ್ನೂ, ಬೆಲೆಯುಳ್ಳ ಅನೇಕ ವಸ್ತುಗಳನ್ನೂ ಅವರಿಗೆ ಕೊಡುತ್ತಿದ್ದುದಲ್ಲದೆ, ವಿಶಿಷ್ಟತೆಯನ್ನೂ ಸೂಚಿಸುವ ಬಿರುದುಗಳನ್ನು ನೀಡಿ ಪುರಸ್ಕರಿಸುತ್ತಿದ್ದರು.
ಬಾದಾಮಿ ಚಾಲುಕ್ಯರು : ೧೦. ಬಾದಾಮಿ ಚಾಲುಕ್ಯರು : ಆಡಳಿತ – ಆಡಳಿತೀಯ ವಿಭಾಗಗಳು
ಆಡಳಿತೀಯ ವಿಭಾಗಗಳು
ಸಾಮ್ರಾಜ್ಯವನ್ನು ಹಲವು ಆಡಳಿತೀಯ ವಿಭಾಗಗಳನ್ನಾಗಿ ಒಡೆಯಲಾಗಿತ್ತು. ಹೊಸದಾಗಿ ಗೆದ್ದುಕೊಂಡ ರಾಜ್ಯಭಾಗಗಳನ್ನು, ಅವುಗಳ ಪ್ರದೇಶವನ್ನು ಹಾಗೆಯೇ ನಿರ್ದಿಷ್ಟವಾಗಿ ಉಳಿಸಿಕೊಂಡು ಸೇರಿಸಿಕೊಳ್ಳಲಾಗುತ್ತಿತ್ತು. ಪ್ರಾಂತೀಯ ವಿಭಾಗಗಳಿಗೆ ಕೊಡುತ್ತಿದ್ದ ಹೆಸರುಗಳು ಪ್ರದೇಶದಿಂದ ಪ್ರದೇಶಕ್ಕೆ ಬೇರೆ ಬೇರೆಯಾಗುತ್ತಿದ್ದುವು ಎನ್ನುವುದು ಲಾಟ ಮತ್ತು ಮಹಾರಾಷ್ಟ್ರ ಪ್ರದೇಶಗಳಲ್ಲಿ ಕಂಡುಬರುವ ಶಾಸನಗಳಿಂದ ತಿಳಿದುಬರುತ್ತದೆ. ಶಾಸನಗಳಲ್ಲಿ ಉಲ್ಲೇಖಿತ ವಾಗಿರುವಂತೆ ಚಾಲುಕ್ಯ ಸಾಮ್ರಾಜ್ಯದಲ್ಲಿ ಹಲವು ಪ್ರಾದೇಶಿಕ ವಿಭಾಗಗಳಿದ್ದವು. ಅವುಗಳಿಗೆ ಸಂಬಂಧಿಸಿದಂತೆ ಉಪಯೋಗಿಸಿರುವ ಹೆಸರುಗಳಲ್ಲಿ ಏಕರೂಪತೆಯಿಲ್ಲ. ಮಂಗಳರಾಜನ ನೆರೂರು ಫಲಕಗಳಲ್ಲಿ ರಾಷ್ಟ್ರ ಎನ್ನುವುದು ಚಾಲುಕ್ಯರಾಜ ಮಂಗಳೇಶನ ಸಾಮ್ರಾಜ್ಯವನ್ನು ಸೂಚಿಸುತ್ತದೆ. ಇಮ್ಮಡಿ ಪುಲಕೇಶಿಯ ಐಹೊಳೆ ಪ್ರಶಸ್ತಿಯು, ಅವನು ೯೯,೦೦೦ ಗ್ರಾಮ ಗಳಿದ್ದ, ಎರಡು ಸಾಗರಗಳು ಸುತ್ತುವರಿದ ಮೂರು ಮಹಾರಾಷ್ಟ್ರಗಳ ಪ್ರಭುವಾಗಿದ್ದನು ಎಂದು ಹೇಳುತ್ತದೆ.
ನಿಜವಾಗಿ ಚಾಲುಕ್ಯ ಸಾಮ್ರಾಜ್ಯದಲ್ಲಿ ಮೂರು ದೊಡ್ಡ ವಿಭಾಗಗಳಿದ್ದವು. ಅವರ ಶಾಸನಗಳು ಇತರ ಕೆಲವು ಸಣ್ಣ ಪ್ರಾದೇಶಿಕ ವ್ಯಾಪ್ತಿಯ ರಾಷ್ಟ್ರಗಳನ್ನೂ ಹೇಳುತ್ತವೆ. ಇಮ್ಮಡಿ ಪುಲಕೇಶಿಯ ಕಿಪುರಂ ಫಲಕಗಳು ಕರ್ಮರಾಷ್ಟ್ರದಲ್ಲಿದ್ದ ಇರುಬಲಿ ಎಂಬ ಹಳ್ಳಿಯಲ್ಲಿ ಒಂದು ನೆಲವನ್ನು ದಾನ ಮಾಡಿದುದನ್ನು ಹೇಳುತ್ತವೆ. ನಂದಗಾಂವ್ ಮತ್ತು ಅಂಜನೇರಿಗಳು ಗೋಪರಾಷ್ಟ್ರಕ್ಕೆ ಸೇರುತ್ತವೆ.
ಶಾಸನಗಳಲ್ಲಿ ಉಲ್ಲೇಖವಾಗುವ ಇತರ ಆಡಳಿತೀಯ ಘಟಕಗಳು ದೇಶ, ನಾಡು, ಮಂಡಲ, ವಿಷಯ, ಭೋಗೆ, ಅಹರ ಮತ್ತು ಗ್ರಾಮ. ಜೈನ್ಮಲಗ್ರಾಮ ಮತ್ತು ಕರೆಕಲ್ಲಿಕಂಬ ಗಳೆಂಬ ಎರಡು ಹಳ್ಳಿಗಳು ಕ್ರಮವಾಗಿ ಚಲ್ಲಕಿ ದೇಶ (ಚಲ್ಲುಂಕಿ ದೇಶ) ಮತ್ತು ಖೇತಹರ ದೇಶಗಳಲ್ಲಿ ಇದ್ದಂತೆ ವರ್ಣಿಸಲಾಗಿದೆ. ಮಿರಾಶಿಯವರ ಪ್ರಕಾರ, ದೇಶ ಎನ್ನುವುದು ಪ್ರಾಂತಕ್ಕೆ ಸಂವಾದಿಯಾಗಿತ್ತು. ಆದರೆ ಇಮ್ಮಡಿ ಪುಲಕೇಶಿಯ ತುಮ್ಮೆಯನೂರು ಫಲಕಗಳು ಅದನ್ನು ವಿಷಯದೊಂದಿಗೆ ಸಮೀಕರಿಸುತ್ತವೆ. ಸಾಮಂತ ಭೋಗಕ್ತಿಯ ಅಂಜನೇರಿ ಫಲಕಗಳು ಉಲ್ಲೇಖಿಸುವ ಪುರಿ-ಕೊಂಕಣ ೧೪,೦೦೦ ಪ್ರದೇಶವನ್ನು ವಿಷಯವೆಂದು ವರ್ಣಿಸಿದೆ. ಆದರೆ ಅದು ಒಂದು ಪ್ರಾಂತ(ದೇಶ)ವನ್ನು ಹೇಳುತ್ತದೆ. ಏಕೆಂದರೆ ಗೋಪರಾಷ್ಟ್ರವನ್ನು ಪುರಿ-ಕೊಂಕಣದ ವಿಷಯಗಳಲ್ಲಿ ಒಂದು, ೧೪,೦೦೦ ಹಳ್ಳಿಗಳನ್ನುಳ್ಳದ್ದು ಎಂದು ಹೇಳಲಾಗಿದೆ. ಆದ್ದರಿಂದ ವಿಷಯ ಎಂಬ ಪದವನ್ನು ದೇಶ ಎಂಬುದಕ್ಕೆ ಸಮಾನಾರ್ಥಕ ಪದವಾಗಿ ಬಳಸಲಾಗುತ್ತಿದ್ದಿತು ಎಂಬುದು ತಿಳಿಯುತ್ತದೆ.
ನಾಡು ಇನ್ನೊಂದು ಪ್ರಾದೇಶಿಕ ವಿಭಾಗವಾಗಿತ್ತು. ಚಂದನ ಶಿಲಾಶಾಸನವು, ಬಾಣರಾಜನು ಗಂಗ-ರೇನಾಡಿನಲ್ಲಿ ಆಳುತ್ತಿದ್ದಾಗ, ವಿಜಯಾದಿತ್ಯ ಕತ್ತಿರಾಜನು ಮಾಡಿದ ಒಂದು ಭೂಮಿದಾನವನ್ನು ದಾಖಲಿಸುತ್ತದೆ. ವಿನಯಾದಿತ್ಯ ಸತ್ಯಾಶ್ರಯನ ವೀರರೆಡ್ಡಿಪಲ್ಲಿ ಶಾಸನವು, ಬಾಣರಾಜನು ವನನೂರುನಾಡನ್ನು ಆಳುತ್ತಿದ್ದಾಗ ಮಾಡಿದ ಒಂದು ಭೂಮಿದಾನವನ್ನು ಹೇಳುತ್ತದೆ. ತಮಿಳು ದೇಶದ ದಕ್ಷಿಣ ಭಾಗಗಳು ನಾಡುಗಳಾಗಿ ಒಡೆಯಲ್ಪಟ್ಟಿದ್ದುವು ಎಂದು ಮಹಾಲಿಂಗಂ ಅಭಿಪ್ರಾಯಪಡುತ್ತಾರೆ. ಬಹುಶಃ ಮೂಲತಃ ಅವು ಸ್ವತಂತ್ರ ರಾಜಕೀಯ ಘಟಕಗಳಾಗಿದ್ದವು. ಅವಕ್ಕಿಂತ ಮೇಲಾದ ಶಕ್ತಿಯು ಗೆದ್ದುಕೊಂಡಾಗ ಅಧೀನ ಆಡಳಿತೀಯ ಘಟಕಗಳಾಗಿ ಉಳಿದುಕೊಂಡು ತಮ್ಮ ಮೂಲನಾಮಗಳನ್ನು ಹಾಗೆಯೇ ಉಳಿಸಿಕೊಳ್ಳಲು ಬಿಡಲ್ಪಟ್ಟಿದವು ಎಂದು ಕಾಣುತ್ತದೆ. ಮೇಲೆ ಉಲ್ಲೇಖಿಸಿದ ಎರಡೂ ಶಾಸನಗಳು ಅನಂತಪುರ ಜಿಲ್ಲೆಯಲ್ಲಿ ಕಂಡುಬಂದಿವೆ. ಅದು ಪಲ್ಲವರನ್ನೂ ಅವರ ಮಿತ್ರರನ್ನೂ ಸೋಲಿಸಿದ ಮೇಲೆ ಚಾಲುಕ್ಯರು ವಶಪಡಿಸಿಕೊಂಡ ಪ್ರದೇಶದ ಭಾಗವಾಗಿದ್ದಿತು.
ಮತ್ತೊಂದು ಆಡಳಿತೀಯ ಘಟಕ ಮಂಡಲ. ಸತ್ಯಾಶ್ರಯ ಧ್ರುವರಾಜ ಇಂದ್ರವರ್ಮನ ಒಂದು ಶಾಸನದಲ್ಲಿ ಅವನನ್ನು ನಾಲ್ಕು ವಿಷಯ-ಮಂಡಲಗಳಿಗೆ ಅಧಿಪತಿ (ಗವರ್ನರ್) ಆಗಿದ್ದನೆಂದು ವರ್ಣಿಸಲಾಗಿದೆ. ವಿಷಯ ಮತ್ತು ಮಂಡಲ ಸಮಾನಾರ್ಥಗಳಾಗಿರಲಿಲ್ಲ ಎಂಬುದು ಇದರಿಂದ ಸ್ಪಷ್ಟವಾಗುತ್ತದೆ. ವಿನಯಾದಿತ್ಯನ ಹರಿಹರ ಫಲಕಗಳು, ವನವಾಸಿಮಂಡಲದಲ್ಲಿ ಎಡೆವೊಳಲು ಭೋಗದಲ್ಲಿ ಒಂದು ಗ್ರಾಮದ ಭೂಮಿಯನ್ನು ದಾನ ಮಾಡಿದ್ದನ್ನು ಹೇಳುತ್ತವೆ. ಇದರಿಂದ ಮಂಡಲವು ವಿಷಯಕ್ಕಿಂತ ಮೇಲಿನ ಆಡಳಿತೀಯ ಘಟಕವಾಗಿದ್ದಿತೆಂಬುದು ತಿಳಿಯುತ್ತದೆ.
ಚಾಲುಕ್ಯ ಶಾಸನಗಳಲ್ಲಿ ವಿಷಯ-ಆಡಳಿತೀಯ ವಿಭಾಗವನ್ನು ಕುರಿತ ಉಲ್ಲೇಖಗಳು ಪದೇ ಪದೇ ಬರುತ್ತವೆ. ಇದು ಇಂದಿನ ಜಿಲ್ಲೆಗೆ ಸಮ. ಇದರಲ್ಲಿ ಅನೇಕ ಹಳ್ಳಿಗಳು ಸೇರುತ್ತವೆ. ಇನ್ನೊಂದು ವಿಭಾಗ ಘಟಕವು ಭೋಗವೆಂಬ ಹೆಸರಿನದು. ವಿನಯಾದಿತ್ಯನ ಜೇಜೂರಿ ಫಲಕಗಳು ಗ್ರಾಮಕ್ಕೂ ವಿಷಯಕ್ಕೂ ನಡುವೆ ಭೋಗವನ್ನು ಹೇಳುತ್ತವೆ. ದಾನವಾದ ವೀರ ಎಂಬ ಗ್ರಾಮವು ಪಾಳಯತ್ಥನ ವಿಷಯದಲ್ಲಿದ್ದ ಇರುವ ವಿಭಾಗವನ್ನು ಭೋಗವು ಸೂಚಿಸುತ್ತದೆ. ಗುಜಾತ್ ಪ್ರದೇಶದಲ್ಲಿ ವಿಷಯವನ್ನು ಹಲವು ಅಹರಗಳನ್ನಾಗಿ ವಿಭಾಗಿಸ ಲಾಗಿತ್ತು. ದಖನ್ನಿನ ಭೋಗಗಳ ಹಾಗೆ ಶ್ರೀಯಾಶ್ರಯ ಶಿಲಾದಿತ್ಯನ ನವಸಾರಿ ಫಲಕಗಳಲ್ಲಿ ದಾನವಾದ ಗ್ರಾಮವು ಕನ್ಹದಲ ಅಹರದಲ್ಲಿದ್ದು, ಅದು ಬಾಹಿರಿಕ ವಿಷಯಕ್ಕೆ ಸೇರಿದ್ದಿತೆಂದು ಹೇಳಲಾಗಿದೆ.
ಗ್ರಾಮ ಅಥವಾ ಹಳ್ಳಿ, ಚಾಲುಕ್ಯ ಆಡಳಿತದ ಅತಿ ಕೆಳಗಿನ ಘಟಕ. ಅನೇಕ ಕುಟುಂಬಗಳು ವಾಸಿಸುತ್ತಿದ್ದ ಹಲವು ಮನೆಗಳ ಸಮೂಹವೇ ಹಳ್ಳಿ. ಸಾಮ್ರಾಜ್ಯದಲ್ಲಿ ಹಳ್ಳಿಗಳು ಬೇಕಾದಷ್ಟಿದ್ದುವು. ಚಾಲುಕ್ಯರಾಜ್ಯದಲ್ಲಿ ಅನೇಕ ಪಟ್ಟಣಗಳೂ ಇದ್ದುವು. ಅವನ್ನು ಪುರ ಹಾಗೂ ನಗರ ಎಂದು ಕರೆಯಲಾಗುತ್ತಿತ್ತು. ರಾಜಧಾನಿ, ಪ್ರಾಂತೀಯ ಜಿಲ್ಲಾ ಮತ್ತು ತಾಲೂಕು ಕೇಂದ್ರಗಳಲ್ಲದೆ, ಹಲವಾರು ವಾಣಿಜ್ಯ ನಗರಗಳಿದ್ದದ್ದು ಶಾಸನಗಳಿಂದ ತಿಳಿದುಬರುತ್ತದೆ. ವಾತಾಪಿ, ಬನವಾಸಿ, ಪಟ್ಟದ ಕಿಸುವೊಳಲು, ಪುಲಿಗೆರೆ ಮೊದಲಾದ ನಗರಗಳ ಬಗೆಗೆ ಶಾಸನಗಳಲ್ಲಿ ಧಾರಾಳವಾದ ಉಲ್ಲೇಖಗಳು ಬರುತ್ತವೆ.
ಪ್ರಾಂತೀಯ ಸರಕಾರ
ಚಾಲುಕ್ಯರ ಆಳ್ವಿಕೆಯಲ್ಲಿ ಪ್ರಾಂತೀಯ ಆಡಳಿತವನ್ನು ವೈಸರಾಯಿಗಳು, ಗವರ್ನರರು ಮತ್ತು ಸಾಮಂತರ ಮೂಲಕ ನಿರ್ವಹಿಸಲಾಗುತ್ತಿತ್ತು. ರಾಜಮನೆತನದ ಸದಸ್ಯರೇ ನೇರವಾಗಿ ಆಳುತ್ತಿದ್ದ ಪ್ರಾಂತಗಳಿದ್ದವು. ವಾಸ್ತವವಾಗಿ ಈ ರಾಜಪುರುಷರು ರಾಜನ ಅಧೀನ ಅಧಿಕಾರಿಗಳಂತೆ ಕಾರ್ಯ ನಿರ್ವಹಿಸುತ್ತಿದ್ದರು. ಲಾಟ, ನಾಸಿಕ ಮತ್ತು ವೆಂಗಿ ಪ್ರದೇಶಗಳು ಚಾಲುಕ್ಯ ಸಾಮ್ರಾಜ್ಯದ ಅಂತಹ ಪ್ರಾಂತಗಳಾಗಿದ್ದವು. ಆಂತರಿಕ ಸುವ್ಯವಸ್ಥೆಯನ್ನು ಪಾಲಿಸುವುದಕ್ಕೂ ಆ ಪ್ರದೇಶಗಳನ್ನು ವಿದೇಶೀಯ ಆಕ್ರಮಣಗಳಿಂದ ರಕ್ಷಿಸುವುದಕ್ಕೂ ವೈಸರಾಯಿಗಳು ಹೊಣೆಗಾರರಾಗಿದ್ದರು. ಇಮ್ಮಡಿ ಪುಲಕೇಶಿಯು ಹೊಸದಾಗಿ ಗೆದ್ದುಕೊಂಡ ವೆಂಗಿ ಪ್ರದೇಶವನ್ನು ರೂಢಿಸಲು, ಆಳಲು, ಯುವರಾಜ ವಿಷ್ಣುವರ್ಧನನ್ನು ವೈಸರಾಯಿ ಆಗಿ ನೇಮಿಸಿದನು. ಒಂದನೇ ವಿಕ್ರಮಾದಿತ್ಯನು ತನ್ನ ತಮ್ಮ ವಿಕ್ರಮಾದಿತ್ಯನ ಆಳಿಕೆಯಲ್ಲಿ ಗೋಪರಾಷ್ಟ್ರ ಮತ್ತು ಲಾಟಗಳ ವೈಸರಾಯಿ ಆಗಿ ಆಳುತ್ತಿದ್ದನು. ಒಂದನೇ ವಿಕ್ರಮಾದಿತ್ಯನ ಸೋದರಮಾವ ಬುದ್ಧಾವರಸರಾಜನು ಪುಣೆ ಪ್ರದೇಶವನ್ನು ವೈಸರಾಯಿ ಆಗಿ ಆಳುತ್ತಿದ್ದನೆಂದು ಸಂಜನ್ ತಾಮ್ರಫಲಕಗಳು ಹೇಳುತ್ತವೆ.
ಪ್ರಾಂತ್ಯಗಳಲ್ಲಿ ಸಾಮಂತರು ಮತ್ತು ರಾಜಸಾಮಂತರು ಆಳುತ್ತಿದ್ದುದನ್ನೂ ಚಾಲುಕ್ಯ ಶಾಸನಗಳು ಹೇಳುತ್ತವೆ. ಸಾಮಂತರು ಅಧೀನರಾಜರು, ರಾಜಸಾಮಂತರು ಚಕ್ರವರ್ತಿಯಿಂದ ನೇಮಿತರಾದ ಪ್ರಾಂತೀಯ ಗವರ್ನರರು. ಸತ್ಯಾಶ್ರಯ ಧ್ರುವರಾಜ ಇಂದ್ರವರ್ಮನು ಬಪ್ಪುರ ಕುಟುಂಬಕ್ಕೆ ಸೇರಿದ್ದು, ಅವನನ್ನು ಮಂಗಳೇಶನು ನಾಲ್ಕು ವಿಷಯ-ಮಂಡಲಗಳ ಗವರ್ನರ್ ಆಗಿ ನೇಮಿಸಿದ್ದನು. ಹರಿಶ್ಚಂದ್ರ ಕುಟುಂಬದ ಸ್ವಾಮಿಚಂದ್ರನು, ಒಂದನೇ ವಿಕ್ರಮಾದಿತ್ಯನ ಕಾಲದಲ್ಲಿ ಇಡೀ ಪುರಿ-ಕೊಂಕಣ ಪ್ರದೇಶಕ್ಕೆ ಗವರ್ನರ್ ಆಗಿ ಆಡಳಿತ ನಡೆಸುತ್ತಿದ್ದನು.
ಉತ್ತಮ ಆಡಳಿತ ಸಾಮರ್ಥ್ಯ ಮತ್ತು ಅಚಲವಾದ ನಿಷ್ಠೆ ಇರುವಂಥವರನ್ನು ಮಾತ್ರವೇ ಗವರ್ನರರನ್ನಾಗಿ ನೇಮಿಸಲಾಗುತ್ತಿತ್ತು. ತಮ್ಮ ಹೊಣೆಯಲ್ಲಿರುವ ಪ್ರಾಂತ್ಯಗಳನ್ನು ಆಳುತ್ತಾ ಅವರು ರಾಜನಿಗೆ ಜವಾಬ್ದಾರರಾಗಿದ್ದರು. ಬಹುಶಃ ವಿಷಯಪತಿ, ಭೋಗಿಕ ಮೊದಲಾದ ಅಧೀನ ಅಧಿಕಾರಿಗಳನ್ನು ನೇಮಿಸುವ ಅಧಿಕಾರವು ಅವರಿಗಿದ್ದಿತು. ಸಾಮಾನ್ಯವಾಗಿ ಗವರ್ನರನ ಹುದ್ದೆಯೂ ಆನುವಂಶಿಕವಾಗಿತ್ತು. ಭೋಗಶಕ್ತಿಯು ತನ್ನ ಅಂಜನೇರಿ ಫಲಕಗಳಲ್ಲಿ, ಒಂದನೇ ವಿಕ್ರಮಾದಿತ್ಯನ ಆಳ್ವಿಕೆಯಲ್ಲಿ ತನ್ನ ತಾತನು ಪುರಿ-ಕೊಂಕಣದ ಗವರ್ನರ್ ಆಗಿದ್ದನೆಂದೂ, ತಂದೆ ಸಿಂಹರಾಜನು ವಿನಯಾದಿತ್ಯನ ಆಳ್ವಿಕೆಯಲ್ಲಿ ಅದೇ ಹುದ್ದೆಯಲ್ಲಿದ್ದನೆಂದೂ ಹೇಳಿದ್ದಾನೆ. ವಿಜಯಾದಿತ್ಯನು ರಾಜ್ಯಭಾರ ಮಾಡುತ್ತಿದ್ದಾಗ ಭೋಗಶಕ್ತಿಯು ಪುರಿ-ಕೊಂಕಣದ ಆಡಳಿತವನ್ನು ನಿರ್ವಹಿಸುತ್ತಿದ್ದನು.
ಚಾಲುಕ್ಯರ ಕೈಕೆಳಗೆ ವಿವಿಧ ವಂಶಗಳಿಗೆ ಸೇರಿದ ಹಲವು ದೊಡ್ಡ, ಸಣ್ಣ ಸಾಮಂತರಿದ್ದರು. ಅವರು ಪ್ರಾಚೀನ ಸಂಪ್ರದಾಯಗಳು ಮತ್ತು ವಿಧಿಗಳಿಗೆ ಅನುಗುಣವಾಗಿ ತಮ್ಮ ತಮ್ಮ ರಾಜ್ಯಗಳನ್ನು ಆಳಲು ಅವಕಾಶ ಕೊಡಲಾಗಿತ್ತು. ಅವರು ಚಾಲುಕ್ಯರ ಪರಮಾಧಿಕಾರವನ್ನು ಒಪ್ಪಿಕೊಂಡು ಕಾಲಕಾಲಕ್ಕೆ ಕಪ್ಪಕಾಣಿಕೆಯನ್ನು ಕೊಡುತ್ತಿದ್ದರು. ಚಕ್ರವರ್ತಿಯು ಯಾವುದೇ ಸೇವಾಚರಣೆಯನ್ನು ಕೈಗೊಂಡಾಗ ಈ ಸಾಮಂತರು ತಮ್ಮ ಸೈನ್ಯದೊಂದಿಗೆ ಅವನನ್ನು ಹಿಂಬಾಲಿಸುತ್ತಿದ್ದರು. ಚಕ್ರವರ್ತಿಯ ಆಸ್ಥಾನದಲ್ಲಿ ಅವರಿಗೆ ಉತ್ತಮವಾದ ಸ್ಥಾನಗೌರವ ವಿದ್ದಿತು. ಆಳುಪರು, ಸಿಂಹರು, ಸೇಂದ್ರಕರು, ಬಾಣರು, ಗಂಗರು, ತೆಲುಗು-ಚೋಳರು, ನಳರು ಮತ್ತಿತರು ಮರ್ಯಾದಿತರಾದ ಸಾಮಂತರಾಗಿದ್ದರು.
ಸ್ಥಳೀಯ ಆಡಳಿತ
ಚಾಲುಕ್ಯ ಸಾಮ್ರಾಜ್ಯದ ಅತಿ ಸಣ್ಣ ಘಟಕವೆಂದರೆ ಗ್ರಾಮ ಅಥವಾ ಹಳ್ಳಿ, ಕ್ರಮವಾಗಿ ಅಗ್ರಹಾರ, ಊರು, ಮಹಾಜನರು ಮತ್ತು ನಗರ. ಪ್ರಾಚೀನ ಸಂಸ್ಥೆಗಳನ್ನು ಬೆಳೆಸುತ್ತಾ ಚಾಲುಕ್ಯರು ಕಾಲದ ಅಗತ್ಯಕ್ಕನುಗುಣವಾಗಿ ಆಡಳಿತ ವ್ಯವಸ್ಥೆಯನ್ನು ವಿಸ್ತರಿಸಿದರು. ಗ್ರಾಮ ಗಳಲ್ಲೂ ಪಟ್ಟಣಗಳಲ್ಲೂ ಮುಖ್ಯವಾದ ಪಾತ್ರವನ್ನು ನಿರ್ವಹಿಸಿದ ಹಲವು ಗಿಲ್ಡುಗಳು ಇದ್ದುದನ್ನು ಶಾಸನಗಳು ಹೇಳುತ್ತವೆ.
ಗ್ರಾಮಾಡಳಿತ
ಊರು ಎಂದು ಕರೆಯುತ್ತಿದ್ದ ಗ್ರಾಮಸಭೆಗಳ ಮೂಲಕ ಹಳ್ಳಿಯ ಆಡಳಿತವನ್ನು ನಿರ್ವಹಿಸಲಾಗುತ್ತಿತ್ತು. ಅದಕ್ಕೆ ಮಹಾಜನರು ಮತ್ತು ಗಾಮುಂಡ ಎಂದೂ ಹೆಸರುಗಳಿದ್ದುವು. ಕರ್ನಾಟಕಲ್ಲಿ ಗ್ರಾಮಸಭೆಯ ಅತಿ ಪ್ರಾಚೀನ ಉಲ್ಲೇಖ ದೊರಕುವುದು ೬ನೇ ಶತಮಾನದ ಗಂಗ ಶಾಸನಗಳಲ್ಲಿ. ಪ್ರತಿಯೊಂದು ಗ್ರಾಮದ ಗಡಿಗಳನ್ನು ಸ್ಪಷ್ಟವಾಗಿ ಗುರುತಿಸಲಾಗಿತ್ತು. ಉರ್ ಅಥವಾ ಮಹಾಜನರು ಹಳ್ಳಿಯ ಸಾಮಾಜಿಕ ಮತ್ತು ಆರ್ಥಿಕ ವ್ಯವಹಾರಗಳನ್ನು ನಿರ್ವಹಿಸುತ್ತಿದ್ದುದನ್ನು ಬನ್ನಿಕೊಪ್ಪ ಶಾಸನವು ಸ್ಪಷ್ಟಪಡಿಸುತ್ತದೆ. ಬನ್ನಿಯೂರನ್ನು ಮಹಾಜನರು ಆಳುತ್ತಿದ್ದರು ಎಂದು ಅದು ವರ್ಣಿಸುತ್ತದೆ. ಹಳ್ಳಿಯ ಒಂದು ತುಂಡು ನೆಲವನ್ನು ದೇವಾಲಯಕ್ಕೆ ವರ್ಗಾಯಿಸಬೇಕಾದರೆ ಅದಕ್ಕೆ ಪೂರ್ವಭಾವಿಯಾಗಿ ಗ್ರಾಮದ ಮಹಾಜನರ ಅನುಮತಿಯನ್ನು ಪಡೆಯಬೇಕಾಗಿತ್ತು ಎಂದು ಒಂದು ಚಾಲುಕ್ಯ ಶಾಸನವು ಹೇಳುತ್ತದೆ (ಮಹಾಜನ ಪ್ರಜೆ ಸಮ್ಮತದೆ ಕೊಟ್ಟುದು). ಇಮ್ಮಡಿ ವಿಕ್ರಮಾದಿತ್ಯನ ಆಡೂರು ಮತ್ತು ಲಕ್ಷ್ಮೇಶ್ವರ ಶಾಸನಗಳು ಗ್ರಾಮದ ಅಧಿಕಾರಿಯಾದ ಗಾಮುಂಡರನ್ನು ಉಲ್ಲೇಖಿಸುತ್ತವೆ. ಉರ್ ಅಥವಾ ಮಹಾಜನರ ಸದಸ್ಯರು ಹಳ್ಳಿಯ ಗಣ್ಯ ಗೃಹಸ್ಥರಾಗಿರುತ್ತಿದ್ದರು. ಆಡೂರು ಶಾಸನವು ಕರಣರು ಅಥವಾ ಹಳ್ಳಿಯ ಲೆಕ್ಕಿಗರನ್ನು ಉಲ್ಲೇಖಿಸುತ್ತದೆ. ಬಹುಶಃ ಈ ಕರಣರು ಹಳ್ಳಿಯ ಗೃಹಸ್ಥರ ಮೇಲೆ ಹಾಕಿದ ತೆರಿಗೆ ವಸೂಲಿ ಮೊದಲಾದ ಲೆಕ್ಕಗಳನ್ನು ಬರೆದಿಡು ತ್ತಿದ್ದರೆಂದು ತೋರುತ್ತದೆ.
ಅಗ್ರಹಾರ
ಬ್ರಾಹ್ಮಣರಿಗೆ ಜೀವನಾವಶ್ಯಕತೆಯಾಗಿ ವಹಿಸಿಕೊಟ್ಟ ಹಳ್ಳಿಯೇ ಅಗ್ರಹಾರ. ಇದರಲ್ಲಿ ಪಾಲುಗೊಂಡವರನ್ನು ಮಹಾಜನರು ಎಂದು ಕರೆಯುತ್ತಿದ್ದರು. ಇವರು ಒಂದು ಸಭೆಯಾಗಿ ಹಳ್ಳಿಯ ವ್ಯವಹಾರಗಳನ್ನು ನೋಡಿಕೊಳ್ಳುತ್ತಿದ್ದರು. ಅಗ್ರಹಾರವು ಒಬ್ಬ ವ್ಯಕ್ತಿಗೆ ರಾಜನು ಕೊಡುವ ಒಂದು ಕೊಡುಗೆಯಾಗಿತ್ತು. ಆ ವ್ಯಕ್ತಿಯು ತನ್ನ ಜೊತೆಯ ಇತರ ಸದಸ್ಯರನ್ನು ಆಯ್ಕೆ ಮಾಡಿಕೊಳ್ಳುತ್ತಿದ್ದನು. ಅವರೆಲ್ಲರೂ ಅಗ್ರಹಾರದ ಗೃಹಸ್ಥರೂ, ಮಹಾಜನರೂ ಆಗುತ್ತಿದ್ದರು. ವಿದ್ವತ್ತು, ವಿವೇಕಗಳಿಗಾಗಿ ಅವರನ್ನು ಆಯ್ಕೆ ಮಾಡಲಾಗುತ್ತಿತ್ತು. ಅವರ ಕಾರ್ಯಗಳು ಮುಖ್ಯವಾಗಿ ಧಾರ್ಮಿಕವೂ ಬೌದ್ದಿಕವೂ ಆಗಿದ್ದುವು. ಮಹಾಜನರ ಅತಿ ಪ್ರಾಚೀನ ಉಲ್ಲೇಖ ದೊರಕುವುದು ಗಂಗ ದುರ್ವಿನೀತನ (ಕ್ರಿ.ಶ.೬ನೇ ಶತಮಾನ) ಒಂದು ಶಾಸನದಲ್ಲಿ. ಅದರಲ್ಲಿ ಮಣಿಯತೆಗುರೆ, ಅಸಿಂಬಲ, ನಂದಿಯಾಲ ಮತ್ತು ಇತರ ಸ್ಥಳಗಳ ಮಹಾಜನರು ಒಂದು ದಾನಕ್ಕೆ ಸಾಕ್ಷಿಗಳಾಗಿ ಕಾಣಿಸಿಕೊಳ್ಳುತ್ತಾರೆ. ಚಾಲುಕ್ಯ ವಿಜಯಾದಿತ್ಯ ಸತ್ಯಾಶ್ರಯನ ಕಾಲದ ಚಿಪ್ಪರಗಿಯ ಶಾಸನವು(ಕ್ರಿ.ಶ.೬೯೬-೭೩೩), ಬಂಟರಸನೆನ್ನುವವನು ಧರ್ಮ ಭಟಾರರಿಗೆ, ಮಹಾಜನ ಪ್ರಜೆಗಳ ಅನುಮತಿಯಂತೆ ನೆಲವನ್ನು ದಾನ ಮಾಡಿದುದನ್ನು ಹೇಳುತ್ತದೆ.
ನಗರ ಆಡಳಿತ
ಮುನಿಸಿಪಲ್ ಆಡಳಿತದ ಅತ್ಯಂತ ಪ್ರಾಚೀನ ಉದಾಹರಣೆಗಳಲ್ಲಿ ಒಂದನ್ನು ಕ್ರಿ.ಶ.೬ನೇ ಶತಮಾನದ ಉದ್ಯಾನವರದಲ್ಲಿ ನೋಡಬಹುದು. ಸಂಭುಕಳ್ಳಿಯಲ್ಲಿ ದೊರೆತ ಈ ಶಾಸನದಲ್ಲಿ ಉದ್ಯಾನವರವನ್ನೊಂದು ನಗರ ಎಂದೂ ಅದರ ಆಡಳಿತಗಾರರನ್ನು ಒಕ್ಕಲು ಎಂದೂ (ನಗರದೆಳ್ಪತ್ತೊಕ್ಕಲು) ಕರೆದಿದೆ. ಇಂಥದೇ ಇನ್ನೊಂದು ಉದಾಹರಣೆ ಪುರಿಗೆರೆ (ಧಾರವಾಡ ಜಿಲ್ಲೆಯ ಇಂದಿನ ಲಕ್ಷ್ಮೇಶ್ವರ). ಅಲ್ಲಿಯೂ ನಗರ ಸಭೆಯಲ್ಲಿ ಮಹಾಜನರು, ನಗರ ಮತ್ತು ೧೮ ಪ್ರಕೃತಿಗಳು (ಸಮುದಾಯಗಳು) ಇದ್ದರು. ಕ್ರಿ.ಶ.೭೨೫ರಲ್ಲಿ ಅದಕ್ಕೆ ಯುವರಾಜ ವಿಕ್ರಮಾದಿತ್ಯನಿಂದ ಮನ್ನಣೆ ದೊರಕಿತು. ಈ ಅಧಿಕೃತ ಮನ್ನಣೆಗೆ ಆಚಾರ ವ್ಯವಸ್ಥೆ ಎಂದು ಹೆಸರು. ಇದು ಒಂದು ರೀತಿಯಲ್ಲಿ ನಡವಳಿಕೆಯ ಕೈಪಿಡಿ. ಪೌರಾಡಳಿತದ ವಿವಿಧ ಅಂಗಗಳಿಗೆ ವಿಧಿಸಲಾದ ಪಾತ್ರವನ್ನು ಅದು ಹೀಗೆ ನಿರೂಪಿಸಿತ್ತು.
ಎ. ರಾಜಪುರುಷರು ಇವುಗಳನ್ನು ರಕ್ಷಿಸಬೇಕು:
೧. ಯಾರೂ ವಾಸವಾಗಿಲ್ಲದ ಮನೆಗಳು
೨. ರಾಜನು ಕೊಟ್ಟಿರುವ ದಾನಗಳು
೩. ರಾಜನ ಆದೇಶ
೪. ಸಜ್ಜನರ (?) ಅಧಿಕೃತ ಸಾಕ್ಷ್ಯ
೫. ಮರ್ಯಾದೆ
೬. ತಾಮ್ರಫಲಕ ಶಾಸನಗಳು
೭. ಆಸ್ತಿಯ ನಿರಂತರ ಅನುಭೋಗ ಮತ್ತು
೮. ಐದು ಧರ್ಮಗಳು.
ಬಿ. ಮಹಾಜನರ ಅಥವಾ ಪೌರ ಸ್ವಯಮಾಡಳಿತದ ನಗರ ಮರ್ಯಾದೆಯಲ್ಲಿ ತೆರಿಗೆ ಮತ್ತು ದಂಡಗಳನ್ನು ವಿಧಿಸುವ ಅಧಿಕಾರದ ಮೂಲಕ ಆಡಳಿತದ ಹಕ್ಕು ಚಲಾಯಿಸುವುದು ಸೇರಿತ್ತು. ಅವುಗಳನ್ನು ಕಾರ್ತೀಕಮಾಸದಲ್ಲಿ ಗಿಲ್ಡ್‌ಗೆ ಪಾವತಿ ಮಾಡಿಬಿಡಬೇಕಾಗಿತ್ತು.
ಸಿ. ಆಚಾರವ್ಯವಸ್ಥೆಯ ಮೂರನೇ ಭಾಗವು ನಗರದ ಪಂಡಿಗಳು, ಸೆಟ್ಟಿಗಳು ಮೊದಲಾದವರ ಹಾಗೂ ಇತರ ವಣಿಕ ಸಂಘಗಳ ಆಡಳಿತ ನಿರ್ವಹಣೆಯನ್ನು ಒಳಗೊಂಡಿತ್ತು.
ಡಿ. ನಗರದಲ್ಲಿ ೩೦೦ ಕುಟುಂಬಗಳು ಅಥವಾ ಒಕ್ಕಲು ಇದ್ದಂತೆ ತೋರುತ್ತದೆ.
ಐಹೊಳೆಯ ಐನೂರ್ವರ ಸುಪ್ರಸಿದ್ದ ಗಿಲ್ಡಿಗೂ ಪುಲಿಗೆರೆಯಂಥದೇ ರಾಜ್ಯಾಂಗವಿದ್ದಿತು. ಇಮ್ಮಡಿ ವಿಕ್ರಮಾದಿತ್ಯನ ಆಡಳಿತ ಕಾಲಕ್ಕೆ ಸೇರಿದ ಒಂದು ಶಾಸನವು ಅಲ್ಲಿಯ ಮಹಾಜನರು ಮತ್ತು ನಗರಗಳನ್ನು ಉಲ್ಲೇಖಿಸುತ್ತದೆ. ವರ್ಷದ ನಮೂದಿಲ್ಲದ ಅದೇ ಸ್ಥಳದ ಇನ್ನೊಂದು ಶಾಸನವು ಐನೂರುಜನ ಮಹಾಜನರು (ಇಲ್ಲಿ ಚತುರ್ವೇದಿಗಳೆಂದು ವರ್ಣಿಸಿದೆ), ಎಂಟು ನಗರರು, ಮತ್ತು ನೂರಾ ಇಪ್ಪತ್ತು ಊರುಗಳು ಒಟ್ಟಾಗಿ ದುರ್ಗಾಭಗವತಿಗೆ ಕಾಣಿಕೆಯನ್ನು ಅರ್ಪಿಸಿದುದನ್ನು ದಾಖಲಿಸಿದೆ. ಈ ಎರಡು ಶಾಸನಗಳಿಂದ ಮಹಾಜನರು, ನಗರರು ಮತ್ತು ಊರು ಐಹೊಳೆಯ ಆಡಳಿತವನ್ನು ನಿರ್ವಹಿಸುತ್ತಿದ್ದರು ಎಂಬುದು ವೇದ್ಯವಾಗುತ್ತದೆ.
ಹದಿನೆಂಟು ಪ್ರಕೃತಿಗಳನ್ನು ಕುರಿತು ಒಂದೆರಡು ಮಾತು. ಲಕ್ಷ್ಮೇಶ್ವರ ಶಾಸನವು ಮಹಾಜನರು ಮತ್ತು ನಗರದ ಜೊತೆಗೆ ಹದಿನೆಂಟು ಪ್ರಕೃತಿಗಳನ್ನೂ ಹೇಳುತ್ತದೆ. ಜನತೆಯನ್ನು ಹದಿನೆಂಟು ವರ್ಗಗಳನ್ನಾಗಿ ವಿಭಾಗಿಸಿದ್ದು ತಿಳಿದದ್ದೇ. ಶಾಸನಗಳಲ್ಲಿ ಅಷ್ಟಾದಶ ಜಾತಿಗಳು ಮತ್ತು ಹದಿನೆಂಟು ಸಮಯಗಳನ್ನು ಉಲ್ಲೇಖಿಸಲಾಗುತ್ತದೆ. ಬರ್ನೆಟ್ ಈ ಪ್ರಕೃತಿ ಎಂಬ ಪದವನ್ನು ಜನರ ವರ್ಗಕ್ಕೆ ಸಂವಾದಿಯೆಂದು ಹೇಳಿದನು. ಅಂದರೆ ಒಂದು ಘಟಕದ ಸಮಸ್ತ ಜನತೆ ಈ ಹದಿನೆಂಟು ಜಾತಿಯ ಜನರಿಂದ ಕೂಡಿತ್ತು ಎಂದಾಯಿತು.
ಆಡಳಿತದ ಅಧಿಕಾರಿಗಳು
ಚಾಲುಕ್ಯ ಸಾಮ್ರಾಜ್ಯವು ಬಹಳ ವಿಸ್ತಾರವಾಗಿತ್ತು. ಮೇಲಿನಿಂದ ಕೆಳಗಿನವರೆಗೆ ವಿವಿಧ ಹಂತಗಳಲ್ಲಿ ಕೆಲಸ ಮಾಡುತ್ತಿದ್ದ ಅನೇಕ ಅಧಿಕಾರಿಗಳ ನೆರವಿನಿಂದ ಮಾತ್ರವೇ ಅದರ ಆಡಳಿತವು ಸಾಧ್ಯವಾಗುತ್ತಿತ್ತು. ರಾಜನ ಕಡೆಯ ಅಧಿಕಾರಿಗಳಿಗೆ ರಾಜಪುರುಷರು ಎಂದು ಹೆಸರು. ಕೆಲವರು ದಾನಗಳ ಮಾಹಿತಿ ಕೊಡುತ್ತಿದ್ದವರು, ಕೆಲವರು ರಾಜಾಜ್ಞೆಗಳ ಕರಡು ಸಿದ್ಧಪಡಿಸುವವರು, ಬರೆಯುವವರು ಅಥವಾ ಸಂದೇಶವಾಹಕರು. ವಿಷ್ಣುವರ್ಧನನ ಸತಾರ ದಾನಶಾಸನವನ್ನು ವಿಷಯಪತಿಗಳಿಗೆ, ಸಾಮಂತ, ಗ್ರಾಮಭೋಗಿಕ ಮತ್ತು ಮಹತ್ತರರನ್ನು ಸಂಬೋಧಿಸಿ ರಚಿಸಲಾಗಿದೆ. ಮಾನರ್ ಫಲಕಗಳಲ್ಲಿ ವಿಷಯಪತಿ, ಭೋಗಿಕರು, ರಾಷ್ಟ್ರ, ಗ್ರಾಮಕೂಟ, ದೇಸಿವ್ವಕರು ಮತ್ತು ಮಹತ್ತರರು ಉದ್ದೇಶಿತರಾಗಿದ್ದಾರೆ. ಅದನ್ನು ಬರೆದವನು ದಿವಿರಪತಿ ಸ್ಥಾನದಲ್ಲಿದ್ದ ಭಟ್ಟರುದ್ರನಾಗ. ಅವನು ಅಕ್ಷಪಟಲಾಧಿಕಾರಣಾಧಿಕೃತ ಮತ್ತು ಮಹಾಸಂಧಿವಿಗ್ರಹಾಧ್ಯಕ್ಷ ಪದವಿಗಳನ್ನು ಹೊತ್ತಿದ್ದನು. ಸತ್ಯಾಶ್ರಯ ಶಿಲಾದಿತ್ಯನ ನವಸಾರಿ ಫಲಕಗಳು ಅಧಿಕಾರಿಗಳ ಸಮೂಹಕ್ಕೆ ವಾಸವಕಾಯುಕ್ತ ಮತ್ತು ವಿನಿಯುಕ್ತ ಎಂಬ ಎರಡನ್ನು ಕೂಡಿಸುತ್ತವೆ. ಇತರ ಕೆಲವು ಶಾಸನಗಳಲ್ಲಿ ಬಲಾಧಿಕೃತ, ಮಹಾಬಲಾಧಿಕೃತ, ದೂತಕ, ಗಾಮುಂಡ, ಲೇಖಕ ಮತ್ತು ಕರಣರನ್ನು ಉಲ್ಲೇಖಿಸುತ್ತವೆ. ನವಸಾರಿ ಶಾಸನದಲ್ಲಿ ಭೋಗಪತಿ ಎಂಬ ಅಧಿಕಾರಿಯು ಕಾಣಿಸಿಕೊಳ್ಳುತ್ತಾೆ. ಸತ್ಯಾಶ್ರಯ ಧ್ರುವರಾಜ ಇಂದ್ರವರ್ಮನ ಗೋವಾ ಶಾಸನ ಅವನನ್ನು ನಾಲ್ಕು ವಿಷಯ ಮಂಡಲಗಳ ಅಧಿಪತಿ ಎಂದು ಕರೆಯುವುದರ ಜೊತೆಗೆ ಶಾಸನದ ಕರಡು ಸಿದ್ಧಪಡಿಸಿದ ದುರ್ಗಪತಿ ಎಂಬ ಅಧಿಕಾರಿಯನ್ನು ಉಲ್ಲೇಖಿಸುತ್ತದೆ. ಯುವರಾಜ ಇಮ್ಮಡಿ ವಿಕ್ರಮಾದಿತ್ಯನ ಲಕ್ಷ್ಮೇಶ್ವರ ಶಾಸನವು ದೇಶಾಧಿಪತಿ ಎಂಬ ಅಧಿಕಾರಿ ಯನ್ನು ಉಲ್ಲೇಖಿಸುತ್ತದೆ. ಶಾಸನಗಳಿಂದ ಸಂಗ್ರಹಿಸಿದಂತೆ ಈ ಕೆಲವು ಅಧಿಕಾರಿಗಳ ವಿವರಗಳು ಹೀಗಿವೆ:
ದಿವಿರಪತಿ
ವಿನಯಾದಿತ್ಯ ಮಂಗಳರಸನ ಮಾನರ್ ಫಲಕಗಳು ದಿವಿರಪತಿ ಎಂಬ ಅಧಿಕಾರಿಯನ್ನು ಹೆಸರಿಸುತ್ತವೆ. ದಾನದ ಪಠ್ಯವನ್ನು ರಚಿಸಿದ ಭಟ್ಟರುದ್ರನಾಗನು ದಿವಿರಪತಿ, ಅಕ್ಷಪಟಲಾಧಿಕರಣಾಧಿಕೃತ ಹಾಗೂ ಮಹಾಸಂಧಿವಿಗ್ರಹಾಧ್ಯಕ್ಷ ಎಂಬ ಹುದ್ದೆಗಳನ್ನು ಪಡೆದಿದ್ದನು. ಅವನನ್ನು ನಿತ್ಯವಂದ್ಯ ಪರಮೇಶ್ವರ ಎಂದೂ ರ್ಣಿಸಲಾಗಿದೆ. ದಿವಿರಪತಿಯು ದಾಖಲೆಗಳನ್ನು ಇಡುವವರ ಮುಖ್ಯಸ್ಥ. ದಿವಿರಪತಿಯು ಸಚಿವಾಲಯದ ಮುಖ್ಯಸ್ಥನಾಗಿದ್ದನು ಎಂದು ಕೃಷ್ಣದೇವ ಸೂಚಿಸಿದರು.
ಅಕ್ಷಪಟಲಾಧಿಕರಣಾಧಿಕೃತ
ಪ್ರಾಚೀನ ಭಾರತದಲ್ಲಿ ಈ ಅಧಿಕಾರಿಯು ಪ್ರಸಿದ್ಧನಾಗಿದ್ದನು. ಮಿರಾಶಿಯವರ ಪ್ರಕಾರ ಮಹಾಕ್ಷಪಟಲಿಕನು ದಾಖಲೆಗಳ ವಿಭಾಗದ ಮುಖ್ಯಸ್ಥನಾಗಿದ್ದನು.
ದೇಶಾಧಿಪತಿ
ಇಮ್ಮಡಿ ವಿಕ್ರಮಾದಿತ್ಯನ ಲಕ್ಷ್ಮೇಶ್ವರ ಶಾಸನದಲ್ಲಿ ಈ ಅಧಿಕಾರಿಯನ್ನು ಉಲ್ಲೇಖಿಸಿದೆ. ಹೆಸರೇ ಸೂಚಿಸುವಂತೆ ಇವನು ರಾಜ್ಯದ ದೇಶ ಘಟಕದ ಮುಖ್ಯಸ್ಥನಾಗಿದ್ದನು. ಕಾಲಕಾಲಕ್ಕೆ ತೆರಿಗೆಯನ್ನು ದೇಶಾಧಿಪತಿಗೆ ಸಲ್ಲಿಸತಕ್ಕದ್ದು ಎಂದು ಶಾಸನವು ಹೇಳುತ್ತದೆ. ಇನ್ನೊಂದು ಶಾಸನದಲ್ಲಿ ಸತ್ಯಾಶ್ರಯ ಧ್ರುವರಾಜ ಇಂದ್ರವರ್ಮನು ನಾಲ್ಕು ವಿಷಯ ಮಂಡಲಗಳ ಅಧಿಪತಿಯಾಗಿದ್ದನೆಂದು ಹೇಳಿದೆ. ಅವನು ತನಗೆ ಸೇರಿದ ಪ್ರದೇಶದ ಕಾನೂನು-ಸುವ್ಯವಸ್ಥೆಯ ಹೊಣೆಗಾರಿಕೆ ಹೊತ್ತಿದ್ದುದಲ್ಲದೆ ಅಲ್ಲಿ ತೆರಿಗೆ ಸಂಗ್ರಹಿಸುವ ಜವಾಬ್ದಾರಿಯೂ ಅವನಿಗಿತ್ತು.
ವಿಷಯಪತಿ
ಸತಾರಾ, ಮಾನರ್ ಮತ್ತು ನವಸಾರಿ ಹಾಗೂ ಇತರ ಕೆಲವು ಚಾಲುಕ್ಯ ಶಾಸನಗಳಲ್ಲಿ ಈ ಅಧಿಕಾರಿಯನ್ನು ಉಲ್ಲೇಖಿಸಲಾಗಿದೆ. ರಾಜನು ಮಾಡುವ ದಾನಗಳನ್ನು ಯಾರಿಗೆ ಉದ್ದೇಶಿಸಿ ಹೇಳುತ್ತಿದ್ದರೋ ಆ ಅಧಿಕಾರಿಗಳ ಪಟ್ಟಿಯಲ್ಲಿ ವಿಷಯಪತಿಯನ್ನು ಸೇರಿಸಿದೆ. ಅವನು ವಿಷಯ ಎಂಬ ಆಡಳಿತೀಯ ಘಟಕದ ಮುಖ್ಯಸ್ಥ. ಶಾಸನಗಳಲ್ಲಿ ಭೋಗಿಕ, ಪರಭೋಗಿಕ, ರಾಷ್ಟ್ರಗ್ರಾಮಕೂಟ ಪಾಲನೆ ಹಾಗೂ ತೆರಿಗೆಗಳ ವಸೂಲಾತಿ ಇವನ ಹೊಣೆಯಾಗಿತ್ತು. ಬಹುಶಃ ಇವನು ಇಂದಿನ ಜಿಲ್ಲಾ ಅಧಿಕಾರಿಗೆ ಸಮನಾಗಿದ್ದನೆಂದು ತೋರುತ್ತದೆ.
ಭೋಗಿಕ
ಇಮ್ಮಡಿ ಪುಲಕೇಶಿಯ ಲೋಹನಾರ್ ಫಲಕಗಳು, ಧಾರಾಶ್ರಯ ಜಯಸಿಂಹನ ನಾಸಿಕ ಫಲಕಗಳು, ವಿನಯಾದಿತ್ಯ ಮಂಗಳರಸನ ಮಾನರ್ ಫಲಕಗಳು ಈ ಅಧಿಕಾರಿಯನ್ನು ಉಲ್ಲೇಖಿಸುತ್ತವೆ. ಇವನನ್ನು ಭೋಗಪತಿ ಎಂದೂ ಕರೆಯಲಾಗಿದೆ. ಭೋಗಿಕ ಅಥವಾ ಭೋಗಪತಿ ಎಂಬ ಹೆಸರೇ ಅವನು ಭೋಗ ಎಂಬ ಪ್ರಾದೇಶಿಕ ಕಟಕದ ಮುಖ್ಯಸ್ಥನೆಂಬುದನ್ನು ಸೂಚಿಸುತ್ತದೆ. ಇದು ಇಂದಿನ ತಾಲೂಕಿಗೆ ಸಮ. ಕೆಲವು ಶಾಸನಗಳು ಭೋಗ ಎಂಬ ಒಂದು ತೆರಿಗೆಯನ್ನು ಉಲ್ಲೇಖಿಸುತ್ತವೆ. ಬಹುಶಃ ಈ ಅಧಿಕಾರಿಯು ತನ್ನ ಭೋಗದ ಸುವ್ಯವಸ್ಥೆಯನ್ನು ನೋಡಿಕೊಳ್ಳುತ್ತಿದ್ದುದಲ್ಲದೆ ಅಲ್ಲಿಯ ಭೋಗವೆಂಬ ತೆರಿಗೆಯನ್ನು ಸಂಗ್ರಹಿಸುತ್ತಿದ್ದನು ಎಂದು ತೋರುತ್ತದೆ.
ರಾಷ್ಟ್ರಕೂಟ
ಈ ಅಧಿಕಾರಿಯು ರಾಷ್ಟ್ರದ ಅಥವಾ ವಿಷಯದ ಒಂದು ಪ್ರಾಂತದ ಮುಖ್ಯಸ್ಥನಾಗಿದ್ದನು ಎಂದು ಫ್ಲೀಟ್ ಸೂಚಿಸಿದರು. ಚಾಲುಕ್ಯ ಶಾಸನಗಳಲ್ಲಿ ಈ ಹೆಸರು ಗ್ರಾಮಕೂಟರೊಂದಿಗೆ ಅಂದರೆ, ಹಳ್ಳಿಯ ಅಧಿಕಾರಿಗಳೊಂದಿಗೆ ಕಂಡುಬರುತ್ತದೆ. ಇವನು ಅಂತಹ ಉನ್ನತ ಮಟ್ಟದ ಅಧಿಕಾರಿಯಾಗಿದ್ದಂತೆ ತೋರುವುದಿಲ್ಲ.
ಗ್ರಾಮಕೂಟ
ರಾಜನ ದಾನಗಳನ್ನು ತಿಳಿಸಬೇಕಾದವರ ಪಟ್ಟಿಯಲ್ಲಿ ಈ ಅಧಿಕಾರಿಯೂ ಇದ್ದಾನೆ. ಪದವೇ ಸೂಚಿಸುವಂತೆ ಅವನು ಗ್ರಾಮದ ಆಡಳಿತದ ಹೊಣೆಯನ್ನು ಹೊತ್ತಿದ್ದವನು. ಗ್ರಾಮಕೂಟನು ಹಳ್ಳಿಯ ಮುಖ್ಯಸ್ಥನಾಗಿದ್ದನೆಂದು ಘೋಷಾಲ್ ಅಭಿಪ್ರಾಯ ಪಡುತ್ತಾರೆ. ಬಹುಶಃ ದೊಡ್ಡ ಹಳ್ಳಿಗಳಿಗೆ ಇವನು ಮುಖ್ಯಸ್ಥನಾಗಿರಬಹುದು.
ಇವನು ಅತ್ಯಂತ ಕೆಳಗಿನ ಆಡಳಿತೀಯ ಘಟಕದ ಆಡಳಿತವನ್ನು ನೋಡಿಕೊಳ್ಳುತ್ತಿದ್ದನು. ಇವನು ಹಳ್ಳಿಯ ಕಾನೂನು ಮತ್ತು ಸುವ್ಯವಸ್ಥೆಯ ಪಾಲನೆಗೆ ಹೊಣೆಗಾರನಾಗಿದ್ದನು. ಇವನು ಗ್ರಾಮಸಭೆಗೂ, ರಾಜನ ಕಡೆಯ ಅಧಿಕಾರಿಗಳಿಗೂ ನಡುವೆ ಕೊಂಡಿಯಾಗಿದ್ದನು. ರಾಜನ ಅಧಿಕಾರಿಯು ಗಾವುಂಡನನ್ನು ನೇಮಿಸುತ್ತಿದ್ದನು.
ಕರಣ
ಅಡೂರು ಶಾಸನದಲ್ಲಿ ಗಾವುಂಡರ ಜೊತೆಯಲ್ಲಿ ಕರಣರು ಸೇರಿಕೊಂಡು ಜಿನೇಂದ್ರ ದೇವಾಲಯಕ್ಕೆ ಭೂಮಿಯನ್ನು ದಾನ ಮಾಡುವ ಸಲುವಾಗಿ ಅನುಮತಿ ಕೊಡಬೇಕೆಂದು ಮಾಧವಪಟ್ಟಿಯರಸನನ್ನು ಕೋರಿದರು ಎಂದು ಹೇಳಿದೆ. ಕರಣನು ಹಳ್ಳಿಯ ಲೆಕ್ಕಪತ್ರಗಳನ್ನು ಬರೆಯುವವನು. ಶಾಸನಗಳಿಂದ ತಿಳಿದುಬರುವಂತೆ, ಕರಣರಿಗೆ ವಿಧಿಸಿದ್ದ ಮುಖ್ಯಕಾರ್ಯ ಸರಕಾರದ ಹಣಕಾಸನ್ನು ನೋಡಿಕೊಳ್ಳುವುದು. ಹೀಗೆ ಚಾಲುಕ್ಯರ ಆಳಿಕೆಯಲ್ಲಿ ಸ್ಥಳೀಯ ಘಟಕಗಳ ಆದಾಯ ವೆಚ್ಚವನ್ನು ನೋಡಿಕೊಳ್ಳುತ್ತಿದ್ದರು.
ಬಲಾಧಿಕೃತ
ಶ್ರಿಯಾಶ್ರಯ ಶಿಲಾದಿತ್ಯನ ಸೂರತ್ ಫಲಕಗಳು ಮತ್ತು ಪುಲಕೇಶಿ ರಾಜನ ನವಸಾರಿ ಫಲಕಗಳು ಬಲಾಧಿಕೃತ ಎಂಬ ಈ ಅಧಿಕಾರಿಯ್ನು ಉಲ್ಲೇಖಿಸುತ್ತವೆ. ಮಹಾಸಂಧಿವಿಗ್ರಹಿಕ ಬಪ್ಪಭಟ್ಟಿಯು ಮಹಾಬಲಾಧಿಕೃತ ಸ್ಥಾನವನ್ನೂ ಪಡೆದಿದ್ದವನು, ಶಾಸನವನ್ನೂ ಬರೆದನು ಎಂದು ನವಸಾರಿ ಫಲಕಗಳು ದಾಖಲಿಸುತ್ತವೆ. ಸೂರತ್ ಫಲಕಗಳಲ್ಲಿ ಅಮ್ಮಗೋಪ ಮತ್ತು ಚೆಲ್ಲ ಎಂಬ ಇಬ್ಬರು ಬಲಾಧಿಕೃತರ ಉಲ್ಲೇಖವಿದೆ. ಎರಡನೆಯವನನ್ನು ದೂತಕ ಎಂದೂ ವರ್ಣಿಸಲಾಗಿದೆ. ಈ ಅಧಿಕಾರಿಯನ್ನು ಹಲವಾರು ಶಾಸನಗಳಲ್ಲೂ ಸಾಹಿತ್ಯ ಕೃತಿಗಳಲ್ಲೂ ಉಲ್ಲೇಖಿಸಲಾಗಿದೆ. ಅವನೊಬ್ಬ ಸೈನ್ಯಾಧಿಕಾರಿಯಾಗಿದ್ದ. ಆಡಳಿತದ ಕೆಲವು ಪೌರ ಹೊಣೆಗಾರಿಕೆಗಳನ್ನೂ ಅವನಿಗೆ ವಹಿಸಲಾಗಿದ್ದಿತು ಎಂಬುದು ಶಾಸನಗಳಿಂದ ಸೂಚಿತವಾಗುತ್ತದೆ.
ದೂತಕ
ಶಾಸನಗಳಲ್ಲಿ ಈ ಅಧಿಕಾರಿಯ ಉಲ್ಲೇಖವಿದೆ. ಇವನು ಒಬ್ಬ ಸಂದೇಶವಾಹಕ ಅಥವಾ ರಾಯಭಾರಿ. ರಾಜನ ದಾನಗಳ ವಿಷಯವನ್ನು ಸಂಬಂಧಿಸಿದ ಎಲ್ಲರಿಗೂ ತಿಳಿಯಪಡಿಸುವುದು ಇವನ ಜವಾಬ್ದಾರಿಯಾಗಿತ್ತು. ಸಾಮಾನ್ಯವಾಗಿ ದೂತಕನ ಕರ್ತವ್ಯವನ್ನು ಬಲಾಧಿಕೃತನಿಗೆ ಅಥವಾ ಸಂಧಿವಿಗ್ರಹಕನಿಗೆ ಕೊಡಲಾಗುತ್ತಿತ್ತು. ಇದು ಅವನ ಹುದ್ದೆಯ ಪ್ರಾಮುಖ್ಯವನ್ನು ಸೂಚಿಸುತ್ತದೆ. ಅವನ ಕರ್ತವ್ಯ ವಾಸ್ತವವಾದ ದಾನದ ಸನ್ನದನ್ನು ಕೊಂಡೊಯ್ದು ಕೊಡುವುದಾಗಿರಲಿಲ್ಲ. ಅದಕ್ಕೆ ಬದಲು ರಾಜನ ಮಂಜೂರಾತಿಯನ್ನೂ ಆದೇಶವನ್ನೂ ಸ್ಥಳೀಯ ಅಧಿಕಾರಿಗಳಿಗೆ ಅವನು ಒಯ್ದು ತಲುಪಿಸುತ್ತಿದ್ದನು; ಸನ್ನದನ್ನು ಸಂಬಂಧಿತ ಗ್ರಾಹಕನಿಗೆ ಕೊಡುವುದು ಅವರ ಕೆಲಸವಾಗಿತ್ತು ಎಂದು ಫ್ಲೀಟ್ ಅಭಿಪ್ರಾಯ ಪಡುತ್ತಾರೆ.
ದುರ್ಗಪತಿ
ಇವನು ಒಂದು ದುರ್ಗದ ಅಥವಾ ಕೋಟೆಯ ಮುಖ್ಯಸ್ಥ. ಸತ್ಯಾಶ್ರಯ ಧ್ರುವರಾಜ ಇಂದ್ರವರ್ಮನ ಗೋವಾ ಶಾಸನವು ವಿಜಯರಾಜ ಎಂಬ ದುರ್ಗಪತಿಯನ್ನು ಉಲ್ಲೇಖಿಸುತ್ತದೆ. ಚಾಲುಕ್ಯ ಶಾಸನಗಳು ಹಲವು ಕೋಟೆಗಳ ವಿವರಗಳನ್ನು ಕೊಡುತ್ತವೆ. ರಾಜಧಾನಿ ಬಾದಾಮಿಗೆ ಕೋಟೆಯನ್ನು ನಿರ್ಮಿಸಿದುದನ್ನೂ ಹೇಳುತ್ತದೆ. ಇವು ಚಾಲುಕ್ಯ ಸೈನ್ಯದ ಭದ್ರ ನೆಲೆಗಳಾಗಿದ್ದವು. ದುರ್ಗಪತಿಯು ಕೋಟೆಯ ಆಡಳಿತಾಧಿಕಾರಿಯಾಗಿದ್ದನು.
ಚಟರು ಮತ್ತು ಭಟರು ದಾನ ಮಾಡಿರುವ ಭೂಮಿಗೆ ಚಟರು ಮತ್ತು ಭಟರು ಭೇಟಿ ನೀಡಬಾರದು ಎಂದು ಶಾಸನಗಳು ಹೇಳುತ್ತವೆ. ಭಟ ಒಬ್ಬ ಯೋಧ, ಚಟ ಬಹುಶಃ ಪೊಲೀಸ್ ಅಧಿಕಾರಿಯಿರಬಹುದು. ಈ ಪದಗಳು ಸೈನ್ಯಗಳನ್ನು ಸೂಚಿಸುತ್ತವೆ ಎಂದು ಕೆಲವು ವಿದ್ವಾಂಸರೂ ಕ್ರಮವಾಗಿ ದಾಖಲಾದ ಮತ್ತು ಕ್ರಮವಿಲ್ಲದ ಯೋಧರು ಎಂದು ಇತರ ಕೆಲವರೂ ಅಭಿಪ್ರಾಯ ಪಡುತ್ತಾರೆ. ಅವರು ಪೊಲೀಸ್ ದಳದ ಸಾಮಾನ್ಯ ಸದಸ್ಯರು. ಸಮಾಜದಲ್ಲಿರುವ ರೂಢಿಯ ಅಪರಾಧಿಗಳ ಮೇಲೆ ಕಣ್ಣಿಟ್ಟು ಕಾಯುವುದು ಅವರ ಕರ್ತವ್ಯಗಳಲ್ಲಿ ಸೇರಿತ್ತು.
ನ್ಯಾಯಾಡಳಿತ
ದೇಶದ ಬೇರೆ ಕಡೆಗಳಲ್ಲಿನಂತೆಯೇ ಚಾಲುಕ್ಯ ಚಕ್ರವರ್ತಿಯು ಸರ್ವೋನ್ನತ ನ್ಯಾಯ ಪೀಠವಾಗಿದ್ದನು. ಅವನು ಸ್ಮೃತಿಗಳಲ್ಲೂ ಧರ್ಮಶಾಸ್ತ್ರದಲ್ಲೂ ಪರಿಣತನಾಗಿದ್ದನು. ನ್ಯಾಯವನ್ನು ವಿತರಿಸುವುದರಲ್ಲಿ ಅವನಿಗೆ ಆಡಳಿತೀಯ ಅಧಿಕಾರಿಗಳು ಸಹಾಯ ಮಾಡುತ್ತಿದ್ದರು. ಸಿವಿಲ್ ವಿಚಾರಗಳಲ್ಲಿ ಸರ್ವೋನ್ನತ ಮೇಲ್ಮನವಿಯನ್ನು ಅವನು ತೀರ್ಮಾನಿಸುತ್ತಿದ್ದನು. ಕೇಂದ್ರದಲ್ಲಿ ನ್ಯಾಯಾಲಯವಿದ್ದುದರ ಜೊತೆಗೆ ಭೋಗ, ವಿಷಯ, ದೇಶ ಮೊದಲಾದ ಹಲವು ಆಡಳಿತೀಯ ಘಟಕಗಳಲ್ಲಿ ನ್ಯಾಯಾಲಯಗಳಿದ್ದವು. ಈ ವಿಭಾಗಗಳ ಆಡಳಿತ ಮುಖ್ಯಸ್ಥರೇ ಅಲ್ಲಲ್ಲಿನ ನ್ಯಾಯಾಧಿಕಾರಿಗಳೂ ಆಗಿರುತ್ತಿದ್ದರು.
ಚಾಲುಕ್ಯರ ಸಾಮಂತನೊಬ್ಬನ ಒಂದು ಶಾಸನವು ಕೆಲವು ಅಪರಾಧಗಳನ್ನು ಉಲ್ಲೇಖಿಸಿ ಅವುಗಳಿಗೆ ಶಿಕ್ಷೆಯನ್ನು ವಿಧಿಸುತ್ತದೆ. ವ್ಯಾಜ್ಯಗಳನ್ನು ಪರಿಹರಿಸುವಲ್ಲಿ ಹಳ್ಳಿಯ ಮತ್ತು ನಗರಗಳ ಹಿರಿಯರ ಸಹಾಯವನ್ನು ನ್ಯಾಯಾಧಿಕಾರಿಗಳು ಪಡೆಯುತ್ತಿದ್ದರು. ಚಾಲುಕ್ಯ ಶಾಸನಗಳು ಪೊಲೀಸ್ ಅಧಿಕಾರಿಗಳನ್ನು ಉಲ್ಲೇಖಿಸಿ ಕೆಲವು ಅಪರಾಧಿಗಳಿಗೆ ಜುಲ್ಮಾನೆಯನ್ನು ವಿಧಿಸುತ್ತವೆ.
ಈ ವಿಚಾರಣೆಗಳು ಮತ್ತು ದಂಡನೆಗಳ ಉದ್ದೇಶ, ಅವು ಮರುಕಳಿಸದಂತೆ ತಡೆಯುವುದು ಮತ್ತು ಮುಯ್ಯಿಗೆ ಮುಯ್ಯಿ ರೂಪದ ಶಿಕ್ಷೆ ವಿಧಿಸಿ ಇತರರಲ್ಲಿ ಅಪರಾಧ ಪ್ರವೃತ್ತಿ ಬೆಳೆಯದಂತೆ ಮಾಡುವುದು. ಇಮ್ಮಡಿ ವಿಕ್ರಮಾದಿತ್ಯನ ಲಕ್ಷ್ಮೇಶ್ವರ ಶಾಸನದಲ್ಲಿ ಕಳವು ಮತ್ತು ಇತರ ಹತ್ತು ಅಪರಾಧಗಳಿಗೆ ದಂಡನೆ ವಿಧಿಸುವುದನ್ನು ಉಲ್ಲೇಖಿಸಲಾಗಿದೆ. ಸಾಮಂತ ಭೋಗಶಕ್ತಿಯ ಅಂಜನೇರಿ ಫಲಕಗಳು, ಅವಿವಾಹಿತೆಯಾದ ಹೆಂಗಸಿನ ಮೇಲೆ ಹಲ್ಲೆ ಮಾಡಿದ ಅಪರಾಧಕ್ಕಾಗಿ ೧೦೮ ರೂಪಕಗಳನ್ನು ಜುಲ್ಮಾನೆಯಾಗಿ ವಿಧಿಸುತ್ತದೆ. ವ್ಯಭಿಚಾರಕ್ಕೆ ೮೦ ರೂಪಕಗಳು. ತೀವ್ರವಾಗಿ ಗಾಯಗೊಳಿಸಿದ್ದಕ್ಕೆ ೧೬ ರೂಪಕಗಳು. ತಲೆಗೆ ಸಣ್ಣಗಾಯ ಮಾಡಿದ್ದಕ್ಕೆ ೪ ರೂಕಗಳು ಜುಲ್ಮಾನೆಯನ್ನು ವಿಧಿಸಿದೆ. ನ್ಯಾಯ ವಿತರಣೆಯಲ್ಲಿ ಮೇಲಿನವನು-ಕೆಳಗಿನವನು ಎಂಬ ಭೇದವಿರಲಿಲ್ಲವೆನ್ನುವುದು ಗಮನಾರ್ಹ ವಿಷಯ. ಒಬ್ಬ ಕೂಲಿಕಾರ ಹೆಂಗಸಿನೊಂದಿಗೆ ಅಕ್ರಮ ಸಂಬಂಧ ನಡೆಸಿದ ಒಬ್ಬ ಶ್ರೀಮಂತ ವರ್ತಕನಿಗೆ ೧೦೮ ರೂಪಕಗಳ ಜುಲ್ಮಾನೆ ವಿಧಿಸಲಾಯಿತು.
ಅಲ್ಲದೆ ಅಪರಾಧಿಗಳನ್ನು ಬಹಿಷ್ಕರಿಸಿ ದೇಶದಿಂದ ಹೊರಗಟ್ಟುವುದು ಮತ್ತು ಅವರ ಆಸ್ತಿಪಾಸ್ತಿಗಳನ್ನು ಮುಟ್ಟುಗೋಲು ಹಾಕಿಕೊಳ್ಳುವುದು ಈ ಶಿಕ್ಷೆಗಳನ್ನೂ ವಿಧಿಸಲಾಗುತ್ತಿತ್ತೆಂದು ಶಾಸನಗಳು ಸೂಚಿಸುತ್ತವೆ. ಬಾದಾಮಿಯ ಒಂದು ಶಾಸನವು ಒಪ್ಪಂದದ ಉಲ್ಲಂಘನೆಗೆ ದಂಡವನ್ನು ಹೇಳುತ್ತದೆ. ವಾತಾಪಿಯ ಮಹಾಚತುರ್ವಿದ್ಯಾ ಸಮುದಾಯವು ಆ ಸ್ಥಳದ ಚರ್ಮಗಾರರ ಗಳಿಕೆಯನ್ನು ನಿಡಿಯಮಾರನೆಂಬ ಒಬ್ಬನಿಗೆ ಸಲ್ಲಬೇಕೆಂದು ನಿಗದಿಪಡಿಸಿತು. ಈ ಆದೇಶವನ್ನು ಉಲ್ಲಂಘಿಸಿದರೆ ದಂಡ ವಿಧಿಸುವುದಾಗಿ ಬೆದರಿಕೆ ಹಾಕಲಾಯಿತು.
ಹೀಗೆ ಚಾಲುಕ್ಯರ ಕಾಲದಲ್ಲಿ ರಾಜನೂ, ಅವನ ಅಧಿಕಾರಿಗಳೂ, ಇತರ ಸ್ಥಳೀಯ ಸಂಸ್ಥೆಗಳ ಮುಖ್ಯಸ್ಥರು ರಾಜ್ಯಾದ್ಯಂತ ನ್ಯಾಯವಿತರಣೆ ಮಾಡುತ್ತಿದ್ದರು.
ಬಾದಾಮಿ ಚಾಲುಕ್ಯರು : ೧೧. ಬಾದಾಮಿ ಚಾಲುಕ್ಯರ ಕಾಲದ ಪ್ರಾಂತ್ಯಾಡಳಿತ
ಬಾದಾವಿು ಚಾಲುಕ್ಯರ ಪ್ರಾಂತ್ಯಾಡಳಿತವನ್ನು ಕುರಿತು ಈ ಲೇಖನದಲ್ಲಿ ಚರ್ಚಿಸಲಾಗಿದೆ. ಈ ರಾಜವಂಶವು ಕುಂತಳನಾಡು ಹಾಗೂ ಸುತ್ತಮುತ್ತಲಲ್ಲಿ ಕ್ರಿ.ಶ. ಆರನೇ ಶತಮಾನದಿಂದ ಎಂಟನೇ ಶತಮಾನದವರೆಗೆ ಉಚ್ಛ್ರಾಯ ಸ್ಥಿತಿಯಲ್ಲಿತ್ತು. ಈ ವಂಶದ ರಾಜ ಮಹಾರಾಜರುಗಳು, ರಾಜಮನೆತನದವರು, ಸಾಮಂತರುಗಳು ಮತ್ತು ಶ್ರೀ ಸಾಮಾನ್ಯರು ನೀಡಿದ ದಾನದತ್ತಿಗಳನ್ನು ಉಲ್ಲೇಖಿಸುವ ಶಾಸನಗಳು ವಿಪುಲ ಸಂಖ್ಯೆಯಲ್ಲಿವೆ. ಪ್ರಸ್ತುತ ಅಧ್ಯಯನಕ್ಕಾಗಿ, ರಾಜ್ಯಾಡಳಿತ ವಿಭಾಗಗಳನ್ನು ಗುರುತಿಸುವ ಪದಗಳನ್ನು ಶಾಸನಾದಿ ದಾಖಲೆಗಳಿಂದ ಆಯ್ದುಕೊಳ್ಳಲಾಗಿದೆ. ಶಾಸನಗಳು ದೇಶ, ವಿಷಯ, ಆಹಾರ, ಭೋಗ, ರಾಷ್ಟ್ರ, ಮಂಡಲ, ನಾಡು ಮುಂತಾದ ಪದಗಳನ್ನು ಬಳಸಿದ್ದು, ‘ವಿಷಯ’ವೆಂಬ ಪದವನ್ನುಳಿದು ಇನ್ನಿತರ ರಾಜ್ಯಾಡಳಿತ ವಿಭಾಗಗಳ ಪದಗಳು ಹೆಚ್ಚು ಬಳಕೆಯಲ್ಲಿಲ್ಲವೆಂದು ಗಮನಿಸಬಹುದು. ಆದ್ದರಿಂದ ಬಾದಾಮಿ ಚಾಲುಕ್ಯರ ನಾಡಿನಲ್ಲಿ ‘ವಿಷಯ’ವೇ ಪ್ರಧಾನ ಆಡಳಿತ ವಿಭಾಗವಾಗಿತ್ತು ಎಂದು ಸೂಚಿಸಲ್ಪಟ್ಟಿದೆ.
[1]
ಈ ಪದವು ಸಾಮಾನ್ಯವಾಗಿ ದಾನ ನೀಡಿದ ಭೂಮಿಕಾಣಿ, ಗ್ರಾಮಾದಿಗಳೊಂದಿಗೆ ರಾಜ್ಯಾಡಳಿತ ವಿಭಾಗವಾಗಿ ಕಾಣಿಸಿಕೊಂಡಿದೆ. ರಾಜಶಾಸನಗಳುಳ್ಳ ಸ್ಥಳಗಳಲ್ಲಿಯೂ ರಾಜ್ಯಾಡಳಿತ ವಿಭಾಗವಾಗಿ ಕಾಣಿಸಿಕೊಂಡಿದೆ. ಶಾಸನಗಳಲ್ಲಿ ಉಲ್ಲೇಖಿಸಲ್ಪಟ್ಟಿರುವ ‘ವಿಷಯ’ಗಳನ್ನು ಈ ವಂಶದ ದೊರೆಗಳ ಕಾಲಾನುಕ್ರಮಣಿಕೆಯಲ್ಲಿ ಕೆಳಕಂಡಂತೆ ಗುರುತಿಸಲಾಗಿದೆ:
ಮಂಗಳೇಶ : ಕೊಂಕಣ
ಪುಲಿಕೇಶಿ II: ಅವರೆತಿಕಾ, ಕುಂಡಿ, ಕೊನಿಕಲ್, ಗೋಪರಾಷ್ಟ್ರ, ಫಳಕಿ, ಬಾಣರಾಜ, ಚಲಿಕ್ಯ, ಕಾಶಾಕುಲ
(ಅನಾಯಕತ್ವದ ಕಾಲ) : ಉಚ್ಛಶೃಂಗ
ವಿಕ್ರಮಾದಿತ್ಯ I : ಇೞುವ, ನಳವಾಡಿ, ಕುಂಡಿ, ಬೆಳ್ವಳ, ಬಾಹಿರಿಕಾ, ಕುೞುಮಯಿ, ಚಲಿಕ್ಯ, ಕಣ್ಣ, ಅವರಂತ.
ವಿನಯಾದಿತ್ಯ: ನಾಸಿಕ್ಯ, ಪಲಯಠ್ಠಾನ, ಪೆಡೆಕಲ್, ಕುರಾಟ, ವೆಂತಿ. ಇಡೆವೊಱಲ್, ತೊರ ಮರ, ನಳವಾಡಿ, ಉತ್ತರಾದ, ಕುಂಡಿ, ಕರಹಾಚಕ
ವಿಜಯಾದಿತ್ಯ: ವೆಂಗನೂರ್, ಪೆಡೆಕಲ್, ಬಾವಿಹಾರ, ಇರಿಡಿಗೆ, ಕರಹಾಟಕ, ತಾಲಿತಟಾಹಾರ, ಅಲಕುಕ,[2] ಗೋಪರಾಷ್ಟ್ರ, ಪೂರ್ವ ತ್ರಿಕೂಟ, ಅಮ್ರರಾಜಿ, ಮೈರಿಕಾ, ಮಹಾಗಿರಿಹಾರ,[3] ಪ್ರೆತಹ್ರದ, ಸಮಗಿರಿ, ತೂರಮಾರ, ಪಥಿಕಾ
ವಿಕ್ರಮಾದಿತ್ಯ II : ವಂಗನೂರ್, ಚಿಪ್ರರುಲಣ, ತೂರಮಾರ
ಕೀರ್ತಿವರ್ಮನ್ II : ಬೆಳ್ವೊಲ, ಪಾನ್ಯಂಗಲ್, ತೂರಮಾರ
ವಿಷಯಗಳನ್ನು ಹೆಸರಿಸುವ ಶಾಸನಗಳ ಸಂಖ್ಯೆ ಅರವತ್ತು. ಇವುಗಳಲ್ಲಿ ಅರ್ಧದಷ್ಟು ಶಾಸನಗಳು ವಿನಯಾದಿತ್ಯ ಮತ್ತು ವಿಜಯಾದಿತ್ಯರ ಕಾಲಕ್ಕೆ ಸೇರಿದವು. ಈ ವಂಶದ ಆಳ್ವಿಕೆಯಲ್ಲಿ ಈ ಕಾಲವು ಅತ್ಯಂತ ಶಾಂತಿಯುತ ಕಾಲವೆನಿಸಿತ್ತು. ಹಲವು ರಾಜರ ಆಳ್ವಿಕೆಯಲ್ಲಿ, ಹಲವಾರು ಶಾಸನಗಳಲ್ಲಿ ಕೆಲವು ವಿಷಯಗಳ ಪ್ರಸ್ತಾಪವಿದೆ. ‘ಕುಂಡಿ’ ವಿಷಯದ ಪ್ರಸ್ತಾಪವು, ಎರಡನೇ ಪುಲಿಕೇಶಿ, ಒಂದನೇ ವಿಕ್ರಮಾದಿತ್ಯ ಹಾಗೂ ವಿನಯಾದಿತ್ಯರ ಕಾಲದಲ್ಲಿಯೂ ಕಂಡುಬಂದಿದೆ. ‘ತೋರಮಾರ’ ವಿಷಯವೂ ಕಡೆಯ ಮೂರು ದೊರೆಗಳ ಆಡಳಿತ ಕಾಲದಲ್ಲಿ, ವಿನಯಾದಿತ್ಯ, ಎರಡನೇ ವಿಕ್ರಮಾದಿತ್ಯ ಮತ್ತು ಎರಡನೇ ಕೀರ್ತಿವರ್ಮನ ಕಾಲದಲ್ಲಿಯೂ ಉಲ್ಲೇಖವಿದೆ.
ಆಧುನಿಕ ಜಿಲ್ಲೆಗಳ ಭೌಗೋಳಿಕ ಕಕ್ಷೆಯಲ್ಲಿ ಈ ವಿಷಯಗಳ ವ್ಯಾಪ್ತಿಯನ್ನು ಕೆಳಕಂಡಂತೆ ಗುರುತಿಸಬಹುದು. ಈಗಿನ ಜಿಲ್ಲೆಗಳ ಹೆಸರುಗಳನ್ನು ಕಂಸದಲ್ಲಿ ಸೂಚಿಸಿದ್ದು, ಪ್ರಾಂತ್ಯಾವಾರು ವಿವರಗಳನ್ನು ನೀಡಲಾಗಿದೆ:
ಗುಜರಾತ್: ಪಥಿಕಾ(ಬ್ರೋಚ್‑ಸೂರತ್), ಕಾಶಾಕುಲ(ಸೂರತ್), ಬಾಹಿರಿಕ(ಸೂರತ್)
ಮಹಾರಾಷ್ಟ್ರ: ನಾಸಿಕ್ಯ(ನಾಸಿಕ್), ಗೋಪರಾಷ್ಟ್ರ(ನಾಸಿಕ್), ಕುರಾಟ(ಥಾನಾ), ವೆಂತಿ (ಥಾನಾ) ಸಮಗಿರಿ(ಪೂನಾ), ಪಲಯಠ್ಠಾನ(ಸತಾರ ‑ಪೂನಾ), ಕರಹಾಟಕ(ಸತಾರ), ಇರಿಡಿಗೆ (ರತ್ನಗಿರಿ), ಕುಱುಮಯಿ(ಉಸ್ಮಾನಾಬಾದ್), ಬಾವಿಹಾರ(ನಾಂದೇಡ್), ಕುಂಡಿ(ಕೊಲ್ಲಾಪುರ ‑ಸಾಂಗ್ಲಿ), ಉತ್ತರಾದ[4] ಅವರಂತ. ಅವರೆತಿಕಾ <ಅಪರಾಂತ. ಕೊಂಕಣ.
ಕರ್ನಾಟಕ: ಇಡೆವೊೞಲ್(ಉತ್ತರ ಕನ್ನಡ ಶಿವಮೊಗ್ಗ), ತೋರಮಾರ(ಶಿವಮೊಗ್ಗ), ಉಚ್ಛಶೃಂಗ(ಬಳ್ಳಾರಿ ‑ಚಿತ್ರದುರ್ಗ), ಪಾನುಂಗಲ್(ಧಾರವಾಡ), ಬೆಳ್ವೊಲ(ಧಾರವಾಡ ‑ರಾಯಚೂರು), ಕೊನಿಕಲ್(ಬೆಂಗಳೂರು), ಅಲಕುಕಱ <ಲಕ್ತಕ?(ಧಾರವಾಡ),
ಆಂಧ್ರಪ್ರದೇಶ: ನಳವಾಡಿ(ಕರ್ನೂಲ್), ಪೆಡಿಕಲ್(ಕರ್ನೂಲ್), ತೂರಮಾರ (ಅನಂತಪುರ), ವಂಗನೂರ್ (ಅನಂತಪುರ‑ಕಡಪ), ಬಾಣರಾಜ ಪೞಕಿ
ಈ ಮಾಹಿತಿಗಳಿಂದ ‘ವಿಷಯ’ಳ ಭೌಗೋಳಿಕ ನೆಲೆ ಮತ್ತು ವ್ಯಾಪ್ತಿಗೆ ಸಂಬಂಧಿಸಿದಂತೆ ಹಲವು ಸ್ಪಷ್ಟ ಅಂಶಗಳನ್ನು ಗಮನಿಸಬಹುದು. ಪ್ರಾಂತ್ಯಾಡಳಿತಗಾರರು ಅಧಿಕಾರ ಹೊಂದಿದ್ದ ಪ್ರದೇಶಗಳ ವ್ಯಾಪ್ತಿಯಲ್ಲಿ ಹಲವಾರು ‘ವಿಷಯ’ಗಳು ಸೇರಿದ್ದವು. ಆಯಾ ಪ್ರದೇಶದ ಅಧಿಕಾರವನ್ನು ನಿರ್ವಹಿಸಲು ಅವರುಗಳಿಗೇ ಬಿಟ್ಟಿದ್ದು. ಚಾಲುಕ್ಯರಿಗೆ ಸಹಾಯಕರಾಗಿ ಮುಂದುವರೆದರು. ಆದರೆ ಈ ದಿಸೆಯಲ್ಲಿ ಇಂದಿನ ಬಿಜಾಪುರ ಜಿಲ್ಲೆಗೆ ಸಂಬಂಧಿಸಿದಂತೆ ‘ವಿಷಯ’ ವ್ಯವಸ್ಥೆಯನ್ನು ಗುರುತಿಸುವ ಶಾಸನಗಳಾವುದೂ ದೊರೆತಿಲ್ಲ.
ಧಾರವಾಡ ಜಿಲ್ಲೆಯೂ ಸೇರಿದಂತೆ ಬಿಜಾಪುರ ಜಿಲ್ಲೆಯು ಸಾಮ್ರಾಜ್ಯದ ಪ್ರಮುಖ ಭಾಗವೆನಿಸಿದ್ದು ಬಾದಾಮಿಯು ರಾಜಧಾನಿಯಾಯಿತ್ತು. ರಾಜಕೀಯ ಚಟುವಟಿಕೆಗಳ ಬಿಂದುವೆನಿಸಿದ ಈ ಅಧಿಷ್ಠಾನ(ರಾಜಧಾನಿ)ದೊಂದಿಗೆ ಧಾರ್ಮಿಕ ಕೇಂದ್ರಗಳೆನಿಸಿದ ಮಹಾಕೂಟ, ಪಟ್ಟದಕಲ್ಲು, ಲಕ್ಷ್ಮೇಶ್ವರ, ವಾಣಿಜ್ಯ ಹಾಗೂ ಶಿಕ್ಷಣಕ್ಷೇತ್ರಗಳೆನಿಸಿದ ಐಹೊಳೆಯೂ ಸೇರಿತ್ತು. ಈ ಪ್ರದೇಶದಲ್ಲಿ ರಾಜವಂಶಕ್ಕೆ ಸೇರಿದ ಶಾಸನಗಳು ಮೂರನೆ ಒಂದು ಭಾಗದಷ್ಟು ಲಭ್ಯವಿವೆ. ಆದರೂ ಈ ಶಾಸನಗಳಲ್ಲಿ ‘ವಿಷಯ’ಗಳ ಪ್ರಸ್ತಾಪವಿಲ್ಲ ವೆಂದು ಗಮನಿಸಬಹುದು. ಸಾಮ್ರಾಜ್ಯದ ಹೃದಯದಂತಿದ್ದ ಈ ಪ್ರದೇಶವು ರಾಜ ಮನೆತನದ ನೇರ ಆಡಳಿತಕ್ಕೆ ಒಳಪಟ್ಟು, ಪ್ರತ್ಯೇಕ ಆಡಳಿತ ಪ್ರದೇಶವಾಗಿ ಗುರುತಿಸದಿರಬಹುದು. ಇದನ್ನು ಪುಷ್ಟೀಕರಿಸಲು ಮತ್ತಷ್ಟು ಸಾಕ್ಷ್ಯಾಧಾರಗಳು ಬೇಕು.
ಬಾದಾಮಿಯನ್ನು ರಾಜಧಾನಿಯಾಗಿ ಉಳ್ಳ ಈ ಕೇಂದ್ರಪ್ರದೇಶವು ಈಗಿನ ಮಹಾರಾಷ್ಟ್ರ, ಆಂಧ್ರಪ್ರದೇಶ ಹಾಗೂ ದಕ್ಷಿಣದ ಭಾಗಗಳಿಂದ ಸುತ್ತುವರೆದಿತ್ತು. ಈ ಸುತ್ತುಮುತ್ತಲ ಪ್ರದೇಶದಲ್ಲಿ ಹಲವಾರು ‘ವಿಷಯ’ಗಳು ಅಡಕಗೊಂಡಿದ್ದವು. ಪ್ರಾಂತ್ಯಾಡಳಿತಗಾರರೆನಿಸಿದ ಸಾಮಂತಾದಿಗಳು ಹಾಗೂ ಅವರ ಬಂಧು ವರ್ಗಕ್ಕೆ ಸೀಮಿತಗೊಳ್ಳುತ್ತಿದ್ದ ವಿಷಯ ವ್ಯಾಪ್ತಿ ಯನ್ನು ಒಂದೊಂದಾಗಿ ಪರಿಶೀಲಿಸಬಹುದು.
ಸೇಂದ್ರಕ ವಂಶದ ದೊರೆ ಸೇನಾನಂದನು ಆವರೆತಿಕಾ ವಿಷಯದ ಗ್ರಾಮ ಭೂಮಿಕಾಣಿ ಗಳನ್ನು ದಾನಕೊಟ್ಟಿದ್ದು, ಸ್ಥಳದ ವಿಷಯ ವಾಸಿಗಳಿಗೆ ಹಾಗೂ ಅಧಿಕಾರಿಗಳಿಗೆ ತಿಳಿಸುವುದಕ್ಕಾಗಿ ಶಾಸನ ನೀಡಿದ.[5] ಅವರೆತಿಕಾದ ಪ್ರಾಚೀನರೂಪ ‘ಅಪರಾಂತ’ ವೆನ್ನಬಹುದಾಗಿದ್ದು ಇದು ಉತ್ತರ ಕೊಂಕಣ ಪ್ರದೇಶವೆನಿಸಿದ್ದು, ಇಂದಿನ ಮಹಾರಾಷ್ಟ್ರದ ಥಾನಾ, ಕೊಲಾಬಾ, ರತ್ನಗಿರಿ ಜಿಲ್ಲೆಗಳ ವ್ಯಾಪ್ತಿಯನ್ನು ಹೊಂದಿದೆ.
ಚಿಪ್ಲುನ್ ಶಾಸನದ ಪ್ರಕಾರ ಈ ಪ್ರದೇಶವು ದಕ್ಷಿಣ ಕೊಂಕಣಕ್ಕೆ ಸೇರಿದ್ದು, ಸೇಂದ್ರಕರು ಇಲ್ಲಿಯೂ ಆಡಳಿತ ನಡೆಸುತ್ತಿದ್ದರು. ಇದು ಕದಂಬರ ಚಕ್ರಾಧಿಪತ್ಯಕ್ಕೆ ಸೇರಿತ್ತು. ಒಂದನೇ ಕೀರ್ತಿವರ್ಮನ ರಾಣಿ ಸೇಂದ್ರಕ ವಂಶಕ್ಕೆ ಸೇರಿದವಳು. ಈಕೆ ಇಮ್ಮಡಿ ಪುಲಿಕೇಶಿಯ ತಾಯಿ. ಸೇನಾನಂದನು ಇಮ್ಮಡಿ ಪುಲಿಕೇಶಿಯ ಸೋದರಮಾವ. ತದನಂತರದ ಕಾಲದಲ್ಲಿ ಈ ಭಾಗದ ಆಡಳಿತವು ಚಿಕ್ಕಪ್ಪನಾದ ಒಂದನೇ ವಿಕ್ರಮಾದಿತ್ಯನಿಗೆ ವಹಿಸಲ್ಪಟ್ಟಿತು.
ಇಮ್ಮಡಿ ಪುಲಿಕೇಶಿಯ ಆಲ್ಟೆಮ್ ತಾಮ್ರಪಟಗಳ ಪ್ರಕಾರ,[6] ಸೇಂದ್ರಕರ ರಾಜ್ಯವು ಕುಂಡಿ ವಿಷಯಕ್ಕೂ ವ್ಯಾಪಿಸಿತ್ತು. ಇದು ಮೀರಿಂಚೆ ವಿಭಾಗಕ್ಕೆ ಹತ್ತಿರವೆನಿಸಿದ್ದು, ಮಹಾರಾಷ್ಟ್ರದ ಇಂದಿನ ಮೀರಜ್ ಎಂದು ಗುರುತಿಸಬಹುದು.
ಮೊದಲನೆಯ ವಿಕ್ರಮಾದಿತ್ಯನ ಅಣ್ಣ ಚಂದ್ರಾದಿತ್ಯನು ಈ ಪ್ರಾಂತ್ಯದ ಹತ್ತಿರ ರಾಜ್ಯಭಾರ ನಡೆಸುತ್ತಿದ್ದನು.[7]
ಇಮ್ಮಡಿ ಪುಲಿಕೇಶಿಯ ನಿರ್ಪನ್ ತಾಮ್ರ ಶಾಸನಗಳ ಪ್ರಕಾರ, ಗೋಪರಾಷ್ಟ್ರ ವಿಷಯವು ರಾಜಮನೆತನದ ತ್ರಿಭುವನಮಲ್ಲ ನಾಗವರ್ಧನ ಅರಸರ ಆಳ್ವಿಕೆಯಲ್ಲಿತ್ತು.[8] ವಿಜಯಾದಿತ್ಯನ ಕಾಲದಲ್ಲಿ ಈ ವಿಭಾಗವನ್ನು ಹರಿಶ್ಚಂದ್ರವಂಶದ ಭೋಗಶಕ್ತಿಯು ಆಳುತ್ತಿದ್ದನು. ಇದಲ್ಲದೆ ಪುರಿ ಕೊಂಕಣ ಭಾಗದೊಂದಿಗೆ, ಇನ್ನಿತರ ಆರು ವಿಷಯಗಳಾದ ಪೂರ್ವ‑ತ್ರಿಕೂಟ, ಆಮ್ರರಾಜಿ, ಮೈರಿಕಾ, ಮಹಾಗಿರಿಹಾರ, ಪುಲುಸುಢಾಂಬಕ ಮತ್ತು ಪ್ರೇತಹ್ರದಗಳಲ್ಲಿಯೂ ಆಳ್ವಿಕೆ ಇತ್ತು. ಭೋಗಶಕ್ತಿಯ ಅಜ್ಜಸ್ವಾಮಿಚಂದ್ರನು ಒಂದನೇ ವಿಕ್ರಮಾದಿತ್ಯನನ್ನು ಗೌರವದಿಂದ ಆದರಿಸಿ ಅನುಸರಿಸಿದನು. ಆದ್ದರಿಂದ ಚಾಲುಕ್ಯರ ಆಳ್ವಿಕೆ ಈ ವಿಭಾಗದಲ್ಲಿ ನಿರಂತರವಾಗಿ ಮುಂದುವರೆಯಿತು.[9] ಇಲ್ಲಿಂದ ಉತ್ತರಕ್ಕೆ ಬಾಹಿರಿಕ ವಿಷಯ,[10] ನಾಸಿಕ್ಯ ವಿಷಯ,[11] ಕುರಾಟ ವಿಷಯ ಮತ್ತು ವೆಂತಿವಿಷಯ,[12] ಕಾಶಾಕುಲ ವಿಷಯ[13]ಗಳಿದ್ದುವೆಂದು ಮಾಹಿತಿಗಳು ದೊರೆಯುತ್ತವೆ.
ಒಂದನೇ ವಿಕ್ರಮಾದಿತ್ಯ ಮತ್ತು ವಿನಯಾದಿತ್ಯರ ಶಾಸನೋಲ್ಲೇಖಗಳ ಪ್ರಕಾರ ವಿಕ್ರಮಾದಿತ್ಯನ ಸಹೋದರ, ಯುವರಾಜಧಾರಾಶ್ರಯ ಜಯಸಿಂಹವರ್ಮನು ಮೊದಲ ನಾಲ್ಕು ವಿಷಯಗಳಲ್ಲಿ ಆಡಳಿತ ನಡೆಸುತ್ತಿದ್ದ. ಈ ಸಾಲಿನ ವಂಶಜರೇ ಮುಂದೆ ಗುಜರಾತ್‌ನಲ್ಲಿ ಸ್ವತಂತ್ರ ಶಾಖೆಯಾಗಿ ಅಭಿವೃದ್ದಿ ಹೊಂದಿದರು. ಇಮ್ಮಡಿ ಪುಲಿಕೇಶಿಯ ಕಾಲದಲ್ಲಿ ಈ ರಾಜವಂಶಕ್ಕೆ ಸೇರಿದ ವಿಜಯರಾಜನು ಕಾಶಾಕುಲ ವಿಷಯವನ್ನು ಆಳುತ್ತಿದ್ದನು.
ಸ್ಥಳೀಯ ಆಡಳಿತ ಹಾಗೂ ಆಡಳಿತಗಾರರ ಪರಸ್ಪರ ಸಂಬಂಧ ಇವುಗಳನ್ನು ಕುರಿತು ನಿಖರವಾಗಿ ಏನನ್ನೂ ಹೇಳಲು ಸಾಧ್ಯವಾಗದು. ಆದರೆ ಈ ಪ್ರಾಂತ್ಯಾಡಳಿತಗಾರರನ್ನು ನಿಯಂತ್ರಿಸಲು ಮತ್ತು ದೇಶಕೋಶಗಳನ್ನು ವಿಸ್ತರಿಸುವ ಮುಂದಾಲೋಚನೆಯಿಂದ ಕೇಂದ್ರವು ತನ್ನ ರಾಜಮನೆತನಕ್ಕೆ ಸಂಬಂಧಪಟ್ಟವರನ್ನು ಪ್ರತಿನಿಧಿಗಳಾಗಿ ಗಡಿನಾಡುಗಳಿಗೆ ಕಳುಹಿಸುವ ವಾಡಿಕೆಯನ್ನು ಬೆಳೆಸಿದ್ದರೆನ್ನಬಹುದು. ಇದರಿಂದಾಗಿ ಗುಜರಾತ್ ಮತ್ತು ವೆಂಗಿಗಳಲ್ಲಿ ಮನೆತನದ ಸ್ವತಂತ್ರ ಶಾಖೆಗಳು ಬೆಳೆಯಲು ಅವಕಾಶವಾಯಿತು.
ವೆಂಗಿಶಾಖೆಯು ಎರಡನೇ ಪುಲಿಕೇಶಿಯ ಸಹೋದರ ವಿಷ್ಣುವರ್ಧನನಿಂದ ಆರಂಭ ಗೊಂಡಿತು. ಈ ಪ್ರದೇಶದಲ್ಲಿ ಒಂದೇ ಒಂದು ವಿಷಯವು[14] ಗುರುತಿಸಲ್ಪಟ್ಟಿದ್ದು, ಸುಮಾರು ನಾನೂರು ವರ್ಷಗಳಿಗೂ ಹೆಚ್ಚುಕಾಲ ಅಸ್ತಿತ್ವದಲ್ಲಿತ್ತು. ಇದಕ್ಕಿಂತ ಹೆಚ್ಚು ವಿಸ್ತಾರವುಳ್ಳ ಪ್ರಾಂತೀಯ ವಿಭಾಗಗಳು ತದನಂತರ ಕಾಲದಲ್ಲಿ ಅಸ್ತಿತ್ವಕ್ಕೆ ಬಂದಿದ್ದವು. ಒಂದನೇ ವಿಕ್ರಮಾದಿತ್ಯನ ಹಿರಿಯ ಅಣ್ಣ ಆದಿತ್ಯವರ್ಮ ಹಾಗೂ ಅವನ ಮಗ ಅಭಿನವಾದಿತ್ಯರು ಉಚ್ಛಶೃಂಗ ವಿಷಯವನ್ನಾಳಿದರು. ಇವರ ಕಾಲದಲ್ಲಿ ಬಾದಾಮಿಯಲ್ಲಿ ಅನಾಯಕತ್ವವಿತ್ತು.[15]
ಬಾಣರಾಜ ವಿಷಯ[16] ಮತ್ತು ನಳವಾಡಿ ವಿಷಯ[17]ಗಳಲ್ಲಿ ಕ್ರಮವಾಗಿ ಬಾಣ ಹಾಗೂ ನಳರೆಂಬ ವಂಶೀಯರು ಆಳ್ವಿಕೆ ನಡೆಸಿದರು. ಇವರು ಸ್ಥಳೀಯ ಆಡಳಿತಗಾರರೆನಿಸಿದ್ದು, ರಾಜ್ಯ ವಿಸ್ತರಣೆಗೆ ಅವಕಾಶವಿಲ್ಲದೆ ತಮ್ಮ ಪರಿಧಿಗೆ ಸೀಮಿತಗೊಂಡು ವಿಷಯಗಳ ಹೆಸರುಗಳೂ ತಕ್ಕಂತೆ ಗುರುತಿಸಿದ್ದೆನ್ನಬಹುದು.
ಬಾಣರ ಆಳ್ವಿಕೆಗೆ ಇಂದಿನ ಅನಂತಪುರ ಜಿಲ್ಲೆಯ ವ್ಯಾಪ್ತಿಯು ಒಳಪಟ್ಟಿದ್ದು, ಇಮ್ಮಡಿ ಪುಲಿಕೇಶಿಯ ಕಾಲದಲ್ಲಿ ಚಾಲುಕ್ಯರ ಅಧೀನ ರಾಜರೆನಿಸಿದರು. ವೆಂಗನೂರು ವಿಷಯ[18] ಮತ್ತು ತೂರಮಾರ ವಿಷಯ[19]ಗಳಲ್ಲಿಯೂ ಬಾಣರ ಆಳ್ವಿಕೆ ಇತ್ತು. ಈ ಪ್ರದೇಶದಲ್ಲಿ ನಳವಂಶೀಯರೂ ಆಡಳಿತ ನಡೆಸಿದ್ದು, ಪ್ರಸ್ತುತ ಕರ್ನೂಲ್ ಜಿಲ್ಲೆಯನ್ನೊಳಗೊಳ್ಳುತ್ತದೆ. ಆಳುಪರು ಚಾಲುಕ್ಯ ರಾಜ್ಯದ ಪ್ರಾಂತ್ಯಾಡಳಿತ ವಿಷಯ ವಿಭಾಗಗಳಲ್ಲಿ ಸ್ಥಳೀಯ ಸ್ವತಂತ್ರ ಆಡಳಿತಗಾರರಾಗಿ ರಾಜ್ಯಭಾರ ಮಾಡಿದರು. ಇಡೆವೊಱಲ್ ಮತ್ತು ತೂರಮಾರ ವಿಷಯಗಳಲ್ಲಿ  ಇವರ ಆಳ್ವಿಕೆ ಇತ್ತು.[20] ವಿನಯಾದಿತ್ಯನ ಮಗಳಾದ ಕುಂಕುಮ ದೇವಿಯನ್ನು ಅಳುಪರ ದೊರೆ ಚಿತ್ರವಾಹನನಿಗೆ ಕೊಡಲ್ಪಟ್ಟಿತ್ತು.[21]
‘ವಿಷಯ’ವು ಆಡಳಿತ ವಿಭಾಗವೆಂಬ ಅರ್ಥವಲ್ಲದೆ, ರಾಜ್ಯದ ಪೂರ್ಣ ವಿಸ್ತಾರಕ್ಕೂ ಅನ್ವಯವಾಗುವಂತೆ ಪ್ರಯೋಗಿಸಲ್ಪಟ್ಟಿದೆ ಎಂದು ಗಮನಿಸಬಹುದು. ಒಂದನೇ ವಿಕ್ರಮಾದಿತ್ಯನ ಗದ್ವಾಲ್ ತಾಮ್ರಪಟಗಳ ಪ್ರಕಾರ[22] ಚಾಲುಕ್ಯ ಸೈನ್ಯವು ಚೋಲಿಕಾ ವಿಷಯವನ್ನು ಆಕ್ರಮಿಸಿತ್ತು. ಪ್ರಾಚೀನ ಚೋಳ ಸಾಮ್ರಾಜ್ಯದ ರಾಜಧಾನಿಯಾದ ಉರಗಪುರವು ಚೋಲಿಕಾ ವಿಷಯದಲ್ಲಿದೆ. ಚಾಲುಕ್ಯರ ಆಕ್ರಮಣದ ನಂತರ ಚೋಲಿಕಾ ವಿಷಯವು ಚಾಲುಕ್ಯರ ಅಧಿಕಾರದೊಳಗಣ ಪ್ರದೇಶವೆಂಬ ವಿಷಯ ಸ್ಪಷ್ಟವಾಗುವುದಿಲ್ಲ. ಇಲ್ಲಿ ವಿಷಯವು ಆಡಳಿತ ವಿಭಾಗವಾಗಿರದೆ ಒಟ್ಟಾರೆ ಪ್ರದೇಶವನ್ನು ಸೂಚಿಸಿರಬಹುದು.
ಇದೇ ರೀತಿ “ವೈರಾಜ್ಯ‑ಕಾಂಚೀಪತಿ(ಪಲ್ಲವಪತಿ)‑ಬಲಂ‑ಅವಷ್ಟಾಭ್ಯ‑ಸಮಸ್ತ‑ ವಿಷಯ”[23] ವೆಂಬ ಒಕ್ಕಣೆಯಲ್ಲಿ ವಿನಯಾದಿತ್ಯನೊಡನೆ ಪಲ್ಲವರಾಜನು ಮೂರು ರಾಜ್ಯಗಳ ಮುಂದಾಳಾಗಿ ಸಂಧಿ ಮಾಡಿಕೊಂಡಿದ್ದನ್ನು ಗುರುತಿಸಿದೆ. ಇಲ್ಲಿ ‘ವಿಷಯ’ವೆನ್ನುವಲ್ಲಿ ಸಾಮ್ರಾಜ್ಯವನ್ನು ಸ್ಪಷ್ಟವಾಗಿ ಸೂಚಿಸಿದೆಯೇ ಹೊರತು ಆಡಳಿತ ಭಾಗವೆನಿಸಿಲ್ಲ. ಅಳುಪರ ಅಧಿಕಾರದೊಳಗಣ ಪ್ರದೇಶಕ್ಕೆ ಸಂಬಂಧಿಸಿದಂತೆ “ಸ್ವವಿಷಯ‑ಉಪಭೋಗ‑ರಕ್ಷಣೆ‑ ವಿಧಿ‑ವಿಧಾನಾನ್ಯಪಹಾಯ”[24] ಎಂದು ಉಲ್ಲೇಖಿಸಿದ್ದು, ಚಾಲುಕ್ಯರಿಗೆ ಅಳುಪರ ರಾಜನಿಷ್ಠೆ ಯನ್ನು ವಿಷಯವು ಸೂಚಿಸಿದೆಯೇ ಹೊರತು ಆಡಳಿತ ವಿಭಾಗವನ್ನು ಗುರುತಿಸಿಲ್ಲ. ಇದೇ ರೀತಿ ಶಾಸನದ “ದ್ರಾವಿಡ ವಿಷಯ ವಾಸ್ತವ್ಯ”[25] ವೆಂಬ ಉಲ್ಲೇಖದಲ್ಲಿ ದ್ರಾವಿಡ ಪ್ರದೇಶದಲ್ಲಿ ವಾಸಿಸುತ್ತದ್ದ ಬ್ರಾಹ್ಮಣನಿಗೆ ಸಂಬಂಧಿಸಿದ್ದು, ದ್ರಾವಿಡ ವಿಷಯ ಯಾವುದೆಂಬ ಬಗ್ಗೆ ಸ್ಪಷ್ಟತೆಯಿಲ್ಲ.
ಮೇಲ್ಕಂಡ ವಿವರಗಳಿಂದ ಚಾಲುಕ್ಯರ ಶಾಸನಗಳಲ್ಲಿ ವಿಷಯವು ಆಡಳಿತ ವಿಭಾಗವಾಗಿ ಸ್ವತಂತ್ರ ಪ್ರದೇಶವಾಗಿ ಬಳಸಿರುವುದನ್ನು ಗಮನಿಸಬಹುದು.
ಗುಪ್ತರ ರಾಜ್ಯದ ಪೂರ್ವಭಾಗಗಳಲ್ಲಿ ವಿಷಯಾಡಳಿತವು ಪರಿಷ್ಕರಿಸಲ್ಪಟ್ಟು ಜಾರಿಗೊಳಿಸಿದ ಉತ್ತಮ ವ್ಯವಸ್ಥೆಯೆನಿಸಿತ್ತು. ವಿಷಯಾಧಿಕರಣವು ಸ್ಥಳೀಯ ಸಂಸ್ಥೆಯೆನಿಸಿದ್ದು, ಈ ಸಂಸ್ಥೆಯಲ್ಲಿ ಕೇಂದ್ರದಿಂದ ನೇಮಿಸಲ್ಪಟ್ಟ ಅಧಿಕಾರಿಗಳು ಹಾಗೂ ಗ್ರಾಮ ಜನಪದದ ಸದಸ್ಯರು ಗಳನ್ನೊಳಗೊಂಡಿತ್ತು. ಇವರನ್ನು ಕ್ರಮವಾಗಿ ಮಹತ್ತರ ಮತ್ತು ಕುಟುಂಬಿನ್ ಎಂದೆನಿಸಿದ್ದಾರೆ. ಕೇಂದ್ರವು ಗ್ರಾಮಗಳಲ್ಲಿದ್ದ ಈ ಸ್ವಾಯತ್ತ ಸಂಸ್ಥೆಗಳ ಮೂಲಕ ಪ್ರಾಂತ್ಯಾಡಳಿತವನ್ನು ನಿರ್ವಹಿಸುತ್ತಿತ್ತು.[26] ಚಾಲುಕ್ಯರ ಕಾಲದ ವಿಷಯಾಡಳಿತದ ಬಗ್ಗೆ ಖಚಿತವಾಗಿ ಏನನ್ನೂ ಹೇಳಲಾಗದು. ಕೇಂದ್ರವು ಅಧೀನ ಸಾಮಂತರುಗಳಿಗೆ ಸ್ವತಃ ಅಧಿಕಾರ ಮುಂದುವರೆಸಲು ಹೆಚ್ಚು ರಿಯಾಯಿತಿ ತೋರಿದ್ದರಿಂದ, ಕೇಂದ್ರಾದೇಶಗಳನ್ನು ಪಾಲಿಸುವ ಸ್ಥಳೀಯ ಆಡಳಿತ ಸಂಸ್ಥೆಗಳು ಅವುಗಳ ಕಾರ್ಯ ನಿರ್ವಹಣೆಯಲ್ಲಿ ಮಹತ್ವವೆನಿಸಲಿಲ್ಲ. ಕೇಂದ್ರದ ಆದೇಶಗಳನ್ನು ಕಟ್ಟುನಿಟ್ಟಾಗಿ ಜಾರಿಗೆ ತರುವ ವ್ಯವಸ್ಥಿತ ಆಡಳಿತ ಪದ್ಧತಿ ವಿಷಯ ಪ್ರದೇಶಗಳಲ್ಲಿ ಬೆಳೆದಿರಲಿಲ್ಲವೆನ್ನಬಹುದು.
ಚಾಲುಕ್ಯರು ಹೊಸದಾಗಿ ರಾಜ್ಯಕೋಶಗಳ ಮೇಲೆ ದಿಗ್ವಿಜಯ ಸಾಧಿಸಿದಾಗ ತಮ್ಮ ಪ್ರತಿನಿಧಿಯಾಗಿ ಪ್ರಾಂತ್ಯಾಧಿಕಾರಿಯನ್ನು ನೇಮಿಸುತ್ತಿದ್ದರು, ಅಥವಾ ಸಾರ್ವಭೌಮತ್ವವನ್ನು ಒಪ್ಪಿಕೊಂಡಲ್ಲಿ ಸಾಮಂತಾದಿಗಳಿಗೇ ಆಡಳಿತ ನಡೆಸಲು ಅವಕಾಶವೀಯುತ್ತಿದ್ದರು. ಇಂತಹ ಆಡಳಿತ ಪ್ರದೇಶಗಳು, ವಿಷಯವೆಂಬ ಅಭಿದಾನದಿಂದ ಗುರುತಿಸಲ್ಪಟ್ಟವು. ದೇಶಕೋಶಗಳನ್ನು ವಿಸ್ತರಿಸುವ ಹಾಗೂ ತಮ್ಮ ಪ್ರಭಾವ ವರ್ಚಸ್ಸನ್ನು ಬೆಳೆಸುವ ದೃಷ್ಟಿಯಲ್ಲಿ ಇದು ರೂಢಿಗತವಾದ ಪದ್ಧತಿ ಎನಿಸಿತ್ತು. ಕೇಂದ್ರದ ರಕ್ಷಣೆಗಾಗಿ ಕೇಂದ್ರೀಕೃತಗೊಂಡ ಸಮಗ್ರ ಪಡೆ ಅಥವಾ ದಳದ ವ್ಯವಸ್ಥೆ ಇತ್ತೇ? ಇದು ಪ್ರಾಂತ್ಯಾಡಳಿತಗಾರರ ಮೇಲೆ ಹೇಗೆ ಪ್ರಾಬಲ್ಯ ಸಾಧಿಸುತ್ತಿತ್ತು ಎಂದು ತಿಳಿಯಬೇಕಾಗಿದೆ.
ಚಾಲುಕ್ಯರು ಸ್ಥಳೀಯ ಆಡಳಿತಗಾರರನ್ನು ಅಂಕೆಯಲ್ಲಿಡಲು ಬಹುಶಃ ಮಿತಿಮೀರಿದ ಸೈನ್ಯದ ಪಡೆಯನ್ನು ಹೊಂದಿದ್ದರು. ಆಗಾಗ್ಗೆ ಧಾರ್ಮಿಕ ಹಾಗೂ ಇನ್ನಿತರ ಕಾರಣಗಳಿಗಾಗಿ ಸೈನ್ಯ ಹಾಗೂ ಮಹಾಸಂಧಿ ವಿಗ್ರಹಕ ಮುಂತಾದ ಅಧಿಕಾರಿಗಳೊಂದಿಗೆ ಜೈತ್ರಯಾತ್ರೆ ಹೊರಡುತ್ತಿದ್ದರು. ಒ್ಮೊಮ್ಮೆ ರಾಣಿ ಪರಿವಾರವೂ ಇವರೊಂದಿಗೆ ಧಾವಿಸುತ್ತಿತ್ತು. ಇಂತಹ ಸಮಯಗಳಲ್ಲಿ ಚಾಲುಕ್ಯ ದೊರೆಗಳು ದೇವಸ್ಥಾನಾದಿಗಳಿಗೆ ದಾನದತ್ತಿಗಳನ್ನೂ ಪ್ರಾಂತ್ಯಾಡಳಿತಗಾರರಿಗೆ ಜಹಗೀರು ಮುಂತಾದವನ್ನೂ ದೃಢೀಕರಿಸುತ್ತಿದ್ದರು.[27]

ಚಾತುವಣರ್ ವ್ಯವಸ್ಥೆ ಮುಂದುವರಿದಿತ್ತೇನೊ ನಿಜ. ಆದರೆ ವಾಸ್ತವವಾಗಿ ಇದು ಹೇಗೆ ಕಾರ್ಯಗತವಾಗಿತ್ತೆಂಬುದು ಲಭ್ಯವಿರುವ ಶಾಸನಗಳೆ ಮೊದಲಾದವುಗಳಿಂದ ಸ್ಪಷ್ಟವಾಗಿ ತಿಳಿಯುವುದಿಲ್ಲ. ವಿದ್ಯಾರ್ಜನೆ ಮತ್ತು ವಿದ್ಯಾದಾನದಲ್ಲಿ ವಿಶೇಷವಾಗಿ ನಿರತರಾಗಿದ್ದ ಬ್ರಾಹ್ಮಣ ವರ್ಗದವರು ಸಮಾಜದಲ್ಲಿ ಗೌರವ ಸ್ಥಾನದಲ್ಲಿದ್ದರು. ವೈದಿಕ ಶ್ರೌತ ಕರ್ಮಗಳಾದ ಪಂಚಮಹಾಯಜ್ಞಗಳು, ಹವನಗಳು, ಅಗ್ನಿಹೋತ್ರ, ವೈಶ್ವದೇವ, ಪಾರು ಮೊದಲಾದ ಕರ್ಮಗಳನ್ನು ನಡೆಸುತ್ತಿದ್ದರು. ಶಾಸನಗಳಲ್ಲಿ ಗೋವುಗಳಿಗೂ ಬ್ರಾಹ್ಮಣರಿಗೂ ಒಳ್ಳೆಯದಾಗಲಿ ಎಂಬ ವಿಶೇಷ ವಾಕ್ಯವು ಸಮಾಜದಲ್ಲಿ ಬ್ರಾಹ್ಮಣರ ಸ್ಥಾನ-ಮಾನಗಳನ್ನು ಸೂಚಿಸುತ್ತವೆ. ಇವರು ವೇದ, ಪುರಾಣ, ಇತಿಹಾಸ ಹಾಗೂ ಇತರ ಶಾಸ್ತ್ರಗಳಲ್ಲಿ ಸಾಮಾನ್ಯವಾಗಿ ಪರಿಣತಿಯನ್ನು ಪಡೆದವರಾಗಿರುತ್ತಿದ್ದರು. ಮತ್ತೆ ಕೆಲವರು ಒಂದು ಅಥವಾ ಹೆಚ್ಚಿನ ವೇದಗಳಲ್ಲಿ ವೇದಾಂಗಗಳಲ್ಲಿ ವಿಶೇಷ ಪರಿಣತಿಯನ್ನು ಪಡೆದವರಾಗಿರುತ್ತಿದ್ದರು. ಮತ್ತೆ ಕೆಲವರು ತರ್ಕ, ವ್ಯಾಕರಣ ಮೊದಲಾದ ಶಾಸ್ತ್ರಗಳಲ್ಲಿ ಘನ ವಿದ್ವಾಂಸರಿದ್ದರು. ಉದಾಹರಣೆಗೆ ಭೀಮಸ್ವಾಮಿ, ಜನಸ್ವಾಮಿ, ಪಾಂಡುರಂಗಸ್ವಾಮಿ ಮೊದಲಾದವರು ೪ ವೇದಗಳಲ್ಲಿ, ಹಾಗೆಯೇ ದಿವಾಕರ ಸ್ವಾಮಿ, ಭೂಜಸ್ವಾಮಿ, ರೇವಸ್ವಾಮಿ ಅಶೇತಿ ತರ್ಕದಲ್ಲಿಯೂ (೮೦ ತರ್ಕಗಳು?) ಆದಿತ್ಯ ಸ್ವಾಮಿ ಎಂಬುವರು ಸಹಸ್ರ ತರ್ಕದಲ್ಲಿಯೂ, ಗೋಸ್ವಾಮಿ ವರ್ಣತ್ರಯ ನಿವೃತ್ತಿ ಮೊದಲಾದ ಕ್ಷೇತ್ರಗಳಲ್ಲಿ ವಿಶೇಷ ಪಾಂಡಿತ್ಯವನ್ನು ಗಳಿಸಿದ್ದರು. ವರ್ಣತ್ರಯ ನಿವೃತ್ತಿ ಎಂದರೆ ಬಹುಶಃ ಮೊದಲನೆ ಮೂರು ವರ್ಣಗಳವರಿಗೆ ಸಾಮಾನ್ಯವಾಗಿ ಸೀಮಿತವಾದ ಅಧ್ಯಯನ ಮತ್ತು ವೃತ್ತಿಗಳಲ್ಲಿ ಪರಿಣತಿ ಎಂದು ಅರ್ಥವಿರುವಂತೆ ಕಾಣುತ್ತದೆ. ಒಂದನೇ ಕೀರ್ತಿವರ್ಮನ ಕಾಲದ ವ್ಯಾಘ್ರಸ್ವಾಮಿ ಎಂಬುವನು ವೇದಗಳು, ವೇದಾಂತಗಳು, ರಾಜನೀತಿ, ವ್ಯಾಕರಣ, ತರ್ಕ, ಕಾವ್ಯ, ನಾಟಕ, ಇತಿಹಾಸ, ಸಾಹಿತ್ಯ, ಪುರಾಣ ಹಾಗೂ ಸಂಗೀತ ಮೊದಲಾದ ಹಲವಾರು ಶಾಸ್ತ್ರಗಳಲ್ಲಿ ಪಾಂಡಿತ್ಯವನ್ನು ಪಡೆದು ಅತಿ ಶ್ರೇಷ್ಠ ವಿದ್ವಾಂಸನಾಗಿದ್ದನು. ಚಾಲುಕ್ಯ ಅರಸನಲ್ಲಿ ಉಚ್ಚ ಜವಾಬ್ದಾರಿ ಸ್ಥಾನವನ್ನು ಅಂದರೆ ಬಹುಶಃ ಪ್ರಧಾನಮಂತ್ರಿಯಾಗಿ ಕಾರ್ಯನಿರ್ವಹಣೆ ಮಾಡುತ್ತಿದ್ದನು. ಇವನನ್ನು ರಾಜ್ಯ ಸರ್ವಸ್ವ ಧುರಂಧರನೆಂದು ಹೊಗಳಲಾಗಿದೆ. ಪರಂಪರಾನುಗತವಾಗಿ ಬಂದ ವೇದಪುರಾಣಶಾಸ್ತ್ರಗಳನ್ನು ವಿದ್ಯಾರ್ಥಿಗಳಿಗೆ ಬೋಧನೆ ಮಾಡುವುದು ಬ್ರಾಹ್ಮಣರಿಗೆ ಸೇರಿತ್ತು. ಇವರ ಆಳವಾದ, ಘನವಾದ ವಿದ್ವತ್ತು ಆಳರಸರ ಮೇಲೆ ಹಾಗೂ ಅಧಿಕಾರಿಗಳ ಮೇಲೆ ಉತ್ತಮ ಪ್ರಭಾವವನ್ನು ಬೀರಿತ್ತು. ಅವರ ಪರಂಪರೆಯ ಧಾರ್ಮಿಕ ಕರ್ಮಗಳನ್ನು ನಡೆಸುವುದರಲ್ಲಿ ಬ್ರಾಹ್ಮಣರು ಮುಖ್ಯ ಪಾತ್ರವನ್ನು ವಹಿಸುತ್ತಿದ್ದರು ಹಾಗೂ ಸ್ಮೃತಿಗಳಲ್ಲಿ ಪ್ರತಿಪಾದಿಸಿದ ಘನ ಆಚಾರ ವಿಚಾರಗಳನ್ನು ರೂಪಿಸುವುದರಲ್ಲಿ ಇವರ ಗಣನೀಯ ಪಾತ್ರವಿತ್ತು.
ರಾಜ್ಯಭಾರದ ಕರ್ತವ್ಯವನ್ನು ನೇರವೇರಿಸುವವರು ಕ್ಷತ್ರಿಯರು. ಸಮಾಜದಲ್ಲಿ ಸಾಮಾಜಿಕ ವ್ಯವಸ್ಥೆಯನ್ನು ರಕ್ಷಿಸುವುದು ಮತ್ತು ಮುಂದುವರೆಸಿಕೊಂಡು ಹೋಗುವುದು ಇವರ ಜವಾಬ್ದಾರಿ. ಒಂದನೇ ಕೀರ್ತಿವರ್ಮನಿಗೆ ವರ್ಣಾಶ್ರಮ ನ್ಯಾಯದಂತೆ ತನ್ನ ಪ್ರಜೆಗಳನ್ನು ರಕ್ಷಿಸುವುದರಲ್ಲಿ ಹೆಮ್ಮೆ ಇದ್ದಿತು. ಒಂದನೇ ಪುಲಕೇಶಿಯು ಪುರಾಣಗಳಲ್ಲಿ ನಿರ್ದೇಶಿತವಾದ ೧೬ ಮಹಾದಾನಗಳಲ್ಲಿ ಒಂದಾದ ಹಿರಣ್ಯಗರ್ಭ ದಾನವನ್ನು, ಶೌತಯಜ್ಞಗಳಲ್ಲಿ ಒಂದಾದ ಅಶ್ವಮೇಧವನ್ನು ಮಾಡಿದನು. ಈ ಧಾರ್ಮಿಕ ಕರ್ಮಗಳಿಂದ ತಮ್ಮ ಪ್ರಭುತ್ವವನ್ನು ಶಾಸ್ತ್ರರೀತಿಯಂತೆ ನಿಯಮಬದ್ಧವಾಗಿ ಮಾಡುವ ಪ್ರಯತ್ನವು ಇದಾಗಿತ್ತು. ಯುದ್ಧಗಳಲ್ಲಿ ಜಯಶೀಲರಾಗಿ ತಮ್ಮ ರಾಜಕೀಯ ಪ್ರಭುತ್ವ ಮತ್ತು ಪ್ರಭಾವವನ್ನು ವಿಸ್ತರಿಸಿಕೊಂಡು ಸಂಗ್ರಹವಾದ ಸಂಪತ್ತನ್ನು ದೇವಾಲಯಗಳಿಗೆ ಇತರ ಸಾರ್ವಜನಿಕ ಕಾರ್ಯಗಳಿಗೆ ವಿನಿಯೋಗಿಸುತ್ತಿದ್ದರು. ಕೃಷಿ ಅಭಿವೃದ್ದಿಗೋಸ್ಕರ ದೊಡ್ಡ ದೊಡ್ಡ ಕೆರೆಗಳನ್ನು ದುರ್ಬಲರಿಗೆ, ಅಲಕ್ಷಿತರಿಗೆ, ಬಡವರಿಗೆ ಅನ್ನಛತ್ರಗಳನ್ನು ವೈದ್ಯಶಾಲೆಗಳನ್ನು ನಿರ್ಮಿಸುತ್ತಿದ್ದರು. ಯೋಗ್ಯ ಬ್ರಾಹ್ಮಣರಿಗೆ ಗ್ರಾಮಗಳನ್ನು ಭೂಮಿದಾನ ಮಾಡುತ್ತಿದ್ದರು ಮತ್ತು ದೇವಾಲಯವನ್ನು ನಿರ್ಮಿಸುವುದು ಮೊದಲಾದ ಕಾರ್ಯಗಳನ್ನು ತಮ್ಮ ಪುಣ್ಯಾರ್ಜನೆಗೋಸ್ಕರ ಮಾಡುತ್ತಿದ್ದರು. ವಿದ್ವತ್ ಜನರು ಅದೃಷ್ಟಹೀನ ಹಾಗೂ ಕೆಳವರ್ಗದ ಜನವರ್ಗದ ಬಗ್ಗೆ ವಿಶಾಲ ಮನೋಭಾವವನ್ನು ತಳೆದಿದ್ದರು. ದಾನ ಕೊಟ್ಟು ಕ್ಷೇತ್ರದಲ್ಲಿಯ ಸಮಗಾರರನ್ನು ಮತ್ತು ಚಂಡಾಲರನ್ನು ದಾನ ತೆಗೆದುಕೊಂಡವರಿಂದ ಹೊರತುಪಡಿಸುತ್ತಿದ್ದರು ಮತ್ತು ಸಮಗಾರರ ವೃತ್ತಿಗೆ ತೆರಿಗೆ ವಿನಾಯಿತಿಯಿದ್ದಿತು.
ಅರಸರು ಉತ್ತಮ ರೀತಿಯ ಶಿಕ್ಷಣ ಪಡೆಯುತ್ತಿದ್ದರು. ಒಂದನೇ ಪುಲಕೇಶಿಯು ಮಾನವ ಧರ್ಮಶಾಸ್ತ್ರ, ಪುರಾಣ, ರಾಮಾಯಣ, ಮಹಾಭಾರತ, ಇತಿಹಾಸ, ನೀತಿಶಾಸ್ತ್ರ ಮೊದಲಾದವುಗಳನ್ನು ಚೆನ್ನಾಗಿ ತಿಳಿದುಕೊಂಡಿದ್ದನು. ಪುರಾಣ ಪ್ರಸಿದ್ಧರಾದ ಶಿಬಿ, ಪ್ರಥುರಾಮ, ಮಾಂಧಾತ್ಯ ಮೊದಲಾದ ಪುರಾಣ ಪ್ರಸಿದ್ಧ ಚಕ್ರವರ್ತಿಗಳು ಇವರಿಗೆ ಆದರ್ಶಪ್ರಾಯರು. ಇದರ ಮಿತ್ರರಾಜರು ಮಹಾಮಂಡಲೇಶ್ವರರು ಸಮಯ ಬಂದಾಗ ಹಲವಾರು ವಿಘ್ನಗಳಿದ್ದಾಗ್ಯೂ ತಮ್ಮ ಅರಸರುಗಳಿಗೆ ಸಹಾಯ ಮಾಡುತ್ತಿದ್ದರು. ಅಳೂಕ(ಪ) ಮಹಾರಾಜನು ತೊಂದರೆಗಳನ್ನು ಎದುರಿಸುತ್ತಾ ಚಾಳುಕ್ಯ ಮಂಗಳೇಶ್ವರನ ಪರವಾಗಿ ಕೊಲ್ಲೂರಿಗೆ ಹೋಗಿ ಆಡಳಿತದ ಜವಾಬ್ದಾರಿಯನ್ನು ಹೊತ್ತನು.
ಚೀನಾ ಯಾತ್ರಿಕ್ ಹ್ಯೂಯೆನ್‌ತ್ಸಾಂಗನು ಈ ಪ್ರದೇಶದ ಜಯನ ಯುದ್ಧೋತ್ಸಾಹವನ್ನು ವರ್ಣಿಸುತ್ತಾ “ಇವರೇನಾದರೂ ತಮ್ಮ ಸೇಡನ್ನು ತೀರಿಸಿಕೊಳ್ಳುವದಿದ್ದರೆ ತಮ್ಮ ಶತ್ರುವಿಗೆ ಮೊದಲು ಎಚ್ಚರಿಕೆಯನ್ನು ಕೊಡುತ್ತಿದ್ದರು. ಅನಂತರ ಇಬ್ಬರೂ ಭಲ್ಲೆಗಳಿಂದ ಸುಸಜ್ಜಿತರಾಗಿ ಒಬ್ಬರನ್ನೊಬ್ಬರು ಎದುರಿಸುತ್ತಿದ್ದರು. ಒಂದು ವೇಳೆ ಒಬ್ಬನು ಓಡಿಹೋದಲ್ಲಿ ಅವನನ್ನು ಬೆನ್ನಟ್ಟಿ ಹೋಗುತ್ತಿದ್ದರು, ಆದರೆ ಕೊಲ್ಲುತ್ತಿರಲಿಲ್ಲ. ಒಂದು ವೇಳೆ ಸೇನಾಧಿಪತಿಯು ಯುದ್ಧದಲ್ಲಿ ಸೋತರೆ ಅವನನ್ನು ಶಿಕ್ಷಿಸುತ್ತಿರಲಿಲ್ಲ, ಬದಲಾಗಿ ಅವನಿಗೆ ಸ್ತ್ರೀಯ ಉಡಿಗೆ ತೊಡುಗೆಗಳನ್ನು ಕೊಡುತ್ತಿದ್ದರು. ಅದರಿಂದ ಅವನು ತಾನಾಗಿಯೇ ಮರಣವನ್ನಪ್ಪುತ್ತಿದ್ದನು. ಪ್ರತಿಸಲವೂ ಯುದ್ಧಕ್ಕೆ ಹೋಗುವ ಅವರು ಮದ್ಯಪಾನ ಮಾಡಿ ಉನ್ಮತ್ತರಾಗುತ್ತಿದ್ದರು. ತರುವಾಯ ಈಟಿಗಳನ್ನು ಹಿಡಿದು ಹತ್ತು ಸಾವಿರ ಸೈನಿಕರನ್ನಾದರೂ ಎದುರಿಸಿ ಯುದ್ಧಕ್ಕೆ ಆಹ್ವಾನಿಸುತ್ತಿದ್ದರು” ಎಂದು ಹೇಳಿದ್ದಾನೆ. ಇವೆಲ್ಲವನ್ನೂ ಹ್ಯೂಯೆನ್‌ತ್ಸಾಂಗನು ಬಹುಶಃ ಕ್ಷತ್ರಿಯರ ಬಗ್ಗೆ ಹೇಳಿದ ಮಾತುಗಳಿರಬಹುದು.
ವೈಶ್ಯರು ಕೃಷಿ, ವ್ಯಾಪಾರ ಮತ್ತು ವಾಣಿಜ್ಯ ಕ್ಷೇತ್ರಗಳಲ್ಲಿ ನಿಸ್ಸೀಮರಾಗಿದ್ದರು. ಅದೇ ಹ್ಯೂಯೆನ್‌ತ್ಸಾಂಗ್ ಮಹಾರಾಷ್ಟ್ರ(ಅಂದರೆ  ಇಮ್ಮಡಿ ಪುಲಕೇಶಿಯ ರಾಜ್ಯ)ದ ಭೂಮಿಯು ಫಲವತ್ತಾಗಿಯೂ ಸಂಪದ್ಭರಿತವಾಗಿಯೂ ಇದ್ದು ತಪ್ಪದೆ ಆಳರಸರ ವ್ಯವಹಾರಕ್ಕೊಳಪಟ್ಟಿದೆ. ಇದು ಉತ್ತಮ ಬೆಳೆಯನ್ನು ಕೊಡುತ್ತದೆ ಎಂದು ಹೇಳಿದ್ದಾನೆ. ಕೆರೆ ಕಟ್ಟೆಗಳನ್ನು ಕಟ್ಟಿಸಿ ಬೇಸಾಯಕ್ಕೆ ಉತ್ತೇಜನವನ್ನು ಕೊಡುತ್ತಿದ್ದರು. ಚಾಲುಕ್ಯ ಅರಸು ವಿಜಯಾದಿತ್ಯನು ತನ್ನ ರಾಜ್ಯದ ಎಲ್ಲೆಡೆಗಳಲ್ಲಿ ಕೆರೆಗಳ ನಿರ್ಮಾಣ ಕಾರ್ಯವನ್ನು ಕೈಕೊಂಡನು. ಅವುಗಳಲ್ಲಿ ಕೆಲವನ್ನು ವಣ್ಣೆ, ತಟಾಕ, ಕುಪೇರ ತಟಾಕ, ಕೆಂಗಲ-ತಟಾಕಗಳನ್ನು ಇಲ್ಲಿ ಹೆಸರಿಸಬಹುದು. ಬೆಳೆಗಳಲ್ಲಿ ಜೋಳ, ಭತ್ತವಂತೂ ಸರಿಯೇ. ಸಜ್ಜೆ ರಾಗಿ ಮೊದಲಾದವುಗಳನ್ನೂ ಬೆಳೆಯುತ್ತಿದ್ದಿರಬೇಕು. ವ್ಯಾಪಾರಸ್ಥರು ತಮ್ಮ ತಮ್ಮ ವಾಣಿಜ್ಯ ಸಂಘ, ಸಂಸ್ಥೆಗಳನ್ನು ಮಾಡಿಕೊಂಡಿದ್ದರು. ತರುವಾಯ ಕಾಲದಲ್ಲಿ ‘ಐಯ್ಯವೊಳೆ ಐನೂರ್ವರು’ ಎಂಬ ದಕ್ಷಿಣ ಭಾರತಗಳ ಪ್ರತಿಷ್ಠಿತ ಸಂಸ್ಥೆಯು ಐಹೊಳೆಯಲ್ಲಿತ್ತು. ಎಂಟುನಕರಗಳ ಒಂದು ಸಂಘವೂ ಇದ್ದಿತು. ಬಾದಾಮಿಯಂಥ ಮಹಾನಗರಗಳಲ್ಲಿ ಎಣ್ಣೆ, ಅರಿಶಿನ, ಸಕ್ಕರೆ ಮೊದಲಾದ ದಿನವಸ್ತುಗಳ ಮಾರಾಟದ ಖಾಯಂ ಅಂಗಡಿಗಳಿದ್ದವು. ಇಂಥ ವ್ಯಾಪಾರಸ್ಥರು ಬಹುಮಟ್ಟಿಗೆ ಜೈನರು ಅಥವಾ ಈ ಮತದಲ್ಲಿ ಒಲವು ಇರುವವರಾಗಿದ್ದರು. ಇಮ್ಮಡಿ ವಿಕ್ರಮಾದಿತ್ಯನ ಕಾಲದಲ್ಲಿ ಲಕ್ಷ್ಮೇಶ್ವರದ ಬಾಹುಬಲಿ ಶ್ರೇಷ್ಠಿಯು ಸ್ಥಳೀಯ ಧವಳ ಜಿನಾಲಯಕ್ಕೆ ಭೂಮಿ ದಾನ ಮಾಡಲು ಚಕ್ರವರ್ತಿಯನ್ನು ಬಿನ್ನಹಿಸಿಕೊಂಡನು. ದಾನಕೊಟ್ಟ ಪ್ರದೇಶದ ಸಮಗಾರ ವೃತ್ತಿಗೆ ಮತ್ತು ಸರಕುಗಳಿಗೆ ತೆರಿಗೆ ವಿನಾಯಿತಿ, ಉಚ್ಚವರ್ಗದ ವಿದ್ವಜ್ಜನರಿಗೆ ದುರ್ಬಲ ಹಾಗೂ ಬಡವರ ಬಗ್ಗೆ ಇದ್ದ ಸಹಾನುಭೂತಿ ಮೊದಲಾದ ಕೆಲವೆ ಕಸುಬುಗಳ ಬಗ್ಗೆ ಏನೂ ತಿಳಿದಿರುವುದಿಲ್ಲವೆಂದು ಹೇಳಬಹುದು. ಆದರೂ ಇವರು ಕೃಷಿ ಕೈಗಾರಿಕೆಗೆ ಉದ್ಯೋಗಗಳಲ್ಲಿ ತಮ್ಮದೆ ಪಾತ್ರವನ್ನು ವಹಿಸುತ್ತಿದ್ದರು ಹಾಗೂ ಉಚ್ಚವರ್ಗದವರ ಸೇವಾಕಾರ್ಯವನ್ನು ಮಾಡುತ್ತಿದ್ದರೆಂದು ಕಾಣುತ್ತದೆ.
ಹ್ಯೂಯೆನ್‌ತ್ಸಾಂಗನು ಇಮ್ಮಡಿ ಪುಲಿಕೇಶಿಯ ಕಾಲದ ಮೊ-ಹೊ-ಲ-ಚ(ಮಹಾರಾಷ್ಟ್ರ)ದ ಜನರನ್ನು “ಇವರು ಸರಳ ಮನೋಭಾವದವರು, ಪ್ರಾಮಾಣಿಕರು, ಎತ್ತರ ದೃಢಕಾಯದವರು, ಮುಚ್ಚು ಮರೆಯಿಲ್ಲದೆ ಸ್ಪಷ್ಟವಾದ ನಡತೆಯುಳ್ಳವರು, ತಮಗೆ ಸಹಾಯ ಮಾಡಿದವರನ್ನು ಕೃತಜ್ಞತೆಯಿಂದ ನೆನೆಯುವವರು. ಆದರೆ ತಮಗೆ ಆಗದವರಲ್ಲಿ ನಿರ್ದಯಿಗಳು. ಅವರನ್ನು ಅಪಮಾನಿಸಿದರೆ ತಮ್ಮ ಪ್ರಾಣಾಪಾಯವನ್ನು ಲೆಕ್ಕಿಸದೆ ಪ್ರತೀಕಾರವನ್ನು ತೀರಿಸಿಕೊಳ್ಳುವವರು. ಕಷ್ಟದಲ್ಲಿರುವವರು ಸಹಾಯವನ್ನು ಕೇಳಿದಾಗ ಕೂಡಲೆ ತಮ್ಮ ಸ್ಥಿತಿಗತಿಗಳನ್ನು ನೋಡದೆ ಸಹಾಯ ಮಾಡಲು ಮುಂದಾಗುವವರು” ಎಂದು ಪ್ರಶಂಸಿಸಿದ್ದಾನೆ. ಬಾದಾಮಿಯಲ್ಲಿಯ ಕಪ್ಪೆ ಅರಭಟ್ಟನ ಕನ್ನಡ ತ್ರಿಪದಿ ಶಾಸನವನ್ನು ಪರಿಗಣಿಸಿದರೆ ಹ್ಯೂಯೆನ್‌ತ್ಸಾಂಗನ ಹೇಳಿಕೆಯಲ್ಲಿ ಸತ್ಯಾಂಶವಿದೆಯೆಂದು ಹೇಳಬಹುದು.
ಪರಂಪರೆಯ ಹದಿನಾರು ಸಂಸ್ಕಾರಗಳಲ್ಲಿ ಶ್ರದ್ಧೆಯಿತ್ತು ಮತ್ತು ಅವುಗಳನ್ನು ವಿಜೃಂಭಣೆಯಿಂದ ಆಚರಿಸಲಾಗುತ್ತಿತ್ತು. ಅನ್ನಪ್ರಾಶನ, ಪೂಸವಣ, ಚೌಲಿ, ಉಪನಯನ, ಸಮಾವರ್ತನ, ಮದುವೆ ಇವೆ ಮೊದಲಾದ ಆಚರಣೆಯಲ್ಲಿದ್ದ ಸಂಸ್ಕಾರಗಳು. ಎಂಟು ಪ್ರಕಾರಗಳ ಪ್ರಾಚೀನ ವಿವಾಹ ಕ್ರಮಗಳಲ್ಲಿ ಬಾರದ ‘ಪ್ರಜಾಪತ್ಯ’ ಎಂಬ ವಿನೂತನ ವಿವಾಹ ಪದ್ಧತಿಯಿದ್ದುದು ಗಮನಾರ್ಹ. ಚಾಲುಕ್ಯ ವಿನಯಾದಿತ್ಯನ ಕಾಲದಲ್ಲಿ ಕೌಂಡಿನ್ಯ ಗೋತ್ರದ ದೇಶವರ್ಮನು ಮತ್ತು ಮಾನವ್ಯ ಗೋತ್ರದ ಒಬ್ಬ ಬ್ರಾಹ್ಮಣನು ಪ್ರಜಾಪತ್ಯದ ಸಲುವಾಗಿ ಭೂಮಿದಾನವನ್ನು ಪಡೆದರೆಂದರೆ, ತಂದೆಯಾದವನು ತನ್ನ ಮಗಳನ್ನು ಯೋಗ್ಯವರನಿಗೆ ಕೊಟ್ಟು ಇಬ್ಬರು ಒಟ್ಟಿಗೆ ವಂಶಾಭಿವೃದ್ದಿಗೋಸ್ಕರವೆ ಲೌಕಿಕ ಹಾಗೂ ಧಾರ್ಮಿಕ ಕರ್ತವ್ಯಗಳನ್ನು ನೆರವೇರಿಸಬೇಕೆಂಬ ತಿಳುವಳಿಕೆಯ ಪ್ರಜಾಪತ್ಯ ಪದ್ಧತಿಯಲ್ಲಿ ಅಡಗಿದೆಯೆಂದು ಅಭಿಪ್ರಾಯ. ಪ್ರಜಾಪತ್ಯವು ಗಂಡು ಸಂತಾನವಿಲ್ಲದಿದ್ದಾಗ ತನ್ನ ಮಗಳು ಗಂಡು ಸಂತಾನವನ್ನು ಪಡೆಯಲು ಮಾಡಬೇಕಾದ ಒಂದು ವಿಧವಾದ ಯಜ್ಞವೆಂದು ಅರ್ಥೈಸಲಾಗಿದೆ.
ಬಹಳಷ್ಟು ದೇವಾಲಯ, ಬಸದಿ ನಿರ್ಮಾಣ ನೋಡಿದರೆ ಜನರು ತುಂಬಾ ಧರ್ಮಶ್ರದ್ಧೆಯುಳ್ಳವರಾಗಿದ್ದರೆಂದು ಕಾಣುತ್ತದೆ. ಧಾರ್ಮಿಕ ವೈಷಮ್ಯ ಸಾಮಾನ್ಯವಾಗಿ ಇರಲಿಲ್ಲವೆಂದೇ ಹೇಳಬಹುದು. ಬಾದಾಮಿಯಲ್ಲಿ ಒಂದರ ಪಕ್ಕದಲ್ಲೊಂದರಂತೆ ಶೈವ, ವೈಷ್ಣವ, ಬೌದ್ಧ, ಜೈನ ಗುಹಾದೇವಾಲಯಗಳಿರುವುದು ಆಗಿನ ಧಾರ್ಮಿಕ ಸಾಮರಸ್ಯವನ್ನು ಎತ್ತಿ ತೋರಿಸುತ್ತದೆ. ಶೈವ, ವೈಷ್ಣವ, ಸೌರ, ಶಾಕ್ತ, ಗಾಣಪತ್ಯ, ನಾಗ ಹೀಗೆ ವಿವಿಧ ಪಂಥದವರೂ ಇದ್ದರು. ಇವಲ್ಲದೆ ಶಿಷ್ಟ ಸಂಪ್ರದಾಯಕ್ಕೆ ಒಳಪಡದ ಜನಸಾಮಾನ್ಯರ ಆರಾಧ್ಯ ದೈವಗಳಿದ್ದವು.
ಮಹಾಭಾರತ, ರಾಮಾಯಣ, ಪುರಾಣ, ಪಂಚತಂತ್ರ ಮೊದಲಾದ ಕಥೆಗಳು ಜನಪ್ರಿಯವಾಗಿದ್ದವು. ಬಾದಾಮಿಯ ಗುಹಾದೇವಾಲಯಗಳಲ್ಲಿ ಕೃಷ್ಣಚರಿತ, ಪಾರಿಜಾತಾಪಹರಣ, ಸಮುದ್ರಮಥನ, ಶಿವ-ಪಾರ್ವತಿ ಕಲ್ಯಾಣ, ಮಹಿಷಾಸುರವಧೆ ಮೊದಲಾದ ಕಥಾನಕಗಳನ್ನು ಚಿತ್ರಿಸಲಾಗಿದೆ. ಎಲ್ಲಿಯ ಮೇಲಿನ ಮತ್ತು ಕೆಳಗಿನ ಶಿವಾಲಯಗಳೆಂದು ಕರೆಯಲಾದ ದೇವಸ್ಥಾನಗಳಲ್ಲಿ ಕೃಷ್ಣಚರಿತೆ ಮತ್ತು ರಾಮಾಯಣದ ಕೆಲವು ದೃಶ್ಯಗಳನ್ನು ರೂಪಿಸಲಾಗಿದೆ. ಪಟ್ಟದಕಲ್ಲಿನ ವಿರೂಪಾಕ್ಷ, ಮಲ್ಲಿಕಾರ್ಜುನ ದೇವಾಲಯಗಳಲ್ಲಿ ಮಹಾಕಾವ್ಯಗಳಲ್ಲದೆ ಹರಿವಂಶ, ಪಂಚತಂತ್ರ ಮೊದಲಾದ ಕಾವ್ಯಗಳು ಕೆಲವು ಮುಖ್ಯ ಕಥೆಗಳನ್ನು ಬಹಳ ಸುಂದರವಾಗಿ ಕಂಬಗಳ ಮೇಲೆ ಬಿಡಿಸಲಾಗಿದೆ. ಇದೇ ದೇವಾಲಯಗಳಲ್ಲಿ ಜೈನ ಯಶೋಧರ ಮತ್ತು ಅಮೃತಮತಿ ಕಥೆಯಲ್ಲಿಯ ಕೆಲವು ದೃಶ್ಯಗಳನ್ನು ತೋರಿಸಿರುವುದು ಕುತೂಹಲಕಾರಿ ವಿಷಯ.
ಶ್ರವಣ ಮತ್ತು ದೃಶ್ಯಕಲೆಗಳಾದ ಸಂಗೀತ, ನೃತ್ಯ, ನಾಟಕ, ವರ್ಣಚಿತ್ರ ಮೊದಲಾದವುಗಳು ಜನರ ಮನರಂಜನೆಯ ಮುಖ್ಯ ಸಾಧನಗಳಾಗಿದ್ದವು. ಬಾದಾಮಿಯ ಮಂಗಳೇಶನು ನಿರ್ಮಿಸಿದ ಮೂರನೇ ವೈಷ್ಣವ ಗುಹಾಲಯದಲ್ಲಿ ಶ್ರೇಷ್ಠಮಟ್ಟದ ಶಿಷ್ಟ ಸಂಪ್ರದಾಯದ ವರ್ಣಚಿತ್ರಗಳಿವೆ. ಇದರಲ್ಲಿ ಮೃದಂಗ, ವೀಣಾ, ಕೊಳಲು, ತಾಳ ಮೊದಲಾದವುಗಳನ್ನು ನುಡಿಸುವವರೊಡನೆ ಸ್ತ್ರೀಪುರುಷರು ನೃತ್ಯವಾಡುತ್ತಿರುವ ಒಂದು ವರ್ಣಚಿತ್ರವಿದೆ. ಆ ಕಾಲದಲ್ಲಿ ಕಾವ್ಯ ಕಲೆಯ ರಾಜನಾದ ಶಿವನ ಶಿಲ್ಪವು ಅತ್ಯಂತ ಜನಪ್ರಿಯವಾಗಿತ್ತು. ಪಟ್ಟದಕಲ್ಲಿನಲ್ಲಿ ಭರತನಾಟ್ಯಶಾಸ್ತ್ರ ಅದರಲ್ಲೂ ವಿಶೇಷವಾಗಿ ‘ಅಗ್ರಸ್ಥಳಸಂಚಾರ’ ಮೊದಲಾದ ಲಾಕ್ಷಣಿಕ ವಿಷಯಗಳನ್ನು ಕರತಲಾಮಲಕ ಮಾಡಿಕೊಂಡ ನಟಸೇವ್ಯ ಅಚಲನೆಂಬುವನು ಅದ್ವಿತೀಯನಾಗಿದ್ದನು. ಸಂಗೀತ ಹಾಗೂ ಹಾಡುಗಾರಿಕೆಗಳಲ್ಲಿ ಪ್ರವೀಣರಾದ ಗಂಧರ್ವರಿಗೆ ವಿಶೇಷ ಹಕ್ಕು ಬಾಧ್ಯತೆಗಳನ್ನು ಚಾಲುಕ್ಯ ವಿಜಯಾದಿತ್ಯನು ಕೊಟ್ಟಿದ್ದನು. ಇವುಗಳನ್ನು ಮುಂದೆ ಇಮ್ಮಡಿ ವಿಕ್ರಮಾದಿತ್ಯನು ಪುನರುಜ್ಜೀವನಗೊಳಿಸಿದನು. ವಾಸ್ತುಮೂರ್ತಿ ಶಿಲ್ಪಿಗಳು ವಿಶೇಷವಾಗಿ ಉತ್ತೇಜನವನ್ನು ಮತ್ತು ಗೌರವ ಸ್ಥಾನವನ್ನು ಪಡೆದಿದ್ದರು. ಈ ಮಾಲೆಗಿತ್ತಿ ಶಿವಾಲಯ ಎಂದು ಕರೆಯಲಾದ ಮೂಲತಃ ಸೂರ್ಯ ದೇವಾಲಯದ ಕಪ್ಪು ಆರ್ಯಮಿಂಚಿ ಉಪಾಧ್ಯಾಯ, ಐಹೊಳೆಯ ಬೌದ್ಧ ಚೈತ್ಯಾಲಯದ ಶಿಲ್ಪಿ ಬಿಂಜಡಿ ಓವಜ, ಈಗ ಹುಚ್ಚಪ್ಪಯ್ಯ ಗುಡಿ ಎಂದು ಕರೆಯಲಾದ ಔತ್ತರೇಯ ಮಾದರಿಯ ಅಪರೂಪ ದೇವಾಲಯದ ಶಿಲ್ಪಗಳಾದ ಸರ್ವಸಿದ್ದಿ ಆಚಾರ್ಯ ಮತ್ತು ಅನಿವಾರಿತಾಚಾರಿ ಗುಂಡ ಎಂಬ ಕೆಲವೇ ಸುಪ್ರಸಿದ್ದ ಮಹಾನ್‌ಶಿಲ್ಪಿಗಳನ್ನು ಇಲ್ಲಿ ಉದಾಹರಿಸಬಹುದು. ಕೊನೆಯ ಎರಡು ಶಿಲ್ಪಿಗಳಿಗೆ ಚಾಲುಕ್ಯ ಇಮ್ಮಡಿ ವಿಕ್ರಮಾದಿತ್ಯನು ‘ಚಾರಿ’ ಎಂಬ ಬಿರುದನ್ನು ಕೊಟ್ಟನು. ‘ಪೆಜೆರಿಪು’ ಎಂಬ ಮರ್ಯಾದೆಯನ್ನು ಮಾಡಿದರು. ಅಂತಹ ಸುಸಂದರ್ಭಗಳಲ್ಲಿ ಕುಶಲಕರ್ಮಿಗಳ ಕುಟುಂಬಗಳಿಗೆ ತೆರಿಗೆ ವಿನಾಯಿತಿಯನ್ನು ಕೊಡಲಾಗುತ್ತಿತ್ತು. ಸರ್ವಸಿದ್ದಿ ಆಚಾರಿಯು ದೇವಾಲಯ ಮೂರ್ತಿ ಶಿಲ್ಪಕಲೆಯಲ್ಲಿ ನಿಷ್ಣಾತನಲ್ಲದೆ ವಿವಿ ಆಸನಗಳನ್ನು, ಮಂಚಗಳನ್ನು ಮಾಡುವುದರಲ್ಲಿ ಹೆಸರುವಾಸಿ ಯಾಗಿದ್ದನು. ಬಹುಶಃ ಇವನು ಶಿಲ್ಪಿಯೂ ಅಲ್ಲದೆ ಬಡಗಿಯೂ ಆಗಿದ್ದನು.
ಹವಾಮಾನಕ್ಕೆ ತಕ್ಕಂತೆ ಜನರು ಉಡುಪುಗಳನ್ನು ಧರಿಸುತ್ತಿದ್ದರು. ಶಿಲ್ಪಗಳಲ್ಲಿ ತೋರಿಸಿದಂತೆ ಸಾಮಾನ್ಯವಾಗಿ ಸ್ತ್ರೀಪುರುಷರು ಹೆಚ್ಚಾಗಿ ಹೊಲೆಯುವ ಬಟ್ಟೆಗಳನ್ನೇ ಧರಿಸುತ್ತಿದ್ದರು. ಧೋತ್ರವಲ್ಲದೆ ಸೊಂಟಕ್ಕೆ ಪ್ರತ್ಯೇಕವಾಗಿ ಈಗ ಕಮರಿಬಂದವೆಂದು ಹೇಳಲಾದ ವಸ್ತ್ರವನ್ನು ಕಟ್ಟಿಕೊಳ್ಳಲಾಗುತ್ತಿತ್ತು. ಪುರುಷರು ಸಾಮಾನ್ಯವಾಗಿ ಎದೆಯನ್ನು ಮುಚ್ಚಿಕೊಳ್ಳುವಂಥ ವಸ್ತ್ರಗಳನ್ನು ಧರಿಸಿಕೊಳ್ಳುತ್ತಿರಲಿಲ್ಲ. ಸ್ತ್ರೀಯರು ಭುಜಗಳ ಮೇಲೆ ಹಾದು ಹೋಗುವ ಹಾಗೆ ವಸ್ತ್ರವನ್ನು ತೊಡುತ್ತಿದ್ದರು. ಅಪರೂಪವಾಗಿ ಸ್ತನಪಟ್ಟಿಯನ್ನು ಧರಿಸುತ್ತಿದ್ದುದು ಕೆಲವು ಸ್ತ್ರೀ ವಿಗ್ರಹಗಳಲ್ಲಿ ಕಾಣುತ್ತದೆ. ಸ್ವಲ್ಪ ದೊಗಲೆ ಪೈಜಾಮದಂಥ ಹೊಲಿದ ವಸ್ತುವನ್ನು ಸಾಮಾನ್ಯವಾಗಿ ದ್ವಾರಪಾಲಕರು ಅಥವಾ ಪ್ರತಿಹಾರಿಗಳು ತೊಡುತ್ತಿದ್ದರು. ಐಹೊಳೆಯ ರಾವಳಫಡಿಯ ಶೈವ ಗುಹಾಲಯದ ಮುಂಬದಿಯ ಪಾರ್ಶ್ವಗಳಲ್ಲಿರುವ ದ್ವಾರಪಾಲಕರು ಇಂಥ ವಸ್ತ್ರಗಳನ್ನು ಧರಿಸಿದಂತೆ ತೋರಿಸಲಾಗಿದೆ.  ಇವರನ್ನು ಯವನ ದ್ವಾರಪಾಲಕರೆಂದು ಸಾಮಾನ್ಯವಾಗಿ ಗುರುತಿಸಲಾಗಿದೆ. ವಿವಿಧ ಪ್ರಕಾರಗಳ ಹೂಬಳ್ಳಿಗಳು, ರೇಖಾಚಿತ್ರಗಳಿಂದ ಅಲಂಕೃತವಾದ ವಸ್ತುಗಳಿರುತ್ತಿದ್ದವು. ಸ್ತ್ರೀಪುರುಷರಿಬ್ಬರೂ ನಾನಾ ಪ್ರಕಾರದ ಆಭರಣಗಳನ್ನು ಕಿವಿ, ಕಂಠ, ಎದೆ, ತೋಳು, ಮಣಿಗಂಟು, ಸೊಂಟ, ಕಾಲ್ಮಣಿಗಂಟುಗಳಿಗೆ ಧರಿಸುತ್ತಿದ್ದರು. ಕೇಶವಿನ್ಯಾಸವು ಆಶ್ಚಯಕರ್ರ ರೀತಿಯಲ್ಲಿ ವೈವಿಧ್ಯಮಯವಾಗಿತ್ತು. ಇವೆಲ್ಲವನ್ನು ದೇವಾಲಯದ ಮೂರ್ತಿಶಿಲ್ಪಗಳಲ್ಲಿ ನೋಡಬಹುದು.
ಸಾಮಾನ್ಯ ಸ್ತ್ರೀಯರ ಸ್ಥಾನ-ಮಾನಗಳ ಬಗ್ಗೆ ಅಷ್ಟಾಗಿ ಗೊತ್ತಾಗುವುದಿಲ್ಲ. ರಾಜಮನೆತನದ ಸ್ತ್ರೀಯರು ಮಾತ್ರ ವಿದ್ಯಾವಂತರಷ್ಟೇ ಅಲ್ಲ. ಪಾಂಡಿತ್ಯಪೂರ್ಣರೂ ಆಗಿರುತ್ತಿದ್ದರು. ಇಮ್ಮಡಿ ಪುಲಕೇಶಿಯ ಸೊಸೆ (ಇವನ ಮಗ ಚಂದ್ರಾದಿತ್ಯನ ಹೆಂಡತಿ) ವಿಜ್ಜಿಕಾ ಒಬ್ಬ ಮಹಾನ್ ಕವಯಿತ್ರಿ. ವಿಜಯಾಂಕ ಹಾಗೂ ವಿಜಯಭಟ್ಟಾರಿಕಾ ಎಂದೇ ಹೆಸರುವಾಸಿಯಾಗಿದ್ದ ಇವಳು ತನ್ನನ್ನು ‘ಕರ್ನಾಟ ರಾಜಪ್ರಿಯಾ’ ಎಂದು ಹೆಮ್ಮೆಯಿಂದ ವರ್ಣಿಸಿಕೊಂಡಿದ್ದಾಳೆ. ಇವಳಿಂದ ರಚಿತವಾಯಿತೆನ್ನಲಾದ ಒಂದು ಪದ್ಯದಲ್ಲಿ ಸಂಸ್ಕೃತ ಸಾಹಿತ್ಯ ಮಹಾಕವಿಯಾದ ದಂಡಿನ್ ವಿದ್ಯಾಭಿಮಾನಿ ದೇವತೆಯಾದ ನೈದಿಲೆ ಪುಷ್ಪದಂತೆ ಕಪ್ಪಾಗಿರುವ (ಬಹುಶಃ ಸರಸ್ವತಿ ಸಮಾನಳಾದ ವಿಜ್ಜಿಕೆಯ ಬಣ್ಣ) ಸರಸ್ವತಿಯನ್ನು ಅಜ್ಞಾನವಶಾತ್ ಶುಭ್ರ ಬಿಳಿವರ್ಣದವಳೆಂದು ವರ್ಣಿಸಿರುವುದು ವೃಥಾಶ್ರಮವೆಂದು ಆರೋಪಿಸಿದ್ದಾಳೆ. ೧೧ನೇ ಶತಮಾನದ ಕವಿ ರಾಜಶೇಖರನು ತನ್ನ ಕಾವ್ಯಮೀಮಾಂಸೆಯಲ್ಲಿ ಮಹಾಕವಿ ಕಾಳಿದಾಸನ ನಂತರ ವೈದರ್ಭಿ ಶೈಲಿಯನ್ನು ಅಷ್ಟೇ ಸಮರ್ಥವಾಗಿ ಬಳಸಿದವಳೆಂದರೆ ಕವಿಯಿತ್ರಿ ವಿಜಯಾಯೆಂದು ಪ್ರಶಂಸಿದಾ್ದನೆ.
ರಾಜಮನೆತನದ ಸ್ತ್ರೀಯರು ಧಾರ್ಮಿಕ ಮತಗಳಿಗೆ ಪ್ರೋಕೊಡುತ್ತಿದ್ದರು. ಒಂದೊಂದು ವೇಳೆ ಆಡಳಿತದಲ್ಲಿಯೂ ಸಕ್ರಿಯವಾಗಿ ಭಾಗವಹಿಸುತ್ತಿದ್ದರು. ಒಂದನೇ ವಿಕ್ರಮಾದಿತ್ಯನ ಮಹಾರಾಣಿ ಗಂಗಮಹಾದೇವಿಯು ಮತ್ತು ವಿಜಯಾದಿತ್ಯನ ತಂಗಿ ಹಾಗೂ ಆಳೂಪ ಚಿತ್ರವಾಹನ ಹೆಂಡತಿ ಕುಂಕುಮ ಮಹಾದೇವಿಯು ಬ್ರಾಹ್ಮಣರಿಗೆ ದಾನಗಳನ್ನು ಕೊಡಲು ತಮ್ಮ ತಮ್ಮ ಗಂಡಂದಿರಿಗೆ ಮನವೊಲಿಸುತ್ತಿದ್ದರು. ಸ್ವತಃ ಕುಂಕುಮ ಮಹಾದೇವಿಯೇ ಲಕ್ಷ್ಮೇಶ್ವರ ದೇವಾಲಯಗಳ ನಿರ್ಮಾಣಕ್ಕೆ ಕಾರಣರಾದರು. ವಿಜಯಾದಿತ್ಯನ ಕಾಲದಲ್ಲಿ ಲೋಕಟೆನಿಮ್ಮಡಿ ಬಹುಮಟ್ಟಿಗೆ ಲೋಕಮಹಾದೇವಿಯು ಕುರಿವ್ವಕುಂಟಿ (ಕುರ್ತಕೋಟಿ, ಗದಗ ಹತ್ತಿರ) ಭಾಗವನ್ನು ಆಳುತ್ತಿದ್ದಳು. ಬಹುಶಃ ವಿಜಯಭಟ್ಟಾರಿಕೆಯು ಆಡಳಿತದಲ್ಲಿ ಭಾಗವಹಿಸಿದ್ದಳೆಂದು ಕಾಣುತ್ತದೆ.
ಹ್ಯೂಯೆನ್‌ತ್ಸಾಂಗನು ಈ ಪ್ರದೇಶದ ಜನರು ವಿದ್ಯಾಪ್ರಿಯರು ಎಂದು ಹೇಳಿದ್ದಾನೆ. ಆದರೆ ಆಗಿನ ಕಾಲದ ವಿದ್ಯಾಭ್ಯಾಸ ಕ್ರಮದ ಬಗ್ಗೆ ಅಷ್ಟಾಗಿ ತಿಳಿದುಬಂದಿಲ್ಲ. ವೇದ ಪುರಾಣ ಮೊದಲಾದ ಪರಂಪರಾನುಗತ ಬೋಧನೆ ಬ್ರಾಹ್ಮಣರೆ ಮಾಡುತ್ತಿದ್ದರು. ನಾಲ್ಕು ವೇದಗಳು, ಆರು ವೇದಾಂಗಗಳು, ಪುರಾಣಮೀಮಾಂಸೆ, ನ್ಯಾಯ ಮತ್ತು ಧರ್ಮಶಾಸ್ತ್ರಗಳಿಂದ ಕೂಡಿದ ಹದಿನಾಲ್ಕು ವಿದ್ಯೆಗಳಲ್ಲಿ ಬಾದಾಮಿಯ ದ್ವಿಜರು ನಿಪುಣರಾಗಿದ್ದರು. ಈ ಹದಿನಾಲ್ಕು ಮಹಾವಿದ್ಯೆಗಳಲ್ಲಿ ತತ್ವಶಾಸ್ತ್ರ, ಮೂರು ವೇದಗಳು, ವಾರ್ತಾ (ಅರ್ಥಶಾಸ್ತ್ರ) ಮತ್ತು ದಂಡನೀತಿ ಇವು ಚರ್ತುವಿದ್ಯೆಗಳಾಗಿರುತ್ತಿದ್ದವು. ಶಾಲೆಗಳಲ್ಲಿ ತರ್ಕವನ್ನು ಬೋಧಿಸಲಾಗುತ್ತಿತ್ತು. ಒಂದನೇ ಪುಲಕೇಶಿಯ ವಿದ್ಯಾಭ್ಯಾಸವನ್ನು ನೋಡಿದರೆ ಪಠ್ಯಕ್ರಮದಲ್ಲಿ ಸ್ಮೃತಿ, ಪುರಾಣ, ರಾಮಾಯಣ, ಮಹಾಭಾರತ, ಇತಿಹಾಸ, ನೀತಿ ಮೊದಲಾದವುಗಳು ಪಠ್ಯ ವಿಷಯಗಳಾಗಿದ್ದವು. ಸಂಸ್ಕೃತದ ಜೊತೆಗೆ ಪ್ರಾದೇಶಿಕ ಭಾಷೆ ಕನ್ನಡವನ್ನೂ ಕಲಿಸಲಾಗುತ್ತಿತ್ತು. ಕಪ್ಪೆ ಅರಭಟ್ಟನ ತ್ರಿಪದಿಶಾಸನವು ಹಾಗೂ ಇತರ ಕೆಲವು ಕನ್ನಡ ಶಾಸನಗಳು ಆಗಿನ ಕನ್ನಡ ಭಾಷೆಯ ವೈಶಿಷ್ಟ್ಯವನ್ನು ತಿಳಿಸುತ್ತವೆ. ತ್ರಿಪದಿ, ಅರ್ಧಛಂದಸ್ಸಿನಲ್ಲಿ ಕಪ್ಪೆ ಅರಭಟ್ಟನ ಶಾಸನವಿದೆ. ಕನ್ನಡವು ಜನಸಾಮಾನ್ಯರ ಸಹದ ಭಾಷೆಯಾದ್ದರಿಂದ ಅದನ್ನು ಪ್ರಾಕೃತ ಭಾಷೆಯೆಂದು ವರ್ಗೀಕರಿಸಲಾಗಿದೆ. ಸಮಕಾಲೀನ ಸಂಸ್ಕೃತ ಕೃತಿಗಳು ದೊರಕಿದಿದ್ದರೂ ಕಾಳಿದಾಸ, ಭಾರವಿ, ದಂಡಿನ್ ಮೊದಲಾದವರು ಜನಪ್ರಿಯರಾಗಿದ್ದರು. ಮಹಾಕೂಟ ಸ್ತಂಭಶಾಸನದಲ್ಲಿಯ ಒಂದು ಶ್ಲೋಕವು ಮಹಾಕವಿ ಕಾಳಿದಾಸನ ರಘುವಂಶದ ಮೊದಲನೇ ಸರ್ಗದ ಆರನೇ ಶ್ಲೋಕದಂತಿದೆ. ಇಮ್ಮಡಿ ಪುಲಕೇಶಿಯ ಆಸ್ಥಾನ ಕವಿಯಾಗಿದ್ದ ರವಿಕೀರ್ತಿಯು ಭಾರವಿ ಮತ್ತು ಕಾಳಿದಾಸರಿಂದ ತುಂಬಾ ಪ್ರಭಾವಿತನಾಗಿದ್ದನು. ತಾನು ರಚಿಸಿದ ಶ್ರೇಷ್ಠ ಐಹೊಳೆ ಪ್ರಶಸ್ತಿಯಲ್ಲಿ ತಾನು ಆ ಮಹಾಕವಿಗಳಿಗಿಂತ ಕಡಿಮೆ ಏನಿಲ್ಲ ಎಂದು ತನ್ನ ಉತ್ತಮ ರಚನೆಯಿಂದ ತೋರಿಸಿಕೊಂಡಿದ್ದಾನೆ. ವಿಜಯಭಟ್ಟಾರಿಕೆಯ ಪಾಂಡಿತ್ಯದ ಬಗ್ಗೆ ಮೇಲೆ ಹೇಳಿದೆಯಷ್ಟೇ. ಇವಳು ಹಲವಾರು ಸೂಕ್ತಿಗಳನ್ನು ಮತ್ತು ಕೌಮುದಿ ಮಹೋತ್ಸವ ಎಂಬ ನಾಟಕವನ್ನು ರಚಿಸಿದಳೆಂದು ಅನಂತರ ಕಾಲದ ಲಾಕ್ಷಣಿಕರಾದ ರಾಜಶೇಖರ, ಕ್ಷೇಮೇಂದ್ರ ಮೊದಲಾದವರು ಹೇಳಿದ್ದಾರೆ. ಶಿಲ್ಪಿಗಳು ಸಂಸ್ಕೃತ ಭಾಷೆಯನ್ನು ಕಲಿತಿದ್ದರು. ಈ ವಿದ್ಯೆಗೆ ಸಂಬಂಧಿಸಿದ ಗ್ರಂಥಗಳು, ಆ ಭಾಷೆಯಲ್ಲಿವೆ. ನಟಸೇವ್ಯ ಅಪಲನ ಪ್ರಶಂಸೆಯುಳ್ಳ ಸಂಸ್ಕೃತ ಪದ್ಯವು ಅರ್ಧಛಂದಸ್ಸಿನಲ್ಲಿದೆ ಮತ್ತು ಭರತ ನಾಟ್ಯಶಾಸ್ತ್ರವು ಜನಪ್ರಿಯವಾಗಿತ್ತು ಹಾಗೂ ಪಂಚತಂತ್ರ ಮೊದಲಾದ ನೀತಿಕತೆಗಳನ್ನು ಶಾಲೆಗಳಲ್ಲಿ ಬೋಧಿಸಲಾಗುತ್ತಿತ್ತು.
ಆದರೆ ಬಡಿಗರು, ಕಮ್ಮಾರರು, ಚಮ್ಮಾರರು ಮೊದಲಾದ ಕಸುಬುದಾರರು ವಂಶಪಾರಂಪರ್ಯವಾಗಿ ಬಂದ ಕುಶಲವಿದ್ಯೆಯನ್ನೂ ತರಬೇತಿಯನ್ನೂ ತಮ್ಮ ಹಿರಿಯರಿಂದ ಕಲಿತಿದ್ದರು.
ಬಾದಾಮಿ ಚಾಲುಕ್ಯರ : ೧೩. ಬಾದಾಮಿಯ ಚಾಲುಕ್ಯರ ಕಾಲದ ಧಾರ್ಮಿಕ ಪರಿಸರ
ಒಂದು ನಾಡಿನ ಸಾಂಸ್ಕೃತಿಕ ಅಧ್ಯಯನ ಆ ನಾಡಿನ ತತ್ಕಾಲೀನ ಧಾರ್ಮಿಕ ಪರಿಸರದ ಹಿನ್ನೆಲೆಯಲ್ಲಿ ಹೆಚ್ಚು ಅರ್ಥಪೂರ್ಣವೆನಿಸುತ್ತದೆ. ಏಕೆಂದರೆ ಧರ್ಮ ಒಂದು ಜನಾಂಗದ ಸಂಸ್ಕೃತಿಯನ್ನು ರೂಪಿಸುವಲ್ಲಿ ತುಂಬಾ ಮಹತ್ವದ ಪಾತ್ರವಾಡುತ್ತದೆ.
ಒಂದು ಕಾಲದ ಧಾರ್ಮಿಕ ಪರಿಸರದ ಅಧ್ಯಯನಕ್ಕೆ ಆ ಕಾಲದ ಸಾಹಿತ್ಯ ಇತಿಹಾಸ ಹಾಗೂ ಶಾಸ್ತ್ರಗ್ರಂಥಗಳು, ವಿದೇಶೀ ಪ್ರವಾಸಿಕರ ಬರಹಗಳು, ಉತ್ಖನನಗಳಲ್ಲಿ ದೊರೆತ ಪ್ರಾಚೀನ ಅವಶೇಷಗಳು, ಮುಖ್ಯವಾಗಿ ಶಾಸನಗಳು ನೆರವು ನೀಡುತ್ತದೆ. ಈ ನಿಟ್ಟಿನಲ್ಲಿ ಗಮನಿಸಬೇಕಾದ ಇನ್ನೂ ಮಹತ್ವದ ಹಾಗೂ ಹೆಚ್ಚು ವಿಶ್ವಾಸಾರ್ಹ ಸಾಮಗ್ರಿಗಳೆಂದರೆ ವಾಸ್ತು ಹಾಗೂ ಮೂರ್ತಿಶಿಲ್ಪಗಳು. ಅವು ಆಯಾಕಾಲದ ಜನರ ಧಾರ್ಮಿಕ ಭಾವನೆಗಳನ್ನು ಅವರ ದೈವೀಭಕ್ತಿಯನ್ನು ಅವರ ನಂಬಿಕೆ, ಆಚಾರ, ವಿಚಾರ, ಸಂಪ್ರದಾಯ, ಮೊದಲಾದವನ್ನು ಒಂದಿಲ್ಲೊಂದು ರೀತಿಯಲ್ಲಿ ಇಟ್ಟುಕೊಂಡಿರುತ್ತವೆ. “ಬಹುಧರ್ಮಧೇನು ನಿವಹಕ್ಕೆ ಆಡುಂಬೊಲಂ” ಎಂದು ಶಾಸನವೊಂದರಲ್ಲಿ ವರ್ಣಿತವಾಗಿರುವ ನಮ್ಮ ಈ ಕನ್ನಡ ನಾಡಿನಲ್ಲಿ ವಿವಿಧ ಧರ್ಮದವರಿಗೆ ಪೂಜ್ಯರಾದ ದೇವ ದೇವತೆಗಳನ್ನು, ರಾಜ‑ಮಹಾರಾಜರ ಧಾರ್ಮಿಕ ದೃಷ್ಟಿಯನ್ನು ಒಟ್ಟಿನಲ್ಲಿ ತತ್ಕಾಲೀನ ಧಾರ್ಮಿಕ ಪರಿಸರವನ್ನು ತಿಳಿಯಲು ಮೂರ್ತಿ ಮತ್ತು ವಾಸ್ತುಶಿಲ್ಪಗಳು ನಮಗೆ ನೀಡುವ ನೆರವು ಅಧಿಕ.
ಒಂದು ಕಾಲಾವಧಿಯಲ್ಲಿ ನಿರ್ಮಾಣಗೊಂಡ ವಿವಿಧ ಧರ್ಮೀಯರ ದೇವಸ್ಥಾನಗಳ ಸಂಖ್ಯೆ, ಅವುಗಳ ಒಳ ಹೊರಗಿನ ಗೋಡೆಗಳು, ಕಂಬ, ತೊಲೆ, ಛತ್ತು, ಬಾಗಿಲು, ಲಲಾಟಬಿಂಬ, ಶಿಖರ, ಅಧಿಷ್ಠಾನ ಇತ್ಯಾದಿ ಸ್ಥಳಗಳಲ್ಲಿ ಕೆತ್ತಿದ, ಕೊರೆದ, ಕಂಡರಿಸಿದ, ಕಟೆದ ಹಾಗೂ ಬಿಡಿಸಿದ ವಿಗ್ರಹಗಳು ಉಬ್ಬುಶಿಲ್ಪ, ರೇಖಾಶಿಲ್ಪ ಮತ್ತು ಮೂರ್ತಿಶಿಲ್ಪಗಳು ಧಾರ್ಮಿಕ ಪರಿಸರದ ಅಧ್ಯಯನದ ದೃಷ್ಟಿಯಿಂದ ಹೆಚ್ಚು ಮಹತ್ವದವೆನಿಸುತ್ತವೆ. ಈ ಒಂದು ವಿಚಾರದ ಹಿನ್ನೆಲೆಯಲ್ಲಿ ಬಾದಾಮಿಯ ಚಾಲುಕ್ಯರ ಕಾಲದ ಧಾರ್ಮಿಕ ಪರಿಸರವನ್ನು ಗುರುತಿಸಲು ಪ್ರಸ್ತುತ ಲೇಖನದಲ್ಲಿ ಪ್ರಯತ್ನಿಸಲಾಗಿದೆ.
ಈ ಸಂದರ್ಭದಲ್ಲಿ ಇನ್ನೊಂದು ಅಂಶವನ್ನು ಗಮನಿಸುವುದು ಮುಖ್ಯ. ಒಂದು ಕಾಲದ ಧಾರ್ಮಿಕ ಪರಿಸರದ ಮೆಲೆ ತತ್ಪೂರ್ವದ ಧಾರ್ಮಿಕ ಸ್ಥಿತಿ‑ಗತಿಗಳು ಹಾಗೂ ಸ್ಥಿತ್ಯಂತರಗಳು ಪ್ರಭಾವ ಬೀರುತ್ತವೆ. ಬಾದಾಮಿಯ ಚಾಲುಕ್ಯರು ಇಡೀ ಕನ್ನಡ ಪ್ರದೇಶವನ್ನು ಏಕಛತ್ರಾಧಿಪತಿಗಳಾಗಿ ಆಳುವ ಮೊದಲು, ಕೆಲವು ಹಿರಿ ಕಿರಿ ಅರಸುಮನೆತನಗಳು, ಕರ್ನಾಟಕದ ಬೇರೆ ಬೇರೆ ಭಾಗಗಳನ್ನು ಆಳುತ್ತಿದ್ದವು. ಅವುಗಳಲ್ಲಿ ಪ್ರಾಚೀನವಾದುದು ಸಾತವಾಹನ ಅರಸುಮನೆತನ. ಅವರು ಆಳ್ವಿಕೆ ನಡೆಸಿದ ಉತ್ಖನನಗಳಲ್ಲಿ ಬೌದ್ಧಧರ್ಮದ ಅವಶೇಷಗಳು ದೊರೆತಿವೆ. ಅವುಗಳ ಕಾಲ ಕ್ರಿ.ಶ. ಒಂದು, ಎರಡನೆಯ ಶತಮಾನವೆಂದು ಹೇಳಲಾಗುತ್ತದೆ. ಇದರಿಂದ ಕ್ರಿ.ಶ. ಆರಂಭದ ಹೊತ್ತಿಗಾಗಲೇ ಬೌದ್ಧಧರ್ಮ ಕರ್ನಾಟಕದಲ್ಲಿ ಚೆನ್ನಾಗಿ ನೆಲೆಯೂರಿತ್ತೆಂದು ಹೇಳಬಹುದು.
ಸಾತವಾಹನ ದೊರೆಗಳು, ತಾಳಗುಂದದ ಪ್ರಣವೇಶ್ವರ ದೇವರನ್ನು ಪೂಜಿಸಿದಂತೆ ಅಲ್ಲಿಯ ಸ್ತಂಭಶಾಸನ ತಿಳಿಸುತ್ತದೆ. ಶಿವಲಿಂಗವನ್ನೊಳಗೊಂಡ ಸಾತವಾಹನರ ಕಾಲದ ದೇವಾಲಯದ ಅವಶೇಷಗಳು ಕರ್ನಾಟಕದ ಕೆಲಭಾಗಗಳಲ್ಲಿ ನಡೆಸಿದ ಉತ್ಖನನಗಳಲ್ಲಿ ದೊರೆತಿವೆ. ಇದರಿಂದ ಬೌದ್ಧ ಧರ್ಮದ ಜೊತೆ ಜೊತೆಗೆ ಶೈವಧರ್ಮಕೂಡ ಪ್ರಚಲಿತವಿರುವುದು ಅವೆರಡು ಪ್ರಮುಖ ಧರ್ಮಗಳನ್ನು ಸಾತವಾಹನರು ಸಮಾನ ದೃಷ್ಟಿಯಿಂದ ಕಾಣುತ್ತಿದ್ದರೆಂಬುದು ಸ್ಪಷ್ಟವಾಗುತ್ತದೆ.
ಸಾತವಾಹನರ ಸಾಮಂತರಾಗಿದ್ದ ಚುಟುಕುಲದ ಅರಸರು ಕ್ರಿ.ಶ. ಮೂರನೆಯ ಶತಮಾನದಲ್ಲಿ ಕುಂತಳದ ಅಧಿಪತಿಗಳಾಗಿದ್ದರು. ಬನವಾಸಿಯಲ್ಲಿ ಇವರ ಕಾಲದ ಒಂದು ಸುಂದರ ನಾಗಪ್ರತಿಮೆ ಸಿಕ್ಕಿದ್ದು ಅದರ ಎರಡೂ ಕಡೆ ಶಾಸನವಿದೆ. ಅದರಲ್ಲಿ ಚುಟುಕುಲಾನಂದ ಸಾತಕರಣಿಯ ಮಗಳು ನಾಗಶ್ರೀ ಎಂಬವಳು ಈ ನಾಗನನ್ನೂ ಕೆರೆ ವಿಹಾರಗಳನ್ನೂ ದಾನ ಮಾಡಿದುದರ ಉಲ್ಲೇಖವಿದೆ. ಕ್ರಿ.ಶ. ಮೂರನೆಯ ಶತಮಾನದಲ್ಲಿ ನಾಗಪೂಜೆ ನಮ್ಮ ದೇಶದಲ್ಲಿ ಪ್ರಚಲಿತವಿದ್ದುದನ್ನು ಇದು ಸಾಬೀತು ಪಡಿಸುತ್ತದೆ. ನಾಗಶ್ರೀ ವಿಹಾರವನ್ನೂ ಇಲ್ಲಿ ದಾನ ಮಾಡಿರುವುದು ಅವಳು ಬೌದ್ಧ ಶೈವಗಳೆರಡಕ್ಕೂ ಸಮಾನಗೌರವ ಕೊಡುತ್ತಿದ್ದುದರ ಸೂಚನೆಯಾಗಿದೆ.
ಉತ್ತರಕನ್ನಡದ ಇತಿಹಾಸಾನ್ವೇಷಣೆಯ ಸಂದರ್ಭದಲ್ಲಿ ಕೆಲವು ಮೂರ್ತಿಗಳು ದೊರೆತಿದ್ದು ಅವುಗಳಲ್ಲಿ ಸ್ಕಂದ ಹಾಗೂ ವಿಷ್ಣುಮೂರ್ತಿಗಳು ಮುಖ್ಯವಾಗಿವೆ. ಇವುಗಳ ಜೊತೆ ಬುದ್ಧನ ವಿಗ್ರಹಗಳೂ ಸಿಕ್ಕಿವೆ. ಇವೆಲ್ಲವುಗಳ ಕಾಲ ಕ್ರಿ.ಶ. ೨, ೩ನೆಯ ಶತಮಾನವೆಂದು ಸಂಶೋಧಕರ ಅಭಿಪ್ರಾಯ. ಇದರಿಂದ ವಿಷ್ಣು, ಬುದ್ಧ ಹಾಗೂ ಸ್ಕಂದ ‑ಇತ್ಯಾದಿ ದೇವತೆಗಳ ಪೂಜೆ ಆಗ ಪ್ರಚಲಿತವಿದ್ದಂತೆ ತಿಳಿದುಬರುತ್ತದೆ.
ಕರ್ನಾಟಕವನ್ನಾಳಿದ ಬಾದಾಮಿಯ ಚಾಲುಕ್ಯರ ಪೂರ್ವದ ಅರಸುಮನೆತನಗಳಲ್ಲಿ, ಕದಂಬ ಅರಸುಮನೆತನ ಗಮನಾರ್ಹವಾದುದು. ಇವರು ವೈದಿಕರಾಗಿದ್ದರೂ ಜೈನ ಹಾಗೂ ಬೌದ್ಧ ಧರ್ಮಗಳ ಬಗ್ಗೆ ಗೌರವ ಭಾವನೆಯುಳ್ಳವರಾಗಿದ್ದು, ಅವುಗಳಿಗೆ ದಾನ‑ದತ್ತಿಗಳನ್ನು ಕೊಟ್ಟ ಬಗ್ಗೆ ಶಾಸನಗಳು ಉಲ್ಲೇಖಿಸುತ್ತವೆ. ಜೈನರಲ್ಲಿ ಶ್ವೇತಾಂಬರ ಹಾಗೂ ದಿಗಂಬರ ಪಂಗಡಗಳೆರಡೂ ಆಗ ಕರ್ನಾಟಕದಲ್ಲಿ ಇದ್ದುದರ ಉಲ್ಲೇಖ ಆ ಶಾಸನಗಳಲ್ಲಿ ಬರುತ್ತದೆ. ಕದಂಬರ ಕಾಲದ ಕೆಲವು ಶಾಸನಗಳಲ್ಲಿ ಮನ್ಮಥ (ಬಾಹುಬಲಿ) ದೇವಾಲಯ ನಿರ್ಮಿಸಿದ ಉಲ್ಲೇಖದ ಜೊತೆಗೆ ಪದ್ಮಾವತಿ(ಪಾರ್ಶ್ವನಾಥಜಿನನ ಯಕ್ಷಿ)ಯ ಹೆಸರೂ ಬರುತ್ತವೆ. ಇದರಿಂದ ತೀರ್ಥಂಕರನ ಪೂಜೆಯ ಜೊತೆಗೆ ಕದಂಬರ ಕಾಲದಲ್ಲಿ ಕಾಮದೇವ ಹಾಗೂ ಯಕ್ಷಿಯರ ಪೂಜೆಯೂ ಜೈನರಲ್ಲಿ ರೂಢಿಗೆ ಬಂದಿದ್ದುದು ವಿದಿತವಾಗುತ್ತದೆ. ಇವರ ಕಾಲದಲ್ಲಿ ಬೌದ್ಧಧರ್ಮ ಇಳಿಮುಖವಾಗುತ್ತಿದ್ದುದನ್ನು ಗುರುತಿಸಬಹುದು.
ಕ್ರಿ.ಶ.೩೨೫ರ ಹೊತ್ತಿಗೆ ಕರ್ನಾಟಕದಲ್ಲಿ ಅಸ್ತಿತ್ವಕ್ಕೆ ಬಂದ ಇನ್ನೊಂದು ಅರಸುಮನೆತನ ಗಂಗರದು. ಜೈನ ಆಚಾರ್ಯ ಸಿಂಹನಂದಿಯ ಆಶೀರ್ವಾದದಿಂದ ಈ ಅರಸು ಮನೆತನ ಸ್ಥಾಪನೆಗೊಂಡಿತೆಂದೂ, ಆ ಮನೆತನದ ಎಲ್ಲ ಅರಸರು ಜೈನರಾಗಿದ್ದರೆಂದೂ ಸಾಮಾನ್ಯವಾಗಿ ಹೇಳಲಾಗುತ್ತದೆ. ಆದರೆ ಇಂತಹ ಹೇಳಿಕೆಗಳು ಬರುವುದು ಹನ್ನೆರಡನೆಯ ಶತಮಾನದ ಶಾಸನಗಳಲ್ಲೆಂಬುದನ್ನು ಮರೆಯಲಾಗದು. ಈ ವಂಶದ ಅರಸರ ಹೆಸರುಗಳು, ಮಾಧವ, ವಿಷ್ಣುಗೋಪ, ಹರಿವರ್ಮ ಮುಂತಾಗಿ ಇರುವುದನ್ನೂ, ಇವರಲ್ಲಿ ಕೆಲವರನ್ನು ಶಾಸನಗಳಲ್ಲಿ “ನಾರಾಯಣಚರಣಾನುಧ್ಯಾತ”, “ತ್ರ್ಯಂಬಕ ಚರಣಾಧ್ಯಾತ”, “ಕಮಲೋದರ ಚರಣ ಕಮಲಾನುಧ್ಯಾತ” ಮುಂತಾಗಿ ಬಣ್ಣಿಸಿರುವುದನ್ನೂ ನೋಡಿದಾಗ, ರೂಢಿಯಲ್ಲಿರುವ ಮಾತುಗಳನ್ನು ನಂಬುವುದು ಕಷ್ಟ. ಈ ವಂಶದ ಅರಸರು ಜೈನದತ್ತ ಹೆಚ್ಚು ಒಲವು ತೋರಿರಬಹುದು. ಕೆಲವು ಜನ ಅರಸರು ಜೈನರೂ ಆಗಿರಬಹುದು. ಇವರ ಕಾಲದಲ್ಲಿ ಜೈನಬಸದಿಗಳು ನಿರ್ಮಾಣಗೊಂಡ ಬಗ್ಗೆಯೂ ಆಧಾರಗಳಿವೆ. ಇದರಿಂದ ಜೈನ, ಬೌದ್ಧ ಹಾಗೂ ಶೈವಧರ್ಮಗಳನ್ನು ಗಂಗ ಅರಸರು ಸಮಾನವಾಗಿ ಗೌರವಿಸುತ್ತಿದ್ದುದು ಸ್ಪಷ್ಟವಾಗುತ್ತದೆ.
ಇದು ಬಾದಾಮಿ ಚಾಲುಕ್ಯರ ಪೂರ್ವದಲ್ಲಿ ಇದ್ದ ಧಾರ್ಮಿಕ ಪರಿಸ್ಥಿತಿ. ಇದನ್ನು ಸೂಕ್ಷ್ಮವಾಗಿ ಪರಿಶೀಲಿಸಿದಾಗ ಸಾತವಾಹನರ ಕಾಲದಲ್ಲಿ ಒಂದು ಗಟ್ಟಿ ನೆಲೆಯನ್ನು ಹೊಂದಿದ್ದ ಬೌದ್ಧಧರ್ಮ ಬಾದಾಮಿಯ ಚಾಲುಕ್ಯರು ಅಧಿಕಾರಕ್ಕೆ ಬರುವ ಹೊತ್ತಿಗೆ ತನ್ನ ಪ್ರಭಾವವನ್ನು ಕಳೆದುಕೊಳ್ಳುತ್ತ ನಡೆದಿರುವುದು ಸ್ಪಷ್ಟವಾಗುತ್ತದೆ. ಆದರೆ ಜೈನಧರ್ಮ ಈ ಅವಧಿಯಲ್ಲಿ ಚೇತರಿಸಿಕೊಳ್ಳುತ್ತ ನಡೆದಿದ್ದುದು ಗಮನಾರ್ಹ. ಶೈವ, ವೈಷ್ಣವ ಧರ್ಮಗಳೂ ಸುಳಿದೆಗೆದು ಬೆಳೆಯಲಾರಂಭಿಸಿದ್ದವು. ಇಲ್ಲಿ ಲಕ್ಷಿಸಬೇಕಾದ ಒಂದು ಮಹತ್ವದ ಅಂಶವೆಂದರೆ ಬಾದಾಮಿ ಚಾಲುಕ್ಯರ ಪೂರ್ವದಲ್ಲಿ ಕರ್ನಾಟಕ ಬೇರೆ ಬೇರೆ ಭಾಗಗಳನ್ನು ಆಳುತ್ತಿದ್ದ ಅರಸರು ತಾವು ಯಾವುದೇ ಧರ್ಮವನ್ನು ಅನುಸರಿಸುತ್ತಿರಲಿ, ಉಳಿದೆಲ್ಲ ಧರ್ಮಗಳನ್ನು ಸಮಾನದೃಷ್ಟಿಯಿಂದ ಕಾಣುವ ಹಾಗೂ ಅವುಗಳನ್ನು ಗೌರವಿಸುವ ಒಂದು ಸತ್‌ಪರಂಪರೆಯನ್ನು ಆರಂಭಿಸಿ ಅದನ್ನು ಮುಂದುವರಿಸಿಕೊಂಡು ಬಂದುದು. ಈ ಒಂದು ಹಿನ್ನೆಲೆಯಲ್ಲಿ ಬಾದಾಮಿ ಚಾಲುಕ್ಯರ ಕಾಲದ ಧಾರ್ಮಿಕ ಪರಿಸರದ ಅವಲೋಕನಕ್ಕೆ ತೊಡಗಬಹುದು.
೨
ಬಾದಾಮಿಯ ಚಾಲುಕ್ಯರು ಅಖಂಡ ಕರ್ನಾಟಕವನ್ನು ಕ್ರಿ.ಶ. ಸುಮಾರು ೫೩೫ರಿಂದ ೭೫೭ರವರೆಗೆ ಎಂದರೆ ಎರಡು ಎರಡೂ ಕಾಲು ಶತಮಾನಗಳ ಕಾಲ ಏಕಛತ್ರಾಧಿಪತಿಗಳಾಗಿ ಆಳಿದರು. ಕನ್ನಡಿಗರಲ್ಲಿ ಮೊಟ್ಟಮೊದಲ ಅಖಂಡ ಕರ್ನಾಟಕದ ಪರಿಕಲ್ಪನೆಯ ಬೀಜಾರೋಪಣವಾದುದು ಇವರ ಕಾಲದಲ್ಲಿ. ವಾಸ್ತು ಮತ್ತು ಮೂರ್ತಿಶಿಲ್ಪಗಳಿಗೆ ಇವರು ಹೆಚ್ಚು ಪ್ರೋಒಬ್ಬ ದೊರೆಯಿಂದ ಮತ್ತೊಬ್ಬ ದೊರೆಯ ಕಾಲಕ್ಕೆ ದೇವಾಲಯಗಳ ನಿರ್ಮಾಣ ಅಧಿಕಗೊಳ್ಳುತ್ತ ನಡೆದಿರುವುದನ್ನು ಇವರ ಆಳ್ವಿಕೆಯ ಅವಧಿಯಲ್ಲಿ ಕಾಣುತ್ತೇವೆ. ಇವರ ಕಾಲದ ದೇವಾಲಯಗಳ ಸಂಖ್ಯೆ ಹಾಗೂ ಆ ದೇವಾಲಯಗಳ ವಿವಿಧ ಭಾಗಗಳಲ್ಲಿ ಕಂಡುಬರುವ ಮೂರ್ತಿಶಿಲ್ಪಗಳು ತತ್ಕಾಲೀನ ಧಾರ್ಮಿಕ ಪರಿಸರವನ್ನು ಗುರುತಿಸಲು ಹೆಚ್ಚು ಸಹಾಯ ಒದಗಿಸುತ್ತವೆ.
ಈ ವಂಶದ ಬೇರೆ ಬೇರೆ ಅರಸರ ಕಾಲದಲ್ಲಿ ಅಸ್ತಿತ್ವಕ್ಕೆ ಬಂದ ವಿವಿಧ ಧರ್ಮೀಯರ ದೇವಸ್ಥಾನಗಳ ಸಂಕ್ಷಿಪ್ತ ವಿವರಣೆ ಇಲ್ಲಿ ಪ್ರಸ್ತುತ.
ಬಾದಾಮಿಯ ಚಾಲುಕ್ಯರ ಆಳ್ವಿಕೆಗೆ ಗಟ್ಟಿನೆಲಗಟ್ಟನ್ನು ಒದಗಿಸಿದವ ಮೊದಲನೆಯ ಪುಲಿಕೇಶಿ. ಬಾದಾಮಿಯ ಕೋಟೆಯನ್ನು ಕಟ್ಟಿಸಿದವನು ಇವನೇ. ಬಾದಾಮಿಯ ಬೆಟ್ಟವನ್ನು ಕೊರೆದು ಮೊದಲ ಎರಡು ಗುಹಾಲಯಗಳನ್ನು‑ಒಂದು ಶೈವ ಇನ್ನೊಂದು ವೈಷ್ಣವ‑ ನಿರ್ಮಿಸಿದವನೂ ಇವನೇ ಎಂದು ತೋರುತ್ತದೆ. ಔಹೊಳೆಯ ಬೌದ್ಧಗುಹಾಲಯ ಇವನ ಕಾಲದಲ್ಲೇ ನಿರ್ಮಾಣಗೊಂಡುದೆಂದು ಹೇಳಲಾಗುತ್ತದೆ. ಇವನ ಅನಂತರ ಬಂದ ಮೊದಲನೆಯ ಕೀರ್ತಿವರ್ಮನ ಕಾಲದಲ್ಲಿ ಐಹೊಳೆಯ ಜೈನ ಮೀನಬಸದಿ ಮತ್ತು ಮಹಾಕೂಟದ ಮಕುಟೇಶ್ವರ ದೇವಾಲಯಗಳ ನಿರ್ಮಾಣವಾಯಿತು. ಈತನ ತಮ್ಮ ಮಂಗಲೇಶ ಬಾದಾಮಿಯ ವೈಷ್ಣವ ಗುಹಾಲಯವನ್ನು ಕ್ರಿ.ಶ.೫೭೮ರಲ್ಲಿ ಕೊರೆಯಿಸಿದಂತೆ ಅಲ್ಲಿಯ ಒಂದು ಶಾಸನ ತಿಳಿಸುತ್ತದೆ.
ಬಾದಾಮಿಯ ಮೇಗಣ ಶಿವಾಲಯ (ಮೂಲತಃ ಇದು ವಿಷ್ಣುದೇವಾಲಯವಂತೆ) ಐಹೊಳೆಯ ರಾವಣಫಡಿ ಮತ್ತು ಜೈನಬಸದಿ (ರವಿಕೀರ್ತಿ ನಿರ್ಮಿಸಿದ್ದು) ಇವೆಲ್ಲ ಸುಪ್ರಸಿದ್ಧ ಬಾದಾಮಿ ಚಾಲುಕ್ಯಚಕ್ರವರ್ತಿ ಎರಡನೆಯ ಪುಲಿಕೇಶಿಯ ಕಾಲದವು.
ಬಾದಾಮಿಯ ಗುಹಾದೇವಾಲಯಗಳಿರುವ ಬೆಟ್ಟದಲ್ಲಿಯೆ ಒಂದು ನಿಸರ್ಗ ನಿರ್ಮಿತ ಗುಹೆ ಇದ್ದು ಅಲ್ಲಿ ಪದ್ಮಪಾಣಿಬುದ್ಧನ ಶಿಲ್ಪವಿದೆ. ಇದರ ಕಾಲ ತಿಳಿಯದು.
ಹೀಗೆ ಮೊದಲನೆಯ ಪುಲಿಕೇಶಿಯಿಂದ ಮೊದಲುಗೊಂಡು ಎರಡನೆಯ ಪುಲಿಕೇಶಿಯ ವರೆಗಿನ ಅವಧಿಯಲ್ಲಿ ಶೈವ, ವೈಷ್ಣವ, ಜೈನ ಹಾಗೂ ಬೌದ್ಧಧರ್ಮಕ್ಕೆ ಸಂಬಂಧಿಸಿದಂತೆ ಹಲವು ಗುಹಾ ಮತ್ತು ಕಟ್ಟಡದೇವಾಲಯಗಳು ನಿರ್ಮಾಣಗೊಂಡಿವೆ. ಮೊದಲನೆಯ ಪುಲಿಕೇಶಿ ಅಶ್ವಮೇಧಾದಿ ಯಾಗಗಳನ್ನು ಮಾಡಿದಂತೆ ಅವನ ಶಾಸನ ತಿಳಿಸುತ್ತದೆ. ಆದುದರಿಂದ ಬಾದಾಮಿ ಚಾಲುಕ್ಯರು ವೈದಿಕಮತಾವಲಂಬಿಗಳಾಗಿದ್ದರೆಂಬುದು ಸ್ಪಷ್ಟ. ಆದರೂ ಅವರ ಕಾಲದಲ್ಲಿ ಜೈನಬಸದಿ, ಬೌದ್ಧಚೈತ್ಯಾಲಯಗಳು ನಿರ್ಮಾಣಗೊಂಡಿರುವುದು ಅವರ ಸರ್ವಧರ್ಮಸಮಾನ ದೃಷ್ಟಿಯ ದ್ಯೋತಕ. ‘ಮಹಾಭಾಗವತ’ ಎನಿಸಿಕೊಂಡಿದ್ದ, ಮಂಗಲೇಶ ವಿಷ್ಣುಗುಹೆಯನ್ನು ಕೊರೆಯಿಸಿರುವ ಜೊತೆಗೆ, ಮಹಾಕೂಟೇಶ್ವರನಿಗೆ ದಾನ ದತ್ತಿಗಳನ್ನೂ ಬಿಟ್ಟಿದ್ದಾನೆ. ಇದು ಶಿವ ಮತ್ತು ವಿಷ್ಣುಗಳನ್ನು ಅವನು ಸಮಾನ ಗೌರವದಿಂದ ಕಾಣುತ್ತಿದ್ದುದರ ಸೂಚನೆಯಾಗಿದೆ. ಅಂತೂ ಈ ಅವಧಿಯಲ್ಲಿ ವೈದಿಕ ಮತ್ತು ವೈದಿಕೇತರ ಧರ್ಮದವರು, ಪರಸ್ಪರ ಸ್ನೇಹಭಾವನೆಯಿಂದಿದ್ದು ಸಹಬಾಳ್ವೆ ನಡೆಸುತ್ತಿದ್ದರೆಂದು ಹೇಳಬಹುದಾಗಿದೆ.
ಉತ್ತರಾಪಥದ ಚಕ್ರವರ್ತಿ ಹರ್ಷವರ್ಧನನನ್ನು ಸೋಲಿಸಿ ‘ಪರಮೇಶ್ವರ’ ಬಿರುದನ್ನು ಧರಿಸಿದ್ದ ಎರಡನೆಯ ಪುಲಿಕೇಶಿಯನ್ನು ಸೋಲಿಸಿ, ಒಂದು ದಶಕಕ್ಕೂ ಹೆಚ್ಚು ಕಾಲ ಬಾದಾಮಿ ಕೋಟೆಯನ್ನು ತಮ್ಮ ವಶದಲ್ಲಿರಿಸಿಕೊಂಡಿದ್ದ ಪಲ್ಲವದೊರೆಯನ್ನು ಅಲ್ಲಿಂದ ಓಡಿಸಿದ ಮೊದಲನೆಯ ವಿಕ್ರಮಾದಿತ್ಯ, ವೈಷ್ಣವಧರ್ಮವನ್ನು ಬಿಟ್ಟು, ಸುದರ್ಶನಾಚಾರ್ಯರಿಂದ ‘ಶೈವದೀಕ್ಷೆ’ ಪಡೆದುದು, ಬಾದಾಮಿಯ ಚಾಲುಕ್ಯರ ಕಾಲದ ಧಾರ್ಮಿಕ ಪರಿಸರದ ಮೇಲೆ ಪ್ರಭಾವ ಬೀರದೆ ಹೋಗಲಿಲ್ಲ. ಇವನ ಅನಂತರ ಬಂದ ಈ ಮನೆತನದ ಅರಸರೆಲ್ಲರೂ ಶೈವಧರ್ಮದ ಅನುಯಾಯಿಗಳೇ ಆಗಿದ್ದುದರಿಂದ ಸಹಜವಾಗಿಯೇ ಇವರ ಕಾಲದಲ್ಲಿ ಶೈವದೇವಾಲಯಗಳೇ ಅಧಿಕಸಂಖ್ಯೆಯಲ್ಲಿ ನಿರ್ಮಾಣಗೊಂಡವು.
‘ಪರಮ ಮಾಹೇಶ್ವರ’ ಬಿರುದು ಧರಿಸಿದ್ದ ಈ ವಿಕ್ರಮಾದಿತ್ಯನ ಕಾಲದಲ್ಲಿ, ಹಳೆಯ ಮಹಾಕೂಟದ ಗಜಪೃಷ್ಠಾಕಾರದ ಶಿವಾಲಯ, ಬಾದಾಮಿಯ ಮಾಲೆಗಿತ್ತಿ ಶಿವಾಲಯ ಮೊದಲಾದವು ಕರ್ನಾಟಕದಲ್ಲಿ ನಿರ್ಮಾಣಗೊಂಡಿದ್ದರೆ ಆಂಧ್ರದ ಆಲಂಪುರದಲ್ಲಿ ಅರ್ಕಬ್ರಹ್ಮ ತಾರಕಬ್ರಹ್ಮ ದೇವಾಲಯಗಳು ಕಡಮರಕಲವದಲ್ಲಿ ಶಿವನಂದೀಶ್ವರ ದೇವಾಲಯ ನಿರ್ಮಾಣಗೊಂಡಿವೆ.
ವಿಕ್ರಮಾದಿತ್ಯನ ಅನಂತರ ಪಟ್ಟಕ್ಕೆ ಬಂದ ವಿನಯಾದಿತ್ಯ ತನ್ನ ರಾಣಿಯ ಸ್ಮರಣಾರ್ಥ ಆಲಂಪುರದಲ್ಲಿ ಸ್ವರ್ಗಬ್ರಹ್ಮದೇವಾಲಯ ಕಟ್ಟಿಸಿದ್ದಾನೆ. ಪಾಣ್ಯದ ಶಿವದೇವಾಲಯ ಮಹಾನಂದಿಯ ಮಹಾನಂದೀಶ್ವರ ದೇವಾಲಯಗಳು ಇವನ ಕಾಲದವೇ ಆಗಿವೆ.
ವಿನಯಾದಿತ್ಯನಾದ ಮೇಲೆ ರಾಜ್ಯವಾಳಿದ ವಿಜಯಾದಿತ್ಯನ ಕಾಲದಲ್ಲಿ ದೇವಾಲಯಗಳ  ನಿರ್ಮಾಣ ಇನ್ನೂ ಅಧಿಕಗೊಂಡಿತು. ಪಟ್ಟದಕಲ್ಲಿನಲ್ಲಿ ಈತನು ತನ್ನ ಹೆಸರಿನ ‘ವಿಜಯೇಶ್ವರ’ ದೇವಾಲಯ (ಇಂದಿನ ಸಂಗಮೇಶ್ವರ ದೇವಾಲಯ) ಕಟ್ಟಿಸಿದ್ದಾನೆ. ಪ್ರಾಯಃ ಪಟ್ಟದಕಲ್ಲಿನಲ್ಲಿ ನಿರ್ಮಾಣಗೊಂಡ ಮೊಟ್ಟಮೊದಲ ದೇವಾಲಯವಿದು. ವಿಜಯಾದಿತ್ಯನ ತಾಯಿ ವಿನಯವತಿ ಬಾದಾಮಿಯಲ್ಲಿ ‘ಜಂಬುನಾಥ’ ಹೆಸರಿನ ಒಂದು ತ್ರಿಕೂಟದೇವಾಲಯ ಕಟ್ಟಿಸಿದ್ದಾಳೆ. ಕರ್ನಾಟಕದ ತ್ರಿಕೂಟದೇವಾಲಯಗಳಲ್ಲಿ ಇದೇ ಅತ್ಯಂತ ಪ್ರಾಚೀನವೆಂದು ಹೇಳಲಾಗುತ್ತದೆ. ವಿಜಯಾದಿತ್ಯನ ಸೋದರಿ ಕಂಕುಮ ಮಹಾದೇವಿ ಲಕ್ಷ್ಮೇಶ್ವರದಲ್ಲಿ ಆನೆಸಜ್ಜೆಯ ಬಸದಿಯನ್ನು ಕಟ್ಟಿಸಿರುವುದು ಗಮನಾರ್ಹ ಅಂಶ. ಮಹಾಕೂಟದ ಬಳಿಯ ನಾಗನಾಥನಕೊಳ್ಳದ ನಾಗನಾಥ ದೇವಾಲಯ, ಬನ್ನಿಕೊಪ್ಪದ (ಧಾರವಾಡ ಜಿಲ್ಲೆ) ಅರ್ಜುನೇಶ್ವರ ದೇವಾಲಯ, ಐಹೊಳೆಯ ಹುಚ್ಚಪ್ಪಯ್ಯ ಹಾಗೂ ದುರ್ಗಾಭಗವತಿ ದೇವಾಲಯ ಇವೆಲ್ಲ ನಿರ್ಮಾಣಗೊಂಡುದು ವಿಜಯಾದಿತ್ಯನ ಆಳ್ವಿಕೆಯಲ್ಲಿಯೆ.
ವಿಜಯಾದಿತ್ಯನ ಅನಂತರ ಪಟ್ಟಕ್ಕೆ ಬಂದ ಎರಡನೆಯ ವಿಕ್ರಮಾದಿತ್ಯನ ಕಾಲದಲ್ಲಿಯೂ ಸಾಕಷ್ಟು ದೇವಾಲಯಗಳು ನಿರ್ಮಾಣಗೊಂಡಿವೆ. ತಮ್ಮ ಪತಿ ಎರಡನೆಯ ವಿಕ್ರಮಾದಿತ್ಯ ಕಂಚಿಯ ಪಲ್ಲವರನ್ನು ಮೂರು ಸಲ ಗೆದ್ದುದರ ನೆನಪಿಗಾಗಿ ಆತನ ಒಬ್ಬ ರಾಣಿ ತ್ರೈಲೋಕ್ಯಮಹಾದೇವಿ ಪಟ್ಟದಕಲ್ಲಿನಲ್ಲಿ ತ್ರೈಲೋಕೇಶ್ವರ ದೇವಾಲಯ ಕಟ್ಟಿಸಿದರೆ (ಈಗ ಮಲ್ಲಿಕಾರ್ಜುನ ದೇವಾಲಯ) ಆತನ ಇನ್ನೊಬ್ಬ ರಾಣಿ ಲೋಕಮಹಾದೇವಿ ‘ಲೋಕೇಶ್ವರ ದೇವಾಲಯ’ (ಈಗಿನ ವಿರೂಪಾಕ್ಷದೇವಾಲಯ) ಕಟ್ಟಿಸಿದಳು. ಪಟ್ಟದಕಲ್ಲಿನಲ್ಲಿ ಪಾಪನಾಥ ದೇವಾಲಯ, ಮಹಾಕೂಟದಲ್ಲಿಯ ಚಿಕ್ಕ ಚಿಕ್ಕ ದೇವಾಲಯಗಳು, ಆಲಂಪುರದ ಪದ್ಮ ಬ್ರಹ್ಮ ದೇವಾಲಯ ಇವೆಲ್ಲ ಎರಡನೆಯ ವಿಕ್ರಮಾದಿತ್ಯನ ಕಾಲದಲ್ಲಿಯೆ ನಿರ್ಮಾಣಗೊಂಡಿವೆ. ಐಹೊಳೆಯ ಸುಪ್ರಸಿದ್ಧ ದುರ್ಗದೇವಾಲಯ ಕಟ್ಟಿಸಿದವ ಎರಡನೆಯ ವಿಕ್ರಮಾದಿತ್ಯನ ಒಬ್ಬ ಅಧಿಕಾರಿ ಅಳೆಕೊಮರಸಿಂಗ. ಐಹೊಳೆಯಲ್ಲಿಯ ಚಕ್ರಗುಡಿ ಕೂಡ ಎರಡನೆಯ ವಿಕ್ರಮಾದಿತ್ಯನ ಕಾಲದ್ದೇ ಇರಬೇಕೆನಿಸುತ್ತದೆ.
ಪಟ್ಟದಕಲ್ಲಿನ ಪಾಪನಾಥ ದೇವಾಲಯ ಪೂರ್ಣಗೊಂಡುದು, ಐಹೊಳೆಯ ಕೊಂತಗುಡಿಗಳ ನಿರ್ಮಾಣ ಆರಂಭವಾದುದು, ಈ ಅರಸುಮನೆತನದ ಕೊನೆಯ ದೊರೆ ಎರಡನೆಯ ಕೀರ್ತಿವರ್ಮನ ಕಾಲದಲ್ಲಿ. ಜೋಬುಳಗೇರಿಯ ಗಾವುಂಡನೊಬ್ಬ ಅಣ್ಣಿಗೆರೆಯಲ್ಲಿ ಜೈನಬಸದಿಯೊಂದನ್ನು ಕಟ್ಟಿಸಿದ್ದು ಈ ದೊರೆಯ ಆಳ್ವಿಕೆಯಲ್ಲಿಯೆ.
ಮೇಲಣ ವಿವರಗಳನ್ನು ಪರಿಶೀಲಿಸಿದಾಗ ಎರಡನೆಯ ಪುಲಿಕೇಶಿಯ ಕಾಲದವರೆಗೆ ಬಾದಾಮಿಯ ಚಾಲುಕ್ಯರ ರಾಜ್ಯದಲ್ಲಿ ವೈಷ್ಣವ ಧರ್ಮಕ್ಕೆ ಹೆಚ್ಚಿನ ಪ್ರೋತದನಂತರ ಎಂದರೆ ಮೊದಲನೆಯ ವಿಕ್ರಮಾದಿತ್ಯನ ಕಾಲದಿಂದ ಶೈವಧರ್ಮ ಪ್ರಬಲವಾಗುತ್ತ ನಡೆದಿರುವುದು ವಿದಿತವಾಗುತ್ತದೆ. ಇವೆರಡು ವೈದಿಕಧರ್ಮಗಳ ಜೊತೆಗೆ, ವೈದಿಕೇತರ ಧರ್ಮಗಳಾದ ಬೌದ್ಧ ಹಾಗೂ ಜೈನಧರ್ಮಗಳೂ ಪ್ರಚಲಿತವಿದ್ದುದನ್ನು ತಿಳಿದುಕೊಳ್ಳ ಬಹುದಾಗಿದೆ. ಇಲ್ಲಿ ಲಕ್ಷಿಸಬಹುದಾದ ಇನ್ನೊಂದು ಅಂಶವೆಂದರೆ ಸೂರ‌್ಯೋಪಾಸಕರು ಮತ್ತು ಗಾಣಾಪತ್ಯರು ಬಾದಾಮಿಯ ಚಾಲುಕ್ಯರ ಕಾಲದಲ್ಲಿ ಕಡಿಮೆ ಪ್ರಮಾಣದಲ್ಲಾದರೂ ಇದ್ದುದು.
೩
ಬಾದಾಮಿಯ ಚಾಲುಕ್ಯರ ಕಾಲದಲ್ಲಿ ಆರಂಭದಲ್ಲಿ ವೈಷ್ಣವಧರ್ಮಕ್ಕೆ ಪ್ರೊತ್ಸಾಹವಿದ್ದ ಬಗ್ಗೆ ಆಧಾರಗಳು ದೊರೆಯುತ್ತವೆ. ಮಂಗಲೇಶ ವಿಷ್ಣುವಿನ ಉಪಾಸಕನಾಗಿದ್ದುದಕ್ಕೆ ಅವನು ಬಾದಾಮಿಯಲ್ಲಿ ವಿಷ್ಣು ಗುಹಾಲಯ(ಮೂರನೆಯ ಗುಹೆ)ವನ್ನು ಬೆಟ್ಟದಲ್ಲಿ ಕೊರೆಯಿಸಿರುವುದು (ಕ್ರಿ.ಶ. ೫೭೮) ಮತ್ತು ಆತನು ತನ್ನನ್ನು ತಾನು ‘ಪರಮಭಾಗವತ’ ಎಂದು ಕರೆದುಕೊಂಡಿರುವುದು ಸಮರ್ಥನೆ ಒದಗಿಸುತ್ತವೆ. ಬಾದಾಮಿಯಲ್ಲಿಯೇ ಇರುವ ಭೂತನಾಥ ದೇವಾಲಯಗಳ ಮೊದಲ ಗುಂಪಿನ ಒಂದು ಸಾಧಾರಣಗುಡಿಯ ಗರ್ಭಗೃಹದಲ್ಲಿ ಈಗ ಶಿವಲಿಂಗವಿದ್ದರೂ ಅದರ ಪೀಠದ ಮೇಲೆ ಗರುಡನ ಚಿತ್ರವಿರುವುದರಿಂದ ಅದು ಮೂಲತಃ ವೈಷ್ಣವ ದೇವಾಲಯವಾಗಿರಬೇಕು. ಬಾದಾಮಿಯ ಮೇಗಣ ಶಿವಾಲಯದಲ್ಲಿ ಕಂಡುಬರುವ ಕೆಲವು ಕುರುಹುಗಳನ್ನು ಆಧರಿಸಿ ಅದು ವೈಷ್ಣವ ದೇವಾಲಯವಾಗಿರಬೇಕೆಂದು ವಿದ್ವಾಂಸರು ಊಹಿಸುತ್ತಾರೆ.
ಸೂರ‌್ಯೋಪಾಸನೆಯೂ ಬಾದಾಮಿಯ ಚಾಲುಕ್ಯರ ಕಾಲದಲ್ಲಿ ಪ್ರಚಲಿತವಿತ್ತು. ಬಾದಾಮಿಯ ಮಾಲೆಗಿತ್ತಿ ಶಿವಾಲಯ ಮೂಲತಃ ಒಂದು ಸೂರ್ಯದೇವಾಲಯವಾಗಿದೆಯೆಂದು ಹೇಳಲಾಗುತ್ತದೆ. ಐಹೊಳೆಯ ಬಡಿಗೇರಗುಡಿಯ ಶಿಖರದ ಚೈತ್ಯದಲ್ಲಿ ಹಾಗೂ ಗರ್ಭಗೃಹದ ದ್ವಾರದ ಮೇಲ್ಭಾಗದಲ್ಲಿ ಸೂರ್ಯನ ಶಿಲ್ಪಗಳಿರುವುದರಿಂದ ಅದೊಂದು ಸೂರ್ಯ ದೇವಾಲಯ ವಾಗಿತ್ತೆಂದು ಹೇಳಬಹುದಾಗಿದೆ. ಇದೇ ರೀತಿ ಐಹೊಳೆಯ ಸುಪ್ರಸಿದ್ಧ ದುರ್ಗದೇವಾಲಯದ ಪ್ರಾಕಾರದಲ್ಲಿರುವ ಒಂದು ಶಾಸನದ ಹೇಳಿಕೆ ಹಾಗೂ ಮಹಾದ್ವಾರದ ಮೇಲ್ಭಾಗದಲ್ಲಿರುವ ಸೂರ್ಯವಿಗ್ರಹವನ್ನು ಆಧರಿಸಿ ಆ ದೇವಾಲಯ ಕೂಡ ಸೂರ್ಯದೇವಾಲಯವೆಂದು ವಿದ್ವಾಂಸರು ಅಭಿಪ್ರಾಯಪಡುತ್ತಾರೆ. ಇಂಥ ದೇವಾಲಯಗಳಲ್ಲದೆ, ಬಾದಾಮಿಯ ಭೂತನಾಥಗುಡಿಗಳ ಗುಂಪಿನಲ್ಲಿರುವ ಅನಂತಶಯನಗುಡಿಯ ಸಮೀಪದ ಬಂಡೆಗಲ್ಲೊಂದರ ಮೇಲೆ ಮತ್ತು ಪಟ್ಟದಕಲ್ಲಿನ ವಿರೂಪಾಕ್ಷದೇವಾಲಯದ ಪೂರ್ವದಿಕ್ಕಿನ ಮುಖಮಂಟಪದ ಛತ್ತು, ಅದರ ಹೊರಗೋಡೆ, ಹಾಗೆಯೆ ಐಹೊಳೆಯ ಲಾಡಖಾನ ದೇವಾಲಯದ ಮೇಲಣ ಗರ್ಭಗುಡಿಯ ಪಶ್ಚಿಮದಿಕ್ಕಿನ ಹೊರಗೋಡೆಯ ಮಾಡ ಇತ್ಯಾದಿ ಇನ್ನೂ ಕೆಲವು ಗುಡಿಗಳಲ್ಲಿ ಸೂರ್ಯದೇವನ ಮೂರ್ತಿಗಳು, ಉಬ್ಬುಶಿಲ್ಪಗಳು ಇರುವುದನ್ನು ನೋಡಿದಾಗ ಬಾದಾಮಿ ಚಾಲುಕ್ಯರ ಕಾಲದಲ್ಲಿ ಸೂರ್ಯೋಪಾಸಕರಿದ್ದುದು ಸ್ಪಷ್ಟವಾಗುತ್ತದೆ.
ಬಾದಾಮಿ ಚಾಲುಕ್ಯರು ಕಾರ್ತಿಕೇಯನ ಉಪಾಸಕರು. ೧. ಬಾದಾಮಿಯ ಒಂದನೆಯ ಹಾಗೂ ಎರಡನೆಯ ಗುಹೆ ೨. ಪಟ್ಟದಕಲ್ಲಿನ ಕಾಶೀವಿಶ್ವೇಶ್ವರ ದೇವಾಲಯದ ಸಭಾಮಂಟಪದ ಛತ್ತು ೩. ವಿರೂಪಾಕ್ಷ ದೇವಾಲಯದ ಪೂರ್ವ ಪ್ರವೇಶದ್ವಾರದ ಛತ್ತು ೪. ಐಹೊಳೆಯ ರಾವಣಫಡಿಯ ಬಲಭಾಗದ ಚಿಕ್ಕ ಕೋಣೆ ೫. ಹುಚ್ಚಮಲ್ಲಿಯ ಗುಡಿಯ ಅರ್ಧಮಂಟಪದ ಛತ್ತು ೬. ಅಂಬಿಗೇರ ಗುಡಿಯ ಮಂಟಪದ ಚೌಕಟ್ಟಿನ ಮೇಲ್ಭಾಗ ಇತ್ಯಾದಿ ಇನ್ನೂ ಕೆಲವೆಡೆ ಕಾರ‌್ತೀಕೇಯನ ಶಿಲ್ಪಗಳಿವೆ.
ಬಾದಾಮಿಯ ಮೊದಲ ಗುಹದೇವಾಲಯಕ್ಕೆ ಹೊಂದಿಕೊಂಡಂತಿರುವ ಚಿಕ್ಕಕೋಣೆಯಲ್ಲಿ ಕೆತ್ತಿರುವ ಮಹಿಷಾಸುರಮರ್ದಿನಿ ಮೂರ್ತಿಯ ಪಕ್ಕದಲ್ಲಿ ಇನ್ನೊಂದು ಮೂರ್ತಿಯಿದೆ. ಅದೇ ಸುಪ್ರಸಿದ್ಧ ವಾತಾಪಿಗಣಪತಿ. ಐಹೊಳೆಯ ತಾರಬಸಪ್ಪಗುಡಿ, ಹುಚ್ಚಮಲ್ಲಿಗುಡಿ ಮತ್ತು ಇನ್ನೂ ಹಲವಾರು ದೇವಾಲಯಗಳಲಿ್ಲ ಗಣಪತಿಯ ಶಿಲ್ಪಗಳಿವೆ. ಪಟ್ಟದಕಲ್ಲಿನ ವಿರೂಪಾಕ್ಷ ದೇವಾಲಯದಂತಹ ಕೆಲವು ದೇವಾಲಯಗಳ ಗರ್ಭಗುಡಿಯ ದ್ವಾರದ ಎಡ‑ಬಲಗಳಲ್ಲಿ ಗರ್ಭಗುಡಿಯ ಗೋಡೆಗೆ ಹೊಂದಿಕೊಂಡು, ಮಹಿಷಾಸುರಮರ್ದಿನಿ ಹಾಗೂ ಗಣಪತಿ ಯರಿಗಾಗಿ ಚಿಕ್ಕ ಗೂಡುಗಳಿರುವುದು ಗಮನೀಯ ಅಂಶ. ಅದೆಲ್ಲವನ್ನು ಪರಿಶೀಲಿಸಿದಾಗ ಗಣಪತಿಯ ಉಪಾಸನೆ ಆಗ ಪ್ರಚಲಿತವಿದ್ದುದು ತಿಳಿದುಬರುತ್ತದೆ.
ಬಾದಾಮಿ ಚಾಲುಕ್ಯರ ಕಾಲದ ಬಹುತೇಕ ದೇವಾಲಯಗಳ ರಂಗಮಂಟಪದ ಇಲ್ಲವೆ ಅದಕ್ಕೆ ಹೊಂದಿಕೊಂಡಿರುವ ಛತ್ತಿನಲ್ಲಿ ತ್ರಿಮೂರ್ತಿಗಳನ್ನು ಬಿಡಿಸಲಾಗಿದೆ. ಅಲ್ಲಿ ಬ್ರಹ್ಮನಿಗಂತೂ ಸ್ಥಾನ ಇದ್ದೇ ಇದೆ. ಆದರೆ ಬ್ರಹ್ಮನಿಗಾಗಿಯೆ ಒಂದು ಸ್ವತಂತ್ರ ದೇವಾಲಯ ಇದ್ದಂತಿಲ್ಲ. ಐಹೊಳೆಯ ರಾಮಲಿಂಗದೇವಾಲಯಗಳ ಗುಂಪಿನ ಒಂದು ಗುಡಿ ಗರ್ಭಗೃಹದಲ್ಲಿ ಹಂಸವಾಹನ ಮತ್ತು ಚತುರ್ಮುಖಗಳುಳ್ಳ ಒಂದು ವಿಗ್ರಹವಿದೆ. ಅದು ಬ್ರಹ್ಮನದೆಂದು ಹೇಳಲಾಗುತ್ತದೆ. ಆದರೆ ಡಾ.ಎಸ್.ರಾಜಶೇಖರ ಅವರ ಪ್ರಕಾರ ಅದು ಜೈನ ಯಕ್ಷನೊಬ್ಬನ ವಿಗ್ರಹ. ಅದಕ್ಕೆ ಅವರು ಆಧಾರವನ್ನೂ ಕೊಡುತ್ತಾರೆ.
ಬಾದಾಮಿಯ ಚಾಲುಕ್ಯರ ಕಾಲದ ವೈದಿಕೇತರ ಧರ್ಮಗಳಲ್ಲಿ ಜೈನಧರ್ಮ ತಕ್ಕಷ್ಟು ಪ್ರಚಾರದಲ್ಲಿದ್ದುದಕ್ಕೆ ಆಧಾರಗಳು ದೊರೆಯುತ್ತವೆ. ಬಾದಾಮಿಯ ಗುಹಾದೇವಾಲಯಗಳಲ್ಲಿ ನಾಲ್ಕನೆಯದು ಜೈನ ಗುಹಾದೇವಾಲಯವಾಗಿದೆ. ಐಹೊಳೆಯ ಮೀನಬಸದಿ(ಗುಹಾಲಯ), ರವಿಕೀರ್ತಿ ನಿರ್ಮಿಸಿದ ಜೈನಬಸದಿ (ಮೇಗುತಿ‑ಗುಡಿ) ವಿಜಯಾದಿತ್ಯನ ಸೋದರಿ ಕುಂಕುಮ ಮಹಾದೇವಿ ಲಕ್ಷ್ಮೇಶ್ವರದಲ್ಲಿ ಕಟ್ಟಿಸಿದ ಆನೆಸಜ್ಜೆಯ ಬಸದಿ, ಜೋಬುಗಳಗೇರಿಯ ಗಾವುಂಡನೊಬ್ಬ ಅಣ್ಣಿಗೇರಿಯಲ್ಲಿ ನಿರ್ಮಿಸಿದ ಜೈನಬಸದಿ ಇತ್ಯಾದಿಗಳು ಆಗ ಜೈನರ ಸಂಖ್ಯೆ ಗಮನಾರ್ಹವಾಗಿದ್ದುದನ್ನು ಸೂಚಿಸುತ್ತವೆ. ಐಹೊಳೆಯಲ್ಲಿ ಇನ್ನೊಂದು ಗುಹಾಲಯವಿದ್ದು ಅದು ಜೈನವೆಂದು ಹೇಳಲಾಗುತ್ತದೆ. ಆದರೆ ಅದು ಇನ್ನೂ ನಿರ್ಣೀತವಾಗಬೇಕಾದ ವಿಷಯ.
ಬಾದಾಮಿಯ ಚಾಲುಕ್ಯರ ಆಳ್ವಿಕೆಯ ಅವಧಿಯಲ್ಲಿ ನಿರ್ಮಾಣಗೊಂಡ ಒಂದೇ ಒಂದು ಬೌದ್ಧಗುಹಾಲಯ ಐಹೊಳೆಯಲ್ಲಿದೆ. ಬಾದಾಮಿಯ ನಿಸರ್ಗನಿರ್ಮಿತ ಗುಹೆಯೊಂದರಲ್ಲಿ ಪದ್ಮಪಾಣಿ ಬುದ್ಧನ ಶಿಲಾಚಿತ್ರವಿದೆ. ಇವನ್ನು ಬಿಟ್ಟು ಬೇರಾವ ಕುರುಹುಗಳೂ ಬೌದ್ಧರ ಧರ್ಮಕ್ಕೆ ಸಂಬಂಧಿಸಿದಂತೆ ಇವರ ಕಾಲದಲ್ಲಿ ದೊರೆತಂತೆ ಕಾಣುವುದಿಲ್ಲ. ಇದು ಆಲೋಚ ನೀಯವಾಗಿದೆ.
ಬೌದ್ಧಧರ್ಮ ಇಡೀ ಭರತಖಂಡವನ್ನು ವ್ಯಾಪಿಸಿ ವೈದಿಕ ಧರ್ಮಗಳ ಅಸ್ತಿತ್ವವೆ ಇಲ್ಲ ವಾಗುವಂತಹ ಒಂದು ಪರಿಸ್ಥಿತಿ ನಿರ್ಮಾಣಗೊಂಡಾಗ, ಬೌದ್ಧಧರ್ಮದ ಪ್ರಭಾವವನ್ನು ತಗ್ಗಿಸಿ, ವೈದಿಕ ಧರ್ಮಗಳನ್ನು ಉಳಿಸಿ ಬೆಳೆಸುವ ಒಂದು ಮಹಾಮಣಿಹದಲ್ಲಿ ಆ ಧರ್ಮಗಳ ಆಚಾರ್ಯರು ತಮ್ಮನ್ನು ತಾವು ತೊಡಗಿಸಿಕೊಳ್ಳುವುದು ಅನಿವಾರ್ಯವಾಗಿತ್ತು. ಆ ಒಂದು ಮಹತ್ವದ ಸಂದರ್ಭದ ಎಡ ಬಲದಲ್ಲಿ ಬಾದಾಮಿಯ ಚಾಳುಕ್ಯರು ರಾಜ್ಯಭಾರ ಮಾಡುತ್ತಿದ್ದರು. ಆದುದರಿಂದ ಅಂದಿನ ಪರಿಸರಕ್ಕೆ ಪರಿಸ್ಥಿತಿಗೆ ಅವರು ಸ್ಪಂದಿಸುವುದು ಅನಿವಾರ್ಯವಾಗಿತ್ತು.
೪
ವೈದಿಕಧರ್ಮಗಳನ್ನು ಪುನರುಜ್ಜೀವಿಸಲು ಆಗ ಅನುಸರಿಸಿದ ಮಾರ್ಗೋಪಾಯಗಳಲ್ಲಿ ಶಿವ ವಿಷ್ಣು ಮೊದಲಾದ ತಮ್ಮ ಅಧಿದೈವಗಳ ಶಕ್ತಿ ಸಾಮರ್ಥ್ಯಗಳನ್ನು, ದುಷ್ಟಶಕ್ತಿಗಳನ್ನು ದಂಡಿಸಿ ಶಿಷ್ಟರನ್ನು ರಕ್ಷಿಸುವ ಅವುಗಳ ಧೀರೋದಾತ್ತಗುಣಗಳನ್ನು, ಬಹುಸಂಖ್ಯಾತ ಸಾಮಾನ್ಯರಿಗೆ ತಿಳಿಸಿಕೊಡುವ ತನ್ಮೂಲಕ ಆ ದೇವರುಗಳ ಬಗ್ಗೆ ಅವರಲ್ಲಿ ಭಕ್ತಿ‑ಶ್ರದ್ಧೆಗಳು ನೆಲೆಯೂರುವಂತೆ ಮಾಡುವುದು ಪ್ರಮುಖೋಪಾಯವಾಗಿತ್ತು. ಪುರಾಣ, ಕಾವ್ಯ ಶಾಸ್ತ್ರಗ್ರಂಥಗಳ ರಚನೆಯ ಮೂಲಕ ಶಿಷ್ಟರು ಆ ಕಾರ್ಯವನ್ನು ಮುಂದುವರಿಸಿದರೆ ಆ ಕಾಲದ ಶಿಲ್ಪಗಳು ಅದನ್ನು ವಿವಿಧ ಬಗೆಯ ಶಿಲ್ಪಮಾಧ್ಯಮಗಳ ಮೂಲಕ ಮತ್ತು ದೊರೆಗಳು, ಅಧಿಕಾರಿಗಳು ಶ್ರೀಮಂತರು ದೇವಾಲಯಗಳ ನಿರ್ಮಾಣದ ಮೂಲಕ ಸಾಕಾರಗೊಳಿಸಿದರು.
ಬಾದಾಮಿಯ ಚಾಲುಕ್ಯರ ಕಾಲದಲ್ಲಿ ನಿರ್ಮಾಣಗೊಂಡ ಹಲವಾರು ದೇವಾಲಯಗಳ ವಿವಿಧ ಭಾಗಗಳಲ್ಲಿ ಕಾಣಸಿಗುವ ಮೂರ್ತಿಶಿಲ್ಪ, ಉಬ್ಬುಶಿಲ್ಪ, ರೇಖಾಶಿಲ್ಪ ಹಾಗೂ ಶಿಲಾಚಿತ್ರಗಳ ಮೇಲೆ ಸುಮ್ಮನೆ ಕಣ್ಣಾಡಿಸಿದಾಗ, ವೈದಿಕ ದೇವ ‑ದೇವತೆಗಳ ಶಕ್ತಿ‑ಸಾಮರ್ಥ್ಯ ಹಾಗೂ ಪ್ರಭಾವಾದಿಗಳನ್ನು ಎತ್ತಿಕೊಟ್ಟಿರುವುದು ಎದ್ದು ಕಾಣುತ್ತದೆ.
ವಿಷ್ಣುವಿನ ವಿವಿಧರೂಪ ಹಾಗೂ ಅವತಾರಗಳನ್ನು ಒಳಗೊಂಡ ಮೂರ್ತಿಗಳಲ್ಲಿ ಅವನ ಮೂಲರೂಪದ ಮೂರ್ತಿಗಳಂತೂ ಸರಿಯೆ. ಅದರ ಜೊತೆಗೆ, ಅವನು ದುಷ್ಟರನ್ನು ಶಿಕ್ಷಿಸುವ, ಅವರ ಗರ್ವಭಂಗ ಮಾಡುವ, ಹಾಗೂ ಅವನ ಶೌರ್ಯಪ್ರತಾಪಗಳನ್ನು ಬಿಂಬಿಸುವ ಅವತಾರ ಮೂರ್ತಿಗಳನ್ನು ಕೂಡ ಸಾಕಷ್ಟು ಸಂಖ್ಯೆಯಲ್ಲಿ ಕೆತ್ತಲಾಗಿದೆ.
ಬಾದಾಮಿಯ ಎರಡನೆಯ ಮತ್ತು ಮೂರನೆಯ ಗುಹಾಲಯ, ಪಟ್ಟದಕಲ್ಲಿನ ಕಾಶಿವಿಶ್ವೇಶ್ವರ ಮತ್ತು ಪಾಪನಾಥ, ಐಹೊಳೆಯ ಜ್ಯೋತಿರ್ಲಿಂಗ ಗುಂಪಿನ ಒಂದು ಪ್ರಾಚೀನ ಗುಡಿ‑ಇವೇ ಮೊದಲಾದ ಇನ್ನೂ ಕೆಲವು ಈ ಕಾಲದ ಗುಡಿಗಳಲ್ಲಿ ತ್ರಿವಿಕ್ರಮನ ಶಿಲ್ಪಗಳಿವೆ. ಬಾದಾಮಿಯ ಗುಹಾಲಯಗಳಲ್ಲಿರುವ ತ್ರಿವಿಕ್ರಮರ ಮೂರ್ತಿಗಳು ದೊಡ್ಡ ಗಾತ್ರವಾಗಿದ್ದು ಅದ್ಭುತವಾಗಿವೆ ಹಾಗೂ ಎದ್ದು ಬರುವಂತಿವೆ.
ವಿಷ್ಣುವಿನ ವರಾಹಾವತಾರದ ಮೂರ್ತಿಶಿಲ್ಪಗಳು ಬಾದಾಮಿಯ ಎರಡು ಮತ್ತು ಮೂರನೆಯ ಗುಹಾಲಯಗಳಲ್ಲಿ ಬೃಹದಾಕಾರವಾಗಿವೆ. ಅವುಗಳ ಮುಖದಲ್ಲಿ ದೃಢತೆ ಸ್ಥೈರ್ಯಗಳು ಸ್ಪಷ್ಟವಾಗಿ ಗೋಚರಿಸುತ್ತವೆ. ಭೂತನಾಥ ಗುಡಿಯ ಗುಂಪು, ಪಟ್ಟದಕಲ್ಲಿನ ಕಾಶಿವಿಶ್ವೇಶ್ವರ, ಐಹೊಳೆಯ ರಾವಣಫಡಿ, ದುರ್ಗದೇವಾಲಯ ಇತ್ಯಾದಿ ಇನ್ನೂ ಹಲಕೆಲವು ದೇವಾಲಯಗಳಲ್ಲಿ ನರಸಿಂಹನ ಶಿಲ್ಪಗಳಿವೆ. ಈ ಶಿಲ್ಪಗಳಲ್ಲಿ ನರಸಿಂಹನ ಮುಖದ ಉಗ್ರತೆಯನ್ನು ಸುಲಭವಾಗಿ ಗುರುತಿಸಬಹುದಾಗಿದೆ. ಪಟ್ಟದಕಲ್ಲಿನ ವಿರೂಪಾಕ್ಷ ಹಾಗೂ ಮಲ್ಲಿಕಾರ್ಜುನ ದೇವಾಲಯಗಳಲ್ಲಿ ಗಜೇಂದ್ರಮೋಕ್ಷದ ಶಿಲಾಚಿತ್ರಗಳಿರುವುದನ್ನು ಮರೆಯ ಲಾಗದು.
ಸಪ್ತಮಾತೃಗಳು ಬಾದಾಮಿಯ ಚಾಲುಕ್ಯ ದೊರೆಗಳ ಪೋಷಕರು. ಆದುದರಿಂದ ಇವರ ಶಿಲ್ಪಗಳನ್ನು ನಾವು ಐಹೊಳೆಯ ಗಳಗನಾಥ, ತಾರಪ್ಪನ ಗುಡಿ, ಹುಚ್ಚಮಲ್ಲಿಗುಡಿ, ಮಲ್ಲಿಕಾರ್ಜುನಗುಡಿಗಳ ಗುಂಪಿನಲ್ಲಿ ಒಂದು ಗುಡಿ, ಹಾಗೂ ರಾವಣಫಡಿ ಇವೇ ಮೊದಲಾದ ಹಲವು ದೇವಾಲಯಗಳಲ್ಲಿ ಕಾಣುತ್ತೇವೆ. ಇವುಗಳಲ್ಲಿ ಕೆಲವು ಹೊರಗಿನಿಂದ ತಂದು ಇಟ್ಟವುಗಳು. ರಾವಣಫಡಿಯಲ್ಲಿ ಎರಡು ಕಡೆ ಸಪ್ತಮಾತೃಕೆಯರ ಶಿಲ್ಪಗಳಿವೆ. ಒಂದುಕಡೆ ಅವರು ಶಿವನೊಡನೆ ಇನ್ನೊಂದೆಡೆ ಅವರು ನಟರಾಜರೊಡನೆ ತಾವೂ ನೃತ್ಯ ಮಾಡುತ್ತಿದ್ದಾರೆ.
ಸಮುದ್ರ ಮಥನದ ಘಟನೆಯಲ್ಲಿ ಒಂದು ಸಾಂಕೇತಿಕತೆಯನ್ನು ಗುರುತಿಸಿರಬಹುದಾದ ಆ ಕಾಲದ ಶಿಲ್ಪಿಗಳು, ಆ ದೃಶ್ಯವನ್ನು ಬಾದಾಮಿಯ ಎರಡನೆಯ ಹಾಗೂ ಮೂರನೆಯ ಗುಹೆ, ಪಟ್ಟದಕಲ್ಲಿನ ವಿರೂಪಾಕ್ಷ ಮತ್ತು ಮಲ್ಲಿಕಾರ್ಜುನ ಇವೇ ಮೊದಲಾದ ದೇವಸ್ಥಾನಗಳಲ್ಲಿ ಶಿಲ್ಪದಲ್ಲಿ ಹಿಡಿದಿಟ್ಟಿದ್ದಾರೆ. ವಿಷ್ಣುವಿನ ಕೂರ್ಮಾವತಾರವನ್ನು ತೋರಿಸುವಲ್ಲಿಯೂ ಶಿಲ್ಪಿಗಳದು ಅದೇ ಉದ್ದೇಶವಾಗಿರುವ ಸಾಧ್ಯತೆಯಿದೆ.
ಶಿವನ ವಿವಿಧ ರೂಪಗಳು ಬಾದಾಮಿ ಚಾಲುಕ್ಯರ ಕಾಲದ ದೇವಾಲಯಗಳಲ್ಲಿ ಶಿಲಾಮಾಧ್ಯಮದ ಮೂಲಕ ಪ್ರಕಟಗೊಂಡಿವೆ. ಅವುಗಳಲ್ಲಿ ನಟರಾಜನ ರೂಪ ಆ ಕಾಲದ ಶಿಲ್ಪಿಗಳನ್ನು ಬಹುವಾಗಿ ಆಕರ್ಷಿಸಿದಂತೆ ತೋರುತ್ತದೆ. ಅಪಸ್ಮಾರನನ್ನು ತುಳಿದಂತೆ ಕುಣಿಯುತ್ತಿರುವ ನಟರಾಜ ಆ ಕಾಲದ ಯುಗಧರ್ಮವನ್ನು ಸಂಕೇತಿಸುತ್ತಿರುವಂತೆ ಅವರಿಗೆ ಕಂಡಿರಬೇಕು ಎಂತಲೇ ನಟರಾಜನ ಅನೇಕ ಸಣ್ಣ ದೊಡ್ಡ ಶಿಲ್ಪಗಳನ್ನು ಕಲ್ಲಿನಲ್ಲಿ ಒಡಮೂಡಿಸಿದ್ದಾರೆ.
ತನ್ನ ಎಡಗಾಲನ್ನು ಅಪಸ್ಮಾರನ ಮೇಲಿಟ್ಟು ನಾಟ್ಯವಾಡುತ್ತಿರುವ ಚತುರ್ಭುಜ, ಅಷ್ಟಭುಜ, ದಶಭುಜ ಹಾಗೂ ಅಷ್ಟಾದಶಭುಜಗಳಿರುವ ನಟರಾಜನ ವಿವಿಧ ಗಾತ್ರದ ಶಿಲ್ಪಗಳು ಬಾದಾಮಿ ಐಹೊಳೆ ಪಟ್ಟದಕಲ್ಲು ಮತ್ತು ಇತರೆಡೆಯ ಪ್ರಮುಖ ದೇವಾಲಯಗಳ ಗೋಡೆ, ಕೋಷ್ಠ, ಕಂಬ, ಶಿಖರ, ಮಂಟಪಗಳ ಛತ್ತು ಮುಂತಾದ ಕಡೆ ಕಂಡರಣೆಗೊಂಡಿರು ವುದನ್ನೊ ಕೆತ್ತಿರುವುದನ್ನೋ ಕಾಣಬಹುದಾಗಿದೆ. ಶಿವನ ಇತರ ರೂಪಗಳಿಗಿಂತ ನಟರಾಜನ ಮೂರ್ತಿಗಳ ಸಂಖ್ಯೆ ಅಧಿಕವಾಗಿದೆ.
ಉಮಾಸಹಿತಶಿವ, ನಂದಿವಾಹನಶಿವ, ಗಂಗಾಧರಶಿವ, ಜಟಾಧಾರಿಶಿವ, ಕಿರೀಟಧಾರಿ ಶಿವ, ಚತುರ್ಭುಜಶಿವ, ಅಷ್ಟಭುಜಶಿವ, ಹೀಗೆ ಶಿವನ ಹತ್ತು ಹಲವು ರೂಪಗಳನ್ನು, ಬಾದಾಮಿ ಚಾಲುಕ್ಯರ ಕಾಲದ ಶಿಲ್ಪಗಳು ದೇವಾಲಯಗಳಲ್ಲಿ ಅನೇಕ ಕಡೆ ಶಿಲೆಯಲ್ಲಿ ಬಿಡಿಸಿದ್ದಾರೆ.
ಶಿವನಿಗೆ ಸಂಬಂಧಿಸಿದಂತೆ ೧. ಗಿರಿಜಾಕಲ್ಯಾಣದ ದೃಶ್ಯ (ಬಾದಾಮಿಯ ಮೂರನೆಯ ಗುಹಾಲಯದ ವರ್ಣಚಿತ್ರ, ಪಟ್ಟದಕಲ್ಲಿನ ಕಾಶಿವಿಶ್ವೇಶ್ವರ, ಪಾಪನಾಥ, ಮಲ್ಲಿಕಾರ್ಜುನ ಇತ್ಯಾದಿ ದೇವಾಲಯಗಳಲ್ಲಿ) ೨. ಕಿರಾತಾರ್ಜುನೀಯ ಪ್ರಸಂಗ(ಪಟ್ಟದಕಲ್ಲಿನ ಪಾಪನಾಥ, ವಿರೂಪಾಕ್ಷ, ಮಲ್ಲಿಕಾರ್ಜುನ ದೇವಾಲಯಗಳು, ಐಹೊಳೆಯ ಹುಚ್ಚಮಲ್ಲಿಗುಡಿಯ ಬಳಿ ಇರುವ ಬಾವಿಯ ಒಂದು ಕಲ್ಲು ಇತ.ಯಾದಿ ಕಡೆ), ೩. ದಕ್ಷಯಜ್ಞ ಸತಿದೇವಿಯ ಅಗ್ನಿಪ್ರವೇಶ (ಪಟ್ಟದಕಲ್ಲಿನ ವಿರೂಪಾಕ್ಷ ದೇವಾಲಯ) ೪. ಮಾರ್ಕಂಡೇಯನಿಗೆ ಶಿವಪ್ರತ್ಯಕ್ಷ (ವಿರೂಪಾಕ್ಷ ದೇವಾಲಯ) ಇವೇ ಮೊದಲಾದ ಶಿವನಿಗೆ ಸಂಬಂಧಿಸಿದ ಇನ್ನೂ ಹಲವಾರು ಸನ್ನಿವೇಶಗಳನ್ನು ಈ ಕಾಲದ ದೇವಾಲಯಗಳಲ್ಲಿ ವಿಪುಲವಾಗಿ ಕಾಣುತ್ತೇವೆ. ಶಿವನ ಪಂಚವಿಂಶತಿ ಲೀಲೆಗಳಲ್ಲಿ ಒಂದಾದ ಲಿಂಗೋದ್ಭವಲೀಲೆಯನ್ನು ೧. ಪಟ್ಟದಕಲ್ಲಿನ ಕಾಶಿವಿಶ್ವೇಶ್ವರ ದೇವಾಲಯದ ಚಿಕ್ಕಮಂಟಪದ ಕಂಬ ೨. ವಿರೂಪಾಕ್ಷ ದೇವಾಲಯದ ಪೂರ್ವದಿಕ್ಕಿನ ಹೊರಗೋಡೆ ಮತ್ತು ೩. ಆಲಂಪುರದ ಸ್ವರ್ಗಬ್ರಹ್ಮದೇವಾಲಯದ ಕೋಷ್ಠ ಮೊದಲಾದೆಡೆ ಕೆತ್ತಿರುವುದನ್ನು ಕಾಣುತ್ತೇವೆ.
ಶಿವನ ಅರ್ಧನಾರೀಶ್ವರ ರೂಪವೂ ಆ ಕಾಲದ ಶಿಲ್ಪಿಗಳನ್ನು ಬಹುವಾಗಿ ಆಕರ್ಷಿಸಿದಂತೆ ತೋರುತ್ತದೆ. ಶಿವ‑ಶಕ್ತಿ, ಪ್ರಕೃತಿ‑ಪುರುಷ, ಗಂಡು‑ಹೆಣ್ಣುಗಳಲ್ಲಿರುವ ಬಿಚ್ಚಿ ಬೇರೆ ಮಾಡಲಾಗದಂತಹ ಸಂಬಂಧವನ್ನು, ಸೃಷ್ಟಿಕಾರ್ಯ ಅವರಿಂದಲೇ ನಡೆಯುತ್ತದೆಂಬುದನ್ನು ಸಂಕೇತಿಸುವ ಶಿವನ ಈ ಅರ್ಥಪೂರ್ಣ ಅರ್ಧನಾರೀಶ್ವರ ಶಿಲ್ಪಗಳು ೧. ಬಾದಾಮಿಯ ಮೊದಲ ಗುಹಾಲಯದ ಕಂಬವೊಂದರ ಮೇಲಿನ ಬೋದುಗೆ ೨. ಮೂರನೇ ಗುಹಾಲಯದ ಮೊಗಸಾಲೆ ೩. ಪಟ್ಟದಕಲ್ಲಿನ ವಿರೂಪಾಕ್ಷ ದೇವಾಲಯದ ಉತ್ತರಗೋಡೆಯ ಹೊರಭಾಗ (ಇಲ್ಲಿರುವುದು ಅರ್ಧನಾರೀಶ್ವರನ ಮೂರ್ತಿ) ೪. ಕಾಶಿವಿಶ್ವೇಶ್ವರ ದೇವಾಲಯದ ಉತ್ತರದ ಗೋಡೆಯ ಕೋಷ್ಠ ೫. ಮಲ್ಲಿಕಾರ್ಜುನ ದೇವಾಲಯದ ಪಶ್ಚಿಮಗೋಡೆ ಹೊರಭಾಗ ೬. ಐಹೊಳೆಯ ರಾವಣಫಡಿ ೭. ದುರ್ಗದೇವಾಲಯ ಇತ್ಯಾದಿ ಇನ್ನೂ ಕೆಲವೆಡೆ ಕಂಡುಬರುತ್ತವೆ.
ಶಿವನ ಇಂತಹ ಸೌಮ್ಯ ಹಾಗೂ ಸಾಂಕೇತಿಕ ರೂಪಗಳ ಜೊತೆಗೆ ದುಷ್ಟರನ್ನು ಮರ್ದಿಸುವ ಅವನ ಉಗ್ರರೂಪಗಳಿಗೂ ಪ್ರಾಧಾನ್ಯವಿತ್ತಿರುವರು. ಅದು ಅಂದಿನ ಅಗತ್ಯವೆಂದು ಶಿಲ್ಪಿಗಳು ಸರಿಯಾಗಿಯೆ ಭಾವಿಸಿದ್ದರು. ಶಿವನ ಅಂತಹ ಉಗ್ರರೂಪಗಳಲ್ಲಿ ಗಜಾಸುರಸಂಹಾರಿ ಶಿವನ ಶಿಲ್ಪಗಳು ೧. ಪಟ್ಟದಕಲ್ಲಿನ ಕಾಶಿವಿಶ್ವೇಶ್ವರ ದೇವಾಲಯದ ಚಿಕ್ಕಮಂಟಪದ ಕಂಬ ೨. ಪಾಪನಾಥ ದೇವಾಲಯದ ಪಶ್ಚಿಮ ದಿಕ್ಕಿನ ಕುರುಡುಮಂಟಪ ೩. ಐಹೊಳೆಯ ಕೊಂತಗುಡಿಯ ಅರ್ಧಮಂಟಪ ೪. ಹುಚ್ಚಪ್ಪಯ್ಯನ ಗುಡಿಯ ಗರ್ಭಗೃಹದ ಉತ್ತರ ಗೋಡೆಯ ಹೊರಭಾಗದ  ಮಾಡ ಇತ್ಯಾದಿ ಕಡೆ ಇವೆ. ಇವುಗಳಲ್ಲಿ ಐಹೊಳೆಯ ಹುಚ್ಚಪ್ಪಯ್ಯನ ಗುಡಿಯಲ್ಲಿರುವ ಗಜಾಸುರಸಂಹಾರಮೂರ್ತಿ ಬಹಳ ಅದ್ಭುತವಾಗಿದೆ. ಆರು ಕೈಗಳ ಆ ಉಗ್ರಮೂರ್ತಿ ತನ್ನ ಮೂರು ಕೈಗಳಿಂದ ಗಜಾಸುರನ ಚರ್ಮವನ್ನು ಸೀಳಿ ಅದನ್ನು ಎತ್ತಿ ಹಿಡಿದಿದ್ದಾನೆ. ಟೊಂಕಕ್ಕೆ ಸರ್ಪಗಳನ್ನು ಬಿಗಿದುಕೊಂಡಿದ್ದಾನೆ.
ಅಂಧಕಾಸುರಸಂಹಾರಿ ಶಿವನ ಶಿಲ್ಪಗಳು ೧. ಐಹೊಳೆಯ ಗಳಗನಾಥಧ ದೇವಾಲಯದ ಪ್ರದಕ್ಷಿಣಾ ಪಥದ ದಕ್ಷಿಣ ಹೊರಗೋಡೆಗೆ ಹೊಂದಿ ದೊಡ್ಡ ಕೋಷ್ಠದಂತಿರುವ ಕುರುಡುಮಂಟಪ ೨. ಪಟ್ಟದಕಲ್ ವಿರೂಪಾಕ್ಷ ದೇವಾಲಯದ ದಕ್ಷಿಣಗೋಡೆಯ ಹೊರಭಾಗ ೩. ಐಹೊಳೆಯ ಚಿಕ್ಕಗುಡಿ ಮಂಟಪದ ಛತ್ತು ಇತ್ಯಾದಿ ಹಲವೆಡೆಗಳಲ್ಲಿರುವುದನ್ನು ಕಾಣಬಹುದು. ಇವುಗಳಲ್ಲಿ ಗಳಗನಾಥನ ಗುಡಿಯಲ್ಲಿರುವ ಅಂಧಕಾಸುರಸಂಹಾರ ಮೂರ್ತಿಗೆ ಎಂಟು ಕೈಗಳಿದ್ದು ಹರಡಿದ ಜಡೆಯನ್ನು ರುಂಡಮಾಲೆಯಿಂದ ಕಟ್ಟಲಾಗಿದೆ. ವಿರೂಪಾಕ್ಷ ಗುಡಿಯಲ್ಲಿರುವ ಮೂರ್ತಿ ಇನ್ನೂ ಭಯಂಕರವಾಗಿದ್ದು ಶಿವನು ಅಂಧಕಾಸುರನನ್ನು ತನ್ನ ತ್ರಿಶೂಲದಿಎಂದ ಚುಚ್ಚಿ ಮೇಲಕ್ಕೆ ಎತ್ತಿ ಹಿಡಿದಿದ್ದಾನೆ.
ಇದೇ ರೀತಿ ಶಿವನ ಇನ್ನೊಂದು ಉಗ್ರರೂಪವಾದ ತ್ರಿಪುರಾಂತಕನ ಶಿಲ್ಪಗಳನ್ನು ೧. ಪಟ್ಟದಕಲ್ಲಿನ ಕಾಶಿವಿಶ್ವೇಶ್ವರ ದೇವಾಲಯದ ಸಣ್ಣ ಮಂಟಪದ ಕಂಬ ೨. ವಿರೂಪಾಕ್ಷ ದೇವಾಲಯದ ಪ್ರಕಾರದ ಗೋಡೆ ೩. ಐಹೊಳೆಯ ಕೊಂತಿಗುಡಿಯ ಮಂಟಪದ ಕಂಬ ಮುಂತಾದೆಡೆ ಕೆತ್ತಿರುವುದನ್ನು ಕಾಣಬಹುದು. ಇವುಗಳಲ್ಲಿ ಕೊಂತಿಗುಡಿಯಲ್ಲಿರುವ ತ್ರಿಪುರಾಂತಕಮೂರ್ತಿಗೆ ಅಷ್ಟಭುಜಗಳಿದ್ದು, ತ್ರಿಶೂಲ, ಧನಸ್ಸು ಮೊದಲಾದ ವಿವಿಧ ಆಯುಧಗಳನ್ನು ಧರಿಸಿರುವ ಅದು ತುಂಬಾ ಭೀಕರವಾಗಿದೆ.
ಇವುಗಳ ಜೊತೆಗೆ ಯಮಾರಿಶಿವ(ಪಟ್ಟದಕಲ್ ವಿರೂಪಾಕ್ಷದೇವಾಲಯದ ಪ್ರಕಾರದ ಗೋಡೆಯಲ್ಲಿದ್ದ ಇದು ಈಗ ಬಾದಾಮಿಯ ವಸ್ತುಸಂಗ್ರಹಾಲಯದಲ್ಲಿದೆ). ತಾಂಡವ ಮೂರ್ತಿ ಶಿವ ೧. ಐಹೊಳೆಯ ಕೊಂತಗುಡಿಯ ಗರ್ಭಗೃಹದ ದಕ್ಷಿಣಗೋಡೆಯ ಹೊರಭಾಗ ೨. ಚಿಕ್ಕಗುಡಿಯ ಮಂಟಪದ ಛತ್ತು ಇವರ ಶಿಲ್ಪಗಳನ್ನು ಬಾದಾಮಿ ಚಾಲುಕ್ಯರ ಕಾಲದ ದೇವಾಲಯಗಳಲ್ಲಿ ಕಾಣುತ್ತೇವೆ. ತಾರಕಾಸುರಸಂಹಾರ ಮೂರ್ತಿಯ ಶಿಲ್ಪವೂ ಐಹೊಳೆಯ ಹುಚ್ಚಮಲ್ಲಿ ಗುಡಿಯಲ್ಲಿದೆ.
ಶಕ್ತಿದೇವತೆಯ ವಿವಿಧರೂಪಗಳಲ್ಲಿ ಮಹಿಷಾಸುರಮರ್ದಿನಿಯ ರೂಪ, ಆ ಕಾಲದ ಶಿಲ್ಪಿಗಳನ್ನು ಬಹುವಾಗಿ ಆಕರ್ಷಿಸಿದ್ದುದನ್ನು ಕಾಣುತ್ತೇವೆ. ಅದಕ್ಕೆ ಅಂದಿನ ಯುಗಧರ್ಮ ಕಾರಣವಾಗಿರಬಹುದು. ಶಕ್ತಿದೇವತೆಯ ಅಸಾಮಾನ್ಯ ಸಾಮರ್ಥ್ಯವನ್ನು ಅಂದಿನ ಬಹುಸಂಖ್ಯಾತ ಸಾಮಾನ್ಯರಿಗೆ ತಿಳಿಸಿಕೊಡುವ ಅಗತ್ಯವಿತ್ತು. ಅದಕ್ಕಾಗಿ ಅವರು ಆಯ್ದುಕೊಂಡ ಶಕ್ತಿದೇವತೆಯ ಮಹಿಷಾಸುರಮರ್ದಿನಿ ರೂಪ ಹೆಚ್ಚು ಯುಕ್ತಿ‑ಯುಕ್ತವೂ, ಔಚಿತ್ಯಪೂರ್ಣವೂ ಆಗಿದೆ.
ಬಾದಾಮಿ, ಪಟ್ಟದಕಲ್ಲು ಹಾಗೂ ಐಹೊಳೆಯ ಪ್ರಮುಖ ದೇವಾಲಯಗಳಲ್ಲಿ ಸುಮಾರು ಹದಿನೈದರಷ್ಟು, ಮಹಿಷಾಸುರ ಮರ್ದಿನಿಯ ಶಿಲ್ಪಗಳು ಕಾಣದೊರೆಯುತ್ತವೆ. ಇವುಗಳಲ್ಲಿ ಐಹೊಳೆಯ ರಾವಣಫಡಿಯಲ್ಲಿಯ ಮಹಿಷಾಸುರ ಮರ್ದಿನಿಯ ಶಿಲ್ಪ ದೊಡ್ಡ ಗಾತ್ರದ್ದೂ ಭಯಂಕರವೂ ಆಗಿದೆ. ಇಂತಹ ದೊಡ್ಡಗಾತ್ರದ ಮಹಿಷಾಸುರ ಮರ್ದಿನಿಯ ಶಿಲ್ಪಗಳು ಕೆಲವು ಮಾತ್ರ ಇದ್ದು ಉಳಿದವು ಸಣ್ಣ ಗಾತ್ರದವಾಗಿವೆ. ಈ ಶಿಲ್ಪಗಳು ದೇವಾಲಯಗಳ ಒಳಗೋಡೆ, ಹೊರಗೋಡೆ, ಕೋಷ್ಠ, ಕಂಬ, ಅಧಿಷ್ಠಾನ ಇತ್ಯಾದಿ ವಿವಿಧ ಸ್ಥಳಗಳಲ್ಲಿ ಕಂಡುಬರುತ್ತವೆ.
ಇಲ್ಲಿ ಒಂದು ಅಂಶ ಗಮನಾರ್ಹವಾಗಿದೆ. ಪಟ್ಟದಕಲ್ಲಿನ ಪಾಪನಾಥ, ವಿರೂಪಾಕ್ಷ ದೇವಾಲಯಗಳಲ್ಲಿ ಐಹೊಳೆಯ ತಾರಬಸಪ್ಪ, ಕೊಂತ, ುಚ್ಚಪ್ಪಯ್ಯನ ಗುಡಿಗಳಲ್ಲಿ ಇನ್ನೂ ಕೆಲವು ಬೇರೆ ಬೇರೆ ದೇವಾಲಯಗಳಲ್ಲಿ ಅವುಗಳ ಗರ್ಭಗುಡಿಯ ಮುಂಭಾಗದ ಗೋಡೆಗೆ ಹೊಂದಿಕೊಂಡು ಗರ್ಭದ್ವಾರದ ಎಡಬದಿಗೆ ಮಹಿಷಾಸುರಮರ್ದಿನಿ, ಬಲಬದಿಗೆ ಗಣೇಶ ಮೂರ್ತಿಗಳಿವೆ. ದೇವಾಲಯಗಳ ನಿರ್ಮಾಣದಲ್ಲಿ ಇದೊಂದು ಸಂಪ್ರದಾಯವಾಗಿ ಬೆಳೆದು ಬಂದುದನ್ನು ಗುರುತಿಸಬಹುದಾಗಿದೆ.
೫
ಹಿಂದೂಧರ್ಮದ ಪ್ರಮುಖಘಟಕಗಳಾದ, ಶೈವ ಮತ್ತು ವೈಷ್ಣವ ಧರ್ಮೀಯರಲ್ಲಿ ಪರಸ್ಪರ ಸ್ನೇಹ ಸೌಹಾರ್ದ, ಪ್ರೀತಿ, ವಿಶ್ವಾಸಗಳನ್ನು ಕುದುರಿಸಿ ಒಗ್ಗಟ್ಟನ್ನು ಗಟ್ಟಿಗೊಳಿಸುವುದು ಕೂಡ ಅಂದು ಬಹಳ ಅಗತ್ಯವಾಗಿತ್ತು. ಅದನ್ನು ಆ ಕಾಲದ ಶಿಲ್ಪಿಗಳು ತಮ್ಮದೇ ಆದ ವಿಶಿಷ್ಟ ಶಿಲ್ಪಯೋಜನೆಯ ಮೂಲಕ ಪೂರೈಸಿರುವುದು ಅರ್ಥವತ್ತಾಗಿದೆ.
ಶಿವ ಮತ್ತು ವಿಷ್ಣು ಇವರಲ್ಲಿ ಅಭೇದವನ್ನು ಕಲ್ಪಿಸುವ ಹರಿಹರ ಮೂರ್ತಿಯ ಶಿಲ್ಪದ ಮೂಲಕ ತಮ್ಮ ಉದ್ದೇಶವನ್ನು ಸಫಲಗೊಳಿಸಲು ಆ ಕಾಲದ ಶಿಲ್ಪಿಗಳು ಪ್ರಯತ್ನಿಸಿರುವುದು ಕಂಡುಬರುತ್ತದೆ. ಬಾದಾಮಿಯ ಒಂದು ಹಾಗೂ ಮೂರನೆಯ ಗುಹಾಲಯಗಳ ಮೊಗಸಾಲೆಗಳಲ್ಲಿ, ಐಹೊಳೆಯ ರಾವಣಫಡಿಯ ಮಂಟಪದ ಗೋಡೆಯಲ್ಲಿ, ದುರ್ಗದೇವಾಲಯದ ಪ್ರದಕ್ಷಿಣಪಥದ ಗೋಡೆಯ ಮಾಡವೊಂದರಲ್ಲಿ ಇನ್ನೂ ಕೆಲವೆಡೆಗಳಲ್ಲಿ ಹರಿಹರನ ಶಿಲ್ಪಗಳಿರುವುದನ್ನು ಕಾಣಬಹುದಾಗಿದೆ.
ಈ ನಿಟ್ಟಿನಲ್ಲಿ ಗಮನಿಸಬೇಕಾದ ಇನ್ನೊಂದು ಮಹತ್ವದ ವಿಷಯವೆಂದರೆ, ತ್ರಿಮೂರ್ತಿಗಳ ಅಥವಾ ತ್ರೈಪುರುಷರ ಪರಿಕಲ್ಪನೆ. ಬ್ರಹ್ಮ ವಿಷ್ಣು ಮಹೇಶ್ವರರು ಕ್ರಿಯಾಭೇದದಿಂದ  ಬೇರೆ ಬೇರೆ ಎನಿಸಿಕೊಳ್ಳುತ್ತಾರೆಯೆ ವಿನಾ, ಮೂಲತಃ ಅವರು ಒಂದೇ ಪರವಸ್ತುವಿನ ಮೂರು ರೂಪಗಳು. ಆದುದರಿಂದ ಆಯಾ ದೈವತಗಳ ಉಪಾಸಕರು ಕೂಡ ಒಂದೇ. ಅವರಲ್ಲಿ ಭೇದವಿಲ್ಲ ಎಂಬುದನ್ನು ಜನಮಾನಸದಲ್ಲಿ ಬೇರೂರಿಸಲು, ತ್ರೈಪುರುಷರನ್ನು ಒಂದೇ ದೇವಸ್ಥಾನದಲ್ಲಿ  ಪ್ರತಿಷ್ಠಾಪಿಸಿ ಆರಾಧಿಸುವ ಸಂಪ್ರದಾಯಕ್ಕೆ ಬಾದಾಮಿ ಚಾಲುಕ್ಯರ ಕಾಲದ ಶಿಲ್ಪಿಗಳು ಶ್ರೀಕಾರ ಹಾಕಿದರು. ವಿಜಯಾದಿತ್ಯನು ತನ್ನ ತಾಯಿ ವಿನಯವತಿಗಾಗಿ ಬಾದಾಮಿಯಲ್ಲಿ ಕಟ್ಟಿಸಿದ ತ್ರೈಪುರುಷದೇವಾಲಯ (ಈಗ ಜಂಬುಲಿಂಗನ ಗುಡಿ) ದಕ್ಷಿಣ ಭಾರತದಲ್ಲಿಯೆ ಅತ್ಯಂತ ಪ್ರಾಚೀನವೆಂಬುದನ್ನು ಇಲ್ಲಿ ನೆನಪಿಸಿಕೊಳ್ಳಬೇಕು.
ಈ ತ್ರೈಪುರುಷರ ಮೊದಲ ದರ್ಶನ ನಮಗೆ ಆಗುವುದು, ಬಾದಾಮಿಯ ಮೂರನೆಯ (ವಿಷ್ಣು) ಗುಹಾಲಯದಲ್ಲಿ. ಅಲ್ಲಿಯ ಮಂಟಪದಲ್ಲಿ ಮೂರು ಅಂಕಣಗಳಿದ್ದು, ಪ್ರತಿಯೊಂದು ಅಂಕಣದ ಛತ್ತಿನ ಭಾಗದಲ್ಲಿ ಬ್ರಹ್ಮ, ವಿಷ್ಣು, ಮಹೇಶ್ವರರನ್ನು ಕೆತ್ತಿದ್ದಾರೆ. ಪಟ್ಟದಕಲ್ಲಿನ ಪಾಪನಾಥ ದೇವಾಲಯದ ಗರ್ಭಗುಡಿಯ ದಕ್ಷಿಣ ಭಾಗದ ಗೋಡೆಯ ಹೊರಭಾಗದ ಕೋಷ್ಠದಲ್ಲಿ ಶಿವ, ಉತ್ತರಗೋಡೆಯ ಕೋಷ್ಠದಲ್ಲಿ ವಿಷ್ಣು ಮತ್ತು ಪಶ್ಚಿಮಗೋಡೆಯ ಕೋಷ್ಠದಲ್ಲಿ ಬ್ರಹ್ಮನಿಗೆ ಬದಲಾಗಿ ಸೂರ್ಯನಿದ್ದಾನೆ. ಇದು ಆಲೋಚನೀಯವಾಗಿದೆ. ಬ್ರಹ್ಮನಿಗೆ ಪೂಜೆನಿಂತ ಕಾರಣ ಸೂರ್ಯದೇವನನ್ನು ಆತನಿಗೆ ಬದಲಾಗಿ ಕೆತ್ತಿದಂತೆ ತೋರುತ್ತದೆ. ಈ ಒಂದು ಉದಾಹರಣೆಯನ್ನು ಬಿಟ್ಟರೆ ಬಾದಾಮಿಯ ಚಾಲುಕ್ಯರ ಕಾಲದ ದೇವಾಲಯ ಗಳಲ್ಲಿರುವ ತ್ರಿಮೂರ್ತಿಗಳು ಬ್ರಹ್ಮ, ವಿಷ್ಣು, ಮಹೇಶ್ವರರೇ ಆಗಿದ್ದಾರೆ.
ಶೈವ ಹಾಗೂ ವೈಷ್ಣವರಲ್ಲಿ ಸೌಹಾರ್ದತೆಯನ್ನು ತರುವ ನಿಟ್ಟಿನಲ್ಲಿ ಅಂದು ಅನುಸರಿಸಿದ ಇನ್ನೊಂದು ಮಾರ್ಗವೆಂದರೆ ಶೈವದೇವಾಲಯಗಳಲ್ಲಿ ವಿಷ್ಣುವಿಗೆ ಸಂಬಂಧಿಸಿದ ಮೂರ್ತಿ ಹಾಗೂ ದೃಶ್ಯಗಳನ್ನೂ, ವೈಷ್ಣವ ದೇವಾಲಯಗಳಲ್ಲಿ ಶಿವ ಹಾಗೂ ಶಿವಸಂಬಂಧಿ ದೃಶ್ಯಗಳನ್ನು ಕೆತ್ತಿರುವುದು. ಬಾದಾಮಿಯ ಮೂರನೆಯ ಗುಹೆ ವಿಷ್ಣುಗುಹೆಯಾಗಿದ್ದರೂ ಅದರ ಮೊಗಸಾಲೆಯ ಕಂಬಗಳ ಬೋದುಗೆಗಳಲ್ಲಿ ಶಿವ‑ಪಾರ್ವತಿಯರನ್ನು ಅರ್ಧನಾರೀಶ್ವರನನ್ನು ಅಲ್ಲಿಯ ಛತ್ತಿನಲ್ಲಿ ನಂದಿವಾಹನ ಶಿವನನ್ನು ಕೆತ್ತಲಾಗಿದೆ. ಇದೇ ರೀತಿ ಇಲ್ಲಿಯ ಮೊದಲ ಗುಹೆ ಶಿವನಿಗೆ ಮೀಸಲಿದ್ದರೂ ಅಲ್ಲಿಯ ಕಂಬವೊಂದರಲ್ಲಿ ನರಸಿಂಹನ ಶಿಲ್ಪವಿದೆ. ಮತ್ತೊಂದೆಡೆ ಗರುಡ, ಲಕ್ಷ್ಮಿಯರ ಶಿಲ್ಪಗಳೂ ಇವೆ.
ಪಟ್ಟದಕಲ್ಲಿನ ಕಾಶೀವಿಶ್ವನಾಥ ದೇವಾಲಯದ ಚಿಕ್ಕ ಮಂಟಪದ ಕಂಬಗಳ ಮೇಲೆ ಬೆಣ್ಣೆ ಕದಿಯುವ ಕೃಷ್ಣ, ಅವನು ಶಕಟಾಸುರ, ಕಾಕಾಸುರ, ಪೂತಿನಿ, ಕೇಶಿ ಮೊದಲಾದವರನ್ನು ಸಂಹರಿಸುವ, ಕಾಳಿಯನ್ನು ಮರ್ದಿಸುವ, ಗೋವರ್ಧನಗಿರಿಯನ್ನು ಎತ್ತುವ ಶಿಲ್ಪಗಳನ್ನು ಕಂಡರಿಸಲಾಗಿದೆ. ಇಲ್ಲಿಯ ಮಲ್ಲಿಕಾರ್ಜುನ ದೇವಾಲಯದ ಮಹಾಮಂಟಪದ ಕಂಬ, ಪಾಪನಾಥ ದೇವಾಲಯದ ಪಶ್ಚಿಮದ ಕುರುಡುಮಂಟಪ ಮುಂತಾದೆಡೆ ಕೃಷ್ಣನ ಜೀವನಕ್ಕೆ ಸಂಬಂಧಿಸಿದ ಶಿಲ್ಪಗಳಿವೆ.
ಪಟ್ಟದಕಲ್ಲು ಹಾಗೂ ಐಹೊಳೆಯ ಪ್ರಮುಖ ಶಿವದೇವಾಲಯಗಳಲ್ಲಿ ಶೇಷಶಾಯಿ ವಿಷ್ಣು, ಜನಾರ್ಧನರೂಪದ ವಿಷ್ಣು, ಗರುಡವಾಹನವಿಷ್ಣು, ಲಕ್ಷ್ಮೀಸಮೇತವಿಷ್ಣು, ಚತುರ್ಭುಜವಿಷ್ಣು, ಅಷ್ಟಭುಜವಿಷ್ಣು ಇತ್ಯಾದಿ ವಿಷ್ಣುವಿನ ವಿವಿಧರೂಪಗಳನ್ನು ವಿವಿಧ ಸ್ಥಳಗಳಲ್ಲಿ ಬಿಡಿಸಿರುವುದನ್ನು ಕಾಣಬಹುದು. ಇವುಗಳ ಜೊತೆಗೆ ವಿಷ್ಣುವಿನ ನರಸಿಂಹ, ವಾಮನ, (ತ್ರಿವಿಕ್ರಮ) ವರಾಹ, ಮೊದಲಾದ ಅವತಾರಗಳನ್ನು ಗಜೇಂದ್ರಮೋಕ್ಷದಂತಹ ಸನ್ನಿವೇಶಗಳನ್ನು ಕೂಡ ಶೈವದೇವಾಲಯಗಳಲ್ಲಿ ಕೆತ್ತಿದ್ದಾರೆ.
ಬಾದಾಮಿಯ ಚಾಲುಕ್ಯ ಕಾಲದ ಶಿವದೇವಾಲಯಗಳಲ್ಲಿ ರಾಮಾಯಣ ಮಹಾಭಾರತದ ಕೆಲವು ದೃಶ್ಯಗಳನ್ನು ವಿವಿಧ ಸ್ಥಳಗಳಲ್ಲಿ ಕೆತ್ತಿರುವುದು ಪರಸ್ಪರರಲ್ಲಿ ಸೌಹಾರ್ದತೆ ಮೂಡಿಸುವ ಉದ್ದೇಶದಿಂದಲೇ ಎಂದು ಬೇರೆ ಹೇಳಬೇಕಿಲ್ಲ.
ಪಟ್ಟದಕಲ್ ಪಾಪನಾಥ ದೇವಾಲಯದ ನಂದಿಮಂಟಪದ ತೊಲೆ ಹಾಗೂ ದಕ್ಷಿಣ ದಿಕ್ಕಿನ ಕುರುಡು ಮಂಟಪದಲ್ಲಿ ದಶರಥನು ವಶಿಷ್ಠಾದಿಗಳನ್ನು ಪುತ್ರಕಾಮೇಷ್ಟಿ ಯಾಗಕ್ಕೆ ಬರಮಾಡಿಕೊಳ್ಳುವ ದೃಶ್ಯದಿಂದ ಮೊದಲುಗೊಂಡು ಶ್ರೀರಾಮನ ಪಟ್ಟಾಭಿಷೇಕದವರೆಗಿನ ಪ್ರಮುಖ ದೃಶ್ಯಗಳನ್ನು ಕೆತ್ತಲಾಗಿದೆ. ವಿರೂಪಾಕ್ಷ ದೇವಾಲಯದ ಮಹಾಮಂಟಪದ ಕಂಬಗಳ ಮೇಲೆ ಹನುಮಂತನ ಸಮುದ್ರೋಲ್ಲಂಘನ, ಲಂಕೆಯ ವನದ ನಾಶ, ಅವನು ಸೀತೆಯನ್ನು ಕಂಡದ್ದು ಇವೇ ಮೊದಲಾದ ದೃಶ್ಯಗಳಿದ್ದರೆ ಇದೇ ದೇವಾಲಯದ ದಕ್ಷಿಣದ ಗೋಡೆಯ ಹೊರಭಾಗದಲ್ಲಿ ಇತರ ಸನ್ನಿವೇಶಗಳ ಜೊತೆ, ಜಟಾಯುವಧೆ, ಸೀತಾಪಹರಣದಂತಹ ಪ್ರಸಂಗಗಳನ್ನು ಕಂಡರಿಸಲಾಗಿದೆ. ಇಲ್ಲಿಯ ಮಲ್ಲಿಕಾರ್ಜುನ ದೇವಾಲಯ ಹಾಗೂ ಐಹೊಳೆಯ ದುರ್ಗ ದೇವಾಲಯಗಳಂತಹ ಪ್ರಮುಖ ದೇವಾಲಯಗಳಲ್ಲೂ ರಾಮಾಯಣಕ್ಕೆ ಸಂಬಂಧಿಸಿದ ಅನೇಕ ದೃಶ್ಯಗಳನ್ನು ಶಿಲೆಯಲ್ಲಿ ಬಿಡಿಸಲಾಗಿದೆ.
ಇವೆಲ್ಲ ರಾಮಾಯಣದ ದೃಶ್ಯಗಳಾದರೆ, ಮಹಾಭಾರತದ ಸನ್ನಿವೇಶಗಳನ್ನು ಈ ಕಾಲದ ಶಿಲ್ಪಿಗಳು ಮರೆತಿಲ್ಲ. ಪಟ್ಟದಕಲ್ಲಿನ ವಿರೂಪಾಕ್ಷದೇವಾಲಯ ಮಹಾ ಮಂಟಪದ ಕಂಬಗಳ ಮೇಲೆ ಕೆತ್ತಿರುವ ಮಹಾಭಾರತದ ಯುದ್ಧಕ್ಕೆ ಸಂಬಂಧಿಸಿದ ಶರಶಯ್ಯೆಯ ಮೇಲೆ ಮಲಗಿರುವ ಭೀಷ್ಮ, ಭೀಮ ದುರ್ಯೋಧನರ ಯುದ್ಧ, ಗೋಗ್ರಹಣ ಇತ್ಯಾದಿ ಸನ್ನಿವೇಶಗಳು ಗಮನಾರ್ಹವಾಗಿವೆ. ಇಲ್ಲಿಯ ಪಾಪನಾಥ ಹಾಗೂ ಮಲ್ಲಿಕಾರ್ಜುನ ದೇವಾಲಯಗಳಲ್ಲಿ ಕೂಡ ಮಹಾಭಾರತಕ್ಕೆ ಸಂಬಂಧಿಸಿದ ದೃಶ್ಯಗಳನ್ನು ಕೆತ್ತಿರುವುದು ಕಂಡುಬರುತ್ತದೆ.
ಪಟ್ಟದಕಲ್ ಕಾಶೀವಿಶ್ವನಾಥ ದೇವಾಲಯದಲ್ಲಿ ಬಾಲಕೃಷ್ಣನ ಜೀವನದ ಸನ್ನಿವೇಶಗಳನ್ನು ಬಿಡಿಸಿರುವ ಬಗ್ಗೆ ಹಿಂದೆ ಉಲ್ಲೇಖಿಸಿದೆ. ಇಲ್ಲಿಯ ಮಲ್ಲಿಕಾರ್ಜುನ ದೇವಾಲಯದ ಮಹಾಮಂಟಪದ ಕಂಬದ ಮೇಲೆ ಕೃಷ್ಣಜನನ ಮತ್ತು ಯಶೋದೆಯ ಶಿಲ್ಪಗಳಿರುವುದನ್ನು ಮರೆಯಲಾಗದು.
ಬಾದಾಮಿ ಚಾಲುಕ್ಯರ ಕಾಲದಲ್ಲಿ ನಿರ್ಮಾಣಗೊಂಡ ಶಿವದೇವಾಲಯಗಳಲ್ಲಿ ಕಂಡುಬರುವ ರಾಮಾಯಣ ಮಹಾಭಾರತ ಹಾಗೂ ಭಾಗವತಗಳಿಗೆ ಸಂಬಂಧಿಸಿದ ಶಿಲ್ಪಗಳನ್ನು ಸೂಕ್ಷ್ಮವಾಗಿ ಪರಿಶೀಲಿಸಿದಾಗ ಕೆಲವು ವಿಶಿಷ್ಟ ಅಂಶಗಳು ನಮ್ಮ ಗಮನಕ್ಕೆ ಬರುತ್ತವೆ. ಇಲ್ಲಿ ಮಹಾಭಾರತದ ದೃಶ್ಯಗಳಿಗಿಂತ, ರಾಮಾಯಣವನ್ನು ಹೆಚ್ಚು ಅಪೇಕ್ಷಿಸುತ್ತಿದ್ದುದನ್ನು ಇದು ಸೂಚಿಸುತ್ತಿದೆಯೇ? ಆಲೋಚನೀಯ. ಹಾಗೆಯೆ ಮಹಾಭಾರತದ ಕೃಷ್ಣನ ಶಿಲ್ಪಗಳು ಇಲ್ಲಿ ಹೆಚ್ಚಾಗಿ ಕಂಡುಬರುವುದಿಲ್ಲ. ಪ್ರತಿಯಾಗಿ ಭಾಗವತದ ಕೃಷ್ಣನಿಗೆ ಇಲ್ಲಿಯ ಶಿಲ್ಪಗಳಲ್ಲಿ ಹೆಚ್ಚು ಪ್ರಾಧಾನ್ಯ ದೊರೆತಿದೆ. ಅದರಲ್ಲಿಯೂ ಅವನು ಬಾಲಕನಾಗಿದ್ದಾಗಿನ ಲೀಲೆಗಳು ಈ ಕಾಲದ ಶಿಲ್ಪಿಗಳನ್ನು ಹೆಚ್ಚು ಆಕರ್ಷಿಸಿವೆ ಎನಿಸುತ್ತದೆ.
ರಾಮ ವೈರಿ ರಾವಣನಿಗಿಂತ ಶಿವಭಕ್ತ ರಾವಣ ಆ ಕಾಲದ ಜನರನ್ನು ಸಹಜವಾಗಿಯೆ ಹೆಚ್ಚು ಆಕರ್ಷಿಸಿದಂತೆ ತೋರುತ್ತದೆ. ಅವನು ಕೈಲಾಸ ಪರ್ವತವನ್ನು ಎತ್ತುತ್ತಿರುವ ಅದ್ಭುತ ದೃಶ್ಯ ಪಟ್ಟದಕಲ್ಲಿನ ವಿರೂಪಾಕ್ಷ, ಪಾಪನಾಥ ಹಾಗೂ ಕಾಶಿವಿಶ್ವೇಶ್ವರ ಇವೇ ಮೊದಲಾದ ಇನ್ನು ಕೆಲವು ದೇವಾಲಯಗಳಲ್ಲಿ ಕಾಣದೊರೆಯುತ್ತದೆ. ವಿರೂಪಾಕ್ಷ ದೇವಾಲಯದ ದಕ್ಷಿಣ ಮುಖಮಂಟಪದ ಆ ರಾವಣನ ಶಿಲ್ಪದಲ್ಲಿ ಅವನಿಗೆ ಹತ್ತು ತಲೆ, ಇಪ್ಪತ್ತು ಕೈಗಳಿದ್ದು, ಅವನು ಕೈಲಾಸ ಪರ್ವತವನ್ನು ಎತ್ತುತ್ತಿರುವಾಗ ಅದರಲ್ಲಿ ವಾಸವಾಗಿದ್ದ ಪಶು‑ಪಕ್ಷಿ ‑ಪ್ರಾಣಿಸಂಕುಲ ಜೀವಭೀತಿಯಿಂದ ಚದುರಿ ಹೋಗುತ್ತಿರುವ ಒಟ್ಟು ದೃಶ್ಯ ಕಣ್ಣಿಗೆ ಕಟ್ಟಿದಂತಿದೆ. ಇದೇ ದೇವಾಲಯದ ಉತ್ತರದ ಗೋಡೆಯ ಹೊರಭಾಗದಲ್ಲಿ ಲಿಂಗಪೂಜಾನಿರತ ರಾವಣನ ಶಿಲ್ಪವಿರುವುದು ಗಮನಾರ್ಹ.
ಒಟ್ಟಿನಲ್ಲಿ ಬಾದಾಮಿ ಚಾಲುಕ್ಯರ ಕಾಲದಲ್ಲಿ ನಿರ್ಮಾಣಗೊಂಡ ದೇವಾಲಯಗಳು ಹಾಗೂ ಆವುಗಳಲ್ಲಿರುವ ವಿವಿಧ ಶಿಲ್ಪಗಳನ್ನು ಆಧರಿಸಿ ಆಗ ಶಿವ, ವಿಷ್ಣು ಗಣಪತಿ, ಕಾರ್ತಿಕೇಯ, ಲಿಂಗ, ಶಕ್ತಿ ಇವರುಗಳ ಪೂಜೆ ಅಸ್ತಿತ್ವದಲ್ಲಿತ್ತೆಂದು ಹೇಳಬಹುದು. ಇವರಲ್ಲಿ ಶಿವ ಹಾಗೂ ವಿಷ್ಣು ದೇವತೆಗಳ ಪೂಜೆಗೆ ಮಹತ್ವವಿದ್ದು ಅವರ ಉಪಾಸಕರು ಅಥವಾ ಆ ಧರ್ಮೀಯರು ಆಗ ಅಧಿಕ ಸಂಖ್ಯೆಯಲ್ಲಿದ್ದರು. ಅವೈದಿಕ ಧರ್ಮಗಳಲ್ಲಿ ಬೌದ್ಧಧರ್ಮ ತನ್ನ ಪ್ರಾಬಲ್ಯವನ್ನು ಬಹುಮಟ್ಟಿಗೆ ಕಳೆದುಕೊಂಡಿತ್ತು. ಆದರೆ ಜೈನಧರ್ಮಕ್ಕೆ ಅಂತಹ ಸ್ಥಿತಿ ಒದಗಿರಲಿಲ್ಲವೆಂಬುದು ಗಮನೀಯ. ಈ ಎಲ್ಲ ಧರ್ಮೀಯರು ಪರಸ್ಪರ ಹೊಂದಿಕೊಂಡು ಸೌಹಾರ್ದಯುತ ಜೀವನ ನಡೆಸುತ್ತಿದ್ದುದು ತುಂಬಾ ಮಹತ್ವದ್ದು. ತತ್ಕಾಲೀನ ಪರಿಸ್ಥಿತಿಗನುಗುಣವಾಗಿ ಕೆಲವು ದೇವತೆಗಳು ಹಿಂದೆ ಬಿದ್ದು ಇನ್ನು ಕೆಲವು ದೇವತೆಗಳು ಹೆಚ್ಚು ಪ್ರಚಾರಕ್ಕೆ ಬಂದು ಈ ಕಾಲದ ಧಾರ್ಮಿಕ ಪರಿಸರದಲ್ಲಿ ಒಂದಿಷ್ಟು ಏರುಪೇರು ಕಾಣಿಸಿಕೊಂಡುದೂ ಉಂಟು.
ಇನ್ನು ವ್ಯಕ್ತಿಗಳಿಂದ ಸ್ಥಾಪನೆಗೊಂಡ ವಿವಿಧ ಧಾರ್ಮಿಕ ಪಂಥಗಳನ್ನು ಕುರಿತಂತೆ ಒಂದೆರಡು ಮಾತುಗಳು ಇಲ್ಲಿ ಅಪ್ರಸ್ತುತವೆನಿಸವು.
ಇಮ್ಮಡಿ ಪುಲಿಕೇಶಿಗೆ ಗುರುವಾಗಿದ್ದನೆಂದು ಹೇಳುವ ನಾಗವರ್ಧನಾಚಾರ್ಯ, ಒಂದನೆಯ ವಿಕ್ರಮಾದಿತ್ಯನಿಗೆ ಶೈವದೀಕ್ಷೆಯಿತ್ತ ಸುದರ್ಶನಾಚಾರ್ಯ, ಇಮ್ಮಡಿ ಕೀರ್ತಿವರ್ಮನ ಕಾಲದಲ್ಲಿದ್ದ ವ್ಯಾಘ್ರಸ್ವಾಮಿ ಇವರು ಯಾವ ಶೈವಪಂಥಕ್ಕೆ ಸೇರಿದವರೆಂಬುದು ತಿಳಿಯದು. ಆದರೆ ಮುಂದೆ ತುಂಬಾ ಪ್ರಭಾವಶಾಲಿಯಾಗಿ ರಾಜ ಮಹಾರಾಜರ ಗೌರವಾದರಗಳಿಗೆ ಪಾತ್ರವಾದ ಶೈವ ಲಕುಲೀಶ ಪಾಶುಪತ ಪಂಥವು ಬಾದಾಮಿಯ ಚಾಲುಕ್ಯರ ಕಾಲದಲ್ಲಿ ಅಸ್ತಿತ್ವದಲ್ಲಿದ್ದುದಕ್ಕೆ ಅಧಾರಗಳು ದೊರೆಯುತ್ತವೆ. ಬಾದಾಮಿಯ ಭೂತನಾಥಗುಡಿಗಳ ಗುಂಪಿನಲ್ಲಿ ಇರುವ ಒಂದು ಚಿಕ್ಕ ಗುಡಿ ಲಕುಲೀಶನದಾಗಿದೆ. ಮಹಾಕೂಟದ ಮಕುಟೇಶ್ವರದೇವಾಲಯ ಲಕುಲೀಶ ಪಾಶುಪತ ಅಥವಾ ಲಾಕುಳರದಾಗಿರಬೇಕೆಂದು ಹೇಳಲಾಗುತ್ತಿದೆ. ಆ ದೇವಾಲಯದ ಮುಂದಿರುವ ದ್ವಾರಪಾಲಕರ ವಿಗ್ರಹಗಳು ಬಹುಜನರು ಭಾವಿಸಿರುವಂತೆ ವಾತಾಪಿ ಇಲ್ವಲರ ವಿಗ್ರಹಗಳಾಗಿರದೆ ಲಕುಲೀಶನ ಭಕ್ತರ ವಿಗ್ರಹಗಳಾಗಿರಬೇಕೆಂದು ಇತಿಹಾಸಜ್ಞರು ಅಭಿಪ್ರಾಯಪಡುತ್ತಾರೆ. ಆ ದೇವಾಲಯದ ಹೊರಭಾಗದಲ್ಲಿ ಲಕುಲೀಶನ ಶಿಲ್ಪಗಳಿವೆ. ಪಟ್ಟದಕಲ್ಲಿನ ಜಂಬುಲಿಂಗನ ಗರ್ಭಗುಡಿಯ ಕೋಷ್ಠದಲ್ಲಿ ಲಕುಲೀಶನ (ಶಿವ) ಶಿಲ್ಪವಿದೆ. ವಿರೂಪಾಕ್ಷ ದೇವಾಲಯದ ದಕ್ಷಿಣ ಗೋಡೆಯ ಹೊರಭಾಗ ಮತ್ತು ಮಲ್ಲಿಕಾರ್ಜುನಗುಡಿಯ ದಕ್ಷಿಣ ಹೊರಗೋಡೆ ಇತ್ಯಾದಿ ಕಡೆಗಳಲ್ಲಿ ಲಕುಲೀಶನ ಮೂರ್ತಿಗಳಿವೆ. ಇದರಿಂದ ಲಕುಲೀಶಪಾಶುಪತರು, ಅಥವಾ ಕಾಳಾಮುಖರು ಬಾದಾಮಿಯ ಚಾಲುಕ್ಯರ ಕಾಲದಲ್ಲಿ ಇ್ದುದು ಸುಸ್ಪಷ್ಟ.
ಶೈವಧರ್ಮದ ಇನ್ನೊಂದು ಶಾಖೆಯಾದ ಕಾಪಾಲಿಕ ಪಂಥವೂ ಇದ್ದ ಬಗ್ಗೆ ಕೆಲವು ಆಧಾರಗಳು ದೊರೆಯುತ್ತವೆ. ಮಹಾಕೂಟದ ಮಕುಟೇಶ್ವರ ದೇವಾಲಯದ ಆವರಣ ಪ್ರವೇಶಿಸಲು ನಿರ್ಮಿಸಿರುವ ದಕ್ಷಿಣ ದಿಕ್ಕಿನ ಪ್ರವೇಶದ್ವಾರದ ಬಳಿ ಕೆತ್ತಿರುವ ಒಂದು ಹೆಣ್ಣು ಹಾಗೂ ಒಂದು ಗಂಡು ಶಿಲ್ಪಗಳು ಕಾಪಾಲಿಕರವೆಂದು ಕೆಲವು ವಿದ್ವಾಂಸರ ಊಹೆ. ಇಲ್ಲಿ ಗಮನಿಸಬೇಕಾದ ಒಂದು ಮಹತ್ವದ ಅಂಶವೆಂದರೆ, ಈ ಭಾಗದ ಸಿದ್ಧನಕೊಳ್ಳ ಮೊದಲಾದ ಸ್ಥಳಗಳಲ್ಲಿ ಲಜ್ಜಾಗೌರಿಯ ಶಿಲ್ಪಗಳು ದೊರೆಯುತ್ತಿರುವುದು. ಇದು ಶೈವದ ಇನ್ನೊಂದು ವಾಮಾಚಾರಿ ಪಂಥವಾದ ಕೌಳರತ್ತ ಬೆರಳು ತೋರಿಸುತ್ತಿದೆಯೆ?
ಬಾದಾಮಿಯ ಚಾಲುಕ್ಯರ ಕಾಲದ ದೇವಾಲಯಗಳ ವಿವಿಧೆಡೆಗಳಲ್ಲಿ ಕೆತ್ತಿರುವ ದೇವ‑ ದೇವತೆಗಳು ನಮ್ಮ ಪುರಾಣಗಳ ಸೃಷ್ಟಿ. ಅಲ್ಲಿ ವಿವರಣೆಗೊಂಡ ದೇವ ದೇವತೆಗಳ ಅವರ ಲೀಲೆ ಅವತಾರಗಳ ಸ್ವರೂಪ ಲಕ್ಷಣಗಳನ್ನೇ ಶಿಲ್ಪಿಗಳು ಕಲ್ಲಿನಲ್ಲಿ ಕಂಡರಿಸಿದ್ದಾರೆ, ಕೆತ್ತಿದ್ದಾರೆ. ಆದರೆ ಓದು ಬರಹಗಳಿಂದ ವಂಚಿತರಾಗಿದ್ದ ಅಂದಿನ ಬಹುಸಂಖ್ಯಾತ ಸಾಮಾನ್ಯರು ಅವುಗಳನ್ನು ಓದಿ ತಿಳಿದುಕೊಳ್ಳಲು ಸಾಧ್ಯವಿರಲಿಲ್ಲ. ಆ ದೇವ ದೇವತಾದಿಗಳ ಸ್ವರೂಪ ಲಕ್ಷಣಗಳನ್ನು ಶಿಲ್ಪಿಗಳು ತಮ್ಮ ಶಿಲ್ಪಕಲಾ ಮಾಧ್ಯಮದ ಮೂಲಕ ಶ್ರೀ ಸಾಮಾನ್ಯರಿಗೆ ಪರಿಚಯ ಮಾಡಿಕೊಟ್ಟು ಉಪಕರಿಸಿದ್ದಾರೆ. ಆದರೆ ಶೈವದೇವಾಲಯಗಳಲ್ಲಿ ವಿಷ್ಣುವನ್ನು ವಿಷ್ಣುವಿನ ಅವತಾರಗಳನ್ನು ಅವನ ಲೋಕೋದ್ದಾರದ ಪ್ರಸಂಗಗಳನ್ನು ಅದೇ ರೀತಿ ವೈಷ್ಣವ ದೇವಾಲಯಗಳಲ್ಲಿ ಶಿವನನ್ನು ಅವನ ಲೀಲಾದಿಗಳನ್ನು  ಶಿಲ್ಪಗಳಲ್ಲಿ ಸಾಕಾರಗೊಳಿಸಿ ಆಯಾಧರ್ಮೀಯರಲ್ಲಿ ಸರ್ವ ಧರ್ಮಗಳನ್ನು ಸಮಾನದೃಷ್ಟಿಯಿಂದ ಕಾಣುವ ಒಂದು ಸತ್‌ಸಂಪ್ರದಾಯಕ್ಕೆ ಶಿಲ್ಪಿಗಳು ಹಾಗೂ ಬಾದಾಮಿ ಚಾಲುಕ್ಯ ದೊರೆಗಳು ಶ್ರೀಕಾರ ಹಾಕಿ ಬಹುದೊಡ್ಡ ಕೆಲಸ ಮಾಡಿದರು. ಅವರ ಅನಂತರ ಬಂದ ಕರ್ನಾಟಕದ ಅರಸು ಮನೆತನಗಳು ಅದೇ ಸಂಪ್ರದಾಯವನ್ನು ಮುಂದುವರಿಸಿಕೊಂಡು ಬಂದವು. ಧಾರ್ಮಿಕ ಪರಿಸರವನ್ನು ತಿಳಿಯಾಗಿಸುವಲ್ಲಿ ಬಾದಾಮಿಯ ಚಾಲುಕ್ಯರ ಹಾಗೂ ಅವರ ಕಾಲದ ಶಿಲ್ಪಗಳು ಮಾಡಿದ ಪ್ರಯತ್ನ ಸಂಸ್ಮರಣೀಯ.

ಬೌದ್ಧಧರ್ಮ
ಬೌದ್ಧಧರ್ಮದ ಬಗೆಗೆ ಚಾಲುಕ್ಯ ರಾಜರ ಯಾವುದೇ ಶಾಸನದಲ್ಲಿ ಉಲ್ಲೇಖವಿದ್ದುದು ಇನ್ನೂವರೆಗೂ ಬೆಳಕಿಗೆ ಬಂದಿಲ್ಲ. ಆದರೆ ಚಾಲುಕ್ಯ ಸಾಮ್ರಾಜ್ಯದ ತಿರುಳು ಎನಿಸಿದ ಬಾದಾಮಿ-ಐಹೊಳೆಯಲ್ಲಿ ಬೌದ್ಧಧರ್ಮ ಪ್ರಚಾರದಲ್ಲಿ ಇದ್ದುದನ್ನು ತೋರಿಸುವ ವಾಸ್ತುಗಳು ಮತ್ತು ಶಿಲ್ಪಗಳಿವೆ. ಬಾದಾಮಿ ೨ನೇ ಮತ್ತು ೩ನೇ ಗುಹಾದೇವಾಲಯಗಳ ನಡುವೆ ಒಂದು ನೈಸರ್ಗಿಕವಾಗಿ ನಿರ್ಮಿತವಾಗಿರುವ ಗವಿ ಇದೆ. ಅದರ ಭಿತ್ತಿಯ ಮೇಲೆ ಬೌದ್ಧಧರ್ಮಕ್ಕೆ ಸಂಬಂಧಿಸಿದಂತಹ ಅಪೂರ್ಣವಾದ ಉಬ್ಬು-ಶಿಲ್ಪಗಳಿವೆ. ಅದರಲ್ಲಿ ಒಂದು ಶಿಲ್ಪವು ಅಷ್ಟಭಯಗಳಿಂದ  ಆವೃತವಾದ ‘ಬೋಧಿಸತ್ವ ಪದ್ಮಪಾಣಿ’, ಐಹೊಳೆಯಲ್ಲಿಯ ಮೇಗುತಿ ಬೆಟ್ಟದ ಉತ್ತರದ ಮಧ್ಯದಲ್ಲಿ ಒಂದು ಬೌದ್ಧ ಚೈತ್ಯವಿದೆ. ಅದು ಬೌದ್ಧವಿಹಾರವೂ ಆಗಿತ್ತು. ಅದರ ಕೆಲಭಾಗವನ್ನು ಬಂಡೆಗವಿಯಲ್ಲಿ ಅವಶ್ಯವಿದ್ದಷ್ಟು ಕೊರೆದು ತೆಗೆಯಲಾಗಿದೆ. ಇನ್ನುಳಿದ ಭಾಗದಲ್ಲಿ ಕಟ್ಟಲಾದ ಒಂದು ಅಂತಸ್ತು ಇದೆ. ಅತ್ಯಂತ ಸುಂದರವಾದ ಒಂದು ಉಬ್ಬುಶಿಲ್ಪವಿದೆ. ಅದರಲ್ಲಿ ಬುದ್ಧನು ಒಂದು ಸಿಂಹಾಸನದ ಮೇಲೆ ಕುಳಿತಂತಿದೆ. ಕೈಗಳು ವ್ಯಾಖ್ಯಾನ ಮುದ್ರೆಯಲ್ಲಿವೆ. ತಲೆಯ ಮೇಲೆ ಮೂರು ಹೊಡೆಗಳಿವೆ. ಆಸನಸ್ಥನಾದ ಬುದ್ಧನ ಎರಡು ಭಗ್ನ ಮೂರ್ತಿಗಳು ಈ ಚೈತ್ಯಾಲಯದ ಬಳಿ ದೊರೆತಿವೆ. ಬಹುಶಃ ಅಂತಸ್ತನ್ನುಳ್ಳ ಆ ಚೈತ್ಯವಿಹಾರದ ಮೇಲಿನ ಮತ್ತು ಕೆಳಗಿನ ಕೋಣೆಗಳಲ್ಲಿ ಇರಿಸಲು ಈ ಮೂರ್ತಿಗಳನ್ನು ರಚಿಸಿದ್ದಿರಬಹುದು. ಇದಲ್ಲದೆ ಈ ಚೈತ್ಯಾಲಯದ ಬಾಗಿಲುಗಳ ಚೌಕಟ್ಟಿನ ಶಾಲೆಗಳಲ್ಲಿ ಬುದ್ಧನ ಜೀವನದಲ್ಲಿ ನಡೆದ ಹಲವಾರು ಘಟನೆಗಳನ್ನು ಪ್ರತಿಬಿಂಬಿಸುವ  ಉಬ್ಬುಶಿಲ್ಪಗಳಿವೆ. ಬುದ್ಧನ ಮಹಾನಿರ್ವಾಣ, ಧರ್ಮಚಕ್ರ ಪ್ರವರ್ತನ, ನಳಗಿರಿ ಘಟನೆ, ಬುದ್ಧನನ್ನು ಕೊಲ್ಲಲು ದೇವದತ್ತ ಮಾಡಿದ ಪ್ರಯತ್ನ ಮುಂತಾದ ಘಟನೆಗಳನ್ನು ಈ ಉಬ್ಬುಶಿಲ್ಪಗಳು ತೋರಿಸುತ್ತವೆ. ಇದಲ್ಲದೆ ಗುಲಹಂಸ ಜಾತಕ, ಅರಮಧುಸಕ ಜಾತಕ ಮುಂತಾದ ಜಾತಕದ ಕಥೆಗಳನ್ನು ತೋರಿಸಲಾಗಿದೆ. ಇಲ್ಲಿಯ ಒಂದು ಕಂಬದ ಮೇಲಿದ್ದ ಶಾಸನದಲ್ಲಿ ‘ಆನಂದ ಸ್ಥವಿರ’ನ ಶಿಷ್ಯನಾದ ‘ಪಿಂಡಾಪತಿಮಹೇಂದ್ರ’ನ ಉಲ್ಲೇಖವಿದೆ. ಪಿಂಡಾಪತಿ ಪಂಥದ ಒಬ್ಬ ಬೌದ್ಧ ಭಿಕ್ಷುವಿನ ಬಗ್ಗೆ ಬಹುಶಃ ಈ ಉಲ್ಲೇಖ ಇದ್ದಿರಬಹುದು. ಚೈತನ್ಯಪುರಿಯ (ಹೈದರಾಬಾದ್) ವಿಷ್ಣುಕುಂಡಿ ಅರಸ ಗೋವಿಂದರಾಜನ ೫ನೇ ಶತಮಾನದ ಒಂದು ಶಾಸನದಲ್ಲಿಯೂ ಈ ಪಂಥವನ್ನು ಉಲ್ಲೇಖಿಸಲಾಗಿದೆ.
ಚಾಲುಕ್ಯರ ರಾಜ್ಯದಲ್ಲಿಯ ಬೌದ್ಧಧರ್ಮದ ಬಗೆಗೆ ಚೀನ ಪ್ರವಾಸಿಗ ಹ್ಯೂಯೆನ್ ತ್ಸಾಂಗನು ತನ್ನ ಕಥನಗಳಲ್ಲಿ ಹೇಳಿದ್ದಾನೆ. ಅವನು ಬಾದಾಮಿಗೂ ಬಂದಿದ್ದನು. ಅಲ್ಲಿಯ ಹೀನಯಾನರು ಮತ್ತು ಮಹಾಯಾನರ ಬಗ್ಗೆ ಅವನು ಬರೆದಿದ್ದಾನೆ. ಚುಲಿಯ ದೇಶದಲ್ಲಿ ಬೌದ್ಧವಿಹಾರಗಳೆಲ್ಲ ಹಾಳು ಬಿದ್ದಿದ್ದವು. ಕೆಲವೊಂದರಲ್ಲಿ ಮಾತ್ರ ಭಿಕ್ಷುಗಳು ವಾಸಿಸುತ್ತಿದ್ದರು. ನೂರಾರು  ದೇವಮಂದಿರಗಳಿದ್ದವು. ಅಸಂಖ್ಯ ದಿಗಂಬರರು ಇದ್ದರು. ರಾಜಧಾನಿಯ ಪೂರ್ವದ ಪೂರ್ವ ದಿಕ್ಕಿಗೆ ಅದರ ಬಳಿಯಲ್ಲಿಯೆ ಅಶೋಕವನವೊಂದಿತ್ತು. ಅದು ಬುದ್ಧನು ಉಪದೇಶ ಮಾಡಿದ ಸ್ಥಳ. ನಗರದ ಪಶ್ಚಿಮವಲಯದ ಹತ್ತಿರ ಒಂದು ಹಳೆ ವಿಹಾರವಿದ್ದಿತು. ಅಲ್ಲಿ ದೇವಪುರುಷನು ಅಹ್ರತ ಉಥರನೊಂದಿಗೆ ಚರ್ಚೆ ಮಾಡಿದ್ದನು. ಹ್ಯೂಯೆನ್‌ತ್ಸಾಂಗನು ಕರ್ನಾಟಕದ ಪಶ್ಚಿಮಭಾಗಕ್ಕೂ ಹೋಗಿದ್ದನು. ಅಲ್ಲಿ ಕೊಂಕಣಪುರದಂತಹ ಸ್ಥಳಗಳಲ್ಲಿ ಬೌದ್ಧಧರ್ಮದ ಗುರುತುಗಳನ್ನು ಕಂಡಿದ್ದಾಗಿ ಅವನು ಹೇಳುತ್ತಾನೆ. ಒಟ್ಟಿನಲ್ಲಿ ಅಂದಿನ ಕರ್ನಾಟಕದಲ್ಲಿ ಬೌದ್ಧಧರ್ಮ ಸುಸ್ಥಿತಿಯಲ್ಲಿ ಇದ್ದಿರಲಿಲ್ಲವೆಂದು ಈ ಚೀನ ದೇಶದ ಪ್ರವಾಸಿಗನ ವೃತ್ತಾಂತದಿಂದ ಸ್ಪಷ್ಟವಾಗುತ್ತದೆ. ಆದರೆ, ೧೩ನೇ ಶತಮಾನದವರೆಗೂ ಬೌದ್ಧಧರ್ಮವು ಕರ್ನಾಟಕದಲ್ಲಿ ಉಸಿರಾಡಿಕೊಂಡಿದ್ದಿತು. ತಾನು ದಕ್ಷಿಣಕನ್ನಡದ ಕದಿರಿ, ಉತ್ತರಕನ್ನಡದ ಬನವಾಸಿ, ಶಿವಮೊಗ್ಗದ ಬಳ್ಳಿಗಾವೆ, ಧಾರವಾಡದ ಡಂಬಳ ಮತ್ತು ಕೋಳಿವಾಡ ಹಾಗೂ ಬಳ್ಳಾರಿ ಜಿಲ್ಲೆಯ ಕುರುಗೋಡು ಮುಂತಾದ ಸ್ಥಳಗಳಲ್ಲಿ ಬೌದ್ಧಧರ್ಮ ಮುಂದುವರೆದುಕೊಂಡು ಬಂದಿತ್ತು ಎಂಬುದಕ್ಕೆ ಅಲ್ಲಿಯ ವಾಸ್ತು ಮತ್ತು ಶಿಲ್ಪಗಳು ಸಾಕ್ಷ್ಯ ನುಡಿಯುತ್ತವೆ.
ಜೈನಧರ್ಮ
ವಾತಾಪಿಯ ಚಾಲುಕ್ಯವಂಶ ಧಾರ್ಮಿಕ ಉದಾರತನದಲ್ಲಿ ಹೆಸರಾದುದು. ಅವರ ಕಾಲದಲ್ಲಿ ಜೈನಧರ್ಮವು ಉತ್ತರ ಕರ್ನಾಟಕದಲ್ಲಿ ಶಾಖೋಪಶಾಖವಾಗಿ ಹಬ್ಬಿಕೊಂಡಿತು. ಚೈತ್ಯಾಲಯಗಳ ರಚನೆಯಲ್ಲಿ ಸಕ್ರಿಯವಾದ ಆಸಕ್ತಿಯನ್ನು ತೋರ್ಪಡಿಸಿದ ರಾಜಮನೆತನ ದವರು ಮತ್ತು ಮನ್ನೆಯರು ಅವುಗಳಿಗೆ ಇನ್ನಷ್ಟು ದಾನಗಳನ್ನು ಕೊಡಮಾಡಿದರು. ತಮ್ಮ ರಾಜಧಾನಿ ಬಾದಾಮಿ ಹಾಗೂ ಹತ್ತಿರದ ಐಹೊಳೆಯಲ್ಲಿ ಜೈನ ಗುಹೆಗಳನ್ನು ಕೊರೆಯಿಸಿದರು. ಅಲ್ಲದೆ ಕರಟಗೇರಿ, ಲಕ್ಷ್ಮೇಶ್ವರ ಮತ್ತು ಅಡೂರಗಳಲ್ಲಿ ಜೈನ ವಿಶ್ರಾಮಧಾಮಗಳನ್ನೂ ಕಟ್ಟಿಸಿದರು. ಜೈನ ಸಂಘಸಂಸ್ಥೆಗಳಿಗೆ ಕೊಡಲಾದ ವಿಪುಲ ದಾನಗಳನ್ನು ಉಲ್ಲೇಖಿಸುವ ಅನೇಕ ಶಾಸನಗಳು ಲಭ್ಯವಾಗಿವೆ.
ಚಾಲುಕ್ಯ ಮಾಂಡಲೀಕರೂ ಕೂಡ ಜೈನ ಧರ್ಮಕ್ಕೆ ಪ್ರೋಕೊಟ್ಟರು. ಈಗಿನ ಧಾರವಾಡ ಜಿಲ್ಲೆಯಲ್ಲಿಯ ಗದಗ ತಾಲೂಕಿನಲ್ಲಿರುವ ಕರಟಗೇರಿಯಲ್ಲಿಯ ಶಾಂತಿಭಗವತ್ ಚೈತ್ಯಾಲಯಕ್ಕೆ (ಇದು ೧೨ನೇ ತೀರ್ಥಂಕರ ಶಾಂತಿನಾಥನಿಗೆ ಅರ್ಪಿತವಾಗಿದೆ) ರವಿಕೀರ್ತಿ ಎಂಬ ಸೇಂದ್ರಕ ಅರಸನು ಭೂಮಿಗಳನ್ನು ದಾನ ಕೊಟ್ಟನು. ಪರಲೂರ ಸಂಘ ಪರಂಪರೆಯ ಶ್ರೀನಂದಿ ಆಚಾರ್ಯ ಶಿಷ್ಯ ಅಭಯನಂದಿ ಆಚಾರ್ಯರು ಈ ದಾನವನ್ನು ಸ್ವೀಕರಿಸಿದರು (ಬಹುಶಃ ಇವರು ಈಗಿನ ಬಿಜಾಪುರ ಜಿಲ್ಲೆಯಲ್ಲಿಯ ಬಾಗಲಕೋಟೆ ತಾಲೂಕಿನ ಹುಲ್ಲೂರು ಗ್ರಾಮದ ಜೈನ ಬಸದಿಗೆ ಸಂಬಂಧಿಸಿದವರು ಇರಬಹುದು). ಎರಡನೇ ಪುಲಿಕೇಶಿಯ ಆಸ್ಥಾನಕವಿಯಾದ ಹಾಗೂ ಬಹುಶಃ ಜೈನಧರ್ಮದ ಯಾಪನೀಯ ಸಂಘಕ್ಕೆ ಸೇರಿದವನಾದ ರವಿಕೀರ್ತಿಯು ಐಹೊಳೆಯಲ್ಲಿ ದಿಬ್ಬವೊಂದರ ಮೇಲೆ ಜಿನೇಂದ್ರನು ಒಂದು ಕಲ್ಲಿನ ಗುಡಿಯನ್ನು ಕಟ್ಟಿಸಿದನು. ಅಲ್ಲಿಯ ಸ್ಥಳೀಕರು ಈ ದಿಬ್ಬವನ್ನು ಮೇಗುತಿದಿಬ್ಬ ಎಂದು ಕರೆಯುತ್ತಾರೆ. ಮುಳವಳ್ಳಿ, ವೆಳವಳ್ಟಿಕವಾಡ, ಮಚ್ಚನೂರ, ಗಂಗೆವೂರ(ಗಂಗುರ, ಹುನಗುಂದ ತಾ. ಬಿಜಾಪುರ). ಮತ್ತು ಪುಲಿಗೆರೆ (ಲಕ್ಷ್ಮೇಶ್ವರ, ಧಾರವಾಡ ಜಿಲ್ಲೆ) ಊರುಗಳನ್ನು ಈ ಜಿನೇಂದ್ರ ದೇವಾಲಯಕ್ಕೆ ದತ್ತಿ ಕೊಡಲಾಯಿತು. ಅಲ್ಲದೆ ಐಹೊಳೆಯಲ್ಲಿಯೂ ಕೆಲ ಭೂಮಿಗಳನ್ನು ಕೊಡಲಾಯಿತು. ಈ ದೇವಾಲಯಕ್ಕೆ ಅಂತಸ್ತುಗಳಿವೆ. ಆದರೆ ಕಟ್ಟಡ ಅಪೂರ್ಣವಾಗಿದೆ. ಈ ದೇವಾಲಯದಲ್ಲಿ ದೊರೆತ ಅಂಬಿಕಾ (ಕೂಷ್ಮಾಂಡಿನಿ) ಯಕ್ಷಿಯ ಪ್ರತಿಮೆಯನ್ನು ಗಮನಿಸಿದರೆ, ಇದು ಬಹುಶಃ ನೇಮಿನಾಥನ ದೇವಾಲಯವಾಗಿದ್ದಿರಬಹುದು ಎಂದೆನಿಸುತ್ತದೆ.
ಎರಡನೇ ಪುಲಕೇಶಿಯ ಸಮಯದಲ್ಲಿಯೆ ಪ್ರಾಚೀನ ಪುಲಿಗೆರೆ ಅಂದರೆ ಈಗ ಧಾರವಾಡ ಜಿಲ್ಲೆಯಲ್ಲಿರುವ ಲಕ್ಷ್ಮೇಶ್ವರವು ಜೈನ ಕೇಂದ್ರವಾಗಿತ್ತು. ಅದರ ಹತ್ತಿರದಲ್ಲಿಯೆ ಅರಸರಾಗಿದ್ದ ಸೇಂದ್ರಕರು ಆ ಕೇಂದ್ರವನ್ನು ಪ್ರೋತನ್ನ ಆಳಿಕೆಯಲ್ಲಿ ಸೇಂದ್ರಕ ದುರ್ಗಶಕ್ತಿ ಐದುನೂರು ನಿವರ್ತನಗಳಷ್ಟು ಭೂಮಿಯನ್ನು ಜಿನೇಂದ್ರದೇವ ಅಂದರೆ ನೇಮಿನಾಥ ಪೂಜೆ-ಪುರಸ್ಕಾರಗಳಿಗಾಗಿ ದಾನವಾಗಿ ಕೊಟ್ಟನು. ಹಡಗಿಲೆಗ್ರಾಮ(ಹಡಗಲೆ, ಶಿರಹಟ್ಟಿ ತಾ. ಧಾರವಾಡ ಜಿಲ್ಲೆ)ವನ್ನು ಶಂಖ ಜಿನಾಲಯದ ದುರಸ್ತಿ, ಪೂಜೆ, ನೈವೇದ್ಯಗಳಿಗಾಗಿ ಕ್ರಿ.ಶ. ೬೮೬ರಲ್ಲಿ ಚಾಲುಕ್ಯ ವಿಕ್ರಮಾದಿತ್ಯನು ದಾನವಾಗಿ ಕೊಟ್ಟಿದ್ದನು. ಮೂಲಸಂಘ ದೇವಗಣ ಶಾಕೆಯ ಧ್ರವದೇವಚಾರ್ಯರ ಕೋರಿಕೆಯ ಮೇರೆಗೆ ಈ ದಾನವನ್ನು ಮಾಡಲಾಗಿತ್ತು. ವಿನಯಾದಿತ್ಯನ ಆಳ್ವಿಕೆಯಲ್ಲಿ ಇಲ್ಲಿಯ ಜೈನ ದೇವಸ್ಥಾನಗಳಿಗೆ ಇನ್ನೂ ಮೂರು ದಾನಗಳು ಬಂದಿದ್ದವು. ತನ್ನ ಸಹೋದರಿ ಕುಂಕುಮದೇವಿಯು ಲಕ್ಷ್ಮೇಶ್ವರದಲ್ಲಿ ಕಟ್ಟಿಸಿದ ಜಿನದೇವಾಲಯಕ್ಕೆ ಸಾಮ್ರಾಟನು ಹಲವಾರು ಗ್ರಾಮಗಳನ್ನು ಮತ್ತು ಭೂಮಿಗಳನ್ನು ಕ್ರಿ.ಶ.೭೦೭ರಲ್ಲಿ ದಾನವಾಗಿತ್ತನು. ಗುಡ್ಡಿಗೇರೆ (ಗುಡಿಗೆರೆ, ಕುಂದಗೋಳ ತಾ. ಧಾರವಾಡ ಜಿಲ್ಲೆ), ಉಪಹಟ್ಟಿ (ಉಳಟ್ಟಿ, ಶಿರಹಟ್ಟಿ ತಾ.), ಪಾತಳಿ, ಮರಗುಂಡಿ (ಮಾರಗುಂಡಿ, ಸಿರಸಿ ತಾ. ಉತ್ತರ ಕನ್ನಡ ಜಿಲ್ಲೆ) ಮತ್ತು ನೆರಿಲಿಕಾ (ನೀರಲಗಿ, ಗದಗ ತಾ). ಹೀಗೆ ದಾನವಾಗಿ ಕೊಟ್ಟ ಗ್ರಾಮಗಳು ಮತ್ತು ಭೂಮಿಗಳಾಗಿದ್ದವು. ಗುಡ್ಡಿಗೇರಿಯೂ ಒಂದು ಜೈನ ಕೇಂದ್ರವಾಗಿತ್ತು. ಮೂಲ ಸಂಘದ ಸೂರಸೃತಗಣದವರು ಅಲ್ಲಿ ಇರುತ್ತಿದ್ದರು. ಕುಂಕುಮದೇವಿ ಕಟ್ಟಿಸಿದ ಜಿನಾಲಯವನ್ನು ಆನೆಸೆಜ್ಜೆಯ ಬಸದಿ ಎಂದು ಕರೆಯುತ್ತಿದ್ದರು ಎಂದು ೧೧ನೇ ಶತಮಾನದ ಒಂದು ಶಾಸನದಲ್ಲಿ ಹೇಳಿದೆ. ವಿಜಯಾದಿತ್ಯನು ಕೊಟ್ಟ ಮೊದಲನೆಯ ದಾನದ ನಂತರದ ೨೦ ವರ್ಷಗಳಲ್ಲಿ ಬಿಕ್ಕಿರಾಣಂಕನು ಶೆಂಬೊಳಲ (ಶ್ಯಾಬಾಳ, ಶಿರಹಟ್ಟಿ ತಾ.) ಗ್ರಾಮವನ್ನು ಶಂಖಜಿನಾಲಯದ ಆವರಣದಲ್ಲಿ ಇದ್ದ ಜಿನ-ಭಟ್ಟಾರಕ ದೇವಸ್ಥಾನಕ್ಕೆ ದಾನವಾಗಿತ್ತನು. ಆಗ ಮಹತ್ತರ ಎಂಬ ಅಧಿಕಾರ ಸ್ಥಾನದಲ್ಲಿದ್ದ ವಿಜಯ ಎಂಬುವನ ಕೋರಿಕೆಯ ಮೇರೆಗೆ (ಕ್ರಿ.ಶ.೭೨೩) ಈ ದಾನವನ್ನು ಕೊಡಲಾಗಿತ್ತು. ಈ ಮಹತ್ತರ ಆಗಿನ ಸಾಮ್ರಾಟನ ಅಧೀನದಲ್ಲಿದ್ದನು. ದೇವಸ್ಥಾನದಲ್ಲಿಯ ಪೂಜೆಗೆಂದು ಹಾಗೂ ಅದರ ದಾನಶಾಲೆಯನ್ನು ನಡೆಸಬೇಕೆಂಬುದು ಈ ದಾನದ ಉದ್ದೇಶವಾಗಿತ್ತು. ಮೂಲಸಂಘದ ಜಯದೇವ ಪಂಡಿತಾಚಾರ್ಯರು ಈ ದಾನವನ್ನು ಸ್ವೀಕರಿಸಿದ್ದರು. ಅವರ ಪರಂಪರೆ ಈ ರೀತಿಯಾಗಿತ್ತು:
ಶ್ರೀ ದೇವಾಚಾರ್ಯ
|
ಚಿಕಣ ದೇವಾಚಾರ್ಯ
|
ರಾಮದೇವಾಚಾರ್ಯ
|
ಜಯದೇವಪಂಡಿತಾಚಾರ್ಯ
ಏಳು ವರ್ಷಗಳ ನಂತರ ಕ್ರಿ.ಶ. ೭೩೦ರಲ್ಲಿ ಸಾಮ್ರಾಟ ವಿಜಯಾದಿತ್ಯನು ಕದ್ದಮ ಗ್ರಾಮವನ್ನು ಈ ದೇವಾಲಯದಲ್ಲಿ ಒಂದು ದಾನಶಾಲೆಯನ್ನು ನಡೆಸಲು ದಾನವಾಗಿ ಕೊಟ್ಟನು. ಮೂಲಸಂಘದ ದೇವಗಣ ಶಾಖೆಯ ಉದಯದೇವಪಂಡಿತ ಅಂದರೆ ನಿರವದ್ಯಪಂತರೆಂಬ ತನ್ನ ಸ್ವಗುರುವಿನ ಆದೇಶದ ಮೇರೆಗೆ ಸಾಮ್ರಾಟ ವಿಜಯಾದಿತ್ಯನು ಈ ದಾನವನ್ನು ಕೊಟ್ಟಿದ್ದನು. ಕ್ರಿ.ಶ.೭೩೪ರಲ್ಲಿ ಎರಡನೇ ವಿಕ್ರಮಾದಿತ್ಯನು ಶಂಖತೀರ್ಥ ಬಸದಿಯನ್ನು ಸುಂದರಗೊಳಿಸಿ ಪವಿತ್ರವಾಗಿಸಿದನು. ಬಹುಶಃ ಒಂದನೇ ತೀರ್ಥಂಕರನಾದ ವೃಷಭೇಂದ್ರನಾಥನದ್ದೆಂದು ಹೇಳಬಹುದಾದ ಧವಳಜಿನಾಲಯವನ್ನು ದುರಸ್ತಿಗೊಳಿಸಿದನು. ಅಲ್ಲದೆ ಬಾಹುಬಲ ಎಂಬ ವರ್ತಕನ ಕೋರಿಕೆಯ ಮೇರೆಗೆ ಧವಳಜಿನಾಲಯದ ದಾನಶಾಲೆಯ ದುರಸ್ತಿ, ನಿರ್ವಹಣೆ ಮತ್ತು ಅಲ್ಲಿ ನಡೆಯುವ ಪೂಜೆಗಳಿಗಾಗಿ ಭೂಮಿಯನ್ನು ಕೊಟ್ಟನು. ರಾಮದೇವಾಚಾರ್ಯರ ಶಿಷ್ಯರೂ, ಜಯದೇವ ಪಂಡಿತರ ಗೃಹಶಿಷ್ಯರೂ ಹಾಗೂ ಮೂಲಸಂಘದ ದೇವಗಣ ಶಾಖೆಯವರೂ ಆದ ವಿಜಯದೇವ ಪಂಡಿತಾಚಾರ್ಯರಿಗೆ ಈ ದಾನವನ್ನು ವಹಿಸಿಕೊಡಲಾಗಿತ್ತು.
ಲಕ್ಷ್ಮೇಶ್ವರವು ಜೈನರ ಮೂಲಸಂಘದ ಅದರಲ್ಲಿಯೂ ಅದರ ದೇವಗಣ ಶಾಖೆಯ ಕೇಂದ್ರಸ್ಥಾನವಾಗಿತ್ತು ಎಂಬುದು ಸ್ಪಷ್ಟವಿದೆ. ಮೇಲಿಂದ ಮೇಲೆ ಉಲ್ಲೇಖಿತಗೊಳ್ಳುವ ದಾನಶಾಲೆಗಳಲ್ಲಿ ಬಡವರಿಗೂ ಹಾಗೂ ನಿರ್ಗತಿಕರಿಗೂ ಉಚಿತ ಆಹಾರವನ್ನು ಒದಗಿಸ ಲಾಗುತ್ತಿತ್ತು. ಇದರಿಂದ ಜೈನಧರ್ಮವನ್ನು ಸ್ವೀಕರಿಸಲು ಬಡವರು ಮುಂದಾಗುತ್ತಿದ್ದ ಸಾಧ್ಯತೆಗಳೂ ಇದ್ದವು. ಕ್ರಿ.ಶ. ೧೨ನೇ ಶತಮಾನದಲ್ಲಿಯೂ ಲಕ್ಷ್ಮೇಶ್ವರದಲ್ಲಿ ಹೊಸ ಹೊಸ ಬಸದಿಗಳ ಕಟ್ಟಡ ಕೆಲಸ ನಡೆಯುತ್ತಿದ್ದುದರಿಂದ ಆ ಊರು ಜೈನರ ಕೇಂದ್ರಸ್ಥಾನವಾಗಿ ತನ್ನ ಸ್ಥಾನವನ್ನು ಆ ಕಾಲದವರೆಗೂ ಉಳಿಸಿಕೊಂಡು ಬಂದಿತ್ತು.
ಎರಡನೇ ಕೀರ್ತಿವರ್ಮನ ಆಳ್ವಿಕೆಯಲ್ಲಿ ಜಾಬುಳಗೇರಿಯ ಗಾಮುಂಡ ಕಲಿಯಮ್ಮಳು ಅಣ್ಣಿಗೇರಿಯಲ್ಲಿ ಒಂದು ಚೇದಿಯ ಅಂದರೆ ಜೈನ ಚೈತ್ಯಾಲಯವನ್ನು ಕಟ್ಟಿಸಿದಳು. ಕೊಂಡಿಶೂಳರ ಕುಪ್ಪ ಅಂದರೆ ಕೀರ್ತಿವರ್ಮ ಗೋಸಾಸಿ ಎಂಬುವನು ಆ ದೇವಸ್ಥಾನದ ಎದುರು ಒಂದು ವಿಗ್ರಹವನ್ನು ನಿಲ್ಲಿಸಿದನು. ಗಾಮುಂಡನೊಬ್ಬನ ಪಂಡಿಪುರ(ಅಂದರೆ ಅಡೂರ, ಹಾನಗಲ್ ತಾ. ಧಾರವಾಡ ಜಿಲ್ಲೆ)ದಲ್ಲಿ ಒಂದು ಜಿನೇಂದ್ರ ಭವನವನ್ನು ಕಟ್ಟಿಸಿದ್ದನು. ದೋಣಗಾಮುಂಡ ಮತ್ತು ಎಳಗಾಮುಂಡ ಎಂಬುವರು ಈ ಭವನಕ್ಕೆ ಭತ್ತದ ಗದ್ದೆಗಳನ್ನು ದಾನವಾಗಿ ಕೊಟ್ಟಿದ್ದರು. ದೇವಾಲಯಕ್ಕೆ ಬೇಕಾಗುವ ಹೂವುಗಳು, ಸುಗಂಧದ್ರವ್ಯಗಳು, ನೈವೇದ್ಯ ಮತ್ತು ಅಕ್ಕಿಯನ್ನು ಪೂರೈಸುವುದಕ್ಕಾಗಿ ಗದ್ದೆಯ ಉತ್ಪನ್ನವನ್ನು ಬಳಸಲಾಗುತ್ತಿತು.
ಈ ಎಲ್ಲ ಸ್ಥಳಗಳಲ್ಲದೆ ಇದೇ ಕಾಲದಲ್ಲಿ ರಾಯಚೂರು ಜಿಲ್ಲೆಯ ಕೊಪ್ಪಳವೂ ಕೂಡ ಜೈನ ಮುನಿಗಳ ಒಂದು ಮಹತ್ವದ ಆಶ್ರಯ ಸ್ಥಾನವಾಗಿತ್ತು. ಕ್ರಿ.ಶ. ೭-೮ ಶತಮಾನಗಳ ಲಿಪಿಯಲ್ಲಿದ್ದ ಶಾಸನಗಳು ಸರ್ವನಂದಿ, ಜಟಾಸಿಂಗನಂದಿ ಆಚಾರ್ಯರಂತಹ ಜೈನ ಸನ್ಯಾಸಿಗಳನ್ನು ಹೆಸರಿಸುತ್ತವೆ. ಇವರು ಕೊಪ್ಪಳದ ಬಂಡೆಗಲ್ಲುಗಳ ಬೆಟ್ಟದಲ್ಲಿ ಸಮಾಧಿವಿಧಿಯನ್ನು ಅನುಸರಿಸಿ ನಿರ್ವಾಣವನ್ನು ಹೊಂದಿದವರು. ಇತ್ತೀಚೆಗೆ ಇಲ್ಲಿಯ ಕೋಟೆಯ ಗೋಡೆಗಳಲ್ಲಿ ಕೂಡಿಸಿದ ಕಲ್ಲುಗಳಲ್ಲಿ ಕೆಲವೊಂದು ದಾಖಲೆಗಳು ದೊರೆತಿವೆ. ಇವು ರಾಷ್ಟ್ರಕೂಟರ ಕಾಲದವು ಎಂದು ಹೇಳಬಹುದು. ಅನ್ವೇಷಣೆಯನ್ನು ಇಲ್ಲಿ ಇನ್ನೂ ಮುಂದುವರೆಸಿದರೆ ಚಾಲುಕ್ಯರ ಕಾಲದ ಶಾಸನಗಳು ದೊರೆಯಬಹುದು.
ಬಾದಾಮಿ, ಐಹೊಳೆ, ಹಳ್ಳೂರ (ಬಿಜಾಪುರ ಜಿಲ್ಲೆ) ಮತ್ತು ಹುಮಚಾ (ಶಿವಮೊಗ್ಗಾ ಜಿಲ್ಲೆ) ಇವು ವಾತಾಪಿ ಚಾಲುಕ್ಯ ಕಾಲದಲ್ಲಿಯ ಇನ್ನಿತರ ಕೇಂದ್ರಗಳಲ್ಲಿ ಉಲ್ಲೇಖಾರ್ಹ ವಾದವುಗಳು. ಬಾದಾಮಿಯಲ್ಲಿ ೪ನೆಯದಾದ ಜೈನ ಗುಹೆಯು ಇನ್ನಿತರ ಸ್ಥಳಗಳಿಗೆ ಹೋಲಿಸಿದರೆ ಅಷ್ಟು ಮಹತ್ವದ್ದಾಗಿ ತೋರುವುದಿಲ್ಲ. ಅದರಲ್ಲಿ ೬-೭ ಶತಮಾನದ ಪಾರ್ಶ್ವ ನಾಥ ಅಥವಾ (ಸುಪಾರ್ಶ್ವನಾಥ) ಹಾಗೂ ಬಾಹುಬಲಿಯವರ ಸೂಕ್ಷ್ಮ ಉಬ್ಬುಕೆತ್ತನೆಯಲ್ಲಿಯ ಪ್ರತಿಮೆಗಳು ಇವೆ. ಇದರಲ್ಲಿಯ ಎರಡನೆಯದ್ದು, ಭಾರತದಲ್ಲಿಯೆ ಅತ್ಯಂತ ಪ್ರಾಚೀನವಾದದ್ದು. ಅಲ್ಲದೆ ಆಗಿನ ಕಾಲದ ಜೈನರಲ್ಲಿ ಬಾಹುಬಲಿ ಬಹಳ ಜನಪ್ರಿಯ ನಾಗಿದ್ದನು ಎಂಬುದಕ್ಕೂ ಅದೊಂದು ನಿದರ್ಶನವಾಗಿದೆ. ಈ ಗವಿಯನ್ನು ಯಾವ ತೀರ್ಥಂಕರನಿಗಾಗಿ ಕೊರೆದರು ಎಂಬುದನ್ನು ಹೇಳುವುದು ಕಠಿಣವಾದರೂ ಅದು ಮಹಾವೀರ ಅಥವಾ ವೃಷಭನಿಗಾಗಿ ಇದ್ದಿರಬಹುದು ಎಂದು ಊಹಿಸಬಹುದಾಗಿದೆ.
ಬಾದಾಮಿಯಲ್ಲಿಯ ಗವಿಗಿಂತಲೂ ಐಹೊಳೆಯಲ್ಲಿಯ ಗವಿ ಹೆಚ್ಚು ವಿಶಾಲವಾಗಿದೆ. ಆದರೆ ಇಲ್ಲಿಯ ಪ್ರತಿಮಾರಚನೆಯ ವಿಧಾನವು ಬಾದಾಮಿ ಗವಿಯಲ್ಲಿಯ ವಿಧಾನವನ್ನೇ ಹೋಲುತ್ತದೆ. ಪಾರ್ಶ್ವನಾಥ ಅಥವಾ ಸುಪಾರ್ಶ್ವನಾಥ ಮತ್ತು ಬಾಹುಬಲಿ ಅವರ ಪ್ರತಿಮೆಗಳ ಉಬ್ಬುಕೆತ್ತನೆಗಳು ಇಲ್ಲಿಯೂ ಇವೆ. ಗವಿಯ ಒಳಗೆ ಮಂದಿರದ ಮೂರು ಬದಿಯ ಗೋಡೆಯಲ್ಲಿ ಮೂರು ಗರ್ಭಗೃಹಗಳಿವೆ. ಮುಖ್ಯ ಗರ್ಭಗುಡಿಯಲ್ಲಿ ಒಂದು ಜೈನ ಪ್ರತಿಮೆ ಇದೆ. ಇದು ಮಹಾವೀರ ಅಥವಾ ವೃಷಭನ ಪ್ರತಿಮೆಯಾಗಬಹುದು. ಒಂದು ಬದಿಯ ಗರ್ಭಗುಡಿಯಲ್ಲಿ ಅಪೂರ್ಣವಾಗಿರುವ, ಆದರೆ ಮಹತ್ಕಲ್ಪನೆಯ ಒಂದು ಉಬ್ಬುಶಿಲ್ಪವಿದೆ. ಇದು ಪಾರ್ಶ್ವನಾಥನ ಸಮವಸರಣವನ್ನು ತೋರಿಸುವ ಶಿಲ್ಪವಾಗಿರಬಹುದು ಎಂದು ಊಹಿಸಲಾಗಿದೆ. ಇಡೀ ದೇಶದಲ್ಲಿ ಈ ಉಬ್ಬುಶಿಲ್ಪ ಅತ್ಯಂತ ವೈಶಿಷ್ಟ್ಯಪೂರ್ಣವಾಗಿದೆ.
ಹಳ್ಳೂರದ ಜೈನ ಬಸದಿಯಲ್ಲಿ ಒಂದು ಗರ್ಭಗುಡಿ, ಅದಾದ ನಂತರ ಒಂದು ಅಂತರ್ಭವನ ಹಾಗೂ ಅದರ ನಂತರ ಒಂದು ಸಭಾಸ್ಥಾನಗಳಿವೆ. ಸಭಾಸ್ಥಾನದ ಹೊರಗೋಡೆಯ ಮೇಲೆ ತೀರ್ಥಂಕರರ ಉಬ್ಬುಶಿಲ್ಪಗಳಿವೆ. ಮಂಗಳೇಶನ ಹೂಲಿ ತಾಮ್ರಶಾಸನದಲ್ಲಿ ಹೇಳಿದ ಪರಲೂರ ಸಂಘಕ್ಕೆ ಹಳ್ಳೂರವೆ ಮುಖ್ಯ ಸ್ಥಾನವೆನಿಸಿತ್ತು.
ಶಿವಮೊಗ್ಗಾ ಜಿಲ್ಲೆಯಲ್ಲಿನ ಹುಮಚಾವನ್ನು, ಪ್ರಾಚೀನ ಕಾಲದಲ್ಲಿ ಪಟ್ಟಪಂಬಳ್ಚಾ ಎಂದು ಕರೆಯುತ್ತಿದ್ದರು. ಇದು ಸಾಂತರ ಅರಸರ ರಾಜಧಾನಿಯಾಗಿತ್ತು. ಜಿನದತ್ತರಾಯ ಎಂಬುವನು ೭ನೇ ಶತಮಾನದಲ್ಲಿ ಈ ವಂಶವನ್ನು ಇಲ್ಲಿ ಸ್ಥಾಪಿಸಿದನೆಂದು ಐತಿಹ್ಯಗಳಿವೆ. ಅವನೆ ಇಲ್ಲಿ ಪದ್ಮಾವತಿ ದೇವಾಲಯವನ್ನು ಕಟ್ಟಿಸಿದನು ಮತ್ತು ಜಿನನಿಗೆ ನೈವೇದ್ಯಗಳ ವ್ಯವಸ್ಥೆ ಮಾಡಲು ಕುಂಭಾಸಿ ಎಂಬ ಗ್ರಾಮವನ್ನು ದತ್ತಿ ಹಾಕಿಕೊಟ್ಟನು. ಇಲ್ಲಿಯ ಜೈನ ಮಂದಿರಗಳನ್ನೆಲ್ಲ ಇತ್ತೀಚಿನ ದಿನಗಳಲ್ಲಿ ಜೀರ್ಣೋದ್ಧಾರ ಮಾಡಲಾಗಿದೆ. ಆದ್ದರಿಂದ ಅವು ಮೂಲದಲ್ಲಿ ಹೇಗಿದ್ದವು ಎಂಬ ಬಗ್ಗೆ ನಿದರ್ಶನಗಳು ಇಲ್ಲ. ಬೋಗಾರ ಬಸದಿಯನ್ನು ಸುಮಾರು ೮ನೇ ಶತಮಾನದಲ್ಲಿ ಕಟ್ಟಿಸಿರಬಹುದು ಎಂದು ಅದರ ಶೈಲಿಯ ಮೇಲಿಂದ ಊಹಿಸಬಹುದು. ಹಳ್ಳೂರು ಜಿನಾಲಯದಲ್ಲಿ ಇದ್ದಂತೆ ಇಲ್ಲಿಯ ಬಸದಿಗೂ ಒಂದು ಮೇಲಂತಸ್ತಿನ ಗರ್ಭಗುಡಿ ಇದೆ. ಈ ಮಂದಿರಕ್ಕೆ ಸಂಬಂಧಿಸಿದಂತೆ ಆಸನಸ್ಥನಾದ ನೇಮಿನಾಥ, ಯಕ್ಷ-ಯಕ್ಷಿಣಿಯ ಪ್ರತಿಮೆಗಳು ಹಾಗೂ ಪದ್ಮಾವತಿಯ ತುಲಾಭಾರ ಸಂದರ್ಭದ ಒಂದು ಚಿತ್ರಫಲಕವು ಇವೆ. ಇಲ್ಲಿರುವ ಎಲ್ಲ ಪ್ರತಿಮೆಗಳಲ್ಲಿ ಅತ್ಯಂತ ಆಕರ್ಷಕವಾದುದೆಂದರೆ ಕಮಥೋಪಸರ್ಗ ವಿಜಯ ಪಾರ್ಶ್ವನಾಥನ ಪ್ರತಿಮೆ. ಕೌಸಾಂಬಿಯಲ್ಲಿ ಕಮಥನು ಕೊಟ್ಟ ಚಿತ್ರಹಿಂಸೆಯನ್ನು ಪಾರ್ಶ್ವನಾಥನು ಗೆದ್ದು ಜಯಸಿದ ಸಂಗತಿಯನ್ನು ಶಿಲ್ಪ ಪ್ರತಿನಿಧಿಸುತ್ತದೆ. ಪಾರ್ಶ್ವನಾಥನು ಕಾಯೋತ್ಸರ್ಗ ಭಂಗಿಯಲ್ಲಿ ಪದ್ಮಾವತಿ ಮತ್ತು ಧರಣೇಂದ್ರರಿಂದ ರಕ್ಷಿತನಾಗಿ ಅಚಲವಾಗಿ ನಿಂತಾಗ ಹಠಯೋಗಿಯಾದ ಕಮಥ ಎಂಬವನು ದೈತ್ಯರೂಪವನ್ನು ತಾಳಿ ಕಾಡುಮೃಗಗಳು ಹಾಗೂ ಕಾಡು ಜನರನ್ನು ಬಳಸಿ ಪಾರ್ಶ್ವನಾಥನಿಗೆ ಚಿತ್ರಹಿಂಸೆ ಕೊಟ್ಟನು ಎಂದು ಒಂದು ಕಥೆ ಇದೆ. ತನ್ನೆಲ್ಲ ವ್ಯವಹಾರಗಳು ವಿಫಲಗೊಂಡಾಗ ಕಮಥನು ತಾನಾಗಿಯೇ ಪಾರ್ಶ್ವನಾಥ ಜಿನನಿಗೆ ಶರಣು ಹೋಗುತ್ತಾನೆ. ಇದು ೮ನೇ ಶತಮಾನದ ಶಿಲ್ಪವಾಗಿದೆ. ನಂತರ ಅರಸರು ಕೊಡುತ್ತಿದ್ದ ಪ್ರೋಹುಮಚಾವು ಜೈನರ ಮುಖ್ಯ ಕೇಂದ್ರವಾಗಿಯೆ ಮಧ್ಯಯುಗದ ಪ್ರಾರಂಭದವರೆಗೂ ಉಳಿದುಕೊಂಡು ಬಂದಿತ್ತು.
ಗಂಗರು ಆಳಿದ ರಾಜ್ಯದಲ್ಲಿ ಜೈನ ಧರ್ಮಕ್ಕೆ ದೊರೆತ ಪ್ರೊತ್ಸಾಹದ ಬಗೆಗಿನ ಸಂಗತಿಗಳು ತಿಳಿದು ಬಂದಿಲ್ಲ. ಗಂಗ ಶಿವಮಾರ ಕ್ರಿ.ಶ. ಸುಮಾರು ೬೭೯ರಿಂದ ೭೨೫ರವರೆಗೆ ಆಳುವ ಸಮಯದಲ್ಲಿ ಕೊಡಗರು ನಾಡುವಿನಲ್ಲಿಯ ಕೆಳ್ಳಿಪುಸೂರದಲ್ಲಿ ಚೈತ್ಯ ಅಥವ ಜಿನಾಲಯಕ್ಕೆ ಅನೇಕ ಗ್ರಾಮಗಳನ್ನು, ಗದ್ದೆಗಳನ್ನು, ತೋಟಗಳನ್ನು ಹಾಗೂ ಒಂದು ಮನೆಯನ್ನೂ ದಾನ ಕೊಡಲಾಗಿತ್ತು. ಮೇಳಪಾಳು, ಜಾಡಿಗಳು, ಕೊಳಿಗಂ ಕೆರಕಾಲು, ತಿಳ್ವಿಲಕಾಲ ಇವು ಹೀಗೆ ದಾನವಾಗಿ ಕೊಟ್ಟ ಹಳ್ಳಿಗಳಾಗಿದ್ದವು. ಈ ದಾನಗಳನ್ನು ಚಂದ್ರ ಸೇನಾಚಾರ್ಯರು ಸ್ವೀಕರಿಸಿದ್ದರು. ಪಲ್ಲವ ಯುವರಾಜರ(?) ಗುಣ್ಜಿನಾಡುವಿನ ಕಣ್ಣಮ್ಮನ ಮತ್ತು ಮಾರಗೊಟಿರ್ ಇವರು ಆ ದಾನಿಗಳಾಗಿದ್ದರು. ಶಿವಮಾರ ಅರಸನು ಈ ದಾನಗಳನ್ನೇ ಮುಂದುವರೆಸಿದನು. ಕೊಳಿಂಗಕೆರೆಕಾಲು ಈಗಿನ ಕುಳಗಣವೆ ಆಗಿದ್ದರೆ, ಜೈನಧರ್ಮವು ಆ ಸಮಯದಲ್ಲಿ ಮೈಸೂರು ಭಾಗಕ್ಕೂ ಹಬ್ಬಿದ್ದು ಸ್ಪಷ್ಟವಾಗುತ್ತದೆ. ಈ ದಾನಗಳನ್ನು ಉಲ್ಲೇಖಿಸುವ ಶಾಸನಗಳು ಕುಳಗಣದಲ್ಲಿಯೇ ದೊರೆತಿವೆ. ಗಂಗರ ಅನಂತರದ ದಾಖಲೆಗಳು ಇದನ್ನೆ ಪುಷ್ಟೀಕರಿಸುತ್ತವೆ.
ಹಾಸನ ಜಿಲ್ಲೆಯ ಚನ್ನರಾಯಪಟ್ಟಣ ತಾಲೂಕಿನಲ್ಲಿಯ ಶ್ರವಣಬೆಳಗೊಳವು ಜೈನಧರ್ಮದ ಒಂದು ಪ್ರಾಚೀನ ಕ್ಷೇತ್ರವಾಗಿತ್ತು ಎಂಬುದನ್ನು ಈಗಾಗಲೆ ಹೇಳಲಾಗಿದೆ. ಅಲ್ಲಿ ೬-೭ನೇ ಶತಮಾನದ ಶಾಸನಗಳು ದೊರೆಯುತ್ತವೆ. ಇದರಲ್ಲಿ ಅತ್ಯಂತ ಪ್ರಾಚೀನವಾದ ಶಾಸನವನ್ನು ಚಿಕ್ಕಬೆಟ್ಟದ ಮೇಲಿರುವ ಪಾರ್ಶ್ವನಾಥ ಬಸದಿಯ ಹತ್ತಿರದ ಬಂಡೆಯೊಂದರ ಮೇಲೆ ಕೆತ್ತಲಾಗಿದೆ. ಭದ್ರಬಾಹು ಮತ್ತು ಅವನ ಶಿಷ್ಯರು ದಕ್ಷಿಣಕ್ಕೆ ವಲಸೆ ಬಂದ ಸಂಗತಿಯನ್ನು ಹಾಗೂ ಪ್ರಭಾಚಂದ್ರ ಆಚಾರ್ಯರು ಕಟವಪ್ರದ ಮೇಲೆ ಅಂದರೆ ಚಿಕ್ಕಬೆಟ್ಟದ ಮೇಲೆ ಸಮಾಧಿಸ್ಥರಾದರು ಎಂಬುದನ್ನು ಆ ಶಾಸನದಲ್ಲಿ ಬರೆದಿದೆ. ಚಂದ್ರಗುಪ್ತ ಮೌರ್ಯನು ಜೈನಮುನಿಯಾದ ಬಳಿಕ ಅವನು ತನ್ನ ಹೆಸರನ್ನು ಪ್ರಭಾಚಂದ್ರ ಆಚಾರ್ಯ ಎಂದು ನಾಮಧಾರಣ ಮಾಡಿಕೊಂಡಿರುವ ಸಾಧ್ಯತೆ ಇದೆ. ಅವನ ನಂತರ ೭೦೦ ಋಷಿಗಳೂ ಕೂಡ ಇದೆ ಬಗೆಯಾಗಿ ಸಮಾಧಿ ಹೊಂದಿದರೆಂದು ಹೇಳಿದೆ. ಅದೇ ಬೆಟ್ಟದ ಮೇಲೆ ೭-೮ನೇ ಶತಮಾನಗಳ ಸುಮಾರು ೫೨ ಶಾಸನಗಳಾದರೂ ದೊರೆತಿವೆ. ಸಲ್ಲೇಖನ, ಸನ್ಯಾಸನ ಮುಂತಾದ ವ್ರತಗಳನ್ನು ಹಿಡಿದು ಜೈನ ಸನ್ಯಾಸಿಗಳು ಸಾವನ್ನಪ್ಪಿದರು ಎಂದು ಶಾಸನಗಳು ತಿಳಿಸುತ್ತವೆ. ಕಟವಪ್ರವ ಸಮಾಧಿಗೆ ಅನುಕೂಲವಾಗಿದ್ದ ಬೆಟ್ಟವಾಗಿತ್ತು ಎಂದು ತೋರುತ್ತದೆ. ಕರ್ನಾಟಕದ ಒಳಗಿನಿಂದಲೂ ಹೊರಗಿನಿಂದಲೂ ಬಂದ ಬೇರೆ ಬೇರೆ ಭಾಗಗಳ ಜೈನ ಸನ್ಯಾಸಿಗಳು ಇದು ಪವಿತ್ರವೆಂದು ಈ ಬೆಟ್ಟದಿಂದ ಆಕರ್ಷಿತರಾಗಿ ಇದರ ಮೇಲೆ ಸಮಾಧಿ ಮರಣವನ್ನು ಹೊಂದಿದರು. ಆದರೆ ವಾಸ್ತು ಚಟುವಟಿಕೆಗಳು ಮಾತ್ರ ಇಲ್ಲಿ ೯ನೇ ಶತಮಾನದಿಂದ ಪ್ರಾರಂಭ ವಾದವು.
ಜೈನರ ಮೂಲಸಂಘದ ಮುನಿಗಳ ಕರ್ನಾಟಕದಲ್ಲಿಯ ಪ್ರಾಬಲ್ಯವೂ ವಾತಾಪಿ ಚಾಲುಕ್ಯರ ಕಾಲದ ಜೈನಧರ್ಮದ ಒಂದು ಮಹತ್ವದ ವೈಶಿಷ್ಟ್ಯವಾಗಿದೆ. ಮೊದಲಿನ ಶ್ವೇತಪಟರ ಮತ್ತು ಕೂರ್ಚಕರ ಹೆಸರುಗಳು ಕೇಳದಂತಾಗಿದ್ದವು. ಯಾಪನೀಯರು ಚಾಲುಕ್ಯ ರಾಜ್ಯದಲ್ಲಿ ಇನ್ನೂ ಬೇರೂರಿರಲಿಲ್ಲ. ಮೂಲಸಂಘವು ಸನಾತನ ದಿಗಂಬರ ಮುನಿಗಳ ಪಂಥದ್ದು ಎಂಬುದು ಸ್ಪಷ್ಟವಿದೆ. ಆಗಾಗಲೆ ಅದು ಶಾಖೆಗಳಲ್ಲಿ ಕವಲು ಒಡೆಯಹತ್ತಿತ್ತು. ಅಂಥ ಶಾಖೆಗಳಲ್ಲಿ ದೇವಗಣ ಶಾಖೆಯು ಲಕ್ಷ್ಮೇಶ್ವರದಲ್ಲಿ ಪ್ರಬಲವಾಗಿತ್ತು. ಸೂಕ್ತಗಣವು ಕೂಡ ಪ್ರಚಾರ ದಲ್ಲಿತ್ತು. ಪರಲೂರು ಸಂಘವೂ ಮೂಲಸಂಘದ ಒಂದು ಶಾಖೆಯಾಗಿದ್ದಿರುವುದನ್ನೂ ಅಲ್ಲಗಳೆಯುವಂತಿಲ್ಲ.
ಸಮಾಜದಿಂದ ದೂರವಾಗಿದ್ದು ಏಕಾಂತ ಜೀವನ ನಡೆಸುವವರಿಗಿಂತ ಸಾಮಾಜಿಕ ಮಧ್ಯದಲ್ಲಿಯೆ ಕಾರ್ಯ ಮಾಡುವ ಒಂದು ಹೊಸ ಪ್ರವೃತ್ತಿ ಸನ್ಯಾಸ ಪಂಥೀಯರಲ್ಲಿ ಬೆಳೆಯತೊಡಗಿತ್ತು ಎಂಬುದು ಈ ಶಾಸನಗಳನ್ನು ನೋಡಿದರೆ ಕಂಡುಬರುತ್ತದೆ. ಅವರು ಆಳುವ ಅರಸರ ಪೋಷಣೆಯನ್ನು ಬಯಸುತ್ತಿದ್ದರು. ಅವರ ಪ್ರಮುಖ ಕಾರ್ಯವು ಹೆಚ್ಚು ಹೆಚ್ಚು ಜನರನ್ನು ತಮ್ಮ ಮತಕ್ಕೆ ತಿರುಗಿಸುವುದಾಗಿತ್ತು. ಆದ್ದರಿಂದ ಜಿನಾಲಯಗಳನ್ನು ರಚಿಸಲಾಯಿತು. ಜನರಿಗೆ ಆಕರ್ಷಕವಾದ ದ್ರವ್ಯಪೂಜೆಯ ವಿಧಾನಕ್ಕೆ ಪ್ರಾಶಸ್ತ್ಯ ಕೊಡಲಾಯಿತು. ಐಹೊಳೆಯ ಕೂಷ್ಮಾಂಡಿನಿ ಯಕ್ಷಿಣಿಯ ವಿಗ್ರಹವನ್ನು ಗಮನಿಸಿದರೆ ಮಂತ್ರ-ತಂತ್ರ ವಿಧಾನಗಳೂ ಜೈನಧರ್ಮವನ್ನು ಪ್ರವೇಶಿಸಿದ್ದವು ಎಂದು ಅನಿಸುತ್ತದೆ. ತೀರ್ಥಂಕರರಲ್ಲಿ ಅದಿನಾಥ, ಶಾಂತಿನಾಥ, ನೇಮಿನಾಥ, ಪಾರ್ಶ್ವನಾಥ ಇವರು ಜನರ ವಿಶೇಷ ಭಕ್ತಿಗೌರವಗಳಿಗೆ ಪಾತ್ರರಾಗಿದ್ದರು. ಗೋಮಟನೆಂದು ಪರಿಚಿತನಾದ ಬಾಹುಬಲಿಯ ಜನಪ್ರಿಯತೆಯೂ ಬೆಳೆಯ ತೊಡಗಿತ್ತು.
ಶೈವಧರ್ಮ
ಚಾಲುಕ್ಯರ ಕಾಲದಿಂದ ಶೈವಧರ್ಮವು ಉಚ್ಛ್ರಾಯ ಸ್ಥಿತಿಗೆ ಏರುತ್ತಾ ಹೋಯಿತು. ಇವರ ಆಳ್ವಿಕೆಯ ಶುರುವಿನಲ್ಲಿಯೆ ಈ ಮತವು ಪ್ರಧಾನವಾಗಿತ್ತು. ಬಹುಮಟ್ಟಿಗೆ ಬಾದಾಮಿ ಯಲ್ಲಿಯ ಶೈವ ಗುಹಾಲಯದ ನಿರ್ಮಾಣಕ್ಕೆ ಒಂದನೇ ಪುಲಕೇಶಿಯೆ ಕಾರಣನಿರಬಹುದು. ಗರ್ಭಗುಡಿಯಲ್ಲಿ ಪೀಠಸ್ಥ ಏಕ ಶಿವಲಿಂಗವಿದೆ. ಇದರಲ್ಲಿ ದ್ವಿಭುಜ ಗಣೇಶ, ದುರ್ಗಾ ಮಹಿಷಮರ್ದಿನಿ, ಕಾರ್ತಿಕೇಯ, ಭೃಂಗಿ ಸಹಿತ ಉಮಾ-ಮಹೇಶ್ವರ, ಅರ್ಧನಾರೀಶ್ವರ, ಇವೆಲ್ಲವುಗಳಿಗಿಂತ ಮಿಗಿಲಾಗಿ ಹದಿನೆಂಟು ತೋಳಿನ ನಟರಾಜ ಮೊದಲಾದ ಮನಮೋಹಕ ಬೃಹತ್ ಶಿಲ್ಪಗಳಿವೆ. ಜಂತಿಯಲ್ಲಿ ಪಾರ್ವತಿ-ಕಲ್ಯಾಣ ಮೊದಲಾದ ಕಥಾನಕ ಶಿಲ್ಪಗಳಿವೆ. ಸಮಕಾಲೀನ ಜನಪ್ರಿಯ ಶೈವ ಕಥೆಗಳನ್ನು ಇಲ್ಲಿ ಪ್ರತಿಬಿಂಬಿಸಲಾಗಿದೆ.
ಚಾಲುಕ್ಯ ರಾಜಧಾನಿ ಬಾದಾಮಿ ಹತ್ತಿರದ ಮಹಾಕೂಟವು ಚಾಲುಕ್ಯ ಪೂರ್ವದ ಒಂದು ಪ್ರಧಾನ ಶೈವಕೇಂದ್ರ. ಚಾಲುಕ್ಯರ ಕಾಲದಲ್ಲಿ ಇದಕ್ಕೆ ವಿಶೇಷ ಉತ್ತೇಜನ ಸಿಕ್ಕಿತು. ಇಲ್ಲಿಯ ಪುಷ್ಕರಣಿಯಲ್ಲಿ ಸರ್ವತೋಭದ್ರ ಮಂಟಪದಲ್ಲಿ ಚತುರ್ಮುಖ ಲಿಂಗವಿದೆ. ಇಲ್ಲಿಯ ದೇವಾಲಯಗಳ ಸಂಕೀರ್ಣದ ಕೇಂದ್ರ ಬಿಂದು. ಇದರ ಉತ್ತರ ಬದಿಯಲ್ಲಿರುವ ಮಹಾಕೂಟೇಶ್ವರ (ಮಕುಟೇಶ್ವರ) ಮತ್ತು ಪುಷ್ಕರಣಿಯು ಬಹುಶಃ ಒಂದನೇ ಪುಲಕೇಶಿಯ ಕಾಲದ್ದು. ಈ ಅರಸನು ಮತ್ತು ಇವನ ಮಗ ಒಂದನೇ ಕೀರ್ತಿವರ್ಮರು ಈ ದೇವಾಲಯಕ್ಕೆ ದತ್ತಿಗಳನ್ನು ಬಿಟ್ಟರು. ಮಂಗಳೇಶನು ಯುದ್ಧದಲ್ಲಿ ಕಲತ್ಸೂರಿ ರಾಜನಿಂದ ವಶಪಡಿಸಿಕೊಂಡ ಐಶ್ವರ್ಯವನ್ನು ಶ್ರೀಯಂಬಾಟಕ ವ್ರಿಹೀಮುಖ, ಕಿಸುವುಳಲ್(ಪಟ್ಟದಕಲ್), ಕೆಂದೂರ ಮಾನ್ಯ (ಕೆಂದೂರು), ನಂದಿಗ್ರಾಮ(ನಂದಿಕೇಶ್ವರ), ಆರ್ಯಪುರ (=ಐಹೊಳೆ) ಮೊದಲಾದ ಹತ್ತುಗ್ರಾಮಗಳೊಡನೆ ಈ ದೇವಾಲಯಕ್ಕೆ ತನ್ನ ದೊಡ್ಡಮ್ಮ ದುರ್ಲಭದೇವಿಯ ಸಮ್ಮುಖದಲ್ಲಿ ದಾನ ಮಾಡಿದನು. ಸ್ವತಃ ವಿಷ್ಣು ಭಕ್ತನಾಗಿದ್ದರೂ ಇಲ್ಲಿ ತನ್ನ ಧರ್ಮಸ್ತಂಭ ವನ್ನು ನೆಡಿಸಿದುದನ್ನು ನೋಡಿದರೆ ಚಾಲುಕ್ಯ ಮನೆತನದವರಲ್ಲಿದ್ದ ಈ ಕ್ಷೇತ್ರದ ಮೇಲಿನ ವಿಶಿಷ್ಟ ಭಕ್ತಿಯನ್ನು ಸೂಚಿಸುತ್ತದೆ. ತರುವಾಯ ಚಾಲುಕ್ಯ ವಿಜಯಾದಿತ್ಯನ ಪ್ರೇಯಸಿ ವಿನಾಪೋಟಿಯ ಹಲವಾರು ಮಹಾದಾನಗಳೊಡನೆ ಹಿರಣ್ಯಗರ್ಭ ಕರ್ಮವನ್ನು ಮಾಡಿಸಿ, ದೇವರಿಗೆ ರತ್ನಖಚಿತ ಪೀಠ, ಬೆಳ್ಳಿಕೊಡೆ ಮತ್ತು ಮಂಗಲುಳ್ಳೆ (ಮಂಗಳ ಗುಡ್ಡ) ಗ್ರಾಮದಲ್ಲಿಯ ಭೂಮಿಯನ್ನು ದೇವರಿಗೆ ದಾನ ಕೊಟ್ಟಳು.
ಮುನವಳ್ಳಿ ಹತ್ತಿರ ಯಕ್ಕೇರಿಯಲ್ಲಿ ಮಹಾದೇವ ದೇವಾಲಯವು ಒಂದನೇ ಪುಲಕೇಶಿಯ ಕಾಲದಲ್ಲಿತ್ತು. ಇದಕ್ಕೆ ಹರಸೇನನು ತನ್ನ ತಾಯಿ-ತಂದೆಗೆ ಪುಣ್ಯವಾಗಲೆಂದು ಸುಮಾರು ಕ್ರಿ.ಶ.೫೫೦ರಲ್ಲಿ ಬೇನೀರ, ಧೂತಿಪುರ, ಅಗರಿಯಪುರ, ಕೃಷ್ಣಪುರ ಗ್ರಾಮಗಳಿಂದ ಭೂಮಿಯನ್ನು ಈ ದೇವಾಲಯಕ್ಕೆ ದಾನ ಮಾಡಿದನು. ಇದನ್ನು ತಿಳಿಸುವ ಶಾಸನವನ್ನು ಈಶಾನನು ರಚಿಸಿದನು. ಈ ಹೆಸರು ಗಮನಾರ್ಹ.
ಐಹೊಳೆಯ ರಾವಳಫಡಿ ಶೈವ ಗುಹಾದೇವಾಲಯವು ಬಹುಶಃ ಒಂದನೇ ಪುಲಕೇಶಿಯ ಅವಧಿಯದು. ಇದರಲ್ಲಿಯ ಸಪ್ತಮಾತೃಕೆಯರು, ದ್ವಿಭುಜ ಗಣೇಶ, ಮಹಾಸೇನ, ಪಾರ್ವತಿಯರೊಡನೆ ಭವ್ಯ ನಟರಾಜ, ಹರಿಹರ, ಗಂಗಾಧರ, ಅರ್ಧನಾರೀಶ್ವರ, ವರಾಹ, ದುರ್ಗಾ ಮಹಿಷಮರ್ದಿನಿ ಭಿತ್ತಿ ಶಿಲ್ಪಗಳು ಅತಿ ಸೊಗಸಾಗಿವೆ. ಗರ್ಭಗೃಹದಲ್ಲಿ ಪೀಠಸ್ಥ ಏಕಶಿಲೆ ಲಿಂಗವಿದೆ. ಇದರಲ್ಲಿ ಶ್ರೀವಿಕ್ರ (ಶ್ರೀ ವಿಕ್ರಮನ್) ಎಂಬ ಒಂದು ಸಾಲಿನ ಶಾಸನವಿದೆ. ಇದು ಒಂದನೇ ಪುಲಕೇಶಿಯ ವಿಶೇಷ ಹೆಸರು. ಆದ್ದರಿಂದ ಈ ಶೈವ ಗುಹಾದೇವಾಲಯವನ್ನು ಈ ಅರಸನ ಇಚ್ಛೆಯಂತೆ ನಿರ್ಮಿಸಿದ್ದಿರಬೇಕು. ಬಹುಶಃ ಈ ಅರಸನು ಶೈವ ಧರ್ಮನಿರತ ನಾಗಿರಬೇಕು.
ಇವನ ಮಕ್ಕಳು ಒಂದನೇ ಕೀರ್ತಿವರ್ಮ ಮತ್ತು ಮಂಗಳೇಶರು ಹಾಗೂ ಮೊಮ್ಮಗ ಇಮ್ಮಡಿ ಪುಲಕೇಶಿಯು ವೈಷ್ಣವಧರ್ಮ ಪ್ರಿಯರು. ಆದರೆ ಪ್ರತಿಯೊಬ್ಬರಲ್ಲಿಯೂ ಧರ್ಮಸಹಿಷ್ಣುತೆಯಿತ್ತು. ಮಂಗಳೇಶನು ಮಹಾಕೂಟೇಶ್ವರ ದೇವಾಲಯಕ್ಕೆ ಧಾರಾಳವಾಗಿ ದಾನ ಮಾಡಿದನು. ಇಮ್ಮಡಿ ಪುಲಕೇಶಿಯ ಸೋದರಮಾವ ಸೇಂದ್ರಕ ಶ್ರೀವಲ್ಲಭ ಸೇನಾನಂದ ರಾಜನು ಪರಮಮಾಹೇಶ್ವರನು. ಇಮ್ಮಡಿ ಪುಲಕೇಶಿಯು ಆಲಂಪುರ ಹತ್ತಿರದ ಸಂಗಮೇಶ್ವರ (ಕೂಡಲ ಸಂಗಮೇಶ್ವರ)ನ ಸನ್ನಿಧಿಯಲ್ಲಿ ಮಾಬುಗಣಸ್ವಾಮಿ ಬ್ರಾಹ್ಮಣನಿಗೆ ಚಾಲುಕ್ಯ ವಿಷಯದಲ್ಲಿಯ ತಿಮ್ಮೆಯನೂರು ಗ್ರಾಮವನ್ನು ದಾನ ಮಾಡಿದನು. ಕದಮರ ಕಲವದಲ್ಲಿಯ ಶಿವನಂದೀಶ್ವರ ದೇವಾಲಯವನ್ನು ಬಹುಶಃ ಈ ಅರಸನೇ ಕಟ್ಟಿಸಿದನು. ಈ ರೀತಿ ತರುವಾಯದ ಅರಸರುಗಳೂ ತಮ್ಮ ವೈಯಕ್ತಿಕ ಧರ್ಮ ಯಾವುದೇ ಆಗಿದ್ದರೂ ಇತರ ಧರ್ಮಪಂಥಗಳನ್ನು, ಅವುಗಳ ಅನುಯಾಯಿಗಳನ್ನು ಸಮಾನ ದೃಷ್ಟಿಯಿಂದ ನೋಡುತ್ತಿದ್ದರು.
ಒಂದನೇ ವಿಕ್ರಮಾದಿತ್ಯನ ಜೀವನದಲ್ಲಿ ಒಂದು ಅಪರೂಪದ ಮಹತ್ವದ ಬೆಳವಣಿಗೆ ಯುಂಟಾಯಿತು. ಇವನು ಕ್ರಿ.ಶ.೬೫೮-೫೯ರಲ್ಲಿ ಸುದರ್ಶನಾಚಾರ್ಯರಿಂದ ‘ಶಿವಮಂಡಲ ದೀಕ್ಷೆ’ಯನ್ನು ಪಡೆದನು. ಆಚಾರ್ಯರಿಗೆ ವಂಗೂರವಾಡಿಯ ವಿಷಯದಲ್ಲಿಯ ಇಪರುಂಕಲ್ ಗ್ರಾಮವನ್ನು ಗುರುದಕ್ಷಿಣೆಯಾಗಿ ಕೊಟ್ಟನು. ಆಚಾರ್ಯರು ದಾನ ಬಂದ ಗ್ರಾಮದ ಭೂಮಿಯನ್ನು ೨೭ ಬ್ರಾಹ್ಮಣರಿಗೆ ಹಂಚಿದರು. ಈ ಬ್ರಾಹ್ಮಣರ ಹೆಸರುಗಳು ಈ ಸಂದರ್ಭದಲ್ಲಿ ಗಮನಾರ್ಹ: ರುದ್ರಶಿವಾಚಾರ್ಯ, ಗಾಯತ್ರೀಶಿವ, ಪರಮಶಿವ ಇತ್ಯಾದಿ. ಈ ಹೆಸರುಗಳೆಲ್ಲವೂ ಶಿವ ಎಂಬ ಪದದಿಂದ ಕೊನೆಗೊಳ್ಳುತ್ತವೆ. ಶೈವ ಸಿದ್ಧಾಂತ ಪಂಥದ ಆಚಾರ್ಯರ ಹೆಸರುಗಳು ಶಿವ ಅಥವಾ ಶಂಭುವಿನಿಂದ ಕೊನೆಗೊಳ್ಳುತ್ತವೆ. ಈ ಶೈವಾಚಾರ್ಯರು ಕರ್ನಾಟಕ ಆಂಧ್ರ ಗಡಿಭಾಗದಲ್ಲಿ ಚಾಲುಕ್ಯರ ಕಾಲದಲ್ಲಿ ಪ್ರಭಾವಶಾಲಿಗಳಾಗಿದ್ದರು. ಈ ಪಂಥದ ಆಚಾರ್ಯರೆಲ್ಲರೂ ಶುದ್ಧ ಶೈವರೆಂಬ ನಂಬಿಕೆ ಬಲವಾಗಿತ್ತು. ಇವರೆಲ್ಲರೂ ಆನುವಂಶಿಕವಾಗಿ ಅಗಸ್ತ್ಯ, ಭಾರದ್ವಾಜ, ಗೌತಮ(ನಂದಿ), ಕೌಶಿಕ, ಕಾಶ್ಯಪ, ಅತ್ರಿ ಮಹರ್ಷಿಗಳಿಂದ ಬಂದವರೆಂದು ತಿಳಿಯಲಾಗಿದೆ. ಈ ಋಷಿಗಳು ನೇರವಾಗಿ ಪರಶಿವನ ಐದು ಮುಖಗಳಿಂದ ದೀಕ್ಷೆಯನ್ನು ಪಡೆದವರು. ಆದ್ದರಿಂದ ಅವರು ಆದಿಶೈವರು ಅಥವಾ ಶೈವ ದ್ವಿಜರು. ಅವರು ವೇದಗಳಲ್ಲಿ, ಆಗಮ ಸಂಕುಲದಲ್ಲಿ ಮತ್ತು ತತ್ಸಂಬಂಧ ಶಾಸ್ತ್ರಗಳಲ್ಲಿ ಪಾರಂಗತರು, ಆದ್ದರಿಂದ ದೇವಾಲಯ ಶುದ್ದೀಕರಣ, ಮೂರ್ತಿ ಪ್ರತಿಷ್ಠಾಪನೆ, ಅರ್ಚನೆ ಮೊದಲಾದ ದೇವಕಾರ್ಯಗಳನ್ನು ಮನೆಯಲ್ಲಾಗಲಿ ಅಥವಾ ಸಾರ್ವಜನಿಕ ದೇವಾಲಯ ಗಳಲ್ಲಾಗಲಿ ಯಜಮಾನರಾಗಿ ನಡೆಸುವ ಅಧಿಕಾರವುಳ್ಳವರು. ಅವರು ದೇವಾಲಯ ಮತ್ತು ಮಠಗಳಲ್ಲಿ ಅರ್ಚನೆ ಮಾಡಬೇಕಾಗುವುದು. ಈ ಶೈವ ಸಿದ್ಧಾಂತ ಪ್ರಕಾರ ಮೋಕ್ಷವನ್ನು ಜ್ಞಾನಮಾರ್ಗದಿಂದ ಪಡೆಯಲಾಗುವುದಿಲ್ಲ. ದೀಕ್ಷೆಯನ್ನು ಪಡೆಯುವುದರ ಮೂಲಕ ದೇವರ ಅನುಗ್ರಹ ಸಾಧ್ಯ. ಆದ್ದರಿಂದ ಪ್ರತಿಯೊಬ್ಬ ಶೈವನಿಗೂ ದೀಕ್ಷೆಯು ಪರಮ ಮಹತ್ವದ್ದು. ಇದನ್ನು ಅನುಸರಿಸುವ ಮಾರ್ಗದ ಶುದ್ದೀಕರಣವೇ (ಆದ್ಯ ಸೈ ಶುದ್ದಿ) ಇದರ ಪ್ರಥಮ ಉದ್ದೇಶ. ಇದು ಕ್ರಮೇಣ ಲೌಕಿಕ ಸ್ಥಿತಿಯಿಂದ ಕಳಚುವಂತೆ ಮಾಡುತ್ತದೆ.
ಯಾವ ಪ್ರದೇಶದಿಂದ ಈ ಶೈವ ಸಿದ್ಧಾಂತವು ಕರ್ನಾಟಕ-ಆಂಧ್ರಗಡಿ ಪ್ರದೇಶದಲ್ಲಿ ಪ್ರಸರಣವಾಯಿತೆಂಬುದು ನಿಶ್ಚಯವಾಗಿ ಹೇಳಲಾಗುವುದಿಲ್ಲ. ಆದರೆ ಪಲ್ಲವ ರಾಜ್ಯದಲ್ಲಿಯೂ ಮಧ್ಯ ಭಾರತದಲ್ಲಿಯೂ ಈ ಪಂಥದ ವಿಚಾರಗಳು ಚೆನ್ನಾಗಿಯೆ ಪ್ರಚಲಿತವಾಗಿದ್ದವು. ಈ ದೃಷ್ಟಿಕೋನದಿಂದ ಒಂದನೇ ವಿಕ್ರಮಾದಿತ್ಯನ ಕಾಲದಿಂದ ಈ ಪ್ರದೇಶದಲ್ಲಿ ಉತ್ತರದ ರೇಖಾನಗರ ದೇವಾಲಯ ಮಾದರಿಯನ್ನು ಕರ್ನಾಟಕಾಂಧ್ರ ಗಡಿ ಭಾಗದಲ್ಲಿ ಆಲಂಪುರ, ಐಹೊಳೆ, ಪಟ್ಟದಕಲ್ಲು ಶೈವ ದೇವಾಲಯ ನಿರ್ಮಿತಿಗಳಲ್ಲಿ, ಅನುಸರಿಸಿದ್ದಲ್ಲಿ ಏನಾದರೂ ಸೂಚನೆ ಇದ್ದರೆ ಬಹುಶಃ ಈ ಶೈವಸಿದ್ಧಾಂತವು ಉತ್ತರಭಾರತದಿಂದ ಬಂದಿತೆಂದು ತೋರುತ್ತದೆ. ಈ ಸಂದರ್ಭದಲ್ಲಿ ಬನ್ನಿಕೊಪ್ಪ ಮತ್ತು ಪಟ್ಟದಕಲ್ಲಿನ ಎರಡು ಶಾಸನಗಳನ್ನು ಗಮನಿಸ ಬೇಕಾಗುವುದು.
ಮೊದಲನೆಯದರಲ್ಲಿ ಉತ್ತರಾಪಥದಿಂದ ಬಂದ ಒಬ್ಬ ವ್ಯಕ್ತಿಯು ಅರ್ಜುನೀಶ್ವರ ದೇವರಿಗೆ ದೇವಾಲಯವನ್ನು ಕಟ್ಟಿಸಿ ನಂದೀಶ್ವರ ಮೂರ್ತಿಯನ್ನು ಪ್ರತಿಷ್ಠಾಪಿಸಿದನು ಎಂದು ಹೇಳಿದೆ. ಎರಡನೆಯದು ಪಟ್ಟದಕಲ್ಲಿನ ವಿಜಯೇಶ್ವರ (ಸಂಗಮೇಶ್ವರ) ಮತ್ತು ಲೋಕೇಶ್ವರ (ವಿರೂಪಾಕ್ಷ) ದೇವಾಲಯಗಳ ನಡುವಿನ ಭಾಗದಲ್ಲಿ ಇದೆ. ಗಂಗಾನದಿ ದಡದ ಮೇಲಿನ ಮೃಗಫಣಿಕಾಹಾರದಿಂದ ಬಂದ ಜ್ಞಾನ ಶಿವಾಚಾರ್ಯನು ಇಲ್ಲಿಗೆ ಬಂದು ಈ ಸ್ತಂಭವನ್ನು ಸ್ಥಾಪಿಸಿದನೆಂದಿದೆ. ಇದು ಆದದ್ದು ಚಾಲುಕ್ಯ ಅರಸು ಶಿವಾಚಾರ್ಯನು ಇಲ್ಲಿಗೆ ಬಂದು ಈ ಸ್ತಂಭವನ್ನು ಸ್ಥಾಪಿಸಿದನೆಂದಿದೆ. ಇದು ಆದದ್ದು ಚಾಲುಕ್ಯ ಅರಸು ಇಮ್ಮಡಿ ಕೀರ್ತಿವರ್ಮನ ಕಾಲದಲ್ಲಿ. ಈ ಆಚಾರ್ಯನ ಹೆಸರು ಶಿವನಂದ ಕೊನೆಗೊಳ್ಳುವುದು ಗಮನಾರ್ಹ. ಇವು ಪ್ರಭಾವಿಶಾಲಿಗಳಾದ ಈ ಶೈವರು, ಶೈವಾಚಾರ್ಯರು ಉತ್ತರದಿಂದ ಬಂದವರೆಂದು ಸೂಚಿಸುತ್ತವೆ.
ಒಂದನೇ ವಿಕ್ರಮಾದಿತ್ಯನ ಇನ್ನೊಬ್ಬ ಗುರು ಮೇಘಾಚಾರ್ಯ. ಇವರಿಗೆ ಕ್ರಿ.ಶ. ೬೬೦ರಲ್ಲೂ ಎಳಸೆಟ್ಟಿ ಗ್ರಾಮವನ್ನು ಅರಸನು ದಾನ ಮಾಡಿದನು. ಶಿವನಂದೀಶ್ವರ ದೇವಾಲಯದ ಬ್ರಾಹ್ಮಣರಿಗೂ ಕ್ರಿ.ಶ. ೬೬೨ರಲ್ಲಿ ಭೂಮಿ ದಾನವನ್ನು ಮಾಡಿದನು. ಚಾಲುಕ್ಯ ವಿನಯಾದಿತ್ಯನ ಕಾಲದಲ್ಲಿ ಪಂಪಾಕ್ಷೇತ್ರವು ಪ್ರಸಿದ್ದಿಯಾಗಿತ್ತು. ಆ ಭಾಗದ ತುಂಗಭದ್ರಾ ನದಿಯನ್ನು ಪಂಪಾ ಎಂದೇ ಈ ಅರಸನ ತೊಗರಚೇಡು ಶಾಸನದಲ್ಲಿದೆ. ಕದಮರ ಕಳವ(ಕರ್ನೂಲ್ ಜಿಲ್ಲೆ)ದ ರಾಜನು ರಾಮೇಶ್ವರ ತೀರ್ಥದಲ್ಲಿ (ಕರ್ನೂಲ್ ಜಿಲ್ಲೆ) ಬೀಡು ಬಿಟ್ಟಾಗ ಪಂಚಲಿಂಗಾಲಯ ದಲ್ಲಿಯ ಪಂಚಲಿಂಗ ದೇವರಿಗೂ ಭೂಮಿ ದಾನ ಮಾಡಿದನು.
ಆಲಂಪುರದಲ್ಲಿಯ ಸ್ವರ್ಗಬ್ರಹ್ಮದೇವಾಲಯವನ್ನು ವಿನಯಾದಿತ್ಯನ ಮಗ ಲೋಕಾದಿತ್ಯನು ಅರಸನ ಅಥವಾ ವಿಜಯಾದಿತ್ಯನ ಕಾಲದಲ್ಲಿ ತನ್ನ ಾಯಿಯ ಗೌರವಾರ್ಥವಾಗಿ ಕಟ್ಟಿಸಿದನು. ಇವನ ರಾಣಿಯು ಈ ದೇವಾಲಯಕ್ಕೆ ಕಲ್‌ಕೊಲ, ಕುರಿಂಬಳ ಮತ್ತು ಕಲಲೆ ಗ್ರಾಮಗಳನ್ನು ದಾನ ಮಾಡಿದಳು. ವಿನಯಾದಿತ್ಯನ ಕಾಲದಲ್ಲಿಯೆ ಮಹಾನಂದಿ(ಕರ್ನೂಲ್ ಜಿಲ್ಲೆ)ಯ ಮಹಾನಂದೀಶ್ವರ ದೇವಾಲಯವನ್ನು ಕಟ್ಟಲಾಯಿತು.
ಶೈವ ದೇವಾಲಯದ ನಿರ್ಮಾಣ ಚಟುವಟಿಕೆಯಲ್ಲಿ ವಿಜಯಾದಿತ್ಯನ ಕಾಲ ಎದ್ದು ಕಾಣುವಂಥಾದ್ದು.  ಕ್ರಿ.ಶ. ೬೯೮-೯೯ರಲ್ಲಿ ಇವನ ತಾಯಿಯು ಬಾದಾಮಿಯಲ್ಲಿ ಬ್ರಹ್ಮ-ಶಿವ-ವಿಷ್ಣು ದೇವಾಲಯ (ಜಂಬುಲಿಂಗ) ಕಟ್ಟಿಸಿದ್ದು ಸರಿಯಷ್ಟೆ. ಇದಕ್ಕೆ ಅಂಗಡಿಗಳಿಂದ ಎಣ್ಣೆ, ಸಕ್ಕರೆ, ಅರಶಿನ ಮೊದಲಾದ ಪದಾರ್ಥಗಳ ಮೇಲೆ ಸಂಗ್ರಹಿಸಿದ ಸುಂಕವನ್ನು ದೇವಾಲಯಕ್ಕೆ ಬಿಟ್ಟು ಕೊಡಲಾಯಿತು. ಆಲಂಪುರದಲ್ಲಿ ಭಗವತ್ ಈಶಾನಾಚಾರ್ಯ ಸ್ವಾಮಿನ್ ನವಬ್ರಹ್ಮ ದೇವಾಲಯ ಸಮೂಹಕ್ಕೆ ಸುತ್ತಲೂ ‘ನಿರವದ್ಯ ಪ್ರಕಾರ’ವನ್ನು ಸುಮಾರು ಕ್ರಿ.ಶ.೭೧೪-೧೫ರಲ್ಲಿ ಆ ಎಲ್ಲ ದೇವಾಲಯಗಳನ್ನು ಕಟ್ಟಲಾಗಿತ್ತೆಂದು ಅರ್ಥವಾಗುತ್ತದೆ. ಸ್ವತಃ ವಿಜಯಾದಿತ್ಯನೆ ಪಟ್ಟದಕಲ್ಲಿನಲ್ಲಿ ವಿಜಯೇಶ್ವರ (ಸಂಗಮೇಶ್ವರ) ದೇವಾಲಯವನ್ನು ಕಟ್ಟಿಸಿದನು. ಇದೊಂದು ಪೂರ್ಣ ವಿಕಸಿತ ವಿಮಾನ ಮಾದರಿ ದೇವಾಲಯ. ಇದರ ಉತ್ತರ ಬದಿಗಿರುವ ಗಳಗನಾಥ ದೇವಾಲಯವು ಇದೇ ಕಾಲದ್ದೆ.
ಇಮ್ಮಡಿ ವಿಕ್ರಮಾದಿತ್ಯನ ಕಾಲವು ಶೈವ ದೇವಾಲಯ ನಿರ್ಮಾಣ ಕಾರ್ಯದಲ್ಲಿ ಅತ್ಯುತ್ತಮ ಘಟ್ಟ. ಈಗ ಸುಪ್ರಸಿದ್ಧವಾಗಿರುವ ಲೋಕೇಶ್ವರ (ವಿರೂಪಾಕ್ಷ) ತ್ರೈಲೋಕೇಶ್ವರ (ಮಲ್ಲಿಕಾರ್ಜುನ) ದೇವಾಲಯಗಳನ್ನು ಇವನ ಪಟ್ಟಮಹಿಷಿಯರಾದ ಹೈಹಯ ವಂಶದ ಲೋಕಮಹಾದೇವಿ ಮತ್ತು ತ್ರೈಲೋಕಮಹಾದೇವಿಯವರು, ತಮ್ಮ ಗಂಡ ವಿಕ್ರಮಾದಿತ್ಯನು ಪಲ್ಲವರ ರಾಜಧಾನಿ ಕಂಚಿಯನ್ನು ಮೂರು ಸಲ ಗೆದ್ದುದರ ಜ್ಞಾಪಕಾರ್ಥವಾಗಿ ಕಟ್ಟಿಸಿದರು. ಇವು ಪರಿವಾರ ದೇವತೆಗಳು. ಪ್ರಾಕಾರ ಸಹಿತ ಒಂದು ದೊಡ್ಡ ಸಂಕೀರ್ಣ ಈ ಕಾಲದ ದೇವಾಲಯ ನಿರ್ಮಿತಿಗೆ ಕಲಶಪ್ರಾಯವಾಗಿದೆ.
ಭೈರವೇಶ್ವರಕೊಂಡ ಬೆಟ್ಟದ ಮೇಲಿನ ಕಲ್ಲಿಬೋಲನು ಸ್ಥಾಪಿಸಿದ ಗಣಪತಿ ನಂದೀಶ್ವರ ಮತ್ತು ದಂಡೀಶ್ವರ ವಿಗ್ರಹಗಳಲ್ಲಿ ಕೊನೆಯದು ಬಹುಶಃ ಶಿವ-ಲಕುಲೀಶನನ್ನು ಸೂಚಿಸುತ್ತದೆ ಯೆಂದು ಕಾಣುತ್ತದೆ.
ಇಮ್ಮಡಿ ಕೀರ್ತಿವರ್ಮನ ಕಾಲದಲ್ಲಿ ಉತ್ತರದ ಗಂಗಾ ಪ್ರದೇಶದ ಮೃಗಪಣಿಕಾಹಾರದಿಂದ ಬಂದ ಜ್ಞಾನಶಿವಾಚಾರ್ಯನು ವಿಜಯೇಶ್ವರ ಮತ್ತು ಲೋಕೇಶ್ವರ-ಮಲ್ಲಿಕಾರ್ಜುನ ದೇವಾಲಯಗಳ ನಡುವಿನ ಸ್ಥಳದಲ್ಲಿ ತ್ರಿಶೂಲ ಸ್ತಂಭವನ್ನು ನೆಡಿಸಿದ್ದನ್ನು ಈಗಾಗಲೇ ಗಮನಿಸಲಾಗಿದೆ. ಈ ಆಚಾರ್ಯನು ವಿಜಯೇಶ್ವರ ದೇವಾಲಯದಲ್ಲಿ ಬೀಡುಬಿಟ್ಟಿದ್ದನು. ಇವನು ತನ್ನ ತಂದೆತಾಯಿಗಳಿಗೆ ಮತ್ತು ತನಗೆ ಪುಣ್ಯವಾಗಲಿಯೆಂದು, ದೇವಾಲಯದಲ್ಲಿ ಆಚಾರ್ಯರ ಪ್ರವಚನಗಳಿಗೋಸ್ಕರ, ದೇವಾಲಯದಲ್ಲಿಯೆ ನಡೆಯುವ ಧಾರ್ಮಿಕ ಕಾರ್ಯಗಳ ಅಧ್ಯಯನಕ್ಕೋಸ್ಕರ ಮತ್ತು ದೇವತಾರ್ಚನೆಯ ಕ್ರಮವನ್ನು ಸರಿಯಾಗಿ ತಿಳಿಯಲಿಕ್ಕೋಸ್ಕರ ಅರಪುಣಗೆ ಗ್ರಾಮದಿಂದ ಭೂಮಿ ದಾನವನ್ನು ವಾಡಿದನು.
ಈ ಕಾಲದಲ್ಲಿ ಪಾಶುಪತ ಶೈವದ ಒಂದು ಶಾಕೆಯಾದ ಅತಿಮಾರ್ಗಿಕ ಶೈವ ಪಂಥದ ಬಗ್ಗೆ ಏನೂ ತಿಳಿದುಬರುವುದಿಲ್ಲ. ಮಹಾಕೂಟದ ಮಹಾಕೂಟೇಶ್ವರ ಸಂಕೀರ್ಣದ ಪ್ರಕಾರದ ದಕ್ಷಿಣ ಮಹಾದ್ವಾರದ ಸ್ತ್ರೀ-ಪುರುಷ ಎರಡು ಪಿಶಾಚಿ ಮೂರ್ತಿಗಳು ಪ್ರಾಯಶಃ ಕಾಪಾಲಿಕ ಶೈವ ಪ್ರಭಾವವನ್ನು ಸೂಚಿಸಬಹುದೆಂಬ ಅಭಿಪ್ರಾಯವೇನೋ ಇದೆ. ಆದರೆ ಇದನ್ನು ನಿಶ್ಚಯವಾಗಿ ಹೇಳಲು ಬರುವುದಿಲ್ಲ. ಈ ಸಂದರ್ಭ ಇಮ್ಮಡಿ ಪುಲಕೇಶಿಯ ಮಗ ಚಂದ್ರಾದಿತ್ಯನೆಂದು ಗುರುತಿಸಲಾದ ತ್ರಿಭುವನ ನಾಗವರ್ಧನನು ಗೋಪಕರಾಷ್ಟ್ರದ (ಗೋವಾ ಪ್ರದೇಶ) ಬೆಲೆಗ್ರಾಮವನ್ನು ಠಕ್ಕೂರನ ವಿನಂತಿಯ ಮೇರೆಗೆ ಕಪಾಲೇಶ್ವರ ದೇವಾಲಯಕ್ಕೆ ಮಹಾವ್ರತಿಗಳ ಜೀವನ ಭರಣಕ್ಕೋಸ್ಕರ ಮತ್ತು ಗುಗ್ಗುಳ ಪೂಜೆಗೋಸ್ಕರ ದಾನ ಮಾಡಿದನು. ಕಾಪಾಲಿಕರ ಸಾಧನ ಕ್ರಮಕ್ಕೆ ಮಹಾವ್ರತವೆಂದು ಹೆಸರು. ಈ ಸಾಧನ ಕ್ರಮವನ್ನು ಅನುಸರಿಸುವ ಕಾಪಾಲಿಕ ಶೈವರನ್ನು ಮಹಾವ್ರತಿಗಳೆಂದು ಕರೆಯಲಾಗಿದೆ. ಕಪಾಲೇಶ್ವರ ಎಂಬ ದೇವಾಲಯದ ಹೆಸರು ಈ ಅರ್ಥವನ್ನು ಬಲಪಡಿಸುತ್ತದೆ. ಪಟ್ಟದಕಲ್ಲಿನ ೮ನೇ ಶತಮಾನದ ಒಂದು ಶಾಸನದಲ್ಲಿ ಕಾಪಾಲಿಕೆ ಗುರುಗಳಿಗೆ ಅನುಮಾನಾಸ್ಪದ ಉಲ್ಲೇಖವಿದೆ. ಇದರಲ್ಲಿ ಕಪಾಲವನ್ನು ಹಿಡಿದುಕೊಂಡು ತಿರುಗಾಡುವ ಕಂಪಾರಿ ಬಲಿ ಎಂದು ಅರ್ಥೈಸಬಹುದಾದ ‘ಕಂಪಾರ್ ಬಲಿ’ ಎಂಬ ಪದ ಸಮುಚ್ಚಯವಿದೆ.
ಚಾಲುಕ್ಯ ದೇವಾಲಯಗಳಲ್ಲಿ ಮೂರ್ತಿಶಿಲ್ಪ ಸಂಕುಲವು ಸ್ವಲ್ಪ ಸ್ಪಷ್ಟ ಚಿತ್ರವನ್ನು ಕೊಡಬಹುದು. ಚಾಲುಕ್ಯ ಆಳಿಕೆಯ ಪೂರ್ವಾರ್ಧದಲ್ಲಿ ಶಿವನ ಪ್ರಸನ್ನ ಮತ್ತು ಅನುಗ್ರಹ ರೂಪಗಳಾದ ಗಂಗಾಧರ, ಅರ್ಧನಾರೀಶ್ವರ, ಹರಿಹರ, ನಟರಾಜ ಮೊದಲಾದವುಗಳು ಪ್ರಧಾನವಾಗಿದ್ದವು. ಉತ್ತರಾರ್ಧದಲ್ಲಿ ಶಿವನ ಭೀಕರ ರೂಪಗಳಾದ ಕಾಲಾರಿ ಶಿವ, ತ್ರಿಪುರಾಂತಕ, ಗಜೇಂದ್ರ ಸಂಹಾರ ಮೂರ್ತಿಗಳೂ ಪದೇಪದೇ ಕಾಣಿಸಿಕೊಳ್ಳುತ್ತವೆ. ಎಲ್ಲೋರದಲ್ಲಿಯ ಶೈವ ಗುಹಾ-ದೇವಾಲಯಗಳಲ್ಲಿದ್ದಂತೆ, ಈ ಪ್ರದೇಶದಲ್ಲಿ ಶಿವನ ಲಕುಲೀಶರೂಪವು ಅಷ್ಟಾಗಿ ಪ್ರಾಮುಖ್ಯತೆಯನ್ನು ಪಡೆದಿಲ್ಲ. ಅಪಸ್ಮಾರ ನಟರಾಜ ಶಿವಮೂರ್ತಿಗಳೇ ಹೆಚ್ಚು.
ಚಾಲುಕ್ಯ ಕಾಲದಲ್ಲಿ ಬರಬರುತ್ತಾ ಶೈವಧರ್ಮ ಪ್ರಾಮುಖ್ಯತೆಯನ್ನು ಪಡೆಯುತ್ತಿದ್ದರೂ ಶೈವ ದೇವಾಲಯಮೂರ್ತಿ ಶಿಲ್ಪ ಸರಣಿಯಲ್ಲಿ ಗಜೇಂದ್ರ ಮೋಕ್ಷ, ವಾಮನ-ತ್ರಿವಿಕ್ರಮ , ಕೃಷ್ಣ ಚರಿತೆ ಮೊದಲಾದ ವೈಷ್ಣವ ಶಿಲ್ಪಗಳೂ ಇವೆ. ಹಾಗೆ ನೋಡಿದಲ್ಲಿ ಶಿವನ ಸರ್ವೋತ್ತಮತೆಯನ್ನು ಸೂಚಿಸುವ ಲಿಂಗೋದ್ಭವ ಶಿಲ್ಪವು ವಿರಳ. ಚಾಲುಕ್ಯ ಕಾಲದ ಕೊನೆಯ ಹಂತದಲ್ಲಿ ಶೈವ ದೇವಾಲಯ ವಿನ್ಯಾಸ ಕ್ರಮದಲ್ಲಿ ಮುಖ್ಯಗರ್ಭಗುಡಿಗೆ ಹೊಂದಿಕೊಂಡು ಗಣೇಶ ಮತ್ತು ಮಹಿಷಾಸುರಮರ್ದಿನಿ ಉಪಗುಡಿಗಳನ್ನು ಸೇರಿಸುವ ಪದ್ಧತಿ ಬೆಳೆಯಿತು. ಇದನ್ನು ಪಟ್ಟದಕಲ್ಲಿನ ಸಂಗಮೇಶ್ವರ, ವಿರೂಪಾಕ್ಷ ಮತ್ತು ಮಲ್ಲಿಕಾರ್ಜುನ ದೇವಾಲಯಗಳಲ್ಲಿ ಕಾಣಬಹುದು. ಸ್ವಲ್ಪ ನಿರ್ಜನ ಪ್ರದೇಶಗಳಾದ ನಾಗರಾಳ (ಬಾದಾಮಿ ಹತ್ತಿರ), ಹಳೆ-ಹೊಸ ಮಹಾಕೂಟ, ಜಾಲಿಹಾಳ, ಸಿದ್ಧನಕೊಳ್ಳ ಮೊದಲಾದೆಡೆಗಳಲ್ಲಿ ಲಜ್ಜಾಗೌರಿ ಮೂರ್ತಿಗಳಿವೆ. ಬಹುಶಃ ಇಂಥ ಸ್ಥಳಗಳಲ್ಲಿ ತಾಂತ್ರಿಕ  ಶೈವರಿದ್ದಿರಬಹುದು.
ವೈಷ್ಣವ ಧರ್ಮ
ಬಾದಾಮಿ ಚಾಲುಕ್ಯರ ಮೊದಲಿನ ಕೆಲವು ಅರಸರು ವೈಷ್ಣವ ಧರ್ಮಾನುಯಾಯಿಗಳು. ತಮ್ಮ ವಂಶ ಪ್ರಶಸ್ತಿಯಲ್ಲಿ ತಮ್ಮ ರಾಜಲಾಂಛನವಾದ ವರಾಹವನ್ನು ಭಗವಾನ್ ನಾರಾಯಣನೆ ಅನುಗ್ರಹಿಸಿದನೆಂದು ಹೇಳಿಕೊಂಡಿದ್ದಾರೆ. ಈ ಕಾರಣದಿಂದಲೊ ಏನೊ ಇವರಿಂದ ನಿರ್ಮಿಸಲ್ಪಟ್ಟ ದೇವಾಲಯಗಳಲ್ಲಿ ಮಹಾವಿಷ್ಣುವಿನ ಅವತಾರಗಳಲ್ಲಿ ಒಂದಾದ ವರಾಹ ಮೂರ್ತಿಗಳು ಹೆಚ್ಚು. ಈಗ ಒಂದನೇ ಕೀರ್ತಿವರ್ಮನೆಂದು ಗುರುತಿಸಲಾದ ಪೂಗವರ್ಮನು ವಾರಾಹಿದೇವಸ್ವಾಮಿ ದೇವಾಲಯಕ್ಕೆ ಮಲಖೇಟಕ (ಮಳಖೇಡ್, ಗುಲ್ಬರ್ಗಾ ಜಿಲ್ಲೆ) ಗ್ರಾಮವನ್ನು ದಾನ ಮಾಡಿದನು. ಬಹುಶಃ ಬಾದಾಮಿಯಲ್ಲಿಯ ಎರಡನೇ ವೈಷ್ಣವ ಗುಹಾ ದೇವಾಲಯದ ಸೃಷ್ಟಿಗೆ ಕಾರಣನೆಂದು ಕಾಣುತ್ತದೆ. ಇವನ ತಮ್ಮ ಮಂಗಳೇಶನು ಇಲ್ಲಿಯ ಮೂರನೇ ಭವ್ಯ ವೈಷ್ಣವ ಗುಹಾದೇವಾಲಯವನ್ನು ಮಾಡಿಸಿರುವುದು ತಿಳಿದ ವಿಷಯ. ಮಂಗಳೇಶನು ತನ್ನನ್ನು ‘ಪರಮಭಾಗವತ’ನೆಂದು ಕರೆದುಕೊಂಡಿದ್ದನು. ಕ್ರಿ.ಶ. ೫೭೮ರಲ್ಲಿ ಪ್ರತಿಸ್ಥಾಪಿಸಲ್ಪಟ್ಟ ಈ ಮಹಾವಿಷ್ಣುಗೃಹವು ಒಂದು ಅದ್ಭುತವಾಸ್ತು ಕ್ತಿಯೆಂದು ವರ್ಣಿಸಲಾಗಿದೆ. ಈ ಸ್ಥಳ ಗುಹಾದೇವಾಲಯಗಳಲ್ಲಿ ಇದು ನಿಜವಾಗಿಯೂ ಒಂದು ಮಹಾನ್ ಸುಂದರ ದೇವಾಲಯ. ಇದರಲ್ಲಿ ಅತ್ಯಂತ ಚೆಲುವಾದ ಅಷ್ಟಭುಜಸ್ವಾಮಿ, ಪರಾ-ವಾಸುದೇವ, ಭೂವರಾಹ, ಹರಿಹರ, ನರಸಿಂಹ, ವಾಮನ-ತ್ರಿವಿಕ್ರಮ ಮೊದಲಾದ ಬೃಹತ್‌ಭಿತ್ತಿ ಶಿಲ್ಪಗಳಿವೆ ಮತ್ತು ಪುರಾಣ, ಹರಿವಂಶ ಮೊದಲಾದ ಕೃತಿಗಳಿಂದ ಆಯ್ದ ಕೃಷ್ಣಚರಿತೆ, ಪಾರಿಜಾತಹರಣ, ಸಮುದ್ರಮಥನ ಮೊದಲಾದ ಕಥೆಗಳ ಕಥಾನಕ ಶಿಲ್ಪಪಟ್ಟಿಕೆಗಳಿವೆ.
ಇಷ್ಟು ಹೊತ್ತಿಗಾಗಲೇ ವೈಷ್ಣವ ಭಕ್ತರು ಕಾರ್ತೀಕ ಶುದ್ಧ ದ್ವಾದಶಿಯಂದು ಮಹಾವಿಷ್ಣುವು ತನ್ನ ಯೋಗನಿದ್ರೆಯಿಂದ ಬಹಿರ್ಮುಖನಾಗಿದ್ದರಿಂದ ಆ ದಿನವು ಪವಿತ್ರವೂ ದಿವ್ಯವೂ ಎಂಬ ನಂಬಿಕೆ ಬೆಳೆದಿತ್ತು. ಅಂಥ ಒಂದು ದಿನದಂದು ಮಂಗಳೇಶನು ಉಪವಾಸವಿದ್ದು, ವಿಷ್ಣುವನ್ನು ಪೂಜಿಸಿ ಅನಂತರ ಕೊಂಕಣ ವಿಷಯದಲ್ಲಿಯ ಕುಂಡಿ-ವಾಟಕ  ಗ್ರಾಮವನ್ನು ಆರ್ಯಸ್ವಾಮಿಗೆ ದಾನ ಮಾಡಿದನು.
ಇಮ್ಮಡಿ ಪುಲಕೇಶಿಯ ಕಾಲದಿಂದ ಶಾಸನಗಳ ಆದಿಯಲ್ಲಿ ವರಾಹ ಸ್ತುತಿಯಿರುವುದು ಸಾಮಾನ್ಯವಾಯಿತು. ಈ ಅರಸನ ಚಿಪ್ಳುನ ಶಾಸನದಲ್ಲಿ ಮತ್ತು ಇವನ ಮೊಮ್ಮಗ ಅಭಿನವಾದಿತ್ಯ (ಆದಿತ್ಯ ವರ್ಮನ ಮಗ)ನ ಗಂಜಿಗಟ್ಟಿ ಶಾಸನದಲ್ಲಿ ವಾಮನ ತ್ರಿವಿಕ್ರಮನ ಸ್ತುತಿಯಿದೆ. ಇವನನ್ನು ಲೋನ್ಹೇರ್ ತಾಮ್ರಶಾಸನದಲ್ಲಿ ಮಾತ್ರ ‘ಪರಮಭಾಗವತ’ನೆಂದು ವರ್ಣಿಸಿದೆ.
ಬಾದಾಮಿಯಲ್ಲಿಯ ಕೆಳಗಣ ಮತ್ತು ಮೇಲಣ ಶಿವಾಲಯಗಳು ಅವುಗಳಲ್ಲಿಯ ಶಿಲ್ಪಗಳಿಂದ ಮೂಲತಃ ವಿಷ್ಣು ದೇವಾಲಯಗಳೆಂದು ಹೇಳಬಹುದು.
ಒಂದನೇ ವಿಕ್ರಮಾದಿತ್ಯನ ಕಾಲದಿಂದ ಈ ಅರಸು ಮನೆತನದ ಮೇಲೆ ಶೈವಧರ್ಮದ ಪ್ರಭಾವವು ಗಂಭೀರವಾಗಿ ಆಯಿತು. ಇಲ್ಲಿಂದ ಮುಂದಕ್ಕೆ ಶೈವ ದೇವಾಲಯಗಳೇ ಹೆಚ್ಚಿನ ಸಂಖ್ಯೆಯಲ್ಲಿ ನಿರ್ಮಾಣವಾದವು. ಅರಸರುಗಳು ತಮ್ಮನ್ನು ‘ಪರಮ ಮಾಹೇಶ್ವರ’ರೆಂದು ಕರೆದುಕೊಂಡರು. ಆದರೂ ಒಂದನೇ ವಿಕ್ರಮಾದಿತ್ಯನ ಸವಣೂರು ಶಾಸನವು ನಾರಾಯಣನಿಗೆ ನಮಸ್ಕಾರದೊಂದಿಗೆ ಮುಕ್ತಾಯವಾಗುತ್ತದೆ. ಹೀಗೆ ವಿಷ್ಣುಭಕ್ತಿ ಆಳರಸರಲ್ಲಿ ಅಪರೂಪ ವಾಯಿತು. ವಿಜಯಾದಿತ್ಯನು ಬಾದಾಮಿಯಲ್ಲಿ ಬ್ರಹ್ಮ-ವಿಷ್ಣು-ಶಿವ ದೇವಾಲಯವನ್ನು ಕಟ್ಟಿಸಿದನು. ಇದರಲ್ಲಿ ಮಧ್ಯದ ಗರ್ಭಗೃಹದಲ್ಲಿ ಶಿವಲಿಂಗವಿದ್ದಿರಬೇಕು.
ಜನ ಸಮುದಾಯದಲ್ಲಿ ನಾರಾಯಣಸ್ವಾಮಿ, ವಿಷ್ಣುಸ್ವಾಮಿ, ಗೋಪಸ್ವಾಮಿ, ದಾಮ ದೀಕ್ಷಿತ, ಕೃಷ್ಣಸ್ವಾಮಿ, ವಾಮನಸ್ವಾಮಿ, ಕೇಶವಸ್ವಾಮಿ, ದಾಮೋದರಸ್ವಾಮಿ, ತ್ರಿವಿಕ್ರಮ ಸ್ವಾಮಿ, ಹರಿದತ್ತ, ಮಾಧವಸ್ವಾಮಿ, ಗದಾಧರಸ್ವಾಮಿ, ಉಪೇಂದ್ರ, ರಾಮಶರ್ಮ, ಯಜ್ಞ ಸ್ವಾಮಿ ಮೊದಲಾದ ಹೆಸರುಗಳು ರೂಢಿಯಲ್ಲಿದ್ದವು.
ಶಿಲ್ಪದಲ್ಲಿ ವಿಷ್ಣುವಿನ ಸ್ಥಾನಕ, ಆಸನ ಮತ್ತು ಶಯನ ರೂಪಗಳಲ್ಲಿ ಮೂರ್ತಿಗಳು ಬಹಳ. ಇವುಗಳು ಸ್ವಲ್ಪ ಹೆಚ್ಚುಕಡಿಮೆ ವೈಖಾನಸಾಗಮದಲ್ಲಿಯ ವಿಷ್ಣುಮೂರ್ತಿಗಳ ರೂಪಣ ನಿಯಮದಂತೆ ಇವೆ. ಮೂರ್ತಿಶಿಲ್ಪಿಗಳಿಗೆ ರಾಮಾಯಣ, ಮಹಾಭಾರತ, ವಿಷ್ಣುಪುರಾಣ ಮೊದಲಾದವುಗಳ ಪರಿಚಯ ಚೆನ್ನಾಗಿಯೇ ಇದ್ದಿತು. ಸುಮಾರು ೭ನೇ ಶತಮಾನದ ಮಧ್ಯಭಾಗದಿಂದ ಭಾಗವತಪುರಾಣವು ಕರ್ನಾಟಕದಲ್ಲಿ ಪ್ರಸಿದ್ದಿಯಾಗುತ್ತಾ ಬಂದಿತು.
ಒಟ್ಟಿನಲ್ಲಿ, ದಖನ್ನಿನಲ್ಲಿ ವಾಸುದೇವ ಸಂಕರ್ಷಣ ಆರಾಧನೆಯ ಭಾಗವತ ಪಂಥವು ಕ್ತಿಸ್ತಶಕದ ಶುರುವಿನ ಹೊತ್ತಿಗೆ ಪ್ರಚಲಿತವಿದ್ದು, ಕ್ರಮೇಣ ಸುಮಾರು ೨ನೇ ಶತಮಾನದ ಹೊತ್ತಿಗೆ ವೈದಿಕ ವಿಷ್ಣುನಾರಾಯಣ ಪಂಥವು ಬೆಳೆದದ್ದರಿಂದ ಮೊದಲನೆಯದು ಹಿಂದಕ್ಕೆ ಸರಿಯಿತು. ಬಹುಶಃ ಬೇರೆ ಯಾವುದಕ್ಕೂ ಬಗ್ಗದ ವೈಖಾನಸರು ವೈದಿಕ ವಿಷ್ಣು-ನಾರಾಯಣ ಪಂಥವು ಕರ್ನಾಟಕದಲ್ಲಿ ಬೆಳೆಯಲು ಕಾರಣರಾದರು. ವ್ಯೆಹ ಮತ್ತು ವ್ಯೆಹಾಂತರ ಪರಿಕಲ್ಪಗಳೊಡನೆ ಪರಾ-ವಾಸುದೇವನೇ ಸರ್ವೋತ್ತಮನೆಂಬ ತತ್ವಪ್ರನಾಳಿಕೆಯ ನವ ಪಾಂಚಾರಾತ್ರ ಪಂಥವು ಸುಮಾರು ೮ನೇ ಶತಮಾನದಿಂದ ತಮ್ಮ ಪ್ರಭಾವವನ್ನು ಬೀರುತ್ತಾ ಸುಮಾರು ೧೦ನೇ ಶತಮಾನದ ಹೊತ್ತಿಗೆ ಪ್ರಬಲವಾಯಿತು.
ಬಾದಾಮಿ ಚಾಲುಕ್ಯರು : ೧೫. ಬಾದಾಮಿಯ ಚಾಲುಕ್ಯ ಕಾಲದ ಧರ್ಮಗಳು – ಶೈವಧರ್ಮ
ಶೈವಧರ್ಮ
ಶೈವಧರ್ಮವು ವೇದಕಾಲಕ್ಕಿಂತಲೂ ಹಿಂದಿನದು. ಸಿಂಧೂ ಸಂಸ್ಕೃತಿಯಲ್ಲಿ ಪಶುಪತಿ ಶಿವನ ಮುದ್ರೆಗಳು ಇದ್ದದ್ದು ಕಂಡುಬಂದಿವೆ. ಕರ್ನಾಟಕದಲ್ಲಿ ಕ್ರಿಸ್ತಶಕದ ಪ್ರಾರಂಭದಿಂದಲೂ ಶೈವಧರ್ಮವು ಪ್ರಚಲಿತದಲ್ಲಿದೆ. ಈವರೆಗೆ ತಿಳಿದಿರುವಂತೆ ಕರ್ನಾಟಕದಲ್ಲಿಯ ಅತಿ ಪ್ರಾಚೀನ ಶೈವ ದೇವಾಲಯದ ಉಲ್ಲೇಖವು ಬಾದಾಮಿಗೆ ಸಮೀಪದಲ್ಲಿರುವ ವಾಸನದಲ್ಲಿ ದೊರೆತ ಕ್ರಿ.ಶ.೨-೩ನೇ ಶತಮಾನ ಶಾಸನದಿಂದ ತಿಳಿದುಬರುತ್ತದೆ.
[1]ಬೌದ್ಧ ಮತಾವಲಂಬಿಗಳಾಗಿದ್ದ ಶಾತವಾಹನರು ಮಹಾದೇವ (ಪ್ರಣವೇಶ್ವರ) ದೇವಾಲಯಕ್ಕೆ ಪೂಜೆ ಸಲ್ಲಿಸಿದರು.[2]ಕದಂಬರ ಕಾಲದಲ್ಲಿ ಶೈವಧರ್ಮವು ಪ್ರಮುಖವಾಗಿತ್ತು. ಅದರ ಮೂಲಪುರುಷನಾದ ತ್ರಿಲೋಚನ ಕದಂಬನು ತ್ರಿಪುರ ಸಂಹಾರದ ನಂತರ ದಣಿದಿದ್ದ ಶಿವನ ಹಣೆಯಿಂದ ಕದಂಬ ಮರದ ಬುಡದಲ್ಲಿ ಬಿದ್ದ ಬೆವರಿನಿಂದ ಹುಟ್ಟಿದನಂತೆ.[3]
ಚಲುಕ್ಯರ ಆಳ್ವಿಕೆಯಲ್ಲಿ ಶೈವಧರ್ಮವು ಉನ್ನತ ಸ್ಥಿತಿಯಲ್ಲಿದ್ದಿತು. ಪ್ರಾರಂಭದ ಹಂತದಲ್ಲಿ ವೈಷ್ಣವ, ಶೈವ ಧರ್ಮಗಳು ಸಮ ಸಮನಾಗಿ ಪೋಷಿಸಲ್ಪಟ್ಟಂತೆ ಕಂಡುಬರುತ್ತದೆ. ಬಾದಾಮಿಯ ಶೈವಗುಹೆಯು ಪ್ರಾಯಶಃ ಮೊದಲನೆಯ ಪೊಲೆಕೇಶಿಯಿಂದ ಕೊರೆಯಿಸಲ್ಪಟ್ಟಿರಬಹುದು.[4] ಗರ್ಭಗುಡಿಯಲ್ಲಿ ಏಕಶಿಲಾ ನಿರ್ಮಿತ ಶಿವಲಿಂಗವಿದೆ. ನಟರಾಜ, ಅರ್ಧನಾರೀಶ್ವರ, ಮಹಿಷಮರ್ದಿನಿ, ಗಣಪತಿ, ಕಾರ್ತಿಕೇಯರ ಶಿಲ್ಪಗಳು ಈ ಗುಹೆಯ ಪ್ರಧಾನ ಶಿಲ್ಪಗಳು, ಐಹೊಳೆಯ ರಾವಣಫಡಿ ಗುಹಾಲಯವು ಪ್ರಾಯಶಃ ಒಂದನೆಯ ಪೊಲೆಕೇಶಿಯ ಕಾಲದ್ದು.[5] ಇದರ ಗರ್ಭಗೃಹದಲ್ಲಿಯೂ ಒಂದೇ ಕಲ್ಲಿನಲ್ಲಿ ನಿರ್ಮಿತವಾದ ಶಿವಲಿಂಗವಿದೆ. ಪ್ರತ್ಯೇಕ ಚಿಕ್ಕ ಕೋಣೆಯಲ್ಲಿ ನಟರಾಜ ಪಾರ್ವತಿ, ಗಣೇಶರಿದ್ದಾರೆ. ಗೋಡೆಗಳ ಮೇಲೆ ಗಂಗಾಧರ, ಅರ್ಧನಾರೀಶ್ವರ ಮೊದಲಾದ ಬೃಹದಾಕಾರದ ಶಿಲ್ಪಗಳಿವೆ. ಮಹಾಕೂಟದ ಪುಷ್ಕರಣಿಯಲ್ಲಿ ಸರ್ವತೋಭದ್ರ ಮಂಟಪವೊಂದಿದೆ. ಇಲ್ಲಿಯ ಸ್ತಂಭ ಶಾಸನದಲ್ಲಿ ಇದನ್ನು ದೇವದ್ರೋಣಿಯೆಂದು ಕರೆಯಲಾಗಿದೆ.[6] ಇದರ ಮಧ್ಯದಲ್ಲಿ ಚತುರ್ಮುಖ ಲಿಂಗವಿದೆ. ಕೆ.ವಿ.ರಮೇಶ ಅವರ ಅಭಿಮತದಂತೆ ಪ್ರಾಯಶಃ ಈ ಪುಷ್ಕರಿಣಿ ಮತ್ತು ಮಂಟಪಗಳು ಒಂದನೆಯ ಪೊಲೆಕೇಶಿಯ ವಾಸ್ತು ಕಾಣಿಕೆಗಳಾಗಿವೆ.[7] ಮಂಗಲೇಶನು ಕಲತ್ಸೂರಿ ಅರಸರಿಂದ ವಶಪಡಿಸಿಕೊಂಡ ಯುದ್ಧ ಸಂಪತ್ತನ್ನು ಮತ್ತು ಶ್ರಿಯಂಬಾಟಕ(ಸಿರಿಬಡಗಿ), ವ್ರೀಹಿ ಮುಖಗ್ರಾಮ(ನೆಲುವಿಗಿ), ಕಿಸುವೊಳಲ್(ಪಟ್ಟದಕಲ್ಲ), ಕೆಂದೂರ ಮಾನ್ಯ(ಕೆಂದೂರು),[8] ನಂದಿಗ್ರಾಮ(ನಂದಿಕೇಶ್ವರ), ಆರ್ಯಪುರ (ಐಹೊಳೆ) ಮೊದಲಾದ ಹತ್ತು ಊರುಗಳನ್ನು ಮಕುಟೇಶ್ವರನಾಥ ದೇವಾಲಯಕ್ಕೆ ತನ್ನ ಮಲತಾಯಿಯ ಅನುಮತಿಯ ಮೇರೆಗೆ ದತ್ತಿಯಾಗಿ ನೀಡಿದ್ದಾನೆ.[9] ಪರಮ ಭಾಗವತನೆಂದು ಹೊಗಳಲ್ಪಟ್ಟ ಮಂಗಲೇಶನ ಈ ಶಿವ ಭಕ್ತಿ ವಿಶಿಷ್ಟವಾದುದಾಗಿದೆ.
ಇಮ್ಮಡಿ ಪೊಲೆಕೇಶಿಯ ಸೋದರಮಾವನಾದ ಸೇಂದ್ರಕ ಶ್ರೀವಲ್ಲಭ ಸೇನಾನಂದ ರಾಜನು ಪರಮ ಮಾಹೇಶ್ವರನಾಗಿದ್ದನು.[10] ಸ್ವತಃ ಇಮ್ಮಡಿ ಪೊಲೆಕೇಶಿಯು ಸಂಗಮೇಶ್ವರ ದೇವರ ಸನ್ನಿಧಿಯಲ್ಲಿ ಇಂದುಪುರ ಘಟಿಕಾದ ಮಾವುಗಣ ಸ್ವಾಮಿಗೆ ಚಲುಕ್ಯ ವಿಷಯದಲ್ಲಿ ‘ಪನ್ನಾಸ’ ಭೂಮಿಯನ್ನು ದಾನ ಮಾಡಿದನು.[11] ಆಂಧ್ರಪ್ರದೇಶದ ಕಡಮರ ಕಾಲವದಲ್ಲಿ ನಿರ್ಮಿತವಾದ ಶಿವನಂದೀಶ್ವರ ದೇವಾಲಯವು ಪ್ರಾಯಶಃ ಈ ಅರಸನದೇ.[12] ಹೀಗೆ ಪ್ರಾರಂಭದ ಚಲುಕ್ಯ ಅರಸರು ವ್ಯಕ್ತಿಗತವಾಗಿ ವೈಷ್ಣವರಾಗಿದ್ದರೂ ಶೈವ ಧರ್ಮವನ್ನು ಪ್ರೋರೀತಿ ಪ್ರಶಂಸನೀಯವಾದುದು. ಒಂದನೆಯ ವಿಕ್ರಮಾದಿತ್ಯನು ತನ್ನ ಆಳ್ವಿಕೆಯ ೫ನೆಯ ವರ್ಷದಲ್ಲಿ ಶಿವಮಂಡಲ ದೀಕ್ಷೆಯನ್ನು ಸುದರ್ಶನಾಚಾರ್ಯನಿಂದ ಪಡೆದದ್ದು.[13] ಒಂದು ಮಹತ್ವದ ಧಾರ್ಮಿಕ ತಿರುವು. ಅರಸನು ಈ ಸಂದರ್ಭದಲ್ಲಿ ಗುರುದಕ್ಷಿಣೆಯಾಗಿ ಇಪರುಂಕಲ ಎಂಬ ಗ್ರಾಮವನ್ನು ನೀಡಿದನು. ಶೀಲಾದಿತ್ಯನ ನವಸಾರಿ ತಾಮ್ರಶಾಸನವು ವಿಕ್ರಮಾದಿತ್ಯನನ್ನು ಮಹೇಶ್ವರನೆಂದು ವರ್ಣಿಸಿದೆ.[14] ಈ ಅರಸನು ಶ್ರೀ ನಾಗವರ್ಧನನ ಪಾದಾನುಧ್ಯಾತನೆಂದು ಈ ನವಸಾರಿ ಶಾಸನವು ಬಣ್ಣಿಸಿದೆ.[15] ಶ್ರೀ ಮೇಘಾಚಾರ್ಯ ಎಂಬಾತನು ಈತನ ಸ್ವಕೀಯ ಗುರುವಾಗಿದ್ದನು.[16] ಕಡಮರ ಕಾಲವದಲ್ಲಿಯ ಶಿವನಂದೀಶ್ವರ ದೇವಾಲಯದ ಮುಂದಿರುವ ಶಿಲಾಶಾಸನವು ವಿಕ್ರಮಾದಿತ್ಯನು ಅನೇಕ ಬ್ರಾಹ್ಮಣರಿಗೆ ಭೂದಾನ ನೀಡಿದ ಸಂಗತಿಯು ತಿಳಿಸುತ್ತದೆ.
ವಿನಯಾದಿತ್ಯನ ಮಗನಾದ ಲೋಕಾದಿತ್ಯ ಏಳಾ ಅರಸನು ತನ್ನ ತಾಯಿಯ ಗೌರವಾರ್ಥವಾಗಿ ಆಲಂಪುರದಲ್ಲಿಯ ಸ್ವರ್ಗ ಬ್ರಹ್ಮ ದೇವಾಲಯವನ್ನು ಕಟ್ಟಿಸಿದನು. ಲೋಕಾದಿತ್ಯನ ಅರಸಿ ಮಹಾದೇವಿಯು ಈ ದೇವಾಲಯಕ್ಕೆ ಕಲ್‌ಕೊಲ, ಕುರಿಂಬಳ ಮತ್ತು ಕಲಲೆ ಗ್ರಾಮಗಳನ್ನು ದತ್ತಿಯಾಗಿ ಬಿಟ್ಟುಕೊಟ್ಟಳು.[17] ಅರ್ಧನಾರೀಶ್ವರ, ಕಾರ್ತಿಕೇಯ, ಗಣೇಶ, ಮಹಿಷಾಸುರಮರ್ದಿನಿ, ನಟರಾಜ, ತ್ರಿಪುರಾಂತಕ, ಲಿಂಗೋದ್ಭವ ಮೂರ್ತಿ ಮೊದಲಾದವುಗಳು ಈ ದೇವಾಲಯವನ್ನು ಶ್ರೀಮಂತಗೊಳಿಸಿವೆ. ಮಹಾನಂದಿಯ ಮಹಾನಂದೀಶ್ವರ ದೇವಾಲಯವು ಕೂಡ ವಿನಯಾದಿತ್ಯನ ಕಾಲದಲ್ಲಿ ನಿರ್ಮಿತವಾದುದು.[18]
ವಿಜಯಾದಿತ್ಯನ ಕಾಲದಲ್ಲಿ ಶೈವಧರ್ಮಕ್ಕೆ ಇನ್ನೂ ಹೆಚ್ಚಿನ ರಾಜ ಪೋಷಣೆ ದೊರೆಯಿತು. ಈತನ ತಾಯಿ ವಿನಯವತಿಯು ಜಂಬುಲಿಂಗ ದೇವಾಲಯವನ್ನು ಕಟ್ಟಿಸಿದುದು ಸರ್ವವಿದಿತ, ಬ್ರಹ್ಮ, ವಿಷ್ಣು, ಮಹೇಶ್ವರರ ಈ ದೇವಾಲಯದ ಪ್ರಧಾನ ಗರ್ಭಗೃಹದಲ್ಲಿ ಶಿವಲಿಂಗವಿದೆ. ವಿಜಯಾದಿತ್ಯನು. ಪಟ್ಟದಕಲ್ಲಿನಲ್ಲಿ ವಿಜಯೇಶ್ವರ (ಸಂಗಮೇಶ್ವರ) ದೇವಾಲಯವನ್ನು ನಿರ್ಮಿಸಿದನು.[19]  ಇದರ ಉತ್ತರಕ್ಕಿರುವ ಗಳಗನಾಥ ಗುಡಿ ಕೂಡ ವಿಜಯಾದಿತ್ಯನ ಕಾಲದಲ್ಲಿ ನಿರ್ಮಿತವಾಗಿರಬಹುದು.[20]  ವಿಜಯಾದಿತ್ಯನ ಪ್ರಾಣವಲ್ಲಭೆಯಾಗಿದ್ದ ವಿನಾಪೊಟಿಯು ಮಕುಟೇಶ್ವರನಾಥನಿಗೆ ಹಿರಣ್ಯಗರ್ಭದಾನವನ್ನು ಮಾಡಿ ಬೆಳ್ಳಿಯ ಕೊಡೆ, ಮಂಗಲವೆಂಬ (ಮಂಗಳೂರು)[21] ಗ್ರಾಮದಲ್ಲಿ ೮೦೦ ಮತ್ತರ ಭೂಮಿಯನ್ನು ದಾನವಾಗಿ ನೀಡಿರುವ ಸಂಗತಿಯು ಆಕೆಯ ಶಿವಭಕ್ತಿಯ ಕುರುಹು ಆಗಿದೆ.[22]
ಇಮ್ಮಡಿ ವಿಕ್ರಮಾದಿತ್ಯನ ಅರಸಿಯರಾದ ಲೋಕಮಹಾದೇವಿ ಮತ್ತು ತ್ರೈಲೋಕ್ಯ ಮಹಾದೇವಿಯರು ಕ್ರಮವಾಗಿ ಲೋಕೇಶ್ವರ (ವಿರೂಪಾಕ್ಷ) ಹಾಗೂ ತ್ರೈಲೋಕೇಶ್ವರ (ಮಲ್ಲಿಕಾರ್ಜುನ) ದೇವಾಲಯಗಳನ್ನು ಕಟ್ಟಿಸಿದರು.[23] ಇವೆರಡೂ ಮಂದಿರಗಳು ಚಲುಕ್ಯ ವಾಸ್ತುಕಲೆಯ ಔನ್ನತ್ಯವನ್ನು ಪ್ರದರ್ಶಿಸುತ್ತವೆ. ಇಮ್ಮಡಿ ವಿಕ್ರಮಾದಿತ್ಯನ ಶಿವಭಕ್ತಿ ಪ್ರಶಂಸನೀಯವಾದುದು. ಕಂಚಿ ಪಟ್ಟಣವನ್ನು ವಶಪಡಿಸಿಕೊಂಡ ನಂತರ ಅಲ್ಲಿಯ ರಾಜಸಿಂಹೇಶ್ವರ ದೇವಾಲಯಕ್ಕೆ ಸಂಪತ್ತನ್ನು ಬಿಟ್ಟುಕೊಟ್ಟನು.[24]
ಇಮ್ಮಡಿ ಕೀರ್ತಿವರ್ಮನ ಕಾಲದಲ್ಲಿ ಉತ್ತರದ ಗಂಗಾ ಪ್ರದೇಶದ ಮೃಗಥಣಿಕಾಹಾರದಿಂದ ಬಂದ ಜ್ಞಾನ ಶಿವಾಚಾರ್ಯನು ಪಟ್ಟದಕಲ್ಲಿನ ವಿಜಯೇಶ್ವರ, ಲೋಕೇಶ್ವರ ತ್ರೈಲೋಕೇಶ್ವರ ಗುಡಿಗಳ ನಡುವೆ ತ್ರಿಶೂಲ ಮುದ್ರಾಂಕಿತ ಶಿಲಾಸ್ತಂಭವನ್ನು ನಿಲ್ಲಿಸಿದನು. ಈತನು ತನ್ನ ತಂದೆ-ತಾಯಿಗಳಿಗೆ ಮತ್ತು ತನಗೆ ಪುಣ್ಯಲಭಿಸಲೆಂದು ವಿಜಯೇಶ್ವರ ಗುಡಿಯ ಪೂಜಾ ಕಾರ್ಯಗಳಿಗಾಗಿ ಅರಹುಣಸೆ ಗ್ರಾಮದ ಭೂಮಿಯನ್ನು ದಾನ ಮಾಡಿದನು.[25]
ಶೈವಧರ್ಮದಲ್ಲಿ ಪಾಶುಪತ, ಲಕುಲೀಶ (ಲಾಕುಳ), ಕಾಳಾಮುಖ, ಕಾಪಾಲಿಕ ಮೊದಲಾದ ಪಂಥಗಳಿದ್ದವು. ಈ ಎಲ್ಲ ಪಂಥದ ಭಕ್ತರು ಶಿವನನ್ನೇ ಪರಮದೈವವೆಂದು ಪೂಜಿಸಿದರು. ಗುರುಪರಂಪರೆ ಮತ್ತು ಧಾರ್ಮಿಕ ಪದ್ಧತಿಗಳನ್ನು ಅನುಸರಿಸಿ ಈ ಪಂಥಗಳು ಕಾಣಸಿಕೊಂಡಿವೆ ಎಂದು ಹೇಳಬಹುದು. ಇವುಗಳಲ್ಲಿ ವ್ಯತ್ಯಾಸಗಳನ್ನು ನಿಖರವಾಗಿ ಹೇಳಲು ಸಾಧ್ಯವಿಲ್ಲ.
ಪಾಶುಪತ ಪಂಥದ ಸಿದ್ಧಾಂತದ ಮೇರೆಗೆ ಪ್ರತಿಯೊಬ್ಬ ಜೀವಿಯೂ ಪಶು. ಪಶುಗಳ ಒಡೆಯನೇ ಪಶುಪತಿ. ಪಾಶ ವಿಮೋಚನೆಗಾಗಿ ಪಶುಪತಿಗೆ ಶರಣಾಗಬೇಕು ಮತ್ತು ಪಾಶುಪತ ವ್ರತವನ್ನು[26] ಪಾಲಿಸಬೇಕು. ಈ ಪಂಥದ ಅನುಯಾಯಿಗಳು ಮಹೇಶ್ವರರೆನಿಸಿದರು.[27] ಹ್ಯೂಯೆನ್‌ತ್ಸಾಂಗನು ಹನ್ನೆರಡು ಬಾರಿ ಪಾಶುಪತರನ್ನು ತನ್ನ ಪ್ರವಾಸ ಕಥನದಲ್ಲಿ ಪ್ರಸ್ತಾಪಿಸಿದ್ದಾನೆ. ಪಾಶುಪತರು ಪೂಜಿಸುತ್ತಿದ್ದ ಮಹೇಶ್ವರ ಗುಡಿಗಳ ಬಗ್ಗೆ ಉಲ್ಲೇಖಿಸಿದ್ದಾನೆ.[28] ಒಂದನೆಯ ವಿಕ್ರಮಾದಿತ್ಯನನ್ನು ಶೀಲಾದಿತ್ಯನ ನವಸಾರಿ ತಾಮ್ರಶಾಸನವು ಮಹೇಶ್ವರನೆಂದು ಕರೆದಿದೆ.[29] ಶಿವನಿಂದ ಅರ್ಜುನನು ಪಾಶುಪತಾಸ್ತ್ರವನ್ನು ಪಡೆದ ಕತೆ ಪಟ್ಟದಕಲ್ಲಿನ ವಿರೂಪಾಕ್ಷ ಗುಡಿ ಸಭಾಮಂಟಪ ಕಂಬವೊಂದರ ಮೇಲೆ ಚಿತ್ರಿತವಾಗಿದೆ. ಇದು ಪಾಶುಪತ ಪಂಥದ ಪ್ರಭಾವವನ್ನು ಸೂಚಿಸುತ್ತದೆ.
ಪಾಶುಪತ ವ್ರತಾಚರಣೆಯಿಂದಾಗಿ ಶೈವರಲ್ಲಿ ಎರಡು ಗುಂಪುಗಳು ಕಾಣಿಸಿಕೊಂಡವು. ಕೂರ್ಮ ಪುರಾಣವು ಶ್ರೌತ ಪಾಶುಪತರು ಮತ್ತು ಅಶ್ರೌತ ಪಾಶುಪತರು ಎಂದು ವರ್ಗೀಕರಿಸುತ್ತದೆ.[30] ಬ್ರಾಹ್ಮಣರು ಶ್ರೌತ ಪಾಶುಪತವನ್ನು ಅನುಸರಿಸಿದಂತೆ ತೋರುತ್ತದೆ. ಬ್ರಾಹ್ಮಣೇತರ ಶಿವಭಕ್ತರು ಅಶ್ರೌತ ಪಾಶುಪತರೆನಿಸಿರಬೇಕು. ನಂತರ ಲಕುಲೀಶ ಪಾಶುಪತ ಪಂಥವು ಕಾಣಿಸಿಕೊಂಡಾಗ ಇವರು ಅದನ್ನು ಸ್ವೀಕರಿಸಿದಂತೆ ತೋರುತ್ತದೆ.[31] ಈ ಲಕುಲೀಶ ಸಂಪ್ರದಾಯದವರು ಲಾಕುಳರೆನಿಸಿದರು.
ಲಕುಲೀಶನ ವಿಗ್ರಹಗಳು ಬಾದಾಮಿ ಹಾಗೂ ಅದರ ಪರಿಸರದಲ್ಲಿ ದೊರೆತಿವೆ. ಲಕುಲೀಶನದು ನಗ್ನ ಶಿಲ್ಪ. ಈತನಿಗೆ ಎರಡು ಕೈಗಳು. ಇದರಿಂದ ಬುದ್ಧ, ಮಹಾವೀರರಂತೆ ಇವನು ಕೂಡ ಐತಿಹಾಸಿಕ ವ್ಯಕ್ತಿ ಎಂಬುದು ಸ್ಪಷ್ಟ. ಸಾಮಾನ್ಯವಾಗಿ ಈತನ ಎಡಗೈಯಲ್ಲಿ ದಂಡವಿರುತ್ತದೆ.[32] ಕೈಯಲ್ಲಿ ಲಕುಲ (=ಲಗುಡ) ಇರುವುದರಿಂದ ಈ ಹೆಸರು ಪ್ರಾಪ್ತವಾಗಿದೆ. ಎರಡನೆಯ ಗುಹಾಲಯದ ಆರನೆಯ ಕಂಬದ ಮೇಲೆ ಪಶ್ಚಿಮ ಬದಿಯಲ್ಲಿ ಲಕುಲೀಶನ ಶಿಲ್ಪವಿದೆ. ಲಕುಲೀಶನು ತನ್ನ ನಾಲ್ವರು ಶಿಷ್ಯರೊಡನೆ ಕುಳಿತಿರುವುದು ಈ ಶಿಲ್ಪದ ಇನ್ನೊಂದು ವಿಶೇಷತೆ. ಬಾದಾಮಿ ಪರಿಸರದಲ್ಲಿ ಇಂತಹ ಶಿಲ್ಪ ಇನ್ನೊಂದಿಲ್ಲ. ಭೂತನಾಥ ಗುಡಿಯ ಉತ್ತರಕ್ಕೆ ಪ್ರತ್ಯೇಕವಾಗಿ ದಕ್ಷಿಣಕ್ಕೆ ಮುಖ ಮಾಡಿಕೊಂಡು ನಿಂತಿರುವ ಗುಡಿಯು ಲಕುಲೀಶನದೆಂದು ನಂಬಲಾಗಿದೆ.[33] ಗರ್ಭಗುಡಿಯಲ್ಲಿಯ ನಗ್ನಶಿಲ್ಪದ ಎಡಗೈ ತುಂಡಾಗಿ ಹೋಗಿದೆ. ಲಗುಡ ಹಿಡಿದಿರುವಂತೆ ಸೂಚನೆಗಳಿಲ್ಲ. ಬಲಗೈಯಲ್ಲಿ ಹಿಡಿದ ವಸ್ತು ಮಾದಲ ಹಣ್ಣಿನಂತಾಗಲಿ, ತೆಂಗಿನಕಾಯಿಯಂತಾಗಲಿ ಕಾಣುವುದಿಲ್ಲ. ಹೊರಗೆ ಚಾಚಿಕೊಂಡ ದೊಡ್ಡ ಕಣ್ಣುಗುಡ್ಡೆಗಳು, ಕೋರೆಹಲ್ಲುಗಳಿಂದಾಗಿ ಮುಖವು ಭೀಕರವಾಗಿದೆ. ಈ ಕಾರಣಗಳಿಂದಾಗಿ ಅದು ಲಕುಲೀಶನ ಶಿಲ್ಪವೆಂದು ಒಪ್ಪುವುದು ಕಷ್ಟ. ಮಹಾಕೂಟದ (ಸಂಗಮೇಶ್ವರ) ದೇವಾಲಯದ ಹೊರಗೋಡೆಯ ಮೇಲೆ ಲಕುಲೀಶನು ಊರ್ಧ್ವರೇತೇಶ್ವರನಾಗಿ ನಿಂತಿದ್ದಾನೆ. ಇಂತಹ ಮರು ಶಿಲ್ಪಗಳನ್ನು ಮಹಾಕೂಟ ಕ್ಷೇತ್ರದಲ್ಲಿ ಕಾಣಬಹುದು. ಸಿದ್ಧನಕೊಳ್ಳದ ಚಲುಕ್ಯ ದೇವಾಲಯದ ಸುಕನಾಸಿಯ ಮೇಲೆ ಲಗುಡ. ನಾಗ ಹಿಡಿದ ಲಕುಲೀಶನು ನಿಂತಿದ್ದು ಅದು ಲಕುಲೀಶನ ಗುಡಿ ಎಂದು ತಿಳಿಯಬರುತ್ತದೆ. ಪಟ್ಟದಕಲ್ಲಿನ ವಿರೂಪಾಕ್ಷ ಮತ್ತು ಮಲ್ಲಿಕಾರ್ಜುನ ಗುಡಿಗಳ ಗೋಡೆಗಳ ಮೇಲೆ ನಿಂತಿರುವ ಲಕುಲೀಶನಿದ್ದಾನೆ. ಎಲ್ಲೋರಾದ ಕೈಲಾಸ ದೇವಾಲಯದಲ್ಲಿ ಕೂಡ ಲಕುಲೀಶನ ವಿಗ್ರಹಗಳಿರುವುದು ಗಮನಾರ್ಹ ಸಂಗತಿ. ಇದರಿಂದ ಲಾಕುಳ ಪಂಥವು ವ್ಯಾಪಕವಾಗಿತ್ತೆಂದು, ಜನಪ್ರಿಯವಾಗಿತ್ತೆಂದು ಕಾಣುತ್ತದೆ.
ಒಂದನೆಯ ವಿಕ್ರಮಾದಿತ್ಯನ ಶಿವಮಂಡಲ ದೀಕ್ಷೆಯನ್ನು ದಾಖಲಿಸಿದ ಅಮುದಲಪಾಡ ಶಾಸನದಲ್ಲಿ[34] ಕಂಡುಬರುವ ಬ್ರಾಹ್ಮಣರ ಹೆಸರುಗಳು ಲಕ್ಷ್ಯಿಸುವಂತಿವೆ. ರುದ್ರ ಶಿವಾಚಾರ್ಯ, ಗಾಯತ್ರೀ ಶಿವ, ಶಿವಸ್ವಾಮಿ, ಪರಮಶಿವ ಎಂಬೀ ಹೆಸರುಗಳಲ್ಲಿ ‘ಶಿವ’ ಪದವಿರುವುದು ಅವರು  ಶೈವ ಸಿದ್ಧಾಂತದ ಆಚಾರ್ಯರೆಂಬುದು ಸ್ಪಷ್ಟ. ಶೈವ ಸಿದ್ಧಾಂತದ ಪ್ರಕಾರ ಮೋಕ್ಷವನ್ನು ಜ್ಞಾನ ಮಾರ್ಗದಿಂದ ಪಡೆಯಲಾಗುವುದಿಲ್ಲ.[35] ಶಿವನ ಅನುಗ್ರಹವು ದೀಕ್ಷೆಯಿಂದ ಲಭಿಸುತ್ತದೆಯಾದ್ದರಿಂದ ಮೊದಲನೆಯ ವಿಕ್ರಮಾದಿತ್ಯನು ಶಿವಮಂಡಲ ದೀಕ್ಷೆಯನ್ನು ಪಡೆದನೆಂದು ತಿಳಿಯಬಹುದು. ಇಮ್ಮಡಿ ಕೀರ್ತಿವರ್ಮನ ಕಾಲದಲ್ಲಿ ಉತ್ತರದ ಗಂಗಾ ಪ್ರದೇಶದ ಮೃಗಥಣಿಕಾಹಾರದಿಂದ ಬಂದ ಜ್ಞಾನ ಶಿವಾಚಾರ್ಯನು ಪಟ್ಟದಕಲ್ಲಿನ ವಿಜಯೇಶ್ವರ ದೇವಾಲಯದಲ್ಲಿ ನೆಲೆಸಿದ್ದನು.[36] ಶಿವಾಚಾರ್ಯರು ಉತ್ತರದಿಂದ ಬಂದವರೆಂದು ತಿಳಿಯಲು ಇದು ಅನುವು ಮಾಡಿಕೊಡುತ್ತದೆ.
ಶೈವ ಶಾಖೆಗಳಲ್ಲಿ ಕಾಳಾಮುಖರ ಶಾಖೆಯೂ ಒಂದು. ಶಿಕ್ಷಣ ಪ್ರಸಾರದಲ್ಲಿ ಇವರ ಪಾತ್ರ ಗಣನೀಯವಾದುದು. ಕಾಳಾಮುಖರ ಅತ್ಯಂತ ಪ್ರಾಚೀನ ಪ್ರಸ್ತಾಪವು ರಾಷ್ಟ್ರಕೂಟ ದೊರೆ ಮೂರನೆಯ ಗೋವಿಂದನ ನಂದಿ ತಾಮ್ರಶಾಸನದಲ್ಲಿ ಕಾಣಿಸಿಕೊಳ್ಳುತ್ತದೆ.[37] ನಂದಿ ದೇವಾಲಯದ ಈಶ್ವರದಾಸನೆಂಬ ಕಾಳಾಮುಖನಿಗೆ ರಾಜನು ಗ್ರಾಮದಾನ ಮಾಡಿದುದು ಈ ಶಾಸನದ ಪಠ್ಯವಾಗಿದೆ. ಮಹಾಕೂಟ ಗುಡಿ ಗುಂಪಿನ ಪ್ರವೇಶ ದ್ವಾರವು ಪ್ರಾಕಾರದ ಹೊರಗೆ ಆಗ್ನೇಯ ಮೂಲೆಯಲ್ಲಿದ್ದು ಅದರ ದಕ್ಷಿಣ ಗೋಡೆಯ ಮೇಲಿನ ಬೃಹದಾಕಾರದ ವಿಗ್ರಹಗಳು ಭಯಾನಕವಾಗಿವೆ. ಇವನ್ನು ರಕ್ಕಸ ಸಹೋದರರಾದ ವಾತಾಪಿ, ಇಲ್ವಲನ ಮೂರ್ತಿಗಳೆಂದು ಹೇಳುವುದುಂಟು. ಆದರೆ ಅವುಗಳಲ್ಲಿ ಒಂದು ಸ್ತ್ರೀ ವಿಗ್ರಹವೆಂಬುದು ಸ್ತನಗಳಿಂದ ಸ್ಪಷ್ಟವಿದೆ. ಇವು ಕಾಳಾಮುಖ ಭಕ್ತರ ವಿಗ್ರಹಗಳಿರಬಹುದೆಂಬ ಊಹೆ ಆರ್.ಎಸ್.ಪಂಚಮುಖಿ ಅವರದು.[38] ಇದು ಸತ್ಯವಾದಲ್ಲಿ ಕರ್ನಾಟಕದಲ್ಲಿ ಕಾಳಾಮುಖರ ಇತಿಹಾಸವು ಆರನೆಯ ಶತಮಾನದಷ್ಟು ಹಿಂದಕ್ಕೆ ಹೋಗುತ್ತದೆ. ಆದರೆ ಇವು ಅಸ್ಥಿಪಂಜರದಂತಿರುವುದರಿಂದ ಪ್ರೇತಗಳಿರಬಹುದು.
ಕಾಪಾಲಿಕ ಎಂಬುದು ಇನ್ನೊಂದು ಪ್ರಕಾರದ ಶೈವ ಪಂಥ. ಮೈತ್ರಿ ಉಪನಿಷತ್ತಿನಲ್ಲಿ ಕಾಪಾಲಿಕರನ್ನು ಕಳ್ಳರೆಂದು ಕರೆಯಲಾಗಿದೆ.[39] ಕಾಪಾಲಿಕರದು ವಾಮಾಚಾರ ಪದ್ಧತಿ. ಶಿವನನ್ನು ಆರಾಧಿಸಿ ಕೈಲಾಸ ಸೇರಿ ಅಲ್ಲಿ ಚೆಲುವೆಯರೊಂದಿಗೆ ಆನಂದಿಸುವುದು ಇವರ ಗುರಿ.[40] ಹ್ಯೂಯೆನ್‌ತ್ಸಾಂಗನು ತನ್ನ ಪ್ರವಾಸ ಕಥನದಲ್ಲಿ ಕಾಪಾಲಿಕರ ಬಗ್ಗೆ ವರದಿ ಮಾಡಿದ್ದಾನೆ. ಇವರು ಕಲ್ಲಾಸರೆಯಲ್ಲಿ ವಾಸವಾಗುತ್ತಿದ್ದರೆಂದೂ ಸ್ಮಶಾನದಲ್ಲಿ ಗೋರಿಗಳ ಸುತ್ತ ಅಲೆಯುತ್ತಿದ್ದರೆಂದೂ ದಾಖಲಿಸಿದ್ದಾನೆ.[41] ಪಲ್ಲವ ದೊರೆ ಮಹೇಂದ್ರವರ್ಮನು ತನ್ನ ಕೃತಿ ಮತ್ತ ವಿಲಾಸ ಪ್ರಹಸನದಲ್ಲಿ ಕಾಪಾಲಿಕನು ಪವಿತ್ರನಾದ ಶಿವಮಂತ್ರವನ್ನು ಜಪಿಸಿ ವೇಶ್ಯೆಯೊಂದಿಗೆ ಸುರಾಪಾನಕ್ಕೆ ಹೋಗುವುದನ್ನು ವಿಡಂಬನಾತ್ಮಕವಾಗಿ ಚಿತ್ರಿಸಿದ್ದಾನೆ. ಬಾಣನ ಹರ್ಷಚರಿತದಲ್ಲಿ ಕಾಪಾಲಿಕ ಭೈರವಾಚಾರ್ಯನ ಬಣ್ಣನೆಯಿದೆ.[42]
ಮೇಲೆ ಪ್ರಸ್ತಾಪಿಸಿಲಾದ ಮಹಾಕೂಟದ ಭೂತಾಕಾರದ ದ್ವಾರಪಾಲಕರ ವಿಗ್ರಹಗಳು ಕಾಪಾಲಿಕರ ಶೈವ ಪ್ರಭಾವವನ್ನು ಸೂಚಿಸುತ್ತವೆ. ಎಂಬ ಅಭಿಪ್ರಾಯವೂ ಇದೆ. ಈ ದ್ವಾರಪಾಲಕರಲ್ಲಿ ಒಂದು ಸ್ತ್ರೀ ಪ್ರತಿಮೆಯಾಗಿರುವುದನ್ನು ಹಿಂದೆ ಗಮನಿಸಿದೆವು. ಕಥಾಸರಿತ್ಸಾಗರದಲ್ಲಿ ಕಾಪಾಲಿನಿಯರ ಕತೆಗಳಿವೆ.[43] ಪ್ರಸ್ತುತ ವಿಗ್ರಹಗಳು ಕಾಪಾಲಿಕ. ಕಾಪಾಲಿನಿಯರವು ಎಂದು ತರ್ಕಿಸಲೂ ಅವಕಾಶವಿದೆ.
ಚಲುಕ್ಯರ ನಂತರ ರಾಜಕೀಯ ಮಹತ್ವವನ್ನು ಕಳೆದುಕೊಂಡ ಬಾದಾಮಿಯು ರಾಜರ ಪ್ರೋಧಾರ್ಮಿಕ ಹಿನ್ನಡೆಯನ್ನು ಅನುಭವಿಸಿತು. ಎಲ್ಲೋರಾದ ಕಲ್ಬೆಟ್ಟದಂತೆ ಬಾದಾಮಿಯ ಬಂಡೆಗಲ್ಲು ರಾಷ್ಟ್ರಕೂಟರನ್ನು ಆಕರ್ಷಿಸಲಿಲ್ಲ. ಆದರೆ ಪ್ರಜಾ ಸಮುದಾಯದಲ್ಲಿ ಎಂದಿನಂತೆ ಶಿವಾರಾಧನೆ ಸಾಗಿದ್ದಿತು. ಭೂತನಾಥ ಗುಡಿಯ ಪರಿಸರದಲ್ಲಿ ಮೂರು ಪುಟ್ಟ ರಾಚನಿಕ ಮಂದಿರಗಳು ಈ ಅವಧಿಯಲ್ಲಿ ತಲೆ ಎತ್ತಿದವು. ೯ನೆಯ ಶತಮಾನದ ಶಾಸನವೊಂದು ಶ್ರೀಪೈಂಗರ ಶ್ರೀಧರನು ಭೂತನಾಥ ದೇವರಿಗೆ ಎಂಟು ಮತ್ತರ ಭೂಮಿಯನ್ನು ದಾನ ಮಾಡಿದುದನ್ನು ತಿಳಿಸುತ್ತದೆ.[44] ಬನಶಂಕರಿ ದೇವಾಲಯದ ಪ್ರಾಕಾರದಲ್ಲಿರುವ ಕೇದಾರೇಶ್ವರ ದೇವಾಲಯವು ರಾಷ್ಟ್ರಕೂಟರ ವಾಸ್ತು ಮಾದರಿಯಲ್ಲಿದೆ. ಈ ಗುಡಿಯ ಅರೆಗಂಬದ ಮೇಲೆ ಶಾಸನದಲ್ಲಿ ರಾಷ್ಟ್ರಕೂಟ ಮನೆತನದ ಮಹಾಮಂಡಳೇಶ್ವರ ಭೀಮದೇವನ ಸೇವಕ ಸೇನಬೋವ ನಾಗವರ್ಮನ ಉಲ್ಲೇಖವಿದೆ.[45] ಕ್ರಿ.ಶ.೯೩೪ರ ಶಾಸನವೊಂದು ಬಪ್ಪುವರಸನೆಂಬ ಸಾಮಂತನು ಮಹಾಕೂಟಕ್ಕೆ ನಂದಿಕೇಶ್ವರ ಮತ್ತು ನೆಲ್ಲುಗೆ (ನೆಲುವಿಗಿ) ಗ್ರಾಮಗಳನ್ನು ನೀಡಿದುದನ್ನು ತಿಳಿಸುತ್ತದೆ.[46] ಬಾದಾಮಿಯ ಪುರಾತತ್ವ ವಸ್ತು ಸಂಗ್ರಹಾಲಯದ ಪ್ರಾಕಾರದೊಳಗಿನ ಪಶ್ಚಿಮ ಬಂಡೆಯ ಪಶ್ಚಿಮ ಬದಿಯಲ್ಲಿ ಪುಟ್ಟ ಕೋಣೆಯೊಂದು ಕೊರೆಯಲ್ಪಟ್ಟಿದೆ. ಈ ಗುಹಾ ನಿರ್ಮಾಣವು ಅಪೂರ್ಣವಾಗಿದ್ದು ಅದರ ಎಡ ಬಲಗಳಲ್ಲಿ ಕ್ರಮವಾಗಿ ಮಹಿಷಮರ್ದಿನಿ ಮತ್ತು ಗಣೇಶನ ವಿಗ್ರಹಗಳಿವೆ. ಈ ಶಿಲ್ಪಗಳು ಬಾಹ್ಯಗೋಡೆಯಲ್ಲಿ ಕಾಣಿಸಿಕೊಳ್ಳುವುದು ರಾಷ್ಟ್ರಕೂಟರ ಶಿಲ್ಪವಿಶೇಷವೆನಿಸಿದೆ.[47] ಇದರಿಂದ ಈ ಪುಟ್ಟ ಗುಹಾಲಯವು ರಾಷ್ಟ್ರಕೂಟರ ಶಿವಾಲಯವೆನ್ನಬಹುದು. ಅಗಸ್ತ್ಯ ತೀರ್ಥದ ಪೂರ್ವದ ದಂಡೆಯ ಮೇಲೆ ಪ್ರಧಾನ ಭೂತನಾಥ ಗುಡಿಯ ಉತ್ತರಕ್ಕೆ ಇರುವ ಚಿಕ್ಕ ರಾಚನಿಕ ಮಂದಿರಗಳು ರಾಷ್ಟ್ರಕೂಟರ ಕಾಲದ ಶಿವಾಲಯಗಳು. ಶಿವ ದೇವಾಲಯಗಳಲ್ಲಿ ರಂಗಸೇವೆ ಸಲ್ಲುತ್ತಿತ್ತು. ರಾಷ್ಟ್ರಕೂಟ ಕಲಿಬಲ್ಲಹನು ರಾಜ್ಯವಾಳುತ್ತಿದ್ದಾಗ ಬದಿಪೊಡ್ಡೆಯೆಂಬವಳು ದಾನಿಯಾಗಿದ್ದಳು. ಇವರು ಪಟ್ಟದಕಲ್ಲಿನ ಲೋಕ ಮಹಾದೇವಿಯರ ಸೂಳೆ ಗೋಯಿನ್ದ ಪೊಡ್ಡಿಯ ಮಗಳು. ತಾಯಿ ಮತ್ತು ಮಗಳು ಲೋಕೇಶ್ವರ (ವಿರೂಪಾಕ್ಷ) ದೇವಾಲಯದ ರಂಗಸೇವೆ ಮಾಡುತ್ತಿದ್ದರೆಂದು ತಿಳಿಯ ಬಹುದು.[48] ಬಾದಾಮಿಯ ಪಂಚಲಿಂಗಫಡಿಯ ಶಾಸನವು ಮಾದಿದೇವನೆಂಬಾತನು ಸೋಮೇಶ್ವರ ದೇವರ ಭಕ್ತನಾಗಿದ್ದನೆಂದು ಸ್ತುತಿಸಿದೆ.[49] ಶ್ರೀ ಕರಿಯ ಸೋಡಿಯಮ್ಮನ ಭೂತೇಶ್ವರನ ಭಕ್ತನಾಗಿದ್ದನು.[50]
ಭೂತನಾಥ ದೇವಾಲಯವು ಚಲುಕ್ಯರ ಕಾಲದ ಶೈವ ದೇವಾಲಯ.[51] ಇದರ ಗರ್ಭಗೃಹದಲ್ಲಿಯ ಶಿವಲಿಂಗವು ಅಸ್ತವ್ಯಸ್ತಗೊಂಡಿದೆ. ಗರ್ಭಗೃಹ, ಸಭಾಮಂಟಪದ ಎಡಬಲಗಳಲ್ಲಿಯ ಬೃಹದಾಕಾರದ ದ್ವಾರಪಾಲಕರ ಶಿಲ್ಪಗಳನ್ನು ಉದ್ದೇಶಪೂರ್ವಕವಾಗಿ ಒಡೆದು ಹಾಕಿ ಅರೆಗಂಬದ ಮೇಲ್ಮೈಗೆ ಸಮಗೊಳಿಸಲಾಗಿದೆ. ಇದನ್ನು ಗಮನಿಸಿದ ಕಜಿನ್ಸರು ಅದು ಮೂಲತಃ ವೈಷ್ಣವ ದೇವಾಲಯವಾಗಿತ್ತೆಂದೂ ನಂತರ ಜೈನರಿಂದ ತುಸು ಮಾರ್ಪಾಟುಗೊಂಡು ಕೊನೆಗೆ ಶೈವರಿಂದ ಶಿವಾಲಯವಾಯಿತೆಂದು ತರ್ಕಿಸಿದ್ದಾರೆ.[52] ಆದರೆ ಚಲುಕ್ಯರ ಈ ಶಿವಾಲಯವು ಪ್ರಾಯಶಃ ರಾಷ್ಟ್ರಕೂಟರ ಕಾಲದಲ್ಲಿ ಭೂತನಾಥ ದೇವಾಲಯವಾಗಿ ಪರಿವರ್ತನೆಗೊಂಡಂತೆ ತೋರುತ್ತದೆ. ಈ ಗುಡಿಯ ಉತ್ತರ ಗೋಡೆಯ ಮೇಲಿನ ಸುಮಾರು ೯ನೆಯ ಶತಮಾನದ ಶಾಸನವು ಭೂತೇಶ್ವರ ಭಟಾರನಿಗೆ ಭೂದಾನ ಮಾಡಿದ ಸಂಗತಿಯನ್ನು ದಾಖಲಿಸಿದೆ.[53] ಆದ್ದರಿಂದ ಆ ದೇವಾಲಯವು ಶಾಸನದಲ್ಲಿ ಪ್ರಸ್ತಾಪಿಸಿದಂತೆ ಭೂತೇಶ್ವರನದೇ ಇರಬೇಕು. ಈ ಮಂದಿರವು ಮೊದಲು ವೈಷ್ಣವ ದೇವಾಲಯವಾಗಿರಲು ಸಾಧ್ಯವಿಲ್ಲ. ಏಕೆಂದರೆ ದ್ವಾರಪಾಲಕರನ್ನು ಕತ್ತರಿಸಿ ಹಾಕಲಾಗಿದ್ದರೂ ಅವರು ಹಿಡಿದಿದ್ದ ತ್ರಿಶೂಲ, ಸರ್ಪಗಳು ನಿಚ್ಚಳವಾಗಿ ಉಳಿದುಕೊಂಡಿವೆ. ಆದ್ದರಿಂದ ಮೂಲತಃ ಅದು ಶಿವಾಲಯ. ನಂತರ ಅದು ಭೂತನಾಥನ ಗುಡಿಯಾಗಿರುವಂತೆ ತೋರುತ್ತದೆ. ಅಂದರೆ ಪರಿವರ್ತನೆಯಾದುದು ಶೈವ ಧರ್ಮದ ಒಂದು ಶಾಖೆಯಿಂದ ಇನ್ನೊಂದು ಶಾಖೆಗೆ ಎಂದು ತಿಳಿಯಬಹುದು. ಕಜಿನ್ಸರು ಕುಲೀಶನೆಂದು ಗುರುತಿಸಿದ ಶಿಲ್ಪವೇ ಈ ಭೂತನಾಥನಾಗಿರುವ ಸಾಧ್ಯತೆ ಇದೆ. ಆ ಶಿಲ್ಪದ ಕೋರೆ ಹಲ್ಲುಗಳು, ಹೊರ ಚಾಚಿದ ದೊಡ್ಡದಾದ ಕಣ್ಣುಗುಡ್ಡೆಗಳು, ಹಿಂದೆ ಇಳಿಬಿಟ್ಟ ಜಡೆ, ಬಲಗೈಯಲ್ಲಿ ಇರುವ ಚಿಕ್ಕ ಕತ್ತಿ[54] ಇವು ಇದು ಭೂತನಾಥನ ಶಿಲ್ಪವೆಂದು ಸೂಚಿಸುತ್ತವೆ. ಭೂತನಾಥನ ಪೂಜೆಯಲ್ಲಿ ಕತ್ತಿ, ದೀಪಗಳಿಗೆ ವಿಶಿಷ್ಟ ಸ್ಥಾನವಿದೆ ಎಂಬುದಿಲ್ಲಿ ಗಮನಾರ್ಹ.[55] ಭೂತನಾಥ ಗುಡಿಯ ಸಭಾಮಂಟಪದ ಕಂಬವೊಂದರ ಶಾಸನದಲ್ಲಿ ಕರಿಯ ಸೋಡಿಯಮ್ಮನ ದೀವಿಗೆ ಪ್ರಸ್ತಾಪವಿದೆ.[56] ಈ ಮೇಲೆ ಹೇಳಲಾದ ಭೂತನಾಥನು ಈ ಗುಡಿಯಲ್ಲಿ ಪೂಜೆಗೊಂಡಿದ್ದರಿಂದ ಇದು ಭೂತನಾಥ ದೇವಾಲಯ ವಾಯಿತು. ಅದರ ಮುಂದಿರುವ ಜಲಾಶಯವು ಭೂತನಾಥ ಕೆರೆಯೆಂದೇ ಈಗಲೂ ಕರೆಯಲ್ಪಡುತ್ತದೆ.
ನಂತರ ಕಲ್ಯಾಣ ಚಾಲುಕ್ಯರ ಪುನಃ ಗುಡಿಯು ಪರಿವರ್ತನೆಗೆ ಒಳಗಾಯಿತೆಂದು ಕಾಣುತ್ತದೆ. ಗರ್ಭಗುಡಿಯಲ್ಲಿ ಪುನಃ ಶಿವಲಿಂಗದ ಸ್ಥಾಪನೆ ಮಾಡಲಾಗಿದೆ. ಈ ಪ್ರಕ್ರಿಯೆಯಲ್ಲಿ ಶಿವಲಿಂಗದ ಜೋಡಣೆ ಸರಿಯಾಗಿಲ್ಲ. ಆದ್ದರಿಂದ ನಂತರ ಶಿವಾಲಯವಾಯಿತೆಂಬ ಊಹೆ ಕಜಿನ್ಸರದು! ಶಿವಲಿಂಗವು ಪುನಃ ಪ್ರತಿಷ್ಠಾಪನೆಯಾಗುತ್ತಿರುವ ಸಂದರ್ಭದಲ್ಲಿ ದೇವಾಲಯದ ಮುಂಭಾಗದ ಕಕ್ಷಾಸನಗಳ ವಿಶಾಲ ಮಂಟಪವು ರಚಿತವಾಗಿರಬಹುದು. ಕಂಬಗಳ ವಿನ್ಯಾಸ ಹಾಗೂ ವಾಸ್ತು ರಚನೆ ಕಲ್ಯಾಣ ಚಾಲುಕ್ಯರ ಮಾದರಿಯದ್ದಾಗಿವೆ.
ಭೂತನಾಥ ಗುಡಿಯ ಭೂತೇಶ್ವರ ಶಿಲ್ಪವನ್ನು ಪ್ರತ್ಯೇಕವಾಗಿರುವ ಇನ್ನೊಂದು ರಾಷ್ಟ್ರಕೂಟ ಶಿಖರ ವಿನ್ಯಾಸದ ಗುಡಿಯಲ್ಲಿ ತಂದಿರಿಸಿ ಆ ನಂತರ ಅದರ ಸುತ್ತ ಪ್ರದಕ್ಷಿಣಾಪಥ, ಸಭಾಮಂಟಪಗಳನ್ನು ಜೋಡಿಸಲಾಗಿದೆ. ಚದುರಿ ಬಿದ್ದ ಕಂಬ, ತೊಲೆಗಳನ್ನು ಸಂಗ್ರಹಿಸಿ ಈ ಗುಡಿಯನ್ನು ಕಟ್ಟಲಾಗಿದೆ. ಸಭಾಮಂಟಪದ ಮಧ್ಯದಲ್ಲಿರುವ ನಾಲ್ಕು ದುಂಡು ಕಂಬಗಳು ಮಾತ್ರ ಜೋಡೆಣೆಗಾಗಿ ನಿರ್ಮಿಸಿದವುಗಳೆಂದು ತೋರುತ್ತದೆ. ಕಜಿನ್ಸರನ್ನು ಅನುಸರಿಸಿ ಇದನ್ನು ಲಕುಲೀಶನ ಗುಡಿ ಎಂದೇ ಕರೆಯಲಾಗುತ್ತದೆ.
ಕಲ್ಯಾಣ ಚಾಲುಕ್ಯರ ಕಾಲದಲ್ಲಿ ಬಾದಾಮಿಯಲ್ಲಿ ಶೈವ ಧರ್ಮವು ಪ್ರೋಪಡೆಯಿತೆಂಬುದು ಶಾಸನಗಳಿಂದ ವಿದಿತವಾಗುತ್ತದೆ. ಕ್ರಿ.ಶ. ೧೦೩೩ರಲ್ಲಿ ಪೆಗ್ಗಡೆ ಕಂಚಿಯ ಚಾವಯ್ಯನು ಭೂತನಾಥ ಗುಡಿಯ ದಕ್ಷಿಣಕ್ಕಿರುವ ಅಗಸ್ತ್ಯ ಪುಷ್ಪಗಿರಿ(ಪಂಚಲಿಂಗಫಡಿ)ಯ ಮೇಲೆ ಶ್ರೀ ಮಲ್ಲಿಕಾರ್ಜುನ ದೇವರನ್ನು ಸ್ಥಾಪಿಸಿದನು.[57] ಭುವನೈಕ್ಯಮಲ್ಲನು ರಾಜ್ಯಭಾರ ಮಾಡುತ್ತಿರುವಾಗ ಮಾಂಡಲೀಕ ನೊಳಂಬ ಪಲ್ಲವ ಪೆರ್ಮ್ಮಾನಡಿ ಸಿಂಗಣದೇವನು ಪಟ್ಟದಕಲ್ಲ ಮೂಲಸ್ಥಾನ ಮಹಾದೇವರ ಉಪಭೋಗಕ್ಕೆ ದಾನ ಮಾಡಿದನು.[58] ಚಾವುಂಡ ಅರಸನ ಪಿರಿಯರಸಿ ಮತ್ತು ಅವರ ಮಗನಾದ ಆಚಿದೇವನು ಪಟ್ಟದಕಲ್ಲನ್ನು ಆಳುತ್ತಿರುವಾಗ ಶ್ರೀ ವಿಜಯೇಶ್ವರ (ಸಂಗಮೇಶ್ವರ) ದೇವಾಲಯಕ್ಕೆ  ಆ ದೇವರ ಅಂಗಭೋಗ, ರಂಗಭೋಗಕ್ಕೆ ಮುನ್ನೂರು ಮತ್ತರ ಭೂಮಿಯನ್ನು ದಾನ ಮಾಡಿದನು.[59] ಪಂಚಲಿಂಗ ಫಡಿಯ ಶಾಸನವು ಮಾದಿದೇವನೆಂಬಾತನು ಸೋಮೇಶ್ವರ ದೇವರ ಭಕ್ತನಾಗಿದ್ದನೆಂದು ಹೇಳಿದೆ.[60] ಪುರಾತತ್ವ ವಸ್ತುಸಂಗ್ರಹಾಲಯದ ಹತ್ತಿರ ಭೂತನಾಥ ಕೆರೆಯ ಉತ್ತರ ದಂಡೆಯ ಮೇಲಿರುವ ಮಲ್ಲಿಕಾರ್ಜುನ ಗುಡಿಯು ಕಲ್ಯಾಣ ಚಾಲುಕ್ಯರ ಕಾಲದ ಬೃಹತ್ ಮಂದಿರ. ಸುತ್ತಮುತ್ತಲಿನ ಕಟಗೇರಿ, ನೀಲಗುಂದ ಗ್ರಾಮಗಳಲ್ಲಿ ಈ ಅವಧಿಯ ಶಿವಾಲಯಗಳಿದ್ದು ಬಾದಾಮಿಯ ಪರಿಸರದಲ್ಲಿ ಶೈವಧರ್ಮವು ವ್ಯಾಪಕವಾಗಿ ಪ್ರಚಾರದಲ್ಲಿತ್ತೆಂದು ತಿಳಿಯಬಹುದು. ವಿಜಯನಗರ ಅರಸರ ಕಾಲದಲ್ಲಿ ನಿರ್ಮಿತವಾದ ಶಿವ ದೇವಾಲಯಗಳು ಬಾದಾಮಿಯಲ್ಲಿ ಕಂಡುಬಂದಿಲ್ಲ. ಹಿಂದೆ ಗಮನಿಸಿದಂತೆ ಈ ಅವಧಿಯಲ್ಲಿ ವೈಷ್ಣವ ಧರ್ಮವು ಮೇಲುಗೈ ಹೊಂದಿತ್ತು.

ಬಾದಾಮಿ ಚಾಲುಕ್ಯರು : ೧೫. ಬಾದಾಮಿಯ ಚಾಲುಕ್ಯ ಕಾಲದ ಧರ್ಮಗಳು
ಧರ್ುವು ಸಂಸ್ಕೃತಿಯ ಜೀವಾಳ. ಒಂದು ನಾಡಿನ ಜನತೆಯ ಜೀವನ ರೀತಿಯನ್ನು ರೂಪಿಸುವಲ್ಲಿ ಧರ್ಮದ ಪಾತ್ರ ಬಲು ದೊಡ್ಡದು. ಬುಡಕಟ್ಟು ಜನಾಂಗದ ಧಾರ್ಮಿಕ ಜೀವನದ ಹಿನ್ನೆಲೆಯಲ್ಲಿ ನೆಲೆಗೊಂಡ ಆಚರಣೆಯಲ್ಲಿ, ಸಂಪ್ರದಾಯಗಳು ಕ್ರಮೇಣ ಧರ್ಮದ ಶಿಷ್ಟರೂಪ ಪಡೆಯುತ್ತವೆಂಬುದು ಸಮಾಜಶಾಸ್ತ್ರಜ್ಞರ ನಿಲುವು. ಭಾರತದ ಇತರ ಭಾಗಗಳಂತೆ ಕರ್ನಾಟಕವೂ ತನ್ನ ಹಲವಾರು ಬುಡಕಟ್ಟು ಜನಾಂಗಗಳ ಆಚರಣೆ, ಪರಂಪರೆಗಳನ್ನು ಉಳಿಸಿಕೊಂಡು ಬಂದಿದೆ. ಜನಪದರ ನಾಗಾರಾಧನೆಯು ಶೈವ, ವೈಷ್ಣವ, ಬೌದ್ಧ, ಜೈನ ಮೊದಲಾದ ಮತಪಂಥಗಳ ಜನರಲ್ಲಿ ಧಾರ್ಮಿಕ ಜೀವನದಲ್ಲಿ ಇಂದಿಗೂ ಉಳಿದುಕೊಂಡಿದೆ. ಕ್ರಿಸ್ತಶಕ ಪೂರ್ವ ಮತ್ತು ಆರಂಭದ ಕಾಲದಲ್ಲಿ  ವೈದಿಕ ಧರ್ಮ ಹಾಗೂ ಅದರ ಭಾಗವಾಗಿದ್ದ ಯಜ್ಞ ಯಾಗಾದಿಗಳು ಪ್ರಚಲಿತವಾಗಿದ್ದವು. ವೈದಿಕ ಸಂಸ್ಕೃತಿಯ ಚಾತುರ್ವರ್ಣಗಳು ಕ್ರಮೇಣ ಜಾತಿಗಳ ಪಟ್ಟಿಗೆ ಸೇರಿದವು. ಶೋಷಣೆ ಹೆಚ್ಚಿತು. ಪ್ರಾಯಶಃ ಈ ಹಿನ್ನೆಲೆಯಲ್ಲಿ ಬೌದ್ಧ, ಜೈನ ಧರ್ಮಗಳು ಹೆಚ್ಚಿನ ಪ್ರಕಾರ ಪಡೆದವು. ಆದರೆ ಈ ಧರ್ಮಗಳ ನಡುವೆ ಸಾಮಾನ್ಯವಾಗಿ ಸಾಂಸ್ಕೃತಿಕ ಹಿರಿಮೆ ಎನಿಸಿದೆ. ಬಾದಾಮಿ ಪರಿಸರದಲ್ಲಿ ಪ್ರವಹಿಸಿದ ಮತ ಧರ್ಮಗಳ ತೊರೆಗಳನ್ನು ಅವಲೋಕಿಸೋಣ.
ನಾಗಾರಾಧನೆ
ಜನಪದ ಧರ್ಮವೆನಿಸಿದ ನಾಗಾರಾಧನೆ ವೇದಗಳಿಗಿಂತ ಪ್ರಾಚೀನ. ವೇದಕಾಲದಲ್ಲಿ ನಾಗಪ್ರತೀಕವುಳ್ಳ ಜನರಿದ್ದರು.
[1]ವೇದಗಳಲ್ಲಿ ನಾಗರನ್ನು ‘ಯಾತುಧಾನ’ರೆಂದು ಕರೆಯಲಾಗಿದೆ.[2]ಋಗ್ವೇದದಲ್ಲಿ ನಾಗ ದೇವನೆನಿಸಿದ್ದಾನೆ.[3]ಸಿಂಧೂ ಸಂಸ್ಕೃತಿಯ ನಾಗ ಮುದ್ರಿಕೆಗಳು ನಾಗರಪೂಜೆಯ ಸಂಪ್ರದಾಯವನ್ನು ಸೂಚಿಸುತ್ತವೆ. ಪುರಾಣಿಕರ ಕಲ್ಪನೆಯ ಮೇರೆಗೆ ಭೂಮಿಯನ್ನು ಎತ್ತಿ ಹಿಡಿದವನು ಆದಿಶೇಷ. ನಾಗ ಶಿವನಿಗೆ ಆಭರಣವಾದರೆ ವಿಷ್ಣುವಿಗೆ ಶಯನ. ಗಣೇಶನಿಗೆ ನಾಗವೇ ಉದರಬಂಧ, ತಪೋನಿರತ ಬುದ್ಧ, ಜಿನರಿಗೆ ನಾಗ ರಕ್ಷಕ. ಆದ್ದರಿಂದ ನಾಗ ಎಲ್ಲ ಮತಾವಲಂಬಿಗಳಿಗೆ ಪೂಜಾರ್ಹನಾಗಿದ್ದಾನೆ.
ಶಾತವಾಹನರ ಸಮಕಾಲೀನ ಚುಟು ರಾಜವಂಶದ ವಿಣ್ಹುಕಡ ಚುಟುಕುಲಾನಂದ ಶಾತಕರ್ಣಿಯ ಮಗಳಾದ ಶಿವಸ್ಕಂದ ನಾಗಶ್ರೀಯು ಒಂದು ತಟಾಕ ಮತ್ತು ಒಂದು ವಿಹಾರ ಕಟ್ಟಿಸಿ ನಾಗಪ್ರತಿಮೆಯನ್ನು ಮಾಡಿದ್ದುದು ಸುಪ್ರಸಿದ್ಧ ಸಂಗತಿ.
ಬಾದಾಮಿಯ ಶೈವ ಗುಹೆಯ ಮೊಗಸಾಲೆಯ ಛತ್ತು. ಜಂಬುಲಿಂಗ ಮತ್ತು ನಾಗನಾಥ ಗುಡಿಗಳ ಮುಖಮಂಟಪದ ಛತ್ತುಗಳಲ್ಲಿ ನಾಗ ಶಿಲ್ಪಗಳು ಕೆತ್ತನೆಗೊಂಡಿವೆ. ಜಿನಾಲಯದಲ್ಲಿ ಪಾರ್ಶ್ವನಾಥನ ಸೇವೆಯಲ್ಲಿರುವ ಐದು ಹೆಡೆಯುಳ್ಳ ನಾಗ ಚಿತ್ರಿತನಾಗಿದ್ದಾನೆ. ವೈಷ್ಣವ ಗುಹಾಲಯಗಳಲ್ಲಿರುವ ಭೂವರಾಹ ಶಿಲ್ಪಗಳಲ್ಲಿ ನಾಗ ದಂಪತಿಗಳು ಮೂಡಿ ಬಂದಿದ್ದಾರೆ. ಗುಹೆ ೩ರಲ್ಲಿ ಆದಿಶೇಷನು ಪರಾವಾಸುದೇವನ ಆಸನವಾಗಿದ್ದಾನೆ. ಪಕ್ಕದ ಬೋದಿಗೆಯೊಂದರಲ್ಲಿ ನಾಗ ನಾಗಿಯರಿದ್ದಾರೆ. ಚಲುಕ್ಯರ ದೇವಾಲಯಗಳ ಗರ್ಭಗುಡಿಗಳ ಬಾಗಿಲುವಾಡದಲ್ಲಿ ನಾಗಾಲಂಕಾರವು ಸಾಮಾನ್ಯ ಶಿಲ್ಪ ಲಕ್ಷಣವಾಗಿದೆ. ಚಾಲುಕ್ಯೇತರ ಕಾಲದ ಶಿಲ್ಪಗಳಲ್ಲಿಯೂ ನಾಗಗಳ ಕೆತ್ತನೆ ಮುಂದುವರಿದಿದೆ. ಆಗಸ್ತ್ಯ ತೀರ್ಥದ ಪೂರ್ವದ ದಂಡೆಯ ಮೇಲಿನ ಅನಂತಶಯನ ಶಿಲ್ಪವು ಪ್ರಾಯಶಃ ರಾಷ್ಟ್ರಕೂಟರ ಕಾಲದ್ದು. ವಿಜಯನಗರ ಕಾಲದ ಅನಂತಶಾಯಿಯನ್ನು ಅರಳಿತೀರ್ಥದಲ್ಲಿ ಕಾಣುತ್ತೇವೆ. ಹೀಗೆ ಉದ್ದಕ್ಕೂ ಶಿಲ್ಪಗಳಲ್ಲಿ ನಾಗಗಳ ಕೆತ್ತನೆಯನ್ನು ಗುರುತಿಸಬಹುದು. ನಾಗಾರಾಧನೆಯು ಜನಪದರಲ್ಲಿ ಪ್ರಚಲಿತವಿದ್ದುದನ್ನು ಈ ಶಿಲ್ಪಗಳು ಸೂಚಿಸುತ್ತವೆ.
ಪ್ರಾಚೀನ ಕನ್ನಡ ಸಾಹಿತ್ಯದಲ್ಲಿ ನಾಗಾರಾಧನೆ ಪ್ರಸ್ತಾಪಗೊಂಡಿದೆ. ವಡ್ಡಾರಾಧನೆಯಲ್ಲಿ ರಾಜ ಪುರೋಹಿತ ಸೋಮಶರ್ಮ ಮತ್ತು ಆತನ ಪತ್ನಿ ತ್ರಿವೇದಿ ಉದ್ಯಾನದ ನಾಗಪ್ರತಿಮೆಗಳನ್ನು ಪೂಜಿಸಿ ಮಗಳನ್ನು ಪಡೆದುದನ್ನು ವರ್ಣಿಸಲಾಗಿದೆ. ಹೀಗೆ ಹರಕೆ ಹೊತ್ತು ಪಡೆದ ಮಗಳಿಗೆ ನಾಗಶ್ರೀ ಎಂದು ಹೆಸರಿಟ್ಟ ಸಂಗತಿ ಗಮನಾರ್ಹವಾದುದು.[4] ವಚನ ಸಾಹಿತ್ಯದಲ್ಲಿ ನಾಗಪೂಜೆಯ ವಿಡಂಬನೆ ಇದೆ. ಕಲ್ಲನಾಗರಕ್ಕೆ ಹಾಲೆರೆದು ನಿಜ ನಾಗರವನ್ನು ಕೊಲ್ಲುವ ಜನಪದರ ರೀತಿಯನ್ನು ಬಸವಣ್ಣನವರು ಖಂಡಿಸಿದ್ದಾರೆ.[5]
೧. ಭೌದ್ಧ ಧರ್ಮ
ಭೌದ್ಧ ಧರ್ಮವು ಕರ್ನಾಟಕದಲ್ಲಿ ಮೌರ್ಯ ದೊರೆ ಅಶೋಕನ ಕಾಲದಲ್ಲಿ ಕಾಣಿಸಿ ಕೊಂಡಿತಾದರೂ ವೈಯಕ್ತಿಕವಾಗಿ ಚಲುಕ್ಯರು ಬೌದ್ಧ ಧರ್ಮದೊಂದಿಗೆ ಧಾರ್ಮಿಕ ಸಂಬಂಧ ವನ್ನಿಟ್ಟುಕೊಂಡದ್ದು ಯಾವ ಶಾಸನದಲ್ಲಿಯೂ ವ್ಯಕ್ತವಾಗಿಲ್ಲದಿರುವುದು ಗಮನಾರ್ಹ ಸಂಗತಿ. ಚಲುಕ್ಯರು ವೈದಿಕ ಧರ್ಮದ ಅನುಯಾಯಿಗಳಾಗಿದ್ದರು. ಅವರ ಪರಧರ್ಮಸಹಿಷ್ಣುತೆಯ ಪಲವಾಗಿ ಬೌದ್ಧಧರ್ಮವು ನಿರಾತಂಕವಾಗಿ ಬದುಕಿ ಉಳಿಯಿತು. ಸುಮಾರು ಕ್ರಿ.ಶ. ೬೪೦ರ ವೇಳೆಗೆ ಚಾಲುಕ್ಯ ಸಾಮ್ರಾಜ್ಯವನ್ನು ಸಂದರ್ಶಿಸಿದ ಹ್ಯೂಯೆನ್‌ತ್ಸಾಂಗನು ಈ ನಾಡಿನಲ್ಲಿ ನೂರು ಸಂಘಾರಾಮಗಳು ಮತ್ತು ಐದು ಸಾವಿರ ಭಿಕ್ಷುಗಳು ಇದ್ದ ಬಗ್ಗೆ ವರದಿ ಮಾಡಿದ್ದಾನೆ.[6] ಅಷ್ಟು ಮಾತ್ರವಲ್ಲ ಹೀನಯಾನ[7] ಮತ್ತು  ಮಹಾಯಾನ ಶಾಖೆಗಳೆರಡೂ ಇಲ್ಲಿ ಇದ್ದುದನ್ನು ದಾಖಲಿಸಿದ್ದಾನೆ. ಏಳನೆಯ ಶತಮಾನದಲ್ಲಿ ಬೌದ್ಧಧರ್ಮಕ್ಕಿಂತ ಜೈನಧರ್ಮವು ಹೆಚ್ಚು ಪ್ರಭಾವಿಯಾಗಿದ್ದ ಸಂಗತಿ ಆತನ ಬರವಣಿಗೆಯಲ್ಲಿ ವ್ಯಕ್ತವಾಗಿದೆ. ಆದರೆ ಕನ್ನಡದಲ್ಲಿ ಬೌದ್ಧಧರ್ಮಕ್ಕೆ ಸಂಬಂಧಿಸಿದಂತೆ ಪ್ರಾಚೀನ ಸಾಹಿತ್ಯಿಕ ಕೃತಿಗಳು ಲಭ್ಯವಿಲ್ಲ.
ಬಾದಾಮಿ ಐಹೊಳೆಗಳಲ್ಲಿ ಚಲುಕ್ಯರ ಕಾಲದ ಬೌದ್ಧ ಸ್ಮಾರಕಗಳು ಬೆರಳೆಣಿಕೆಯಲ್ಲಿವೆ. ಇಮ್ಮಡಿ ಪೊಲೆಕೇಶಿಯು ತನ್ನ ಸಾಮ್ರಾಜ್ಯದ ಉತ್ತರ ಅಂಚಿನಲ್ಲಿ ಬೌದ್ಧ ವಿಹಾರವೊಂದನ್ನು ಕಟ್ಟಿಸಿದನೆಂದು ಇತ್ಸಿಂಗ್ ಹೇಳುತ್ತಾನೆ.[8] ಚಲುಕ್ಯರು ಹೀಗೆ ಅವರ ಶಾಸನಗಳಲ್ಲಿ ಉಲ್ಲೇಖಿಸುವ ಸಂದರ್ಭ ಬಂದ ಹಾಗೆ ಕಾಣುವುದಿಲ್ಲ. ಆಲಂಪುರದ ಬಾಲಬ್ರಹ್ಮೇಶ್ವರ ಗುಡಿಯ ಕಂಬದ ಪ್ರಶಸ್ತಿಶಾಸನದಲ್ಲಿ ಮಾತ್ರ ರಕ್ಷಿಸಿದನೆಂದು ಹೊಗಳಲಾಗಿದೆ.[9] ಆ ಅರಸನು ಸರ್ವಧರ್ಮ ರಕ್ಷಕ ಎಂದು ಹೇಳುವುದು ಶಾಸನದ ಉದ್ದೇಶ. ಇದರಿಂದ ಬೌದ್ಧಧರ್ಮವು ‘ಹತ್ತರಗೂಡ ಹನ್ನೊಂದಾಗಿ’ ಇದ್ದಿರುವಂತೆ ತೋರುತ್ತದೆ. ಈಗ ಕಂಡುಬರುವ ಸ್ಮಾರಕಗಳು ಕಡಿಮೆ ಸಂಖ್ಯೆಯಲ್ಲಿದ್ದು ಅವು ಆಸಕ್ತ ಬೌದ್ಧ ಅನುಯಾಯಿಗಳಿಂದ ನಿರ್ಮಿತವಾದವುಗಳೆಂದು ತಿಳಿಯಬಹುದು.
ಬಾದಾಮಿಯಲ್ಲಿ ಒಂದು ಬೌದ್ಧ ಶಿಲ್ಪವು ಗುಹೆ ೨ ಮತ್ತು ೩ರ ನಡುವೆ ಇರುವ ನೈಸರ್ಗಿಕ ಗುಹೆಯಲ್ಲಿದೆ. ಇದನ್ನು ಬೋಧಿಸತ್ವ ಪದ್ಮಪಾಣಿಯದೆಂದು ಗುರುತಿಸಲಾಗಿದೆ. ಪಕ್ಕದ ಪುಟ್ಟ ಶಿಲ್ಪಗಳು ‘ಅಷ್ಟಭಯ’ಗಳ ದೃಶ್ಯವನ್ನು ಚಿತ್ರಿಸಿವೆ.[10] ಈ ಶಿಲ್ಪವೊಂದನ್ನು ಹೊರತು ಪಡಿಸಿ ಬಾದಾಮಿ ಈ ಶಿಲ್ಪವೊಂದನ್ನು ಹೊರತು ಪಡಿಸಿ ಬಾದಾಮಿ ಅಥವಾ ಪಟ್ಟದಕಲ್ಲಿನಲ್ಲಿ ಬೇರೆ ಬೌದ್ಧಶಿಲ್ಪಗಳು ಕಂಡುಬರಲಿಲ್ಲ. ಬೌದ್ಧ ಸಂಪ್ರದಾಯಕ್ಕೆ ಸಂಬಂಧಿಸಿದಂತೆ ಏಕಮಾತ್ರ ವಾಸ್ತುರಚನೆ ಐಹೊಳೆಯಲ್ಲಿದೆ. ಇಲ್ಲಿಯ ಬೌದ್ಧ ಗುಹೆಯು ಕರ್ನಾಟಕದ ಗುಹೆಗಳಲ್ಲಿಯೇ ಅತ್ಯಂತ ಪ್ರಾಚೀನವಾದುದು.[11] ಈ ಚೈತ್ಯ ವಿಹಾರವು ಭಾಗಶಃ ಕಟ್ಟಿಸಿ ನಿರ್ಮಿಸಲಾದ ಎರಡು ಅಂತಸ್ತುಗಳುಳ್ಳ ವಾಸ್ತುರಚನೆ. ಮೇಲಿನ ಮಹಡಿ ಒಂದು ಚೈತ್ಯ. ಗರ್ಭಗೃಹದ ಬಾಗಿಲ ಎದುರಿಗೆ ಮಧ್ಯ ಆಂಕಣದ ಮೇಲ್ಗಂಡಿನಲ್ಲಿ ವ್ಯಾಖ್ಯಾನ ಮುದ್ರೆಯ ಬುದ್ಧನ ಸುಂದರವಾದ ಉಬ್ಬುಚಿತ್ರವಿದೆ. ಹೆನ್ರಿ ಕಜಿನ್ಸ್ ಮೊದಲಾದ ವಿದ್ವಾಂಸರು ಇದು ಜಿನನ ಶಿಲ್ಪವೆಂದು ತಪ್ಪಾಗಿ ತಿಳಿದಿದ್ದರು. ಈ ಗುಹಾಲಯವು ಬೌದ್ಧವಿಹಾರವೆಂದು ಮೊದಲು ಗುರುತಿಸಿದವರು ಎಸ್. ಶೆಟ್ಟರ್ ಅವರು.[12] ಕೆಳಗಿನ ಅಂತಸ್ತಿನ ಬಾಗಿಲುವಾಡದ ಶಾಖೆಗಳಲ್ಲಿಯ ಉಬ್ಬುಚಿತ್ರಗಳಲ್ಲಿ ಬುದ್ಧನ ಜೀವನದ ಕೆಲವು ಘಟನೆ ಮತ್ತು ಜಾತಕ ಕತೆಗಳ ಸನ್ನಿವೇಶಗಳಿವೆ.[13] ಆದ್ದರಿಂದ ಇಲ್ಲಿ ಮಹಾಯಾನ ಶಾಖೆಯು ರೂಢಿಯಲ್ಲಿದ್ದಿತೆಂದು ತಿಳಿಯಬಹುದು. ಕರ್ನಾಟಕದ ಮಹತ್ವದ ಬೌದ್ಧ ಕೇಂದ್ರವಾಗಿದ್ದ ಸನ್ನತಿ(ಜಿ.ಗುಲ್ಬರ್ಗ) ಯಲ್ಲಿ ಬುದ್ಧನ ಶಿಲ್ಪವೂ ಇತ್ತೀಚೆಗೆ ಶೋಧವಾಗಿದೆ. ಅಲ್ಲಿ ಹೀನಯಾನ ಹಾಗೂ ಮಹಾಯಾನ ಪಂಥಗಳು ಪ್ರಚಲಿತವಾಗಿರಬೇಕೆಂದು ತೋರುತ್ತದೆ. ಕರ್ನಾಟಕದಲ್ಲಿ ಹೀನಯಾನ ಮತ್ತು ಮಹಾಯಾನ ಶಾಖೆಗಳೆರಡೂ ಇದ್ದವೆಂದು ಹ್ಯೂಯೆನ್‌ತ್ಸಾಂಗ್ ಹೇಳಿದುದನ್ನು ನೆನೆಯಬಹುದು.
ರಾಷ್ಟ್ರಕೂಟರ ಕಾಲದಲ್ಲಿ ಬೌದ್ಧಧರ್ಮವು ಇನ್ನೂ ಹೆಚ್ಚು ಕ್ಷೀಣಿಸಿತು. ಕ್ರಮೇಣ ಅದು ಇತರ ಧರ್ಮಗಳೊಡನೆ ಬೆರೆತು ಹೋಯಿತೆನ್ನಬಹುದು. ಬುದ್ಧನನ್ನು ವಿಷ್ಣುವಿನ ಅವತಾರವೆಂದು ಪರಿಗಣಿಸಲಾಯಿತು.
ವೈಷ್ಣವ ಧರ್ಮ
ಕನ್ನಡ ಭಾಷೆಯ ಅತ್ಯಂತ ಪ್ರಾಚೀನ ಹಲ್ಮಿಡಿ ಶಾಸನವು (ಕ್ರಿ.ಶ. ೪೫೦) ವಿಷ್ಣುವಿನ ಪ್ರಾರ್ಥನೆಯೊಂದಿಗೆ ಪ್ರಾರಂಭವಾಗುತ್ತದೆ.[14] ಮೃಗೇಶವರ್ಮನ ಬನವಾಸಿ ಶಾಸನದಲ್ಲಿ ವರಾಹನನ್ನು, ಇಮ್ಮಡಿ ಕೃಷ್ಣವರ್ಮನ ಬನಹಳ್ಳಿ ಶಾಸನದಲ್ಲಿ ನರಸಿಂಹನನ್ನು ಪ್ರಾರ್ಥಿಸುವ ಮಂಗಲ ಶ್ಲೋಕವಿದೆ.[15] ಚಲುಕ್ಯರ ಶಾಸನಗಳ ಮಂಗಲ ಶ್ಲೋಕದಲ್ಲಿ ವರಾಹ ಅವತಾರದ ವಿಷ್ಣುವಿನ ಸ್ತುತಿ ಇದೆ.[16] ವರಾಹ ಅವರ ಲಾಂಛನವಾಗಿತ್ತು. ಪರಮ ಭಾಗವತ, ಶ್ರೀ ಪ್ರಥಿವೀ ವಲ್ಲಭ, ಶ್ರೀ ವಲ್ಲಭ ಎಂಬ ಉಪಾಧಿಗಳು ಚಲುಕ್ಯರ ಪ್ರಾರಂಭದ ಅರಸರ ಶಾಸನಗಳಲ್ಲಿ ಉಪನಾಮಗಳಾಗಿಯೇ ಕಾಣಿಸಿಕೊಳ್ಳುತ್ತವೆ. ಆದ್ದರಿಂದ ಚಲುಕ್ಯ ವಂಶದ ಪ್ರಾರಂಭದ ಅರಸರು ವೈಷ್ಣವರಾಗಿದ್ದರೆಂಬುದು ನಿಸ್ಸಂಶಯ.
ಕದಂಬರಂತೆ ಚಲುಕ್ಯರೂ ವೈದಿಕ ಆಚರಣೆಗಳನ್ನು ರೂಢಿಸಿಕೊಂಡಿದ್ದರು. ಮೊದಲನೆಯ ಪೊಲೆಕೇಶಿಯು ಶ್ರೌತಸೂತ್ರಗಳ ಮೇರೆಗೆ ‘ಅಶ್ವಮೇಧಾದಿ’ ಯಜ್ಞಗಳನ್ನು ಆಚರಿಸಿದನು.[17] ಶಾಸನದಲ್ಲಿ ‘ಅಶ್ವಮೇಧಾದಿ’ ಎಂದು ಶಬ್ದ ಪ್ರಯೋಗವಾಗಿದ್ದು ಇದರಲ್ಲಿ ‘ಆದಿ’ ಎಂಬುದು  ಇನ್ನಿತರ ಯಜ್ಞಗಳನ್ನು ಕೂಡ ಅರಸನು ಮಾಡಿದ್ದನೆಂಬುದನ್ನು ಸೂಚಿಸುತ್ತದೆ. ಮಹಾಕೂಟ ಸ್ತಂಭ ಶಾಸನದಲ್ಲಿ ಮೊದಲನೆಯ ಪೊಲಕೇಶಿಯು ಅಗ್ನಿಷ್ಟೋಮ, ಅಗ್ನಿಚಯನ, ವಾಜಪೇಯ, ಬಹುಸುವರ್ಣ, ಪೌಂಡರಿಕ ಯಜ್ಞಗಳನ್ನು ಮಾಡಿದುದನ್ನು ಹೇಳಲಾಗಿದೆ.[18] ತನ್ನ ತಂದೆಯಂತೆ ಮೊದಲನೆಯ ಕೀರ್ತಿವರ್ಮನೂ ಕೂಡ ಬಹುಸುವರ್ಣ ಮತ್ತು ಅಗ್ನಿಷ್ಟೋಮ ಯಾಗಗಳನ್ನು ಮಾಡಿದುದನ್ನು ಅದೇ ಶಾಸನವು ತಿಳಿಸುತ್ತದೆ. ಮಂಗಲೀಶನು ‘ನಾರಾಯಣ ಬಲಿ’ಯನ್ನು ನೆರವೇರಿಸಿ ಆ ಸಂದರ್ಭದಲ್ಲಿ ಉಪಹಾರಾರ್ಥ ಹದಿನಾರು ಬ್ರಾಹ್ಮಣರ ಸತ್ರಕ್ಕಾಗಿ ಮತ್ತು ಪರಿವ್ರಾಜಕರ ಭೋಜನಕ್ಕಾಗಿ ಬಾದಾಮಿಯ ಪಕ್ಕದ ನಂದಿಕೇಶ್ವರ ಗ್ರಾಮವನ್ನು ದಾನ ಮಾಡಿದನು.[19] ಇಮ್ಮಡಿ ಪೊಲೆಕೇಶಿಯು ಬಲಿಚರು ವೈಶ್ವದೇವಾಗ್ನಿಹೋತ್ರ ಕ್ರಿಯಾ ಪಂಚ ಮಹಾಯಜ್ಞಗಳನ್ನು ನಿರ್ವಹಿಸಲೆಂದು ಬಂದು ಲೋಹನಗರದಲ್ಲಿ ವಾಸವಾಗಿದ್ದ ದಾಮ ದೀಕ್ಷಿತನೆಂಬ ಬ್ರಾಹ್ಮಣನಿಗೆ ಗೋವಿಯಾಣಕ ಎಂಬ ಗ್ರಾಮವನ್ನು ದಾನ ಮಾಡಿದನು.[20] ಈ ಅರಸನು ತನ್ನ ಮಾತಾಪಿತರಿಗೆ ಪುಣ್ಯಲಭಿಸಲೆಂದು ಪಂಚಮಹಾಯಜ್ಞಗಳನ್ನು[21] ನೆರೆವೇರಿಸಿದನು. ಮತ್ತು ಆ ನಿಮಿತ್ತ ಜ್ಯೇಷ್ಠಶರ್ಮ ಎಂಬ ಬ್ರಾಹ್ಮಣನಿಗೆ ಮಾಕರಪ್ಪಿ ಗ್ರಾಮವನ್ನು ದಾನವಾಗಿ ನೀಡಿದನು.[22] ಹೀಗೆ ಚಲುಕ್ಯ ವಂಶದ ಪ್ರಾರಂಭದ ಅರಸರು ವೈದಿಕ ಯಜ್ಞಾಚರಣೆಯನ್ನು ಆಚರಿಸಿದರು ಮತ್ತು ಯಜ್ಞಗಳ ಕರ್ಮಾನುಷ್ಠಾನ ಮಾಡಿದ ಬ್ರಾಹ್ಮಣರಿಗೆ ದಾನ ಮಾಡುವ ಔದಾರ್ಯ ತೋರಿದರು. ಆದರೆ ಕ್ರಮೇಣ ಯಜ್ಞ ಯಾಗಾದಿಗಳ ಅನುಷ್ಠಾನವು ಮರೆಯಾಗುತ್ತ ಬಂದಂತೆ ತೋರುತ್ತದೆ. ಸ್ಮೃತಿಗಳು ನಿರ್ದೇಶಿಸಿದ ವಿಧಾನಗಳಿಂದ ದೇವ ಮಂದಿರಗಳಲ್ಲಿ ಮೂರ್ತಿಗಳನ್ನು ಪ್ರತಿಷ್ಠಾಪಿಸಿ ಪೂಜಿಸುವ ಪದ್ಧತಿ ಜನಪ್ರಿಯವಾಯಿತು. ಮೂರ್ತಿಪೂಜೆ ಹೆಚ್ಚಾದಂತೆ ಶ್ರೌತ ಕರ್ಮಗಳು ಗೌಣವಾದವು. ಪುರಾಣಗಳು, ಅಗಮ ಗ್ರಂಥಗಳು ಹೆಚ್ಚು ಜನಾದರಣೀಯವಾಗಿ ವಾಸ್ತು ಮತ್ತು ಶಿಲ್ಪಗಳ ಬಳಕೆ ಹೆಚ್ಚಿತು. ಪ್ರತಿಮೆಗಳ ಪ್ರತಿಷ್ಠಾಪನೆ ಮತ್ತು ದೇವಾಲಯಗಳ ನಿರ್ಮಾಣ ಕಾರ್ಯ ರಾಜಧಾನಿ ಪಟ್ಟು ಕಳೆದುಕೊಂಡ ಬಾದಾಮಿಯಲ್ಲಿ ರಾಷ್ಟ್ರಕೂಟ, ಕಲ್ಯಾಣ ಚಾಲುಕ್ಯ ಮತ್ತು ವಿಜಯನಗರ ಅರಸರ ಕಾಲದಲ್ಲಿ ಮಂದಗತಿಯಲ್ಲಿ ಮುಂದುವರಿಯಿತು.
ಬಾದಾಮಿಯಲ್ಲಿ ಚಲುಕ್ಯರು ನೆಲೆಗೊಳ್ಳುವ ಮುನ್ನವೆ ಈ ಭಾಗದಲ್ಲಿ ವೈಷ್ಣವ ಧರ್ಮ ಪ್ರಚಲಿತದಲ್ಲಿದ್ದಿತು. ಮಹಾಕೂಟದ ದ್ವಿಬಾಹು ನರಸಿಂಹನ ಶಿಲ್ಪವು ಆದಿ ಕದಂಬರದೆಂದು ಅ.ಸುಂದರ ಗುರುತಿಸಿದ್ದಾರೆ. ಇತ್ತೀಚೆಗೆ ಬಾದಾಮಿ ಸಮೀಪದ ನಿಲುಗಲ್ಲ ಗ್ರಾಮದಲ್ಲಿ ಸುಡಾವೆ ಮಣ್ಣಿನ ದ್ವಿಬಾಹು ನರಸಿಂಹನ ವಿಗ್ರಹವೊಂದು ಪತ್ತೆಯಾಗಿದೆ.[23]  ಇವೆರಡೂ ‘ಕೇವಲ’ ಭಂಗಿಯಲ್ಲಿದ್ದು ಪ್ರತಿಷ್ಠಾಪನೆಗಾಗಿ ಮಾಡಿದ ಅಡಿಗೂಟಗಳನ್ನು ಹೊಂದಿವೆ. ಆದ್ದರಿಂದ ಅವು ಅರ್ಚಾ ಮೂರ್ತಿಗಳೆನ್ನಬಹುದು.
ಚಲುಕ್ಯ ಮನೆತನದ ಮೊದಲಿನ ಅರಸರು (ಇಮ್ಮಡಿ ಪೊಲೆಕೇಶಿಯವರೆಗೆ) ವೈಷ್ಣವ ಮತಾವಲಂಬಿಗಳಾಗಿದ್ದರು. ಅವರು ಪರಮ ಭಾಗವತರಾಗಿದ್ದರು.[24] ಮಂಗಲೇಶನು ಪರಮ ಭಾಗವತನೆಂದು ವರ್ಣಿತನಾಗಿದ್ದಾನೆ.[25] ಲೋಹಣೇರ ಶಾಸನವು ಇಮ್ಮಡಿ ಪೊಲೆಕೇಶಿಯನ್ನು ಪರಮ ಭಾಗವತನೆಂದು ಬಣ್ಣಿಸಿದೆ.[26] ಸ್ವತಃ ನಾರಾಯಣನು ಇವರಿಗೆ ವರಾಹ ಲಾಂಛನವನ್ನು ಕೃಪೆ ಮಾಡಿದನೆಂದು ಹೇಳಲಾಗಿದೆ.[27]
ವೈಷ್ಣವ ಧರ್ಮದ ಪೋಷಕರಾಗಿ ಚಲುಕ್ಯರು ಅನೇಕ ಸ್ಮಾರಕಗಳನ್ನು ಬಾದಾಮಿಯಲ್ಲಿ ನಿರ್ಮಿಸಿದರು. ಅವುಗಳಲ್ಲಿ ಮಂಗಲೇಶನು ಕೊರೆಯಿಸಿದ ‘ಮಹಾವಿಷ್ಣುಗೃಹ’ವು ಸುಪ್ರಸಿದ್ಧವಾದುದು. ಇದರ ಕಾಲ ಶಕವರ್ಷ ೫೦೦, ಇದರ ಹತ್ತಿರವಿರುವ ಚಿಕ್ಕದಾದ ಇನ್ನೊಂದು ವೈಷ್ಣವ ಗುಹಾಲಯವು[28] ಇದಕ್ಕಿಂತ ಮೊದಲು ರಚಿತವಾದುದೆಂದು ಶೈಲಿಯನ್ನಾಧರಿಸಿ ಹೇಳಬಹುದು. ಹೀಗೆ ಬಾದಾಮಿಯ ನಾಲ್ಕು ಗುಹಾಲಯಗಳಲ್ಲಿ ಎರಡು ವೈಷ್ಣವ ಮತಕ್ಕೆ ಸಂಬಂಧಿಸಿದವುಗಳು. ಇದರಿಂದ ಮೊದಲ ಹಂತದ ಚಲುಕ್ಯರು ವೈಷ್ಣವ ಧರ್ಮವನ್ನು ವಿಶೇಷವಾಗಿ ಪೋಷಿಸಿದರೆಂದು ತಿಳಿಯಬಹುದು.
ವೈಷ್ಣವ ಗುಹಾಲಯಗಳ ಜೊತೆಗೆ ವೈಷ್ಣವ ರಾಚನಿಕ ಮಂದಿರಗಳನ್ನು ಕೂಡ ಅವರು ನಿರ್ಮಿಸಿದರು. ಬಾದಾಮಿಯ ಉತ್ತರ ಗುಡ್ಡದ ತುತ್ತ ತುದಿಯ ಮೇಗಣ ಶಿವಾಲಯವು ಮೂಲತಃ ವೈಷ್ಣವ ದೇವಾಲಯವಾಗಿದೆ. ಗುಡಿಯ ಹೊರಗೋಡೆಯ ಮೇಲೆ ಗೋವರ‌್ಧನ ಗಿರಿಧಾರಿ, ಕಾಳಿಂಗ ಮರ್ದನ, ನರಸಿಂಹ ಶಿಲ್ಪಗಳು ಪ್ರಧಾನವಾದವುಗಳು. ಜೊತೆಗೆ ಅಧಿಷ್ಠಾನದ ಗಳ ಭಾಗದಲ್ಲಿ ಶ್ರೀಕೃಷ್ಣ ಚರಿತದ ಸನ್ನಿವೇಶಗಳನ್ನು ಕಂಡರಿಸಲಾಗಿದೆ. ಹೀಗೆ ರಾಚನಿಕ ಮಂದಿರಗಳ ಅಧಿಷ್ಠಾನದಲ್ಲಿ ಮತ್ತು ಗುಹಾದೇವಾಲಯಗಳ ತೊಲೆಗಳ ಮೇಲೆ ಕೆತ್ತಲಾದ ಕೃಷ್ಣ ಲೀಲೆಯ ದೃಶ್ಯಗಳು ಹರಿವಂಶ, ವಿಷ್ಣು ಪುರಾಣಗಳ ಪರಂಪರೆಯಲ್ಲಿರುವುದನ್ನು ಶ್ರೀನಿವಾಸ ಪಾಡಿಗಾರ ಅವರು ಗುರುತಿಸಿದ್ದಾರೆ.[29] ಗಜೇಂದ್ರ ಮೋಕ್ಷ ಮೊದಲಾದ ಕೆಲವು ಕಥಾ ಪ್ರಸಂಗಗಳು ಬಾದಾಮಿಯಲ್ಲಿ ಕಾಣಸಿಗದೆ ಪಟ್ಟದಕಲ್ಲಿನಲ್ಲಿ ಕಾಣಿಸಿಕೊಂಡಿದ್ದು ಭಾಗವತ ಪರಂಪರೆಯು ನಂತರ ರೂಢಿಗತವಾಗಿರಬೇಕೆಂಬ ಅವರ ಅಭಿಪ್ರಾಯವನ್ನು ಒಪ್ಪಬಹುದಾಗಿದೆ.
ಮಹಾಕೂಟವು ಶೈವ ಕೇಂದ್ರ. ಆ ಕ್ಷೇತ್ರದ ಕೇಂದ್ರ ಬಿಂದು ವಿಷ್ಣು ಪುಷ್ಕರಣಿ![30] ಈ ಹೊಂಡದ ಪಶ್ಚಿಮಕ್ಕೆ ಅದರ ಅಕ್ಷಗರ್ಭ ಸೂತ್ರಕ್ಕಿಂತ ಮಹಾಲಿಂಗ ಗುಡಿಯ ಹೊರಗೋಡೆಯ ಮೇಲೆ ವರಾಹ ಉಗ್ರ ನರಸಿಂಹರ ಮಧ್ಯಮಗಾತ್ರದ ಶಿಲ್ಪಗಳಿವೆ.[31] ಶ್ರೀಮಹಾಕೂಟೇಶ್ವರ ಪುರಾಣವು ಸಿಂಹಾಸುರನನ್ನು ಸಂಹರಿಸಲು ಶಿವನು ವಿಷ್ಣು ರೂಪದಿಂದ ಬಂದು ಆತನನ್ನು ಮಹಾಕೂಟದಲ್ಲಿ ಸುದರ್ಶನ ಚಕ್ರದಿಂದ ಕೊಂದನೆಂದು ಬಣ್ಣಿಸುತ್ತದೆ.[32] ಈ ಉಪಕಥೆಯ ಬಣ್ಣನೆಯ ನಂತರ ಸ್ಥಳ ಪುರಾಣವು ಮಹಾಕೂಟ ಕ್ಷೆತ್ರವನ್ನು ನರಸಿಂಹ ಕ್ಷೇತ್ರವೆಂದು ಕರೆದಿದೆ.[33] ಪುರಾಣದ ಕಥೆಯನ್ನು ಬದಿಗಿರಿಸಿದರೂ, ಆದಿ ಕದಂಬರ ದ್ವಿಭುಜ ನರಸಿಂಹ ಶಿಲ್ಪದ ಹಿನ್ನೆಲೆಯಲ್ಲಿ ಗಮನಿಸಿದಾಗ ಮಹಾಕೂಟದಲ್ಲಿ ಚಲುಕ್ಯಪೂರ್ವ ಕಾಲದಲ್ಲಿ ನರಸಿಂಹ ಮಂದಿರವೊಂದು ಇದ್ದಿರಬೇಕೆಂದು ತರ್ಕಿಸಲು ಅವಕಾಶವಿದೆ. ಬಾಣಂತಿ ಗುಡಿಯ ಹತ್ತಿರವಿರುವ ಇಟ್ಟಿಗೆಯ ಕಟ್ಟಡಗಳ ಅವಶೇಷಗಳು ಇಂತಹ ಮಂದಿರದ್ದಾಗಿರಬಹುದೇ?
ಬಾದಾಮಿಯು ರಾಜಧಾನಿಯ ಪಟ್ಟವನ್ನು ಕಳೆದುಕೊಂಡ ನಂತರ ರಾಜಕೀಯ ಬಲವಿಲ್ಲದೆ ಸಾಂಸ್ಕೃತಿಕವಾಗಿ ಬಡವಾಯಿತು. ಆಳರಸರಾದ ರಾಷ್ಟ್ರಕೂಟರು ತಮ್ಮ ಸಾಂಸ್ಕೃತಿಕ ಚಟುವಟಿಕೆಗಳನ್ನು ಮುಖ್ಯವಾಗಿ ಎಲ್ಲೋರದಲ್ಲಿ ಕೇಂದ್ರೀಕರಿಸಿದರು. ಆದಾಗ್ಯೂ ಈ ಅವಧಿಯ ವೈಷ್ಣವ ಪರ ಶಿಲ್ಪಗಳನ್ನು ಬಾದಾಮಿ ಪರಿಸರದ ಒಂದೆರಡು ಕಡೆಗಳಲ್ಲಿ ಗುರುತಿಸಬಹುದು. ಅಗಸ್ತ್ಯತೀರ್ಥದ ಪೂರ್ವದ ದಂಡೆಯ ಮೇಲಿನ ಅನಂತಶಯನ ಗುಡಿಯು ಪ್ರಾಯಶಃ ರಾಷ್ಟ್ರಕೂಟರ ಕಾಲದ ನಿರ್ಮಾಣವೆಂದು ತೋರುತ್ತದೆ. ಈ ಅವಧಿಯ ಇನ್ನೊಂದು ಶಿಲ್ಪವೆಂದರೆ ಮಹಾಕೂಟದ ಅಡಕೇಶ್ವರ ದೇವಾಲಯದ ವಿಷ್ಣುವಿನದು. ಚಲುಕ್ಯರ ವಿಷ್ಣು ಶಿಲ್ಪಗಳಲ್ಲಿ ಕೈಯಲ್ಲಿ ಪದ್ಮವಿರದೆ ಹಣ್ಣು ಇರುವುದು ಸಾಮಾನ್ಯ. ಆದರೆ ಈ ಮೂರ್ತಿಯಲ್ಲಿಯ ವಿಷ್ಣು ಪದ್ಮಧಾರಿಯಾಗಿದ್ದಾನೆ. ಉತ್ತರದ ಶಿಲ್ಪ ಪ್ರಭಾವವಿದಾಗಿರಬಹುದು. ಈ ಮೂರ್ತಿಯೇ ಅಡಕೇಶ್ವರ ದೇವಾಲಯದ ಮೂಲ ವಿಗ್ರಹವಾಗಿರಬಹುದೆಂಬ ಊಹೆ ಅ.ಸುಂದರ ಅವರದು.[34] ಇದು ಸಂಭವನೀಯವಾದುದಾಗಿದೆ.
ಈ ಬಿಡಿ ಅವಶೇಷಗಳು ಚಲುಕ್ಯರ ಪತನದ ನಂತರ ವೈಷ್ಣವ ಧರ್ಮವು ಮುಂದುವರಿಯಿತೆಂಬುದನ್ನು ಸಾಬೀತು ಪಡಿಸುತ್ತವೆ. ಮುಂದೆ ಕಲ್ಯಾಣ ಚಾಲುಕ್ಯರ ಕಾಲದಲ್ಲಿ ಅದಕ್ಕೆ ಹೆಚ್ಚಿನ ಪ್ರಜಾಪೋಷಣೆ ದೊರೆತಂತೆ ತೋರುತ್ತದೆ. ಪರಮಾನಂದ ದೇವರು ಎಂಬಾತನು ಅಗಸ್ತ್ಯತೀರ್ಥದ ಪಶ್ಚಿಮ ದಂಡೆಯ ಮೇಲೆ ವಿಷ್ಣು ದೇವಾಲಯವನ್ನು ಕಟ್ಟಿಸಿದ್ದಾನೆ. ಇದನ್ನೀಗ ಎಲ್ಲಮ್ಮ ದೇವಾಲಯ ಎಂದು ಕರೆಯಲಾಗುತ್ತದೆ. ಈ ಗುಡಿಯ ಮುಂದಿದ್ದ ಶಾಸನ ಕಲ್ಲಿನ ಮೇಲೆ ಕೆತ್ತಲಾದ ಯೋಗಮುದ್ರೆಯಲ್ಲಿರುವ ವಿಷ್ಣುವಿನ ಚಿಕ್ಕ ಮೂರ್ತಿಯನ್ನು ಜಿನಶಿಲ್ಪವೆಂದು ತಪ್ಪಾಗಿ ಭಾವಿಸಲಾಗಿದೆ[35] ಮತ್ತು ಈ ಗುಡಿಯನ್ನು ಜಿನಾಲಯವೆಂದು ತಪ್ಪಾಗಿ ಗುರುತಿಸಲಾಗಿದೆ. ಆದರೆ ಲಕ್ಷ್ಯಗೊಟ್ಟು ನೋಡಿದಾಗ ಆ ಮೂರ್ತಿ ಆಭರಣಗಳಿಂದ ಅಲಂಕೃತವಾಗಿರುವುದು ಕಂಡುಬರುತ್ತದೆ. ಆದ್ದರಿಂದ ಅದು ಜಿನಬಿಂಬವಾಗಿರಲಾರದು. ಶಿಖರದ ಮುಂದಿನ ಸುಕನಾಸಿ ಪಟ್ಟಿಕೆಯಲ್ಲಿ ಯೋಗೇಶ್ವರ ವಿಷ್ಣುವಿನ ಮೂರ್ತಿ ಇದೆ. ಕಲ್ಯಾಣ ಚಾಲುಕ್ಯರ ಕಾಲದ ಇನ್ನೊಂದು ವಿಷ್ಣು ದೇವಾಲಯವು ಅಗಸ್ತ್ಯ ತೀರ್ಥದ ಉತ್ತರ ದಂಡೆಯ ಮೇಲಿರುವ ಗುಡಿಗುಚ್ಛದಲ್ಲಿಯ ಪ್ರಧಾನ ಗುಡಿ. ಇದರ ಸುಕನಾಸದ ಮುಖಪಟ್ಟಿಕೆಯಲ್ಲಿ ಶಂಖ, ಚಕ್ರ ಹಿಡಿದು ಕುಳಿತಿರುವ ವಿಷ್ಣುವಿನ ಶಿಲ್ಪವಿದೆ. ಗರ್ಭಗುಡಿಯಲ್ಲಿಯ ಪೀಠದ ಮೇಲೆ ಗರುಡನಿದ್ದಾನೆ. ಈ ಗುಡಿಯು ಕೂಡ ಯೋಗೇಶ್ವರ ದೇವಾಲಯ. ವಾಸ್ತುಶೈಲಿಯನ್ನಾಧರಿಸಿ ಇದು ಕಲ್ಯಾಣ ಚಾಲುಕ್ಯರ ಅವಧಿಯದೆಂದು ನಿರಾಯಾಸವಾಗಿ ಹೇಳಬಹುದು.
ವಿಜಯನಗರ ಅರಸರ ಕಾಲದಲ್ಲಿ ಬಾದಾಮಿಯು ವಿಶೇಷವಾಗಿ ವೈಷ್ಣವ ಮತದ ಪ್ರಭಾವಕ್ಕೆ ಒಳಗಾಗಿತ್ತೆಂದು ತೋರುತ್ತದೆ. ಅಚ್ಯುತರಾಯನ ಕಾಲದಲ್ಲಿ ಬಾದಾಮಿಯಲ್ಲಿಯ ಖಿಲವಾದ ದೇವಸ್ಥಾನಗಳನ್ನು ಜೀರ್ಣೋದ್ಧಾರ ಮಾಡಲಾಯಿತು.[36] ಹೀಗೆ ಜೀರ್ಣೋದ್ಧಾರಗೊಂಡ ದೇವಾಲಯಗಳಲ್ಲಿ ಜಂಬುಲಿಂಗ ಗುಡಿಯೂ ಒಂದಾಗಿರಬೇಕು. ಈ ತ್ರಿಕೂಟಾಲಯವು ಮೂಲತಃ ಚಲುಕ್ಯರ ನಿರ್ಮಾಣ. ಇದರ ವಿಷ್ಣು ಗರ್ಭಗೃಹದ ಮೇಲೆ ಇಟ್ಟಿಗೆ ಗಾರೆಗಳಿಂದ ಶಿಖರವನ್ನು ನಂತರ ಕಟ್ಟಲಾಗಿದೆ. ಆ ಕಾಲದಲ್ಲಿ ವೈಷ್ಣವ ಮತಕ್ಕಿದ್ದ ಹೆಚ್ಚಿನ ಒಲವು ಇಲ್ಲಿ ವ್ಯಕ್ತಗೊಂಡಿದೆ.
ಗುಹೆ ೨ರ ಕಂಬ ೧೧ರ ಮೇಲೆ ಕ್ರಿ.ಶ. ೧೫೫೪ರ ಶಾಸನವೊಂದು ತೆಲುಗು ಭಾಷೆಯಲ್ಲಿದೆ. ಇದರಲ್ಲಿ ಹಾರಿಲರಡ ವೆಂಕಟಯ್ಯ ಎಂಬವನು ಹನ್ನೆರಡು ಆಳ್ವಾರರ ಪ್ರತಿಮೆಗಳನ್ನು ವಿಷ್ಣು ಸನ್ನಿಧಿಯಲ್ಲಿ ಮಾಡಿದುದು ಉಲ್ಲೇಖಿತವಾಗಿದೆ.[37] ಈಗ ಈ ಪ್ರತಿಮೆಗಳು ಅಲ್ಲಿಲ್ಲ. ಜೀರ್ಣೋದ್ಧಾರ ಮಾಡಿದ ಬಗ್ಗೆ ಹೇಳುವ ಈ ಮೇಲೆ ಪ್ರಸ್ತಾಪಿಸಲಾದ ಶಾಸನವು ಕ್ರಿ.ಶ. ೧೫೩೩ರದ್ದು. ಆದ್ದರಿಂದ ಸುಮಾರು ಎರಡು ದಶಕಗಳ ಕಾಲ ಬಾದಾಮಿಯಲ್ಲಿ ದೇವಾಲಯಗಳ ಜೀರ್ಣೋದ್ಧಾರ ಕಾರ್ಯ ವೈಷ್ಣವ ಮತ ಪರ ನಡೆಯಿತೆಂದು ಹೇಳಬಹುದು. ಕೆಳಗಣ ಶಿವಾಲಯದ ಸ್ತೂಪಿಯ ಹತ್ತಿರವಿರುವ ಗಚ್ಚುಗಾರೆಯಿಂದ ನಿರ್ಮಿಸಲಾದ ‘ನಿಧಿ’ಗಳು ಪ್ರಾಯಶಃ ಈ ಅವಧಿಯ ಸೇರ್ಪಡೆಗಳು. ಗುಹೆ ೩ರ ಕಂಬ ೧೨ರ ಶಾಸನವು ೧೬-೧೭ ಶತಮಾನದ್ದು. ಇದು ಚೆಂತಕುಪ್ಪ ರಂಗಯ್ಯ ಎಂಬಾತನು ವಿಠಲ(ವಿಷ್ಣು)ನ ಎಡಬಲಗಳಲ್ಲಿ ರುಕ್ಮಿಣಿ ಮತ್ತು ಸತ್ಯಭಾಮೆಯರ ವಿಗ್ರಹಗಳನ್ನು ಪ್ರತಿಷ್ಠಾಪಿಸಿದ್ದುದನ್ನು ತಿಳಿಸುತ್ತದೆ.[38] ಈಗ ಗರ್ಭಗೃಹದಲ್ಲಿ ಕೇವಲ ಮೂಲವಿಗ್ರಹದ ಪೀಠದ ಎಡಬಲಗಳಲ್ಲಿ ತಂದಿರಿಸಲಾದ ಎರಡು ಶಿಲಾಪೀಠಗಳಿವೆ. ಇವು ಚೆಂತಕುಪ್ಪೆ ರಂಗಯ್ಯನು ಪ್ರತಿಷ್ಠಾಪನೆ ಮಾಡಿದ ವಿಗ್ರಹಗಳ ಪೀಠಗಳು. ವಿಠಲನ ಭಕ್ತನಾದ ರಂಗಯ್ಯನು ಚಲುಕ್ಯರ ವಿಷ್ಣುಮೂರ್ತಿಯನ್ನು ವಿಠಲನ ಪ್ರತಿಮೆಯೆಂದು ಭಾವಿಸಿರಬಹುದು. ಏಕೆಂದರೆ ಚಲುಕ್ಯರ ಚತುರ್ಭುಜ ವಿಷ್ಣು ತನ್ನ ಕೆಳಗಿನ ಕೈಗಳನ್ನು ಟೊಂಕದ ಮೇಲೆ ಇರಿಸಿರುವಂತೆ ಚಿತ್ರಿತನಾಗಿರುತ್ತಾನೆ. ಆತನನ್ನು ವಿಠಲನೆಂದು ತಿಳಿದು ರಂಗಯ್ಯನ ಭಕ್ತಿಯಿಂದ ರುಕ್ಮಿಣಿ ಸತ್ಯಭಾಮೆಯರ ಶಿಲ್ಪಗಳನ್ನು ಗರ್ಭಗುಡಿಯಲ್ಲಿ ಸ್ಥಾಪಿಸಿ ತನಗೆ ಕಂಡ ಕೊರತೆಯನ್ನು ನೀಗಿಸಿದ್ದಾನೆ. ವಿಜಯನಗರ ಕಾಲದ ಗುಡಿಯೊಂದು ಉತ್ತರ ಕೋಟೆಯ ಬಂಡೆಗಲ್ಲಿಗೆ ಹೊಂದಿಕೊಂಡು ನಿರ್ಮಿತವಾಗಿದೆ. ಇದನ್ನು ಬತೇರಪ್ಪನ ಗುಡಿ ಎನ್ನುತ್ತಾರೆ. ಇದು ಮಾರುತಿ ಮಂದಿರ. ಮಾಧ್ವ ಮತದ ವೈಷ್ಣವರು ಇದಕ್ಕೆ ಈಗಲೂ ನಡೆದುಕೊಳ್ಳುತ್ತಾರೆ. ಮೊನ್ನೆ ಮೊನ್ನೆಯವರೆಗೂ ವೆಂಕಟರಮಣನ ಗುಡಿ ಎಂದು ಕರೆಯಲ್ಪಡು ತ್ತಿದ್ದ ವಿಜಯನಗರ ಕಾಲದ ಮುಂದಿರವೊಂದು ಈಗ ಮುಸ್ಲಿಮರ ದರ್ಗಾ ಆಗಿ ಪರಿವರ್ತಿತವಾಗಿದೆ. ಈ ಗುಡಿಯಲ್ಲಿದ್ದ ಸದಾಶಿವರಾಯನ ಶಾಸನವೊಂದನ್ನು ಫ್ಲೀಟರು ಪ್ರಕಟಿಸಿದ್ದಾರೆ.[39] ಈ ಗುಡಿಯಿಂದ ಪ್ರಾಚ್ಯ ವಸ್ತುಸಂಗ್ರಹಾಲಯಕ್ಕೆ ಹೋಗುವ ದಾರಿಯಲ್ಲಿ ಶ್ರೀರಾಮ ಮಂದಿರವಿದೆ. ಇದೂ ಕೂಡ ಮೂಲತಃ ವಿಜಯನಗರ ಕಾಲದ್ದಿರಬಹುದು. ಈಗಿನ ದೇವಾಲಯವು ಮಾರ್ಪಾಟುಗೊಂಡದ್ದಾಗಿದೆ.
ಶ್ರೀಮಧ್ವಾಚಾರ್ಯರು ದ್ವೈತ ಸಿದ್ಧಾಂತವನ್ನು ಉಪದೇಶಿಸಿದರು. ವಿಜಯನಗರ ಅರಸರ ಮೇಲೆ ಪ್ರಭಾವ ಬೀರಿದ ವ್ಯಾಸತೀರ್ಥರು, ವಾದಿರಾಜರು ಮಧ್ವಮತವನ್ನು ಹರಡಿದರು. ಬಾದಾಮಿಗಳೂ ಮಾಧ್ವ ಸಂಪ್ರದಾಯವು ಪಸರಿಸಿತು. ಮಧ್ವ ತತ್ವಾನುಯಾಯಿಗಳಾದ ದಾಸರು ಭಕ್ತಿಗೀತಗಳನ್ನು ರಚಿಸಿ ಹಾಡಿದರು. ಅಂಥವರಲ್ಲಿ ಪ್ರಸನ್ನ ವೆಂಕಟದಾಸರೂ ಒಬ್ಬರು. ಅವರು ಕುಳಿತುಕೊಳ್ಳುತ್ತಿದ್ದ ಅಶ್ವತ್ಥಕಟ್ಟೆಯು ಪ್ರಸನ್ನ ವೆಂಕಟದಾಸರ ಕಟ್ಟೆಯೆಂದು ಪ್ರಸಿದ್ಧ. ಪುರಾತತ್ವ ವಸ್ತುಸಂಗ್ರಹಾಲಯಕ್ಕೆ ಹೋಗುವ ದಾರಿಯಲ್ಲಿ ಅಗಸ್ತ್ಯತೀರ್ಥದ ಹತ್ತಿರ ಈ ಕಟ್ಟೆ ಇದೆ. ಹೀಗೆ ಬಾದಾಮಿಯಲ್ಲಿ ವೈಷ್ಣವು ಧರ್ಮವು ಚಲುಕ್ಯಪೂರ್ವ ಕಾಲದಿಂದ ಅನೂಚಾನವಾಗಿ ನಡೆದು ಬಂದಿದೆ.

ಬಾದಾಮಿ ಚಾಲುಕ್ಯರು : ೧೫. ಬಾದಾಮಿಯ ಚಾಲುಕ್ಯ ಕಾಲದ ಧರ್ಮಗಳು – ಜೈನ ಧರ್ಮ
ಜೈನ ಧರ್ಮ
ಜೈನ ಧರ್ಮವು ಕರ್ನಾಟಕಕ್ಕೆ ಕ್ರಿಸ್ತಪೂರ್ವ ಕಾಲದಲ್ಲಿಯೇ ಪ್ರವೇಶಿಸಿತು. ದಕ್ಷಿಣ ಕರ್ನಾಟಕದಲ್ಲಿ ಶ್ರವಣ ಬೆಳಗೊಳದ ಬೆಟ್ಟ ಉತ್ತರ ಕರ್ನಾಟಕದ ಭಾಗದಲ್ಲಿ ಕೊಪ್ಪಳ ಮತ್ತು ಬಾದಾಮಿಯ ಗುಡ್ಡಗಳ ಗವಿಗಳು, ದಿಗಂಬರರು ವಾಸ ಮಾಡಲು ತಕ್ಕ ಪರಿಸರವನ್ನು ಒದಗಿಸಿರಬೇಕು. ಪ್ರಾಚೀನ ಕರ್ನಾಟಕದಲ್ಲಿ ಅಲ್ಲಲ್ಲಿ ಶ್ವೇತಾಂಬರರೂ ಇದ್ದದ್ದು ತಿಳಿದುಬರುತ್ತದೆ. ಕ್ರಿ.ಶ. ೧ನೆಯ ಶತಮಾನದಲ್ಲಿ ಮಾನ್ಯಖೇಡದ ಪರಿಸರದಲ್ಲಿ ಶ್ವೇತಾಂಬರರಿದ್ದರು.
[1]ಇವರು ಅಲ್ಪಸಂಖ್ಯಾತರಾಗಿದ್ದು ಕಾಲಾನುಕ್ರಮದಲ್ಲಿ ಮರೆಯಾದರೆಂದು ತೋರುತ್ತದೆ. ಸುಮಾರು ಕ್ರಿ.ಶ. ಪೂ. ೨-೩ನೆಯ ಶತಮಾನಗಳಲ್ಲಿ ಶ್ವೇತಾಂಬರ, ದಿಗಂಬರಗಳೆಂಬ ಎರಡು ಕವಲುಗಳು ಕಾಣಿಸಿಕೊಂಡವೆಂದು ತಿಳಿಯಲಾಗಿದೆ.[2]
ಬಾದಾಮಿ ಐಹೊಳೆ, ಹಳ್ಳೂರು (ಜಿ.ಬಾಗಲಕೋಟೆ) ಇವು ಚಾಲುಕ್ಯರ ಕಾಲದ ಮಹತ್ವದ ಜೈನ ಕೇಂದ್ರಗಳಾಗಿದ್ದವು. ಬಾದಾಮಿಯ ಗುಹಾಲಯಗಳಲ್ಲಿ ಜಿನಾಲಯವೂ ಒಂದು. ಇದು ಪ್ರಾಯಶಃ ಆರನೆಯ ಶತಮಾನದ್ದು. ಅದರ ಗರ್ಭಗೃಹದಲ್ಲಿ ಮಹಾವೀರ ಮತ್ತು ಮೊಗಸಾಲೆಯ ಗೋಡೆಗಳ ಮೇಲೆ ಪಾರ್ಶ್ವನಾಥ ತೀರ್ಥಂಕರರ ಮತ್ತು ಬಾಹುಬಲಿಯ ಬೃಹತ್ ವಿಗ್ರಹಗಳಿವೆ. ಇಲ್ಲಿಯ ಬಾಹುಬಲಿ ಶಿಲ್ಪವು ಭಾರತದಲ್ಲಿಯೇ ಅತ್ಯಂತ ಪ್ರಾಚೀನವಾದುದೆಂದು ತಿಳಿಯಲಾಗಿದೆ.[3] ಕರ್ನಾಟಕದಲ್ಲಿ ಆರನೆಯ ಶತಮಾನದ ವೆಳೆಗೆ ಬಾಹುಬಲಿ ಮೂರ್ತಿಯನ್ನು ಕೊರೆಯಿಸುವುದು ಮತ್ತು ಪೂಜಿಸುವುದು ರೂಢಿಯಲ್ಲಿ ಇದ್ದಿತೆಂದು ಗೊತ್ತಾಗುತ್ತದೆ. ಐಹೊಳೆಯ ‘ಮೀನಬಸ್ತಿ’ ಚಲುಕ್ಯರ ಇನ್ನೊಂದು ಜಿನಾಲಯ.
ಸದ್ಯಕ್ಕೆ ಅತ್ಯಂತ ಪ್ರಾಚೀನ ರಾಚನಿಕ ಜಿನಾಲಯವೆಂದರೆ ಐಹೊಳೆಯ ಮೇಗುತಿ (=ಮೇಗುಡಿ= ಮೇಲ್ಗುಡಿ). ಈ ಜಿನಗೃಹವನ್ನು ಇಮ್ಮಡಿ ಪೊಲೆಕೇಶಿಯ ಆಶ್ರಯದಲ್ಲಿದ್ದ ರವಿಕೀರ್ತಿ ಕವಿಯು ಕ್ರಿ.ಶ. ೬೩೪-೬೩೫ ರಲ್ಲಿ ಕಟ್ಟಿಸಿದನು.[4] ಹಳ್ಳೂರಿನ ಮೇಗುಡಿಯೂ ಕೂಡ ಚಲುಕ್ಯರ ಕಾಲದ ಮಹತ್ವದ ಜಿನೇಂದ್ರ ಭವನವಾಗಿದೆ.[5] ರಾಜರು, ರಾಜ ಪರಿವಾರದವರು, ಸಾಮಂತರು ಮತ್ತು ಸಾಮಾನ್ಯರು ಜಿನಾಲಯಗಳ ನಿರ್ಮಾಣ, ನಿರ್ವಹಣೆಗಾಗಿ ದಾನಗಳನ್ನು ನೀಡಿದರು. ಅಣ್ಣಿಗೇರಿ, ಲಕ್ಷ್ಮೇಶ್ವರ ಮತ್ತು ಆಡೂರಗಳಲ್ಲಿ ಜೈನ ವಿಶ್ರಾಮಧಾಮಗಳು ನಿರ್ಮಿತಗೊಂಡವು. ಚಲುಕ್ಯ ಪ್ರಭುಗಳು ಮತ್ತು ಪ್ರಜೆಗಳು ಪರಧರ್ಮವನ್ನು ಗೌರವಿಸುವ ಔದಾರ್ಯವನ್ನು ತೋರಿದ್ದಾರೆ.
ಮಂಗಲೇಶನ ಹೂಲಿ ತಾಮ್ರಶಾಸನದಲ್ಲಿ[6] ಹೇಳಲಾದ ಪರಲೂರ ಸಂಘಕ್ಕೆ ಹಳ್ಳೂರು (ಜಿ.ಬಾಗಲಕೋಟ) ಮುಖ್ಯ ಸ್ಥಾನವೆನಿಸಿತ್ತು. ಪ್ರಸಕ್ತ ಶಾಸನವು ಶಾಂತಿನಾಥ ಜಿನನ ಸ್ತುತಿಯೊಂದಿಗೆ ಪ್ರಾರಂಭವಾಗುತ್ತದೆ. ಮಂಗಲೇಶನ ಆದೇಶದ ಮೇರೆಗೆ ಸೇಂದ್ರಕ ವಂಶದ ರವಿಶಕ್ತಿಯು ಕಿರುವಟ್ಟಕೆರೆಯ ಶಾಂತಿನಾಥ ಜಿನಾಲಯಕ್ಕೆ ಐವತ್ತು ನಿವರ್ತನಗಳ ಭೂದಾನ ಮಾಡಿದನು. ಈ ಶಾಸನದಲ್ಲಿ ಶ್ರೀನಂದಿ ಮತ್ತು ಆತನ ಶಿಷ್ಯನಾದ ಅಭಯನಂದಿ ಎಂಬ ಜೈನ ಮುನಿಗಳ ಹೆಸರುಗಳಿದ್ದು ಅವರು ಪರಲೂರ (ಹಳ್ಳೂರ) ಸಂಘದವರಾಗಿದ್ದರೆಂದು ತಿಳಿದುಬರುತ್ತದೆ.[7] ಪರಮ ಭಾಗವತನೆನಿಸಿದ ಮಂಗಲೇಶನು ಪರಧರ್ಮ ಪೋಷಕನಾಗಿದ್ದನೆಂಬುದಕ್ಕೆ ಇದು ನಿದರ್ಶನವಾಗಿದೆ.
ಇಮ್ಮಡಿ ಪೊಲೆಕೇಶಿಯ ಆಸ್ಥಾನ ಕವಿಯಾಗಿದ್ದ ಯಾಪನೀಯ ಸಂಪ್ರದಾಯದ ರವಿಕೀರ್ತಿಯು ಐಹೊಳೆಯ ಬೆಟ್ಟದ ಮೇಲೆ ಮೇಗುತಿ(ಮೇಗುಡಿ)ಯನ್ನು ನಿರ್ಮಿಸಿದನ್ನು ಈ ಹಿಂದೆ ಗಮನಿಸಿದ್ದೇವೆ. ಈ ಗುಡಿಯಲ್ಲಿಯ ಅಂಬಿಕಾ (ಕೂಷ್ಮಾಂಡಿನಿ) ಯಕ್ಷಿಯ ಪ್ರತಿಮೆಯನ್ನು ಆಧರಿಸಿ ಇದು ನೇಮಿನಾಥನ ಮಂದಿರವೆಂದು ಎಸ್.ವಿ.ಪಾಡಿಗಾರ ಅವರು ತರ್ಕಿಸಿದ್ದಾರೆ.[8] ಈ ಯಕ್ಷಿಣಿ ಶಿಲ್ಪದ ಹಿನ್ನೆಲೆಯಲ್ಲಿ ತಂತ್ರ, ಮಂತ್ರ, ವಿಧಾನಗಳು ಜೈನ ಧರ್ಮದಲ್ಲಿ ಸೇರ್ಪಡೆಗೊಂಡಿದ್ದವೆಂದು ತಿಳಿಯಬಹುದು.
ವಿನಿಯಾದಿತ್ಯನು ಲಕ್ಷ್ಮೇಶ್ವರದ ಶಂಖ ಜಿನಾಲಯದ ದಾನಶಾಲೆಯನ್ನು ನಡೆಸಲು ಮತ್ತು ಪೂಜಾವಿಧಿಗಳಿಗಾಗಿ ಮೂಲಸಂಘ ದೇವಗಣ ಶಾಖೆಯ ಧ್ರುವ ದೇವಾಚಾರ್ಯರ ವಿನಂತಿಯ ಮೇರೆಗೆ ಹಡಗಿಲೆ (ತಾ. ಶಿರಹಟ್ಟಿ) ಗ್ರಾಮವನ್ನು ದಾನ ಮಾಡಿದನು.[9] ಈತನ ಮಗಳಾದ ಕುಂಕುಮ ಮಹಾದೇವಿಯು ಪುಲಿಗೆರೆಯಲ್ಲಿ ಆನೆ ಸೆಜ್ಜೆಯ ಬಸದಿಯನ್ನು ನಿರ್ಮಿಸಿದಳು. ವಿಜಯಾದಿತ್ಯನ ಶಿಗ್ಗಾವ ತಾಮ್ರಶಾಸನದಲ್ಲಿ[10] ಅರಸನು ತನ್ನ ತಂಗಿ ಕಟ್ಟಿಸಿದ ಈ ಜಿನಾಲಯಕ್ಕೆ ಗುಡಿಕೆರೆ ಗ್ರಾಮದಾನ ಮಾಡಿದುದು ದಾಖಲೆಗೊಂಡಿದೆ. ಈ ಜಿನ ಭವನದಲ್ಲಿ ನಡೆಯಬೇಕಾದ ಪೂಜೆ, ದಾನಗಳಿಗಾಗಿಯೂ, ನವಕರ್ಮ ಹಾಗೂ ಜೀರ್ಣೋದ್ಧಾರಕ್ಕಾಗಿ ಈ ದಾನವನ್ನು ಕೊಡಲಾಯಿತೆಂದು ಶಾಸನವು ತಿಳಿಸುತ್ತದೆ. ಇದರಿಂದ ಲಕ್ಷ್ಮೇಶ್ವರ-ಗುಡಿಗೇರಿ ಪ್ರದೇಶವು ಚಲುಕ್ಯರ ಕಾಲದಲ್ಲಿ ಜೈನರ ಕೇಂದ್ರವಾಗಿತ್ತೆಂಬುದು ಸ್ಪಷ್ಟ. ಅಲ್ಲಿ ಮೂಲಸಂಘದ ಸೂರಸ್ತಗಣದವರು ವಾಸವಾಗಿದ್ದರು.
ಕ್ರಿ.ಶ. ೭೨೩ರಲ್ಲಿ ಬಿಕ್ಕಿರಾಣಕನು ಸೆಂಬೊಳಲ (=ಶ್ಯಾಬಾಳ, ತಾ.ಶಿರಹಟ್ಟಿ) ಗ್ರಾಮವನ್ನು ಶಂಖ ಜಿನಾಲಯದ ಆವರಣದಲ್ಲಿ ಜಿನಭಟ್ಟಾರಕ ಮಂದಿರದ ಪೂಜೆಗಾಗಿ ಮತ್ತು ದಾನಶಾಲೆಗಳಿಗಾಗಿ ದಾನ ಮಾಡಿದನು.[11] ಮೂಲ ಸಂಘದ ಜಯದೇವ ಪಂಡಿತಾಚಾರ್ಯನು ಈ ದಾನವನ್ನು ಸ್ವೀಕರಿಸಿದನು.
ವಿಜಯಾದಿತ್ಯನು ಶಂಖಜಿನೇಂದ್ರ ಮಂದಿರಕ್ಕೆ ಮೂಲಸಂಘದ ದೇವಗಣ ಶಾಖೆಯ ಉದಯದೇವ ಪಂಡಿತ ಅಂದರೆ ನಿರವದ್ಯ ಪಂಡಿತರೆಂಬ ಸ್ವಗುರುವಿನ ಆದೇಶದ ಮೇರೆಗೆ ಕದ್ದಮ ಗ್ರಾಮವನ್ನು ದಾನವಾಗಿ ನೀಡಿದನು.[12] ಈ ಸಮ್ರಾಟನು ಬಡವರಿಗೆ, ಅನಾಥರಿಗೆ, ಆಲಯ, ಸತ್ರಗಳನ್ನು ಸ್ಥಾಪಿಸಿದುದನ್ನು ಆಲಂಪುರ ಶಾಸನವು ಹೊಗಳಿದೆ.[13] ಆತನು ಜೈನ ಧರ್ಮೀಯರಿಗೆ ಆಸರೆ ನೀಡಿದುದು ಈ ಪ್ರಶಸ್ತಿ ಶಾಸನದ ವಸ್ತುವಾಗಿದೆ.
ಇಮ್ಮಡಿ ವಿಕ್ರಮಾದಿತ್ಯನು ಬಾಹುಬಲಿ ಶ್ರೇಷ್ಠಿಯ ವಿನಂತಿಯ ಮೇರೆಗೆ ಜಿನಾಲಯದ ಜೀರ್ಣೋದ್ಧಾರಕ್ಕಾಗಿ ಮತ್ತು ದಾನಶಾಲೆಯನ್ನು ನಡೆಸಲು ೫೦ ನಿವರ್ತನ ಭೂಮಿಯನ್ನು ದಾನ ಮಾಡಿದನು.[14] ಮೂಲಸಂಘದ ದೇವಗಣ ಶಾಖೆಯ ವಿಜಯದೇವ ಪಂಡಿತಾಚಾರ್ಯರಿಗೆ ಈ ದಾನವನ್ನು ಒಪ್ಪಿಸಲಾಯಿತು. ಹೀಗೆ ಚಲುಕ್ಯ ಅರಸುಮನೆತನದ ಇಮ್ಮಡಿ ಪೊಲೆಕೇಶಿ, ವಿನಯಾದಿತ್ಯ, ವಿಜಯಾದಿತ್ಯ ಮತ್ತು ಇಮ್ಮಡಿ ವಿಕ್ರಮಾದಿತ್ಯ ಎಂಬ ನಾಲ್ವರು ಅರಸರು ಜೈನ ಕೇಂದ್ರವಾದ ಲಕ್ಷ್ಮೇಶ್ವರದೊಂದಿಗೆ ಸುಮಾರು ನೂರು ವರ್ಷಗಳಷ್ಟು ಕಾಲ ಶ್ರದ್ಧೆಯನ್ನಿರಿಸಿಕೊಂಡ ಸಂಗತಿ ಕುತೂಹಲಕಾರಿಯಾಗಿದೆ.
ಚಲುಕ್ಯ ಅರಸರು ಮಾತ್ರವಲ್ಲ, ಅವರ ಸಾಮಂತರು, ಪ್ರಜೆಗಳು ಕೂಡ ಜೈನ ಧರ್ಮದ ಬಗ್ಗೆ ತಮ್ಮ ಶ್ರದ್ಧೆ ಗೌರವಗಳನ್ನು ವ್ಯಕ್ತಪಡಿಸಿದ್ದಾರೆ. ಕರಟಗೇರಿ(ತಾ.ಗದಗ)ಯಲ್ಲಿಯ ‘ಶಾಂತಿ ಭಗವತ್’ ಮಂದಿರಕ್ಕೆ ರವಿಕೀರ್ತಿ ಎಂಬ ಸೇಂದ್ರಕ ಅರಸನು ಭೂದಾನ ಮಾಡಿದನು.[15] ಲಕ್ಷ್ಮೇಶ್ವರದಲ್ಲಿಯ ನೇಮಿನಾಥನ ಪೂಜಾಕಾರ್ಯಗಳಿಗಾಗಿ ಇಮ್ಮಡಿ ಪೊಲೆಕೇಶಿಯ ಸಾಮಂತನಾಗಿದ್ದ ಸೇಂದ್ರಕ ದುರ್ಗ್ಗ ಶಕ್ತಿಯು ಐನೂರು ನಿವರ್ತನ ಭೂಮಿಯನ್ನು ದಾನ  ಮಾಡಿದನು. ಧರ್ಮ ಗಾಮುಂಡನು ಕಟ್ಟಿಸಿದ ಜಿನಾಲಯಕ್ಕೆ ಮತ್ತು ದಾನಶಾಲೆಗೆ ಮಾಂಡಲಿಕ ಅರಸನೊಬ್ಬನು ಇಪ್ಪತ್ತೈದು ನಿವರ್ತನ ಭೂಮಿಯನ್ನು ದಾನ ಮಾಡಿದನು. ಇಮ್ಮಡಿ ಕೀರ್ತಿವರ್ಮನ ಆಳ್ವಿಕೆಯಲ್ಲಿ ಜಾಬುಳಗೇರಿ ಗಾಮುಂಡನಾಗಿದ್ದ ಕಲಿಯಮ್ಮನು ಅಣ್ಣಿಗೇರಿಯಲ್ಲಿ ಒಂದು ಚೇದಿಯ(=ಚೈತ್ಯ)ವನ್ನು ನಿರ್ಮಿಸಿದನು.[16] ಹೀಗೆ ಪ್ರಭುವರ್ಗದವರಿಂದ ಪ್ರಜಾಸಮೂಹದಿಂದ ಜೈನಧರ್ಮವು ಚಲುಕ್ಯರ ಆಳ್ವಿಕೆಯಲ್ಲಿ ಪ್ರೋ
ರಾಷ್ಟ್ರಕೂಟರ ಕಾಲದಲ್ಲಿ ಕರ್ನಾಟಕದಲ್ಲಿ ಜೈನ ಧರ್ಮವು ಚೆನ್ನಾಗಿ ಪೋಷಿಸಲ್ಪಟ್ಟಿತು. ಆದರೆ ಈ ಅವಧಿಯಲ್ಲಿ ಬಾದಾಮಿಯು ರಾಜಕೀಯವಾಗಿ ನಿಶ್ಶಕ್ತವಾಯಿತು. ಈ ಕಾಲದ ಜೈನ ಧರ್ಮದ ಚಟುವಟಿಕೆಗಳು ಎದ್ದುಕಾಣದಿದ್ದರೂ ಈ ಪರಿಸರದಲ್ಲಿ ಜೈನ ಧರ್ಮದ ಪರಂಪರೆ ಎಂದಿನಂತೆ ಮುಂದುವರಿದಿತ್ತು ಎಂದು ತಿಳಿಯಲು ಪುರಾತತ್ವ ಆಧಾರಗಳಿವೆ. ಪಟ್ಟದಕಲ್ಲಿನ ಜೈನ ಮಂದಿರವು ೯ನೆಯ ಶತಮಾನದ ಆದಿಭಾಗದ್ದು, ಬಾದಾಮಿಯ ಹತ್ತಿರದಲ್ಲಿರುವ ಕೊಣ್ಣೂರಿನ ಪರಮೇಶ್ವರ ಗುಡಿಯು ಮೂಲತಃ ಜಿನಮಂದಿರ. ಈ ಕೊಳನೂರ ಬಸದಿಗೆ ಮೊದಲನೆಯ ಅಮೋಘವರ್ಷನು ಗ್ರಾಮದಾನವನ್ನು ಮಾಡಿದನು.[17] ಇದನ್ನು ಕಟ್ಟಿಸಿದವನು ಆತನ ಸಾಮಂತನಾಗಿದ್ದ ಬಂಕೆಯರಸನು, ನರೇಗಲ್ಲಿನ ನಾರಾಯಣ ಮಂದಿರವು ಮೂಲತಃ ಜಿನಾಲಯ. ಈ ಬಸದಿಯನ್ನು ಅಕಾಲವರ್ಷ ಕೃಷ್ಣರಾಜದೇವನ ಕಾಲದಲ್ಲಿ ಬೂತಯ್ಯ ಪೆರ್ಮಾಡಿಯ ಅರಸಿ ಪದ್ಮಬ್ಬರಸಿಯು ನಿರ್ಮಿಸಿದಳು.[18] ಗರ್ಭಗೃಹದಲ್ಲಿ ಒಂದು ಸಾಲಿನಲ್ಲಿ ೨೪ ತೀರ್ಥಂಕರರನ್ನು ಸ್ಥಾಪಿಸಿರುವುದು ಈ ಜಿನಾಲಯದ ವಿಶೇಷತೆ. ಈ ಪದ್ಧತಿ ಮೊದಲ ಬಾರಿಗೆ ಕಾಣಿಸಿಕೊಳ್ಳುವುದು ಈ ಜಿನಾಲಯದಲ್ಲಿಯೇ. [19]
ಬಾದಾಮಿ ಜಿನಾಲಯದ ನಡುಸಾಲೆಯ ಗೋಡೆಗಳ ಮೇಲಿರುವ ಮಹಾವೀರನ ಎರಡು ವಿಗ್ರಹಗಳು, ಪಾರ್ಶ್ವನಾಥ ಮತ್ತು ಉಳಿದ ಜಿನ ಹಾಗೂ ಯಕ್ಷ-ಯಕ್ಷಿಣಿಯ ಶಿಲ್ಪಗಳು ನಂತರದ ಕಾಲದಲ್ಲಿ ಅಂದರೆ ಕಲ್ಯಾಣ ಚಾಲುಕ್ಯರ ಅವಧಿಯಲ್ಲಿ ಕೊರೆಯಲಾದವುಗಳೆಂದು ತೋರುತ್ತವೆ. ಇದೇ ಜೈನ ಗುಹಾಲಯದ ೧೧-೧೨ನೆಯ ಶತಮಾನಕ್ಕೆ ಸೇರಿದ ಕನ್ನಡ ಶಾಸನವೊಂದು ಈ ಹಿನ್ನೆಲೆಯಲ್ಲಿ ಮಹತ್ವದ್ದೆನಿಸುತ್ತದೆ. ಜಕ್ಕಾವೆ ಅಥವಾ ಜಕ್ಕೆಯಕ್ಕ ಎಂಬವಳನ್ನು ಪ್ರಶಂಸಿಸುವ ಶಾಸನವಿದು. ಅವಳು ಮುಕ್ತಿ ಪದವಿಯನ್ನು ಪಡೆದಳೆಂದು ಅದು ಶ್ಲಾಘಿಸುತ್ತದೆ. ಆದುದರಿಂದ ಜಕ್ಕಾವೆಯು ದಿಗಂಬರ ಪಂಥದವಳಾಗಿರಲಾರಳು. ಏಕೆಂದರೆ ದಿಗಂಬರ ಪಂಥದ ಸಿದ್ಧಾಂತದ ಮೇರೆಗೆ ಸ್ತ್ರೀಗೆ ಮುಕ್ತಿ ಲಭಿಸದು. ಪ್ರಾಯಶಃ ಅವಳು ಯಾಪನೀಯ ಪಂಥದವಳಾಗಿರಬಹುದು. ಸಮಾಧಿ ಮರಣವು ಜೈನರಿಗೆ ಆದರ್ಶ ಮರಣವೆನಿಸುತ್ತದೆ. ಜಕ್ಕಾವೆಯು ಸಲ್ಲೇಖನ ವ್ರತ ಮಾಡಿ ಮರಣ ಹೊಂದಿದವೆಂಬುದು ಶಾಸನದ ಭಾಗವಾಗಿದೆ. ಈ ಶಾಸನವು ಒಗಟಿನ ರೂಪದಲ್ಲಿ ಇದ್ದುದನ್ನು ಎಸ್.ವಿ.ಪಾಡಿಗಾರ ಅವರು ಗುರುತಿಸಿ ಅದರಲ್ಲಿಯ ಕೆಲವು ಅಂಕಿಗಳು ಜೈನ ಧರ್ಮದ ಶ್ರಾವಕರು ಮೋಕ್ಷ ಪಡೆಯಲು ಪಾಲಿಸಬೇಕಾದ ವಿಷಯಗಳನ್ನು ಸೂಚಿಸುತ್ತವೆ ಎಂದು ಅಭಿಪ್ರಾಯ ಪಟ್ಟಿದ್ದಾರೆ.[20] ಶಾಸನದಲ್ಲಿ ಪ್ರಸ್ತಾಪಿಸಲಾದ ಮೂವತ್ತೈದು ಅಕ್ಷರಗಳು ಜೈನರ ಪವಿತ್ರ ಪಂಚಪರಮೇಷ್ಠಿ ಮಹಾಮಂತ್ರವನ್ನು[21] ಸಂಕೇತಿಸುತ್ತವೆ ಎಂದು ಸರಿಯಾಗಿ ಗುರುತಿಸಿದ್ದಾರೆ. ಪ್ರಸಕ್ತ ಶಾಸನದಲ್ಲಿ ಜಕ್ಕಾವೆಯನ್ನು ಅತ್ತಿಮಬ್ಬೆಗೆ[22] ಹೋಲಿಸಿದ್ದುದು ಕುತೂಹಲಕಾರಿಯಾಗಿದೆ. ನಮ್ಮ ನಾಡಿನ ಜೈನ ಪರಂಪರೆಯಲ್ಲಿ ಅತ್ತಿಮಬ್ಬೆಯದು ಅಮರ ಹೆಸರು. ಬಾದಾಮಿಯ ಜಕ್ಕಾವೆಯು ಈಕೆಯ ಆದರ್ಶವನ್ನು ಅನುಸರಿಸಿದ್ದುದನ್ನು ಈ ಶಾಸನವು ಸೂಚಿಸುತ್ತದೆ. ಇಲ್ಲಿಯ ನಾಲ್ಕನೆಯ ಗುಹಾ ದೇವಾಲಯದ ನಡುಸಾಲೆಯ ಗೋಡೆಯ ಮೇಲೆ ಹಲವಾರು ಶಿಲ್ಪಗಳನ್ನು ಪ್ರಾಯಶಃ ಜಕ್ಕಾವೆಯು ಕೊರೆಯಿಸಿರಬಹುದು. ಅತ್ತಿಮಬ್ಬೆಯ ಈ ಪರಂಪರೆ ಇಲ್ಲಿ ಮುಂದುವರಿದುದು ಕಂಡುಬರುತ್ತದೆ. ಬಾದಾಮಿಯ ಅರಳಿತೀರ್ಥದ ಭೌಗೋಳಿಕ ಪರಿಸರವು ಜೈನ ಮುನಿಗಳಿಗೆ ಸೂಕ್ತ ತಾಣ. ಅಲ್ಲಿ ವರ್ಧಮಾನ ದೇವರು ಎಂಬ ಮುನಿವಾಸವಾಗಿರಬೇಕು. ಅಲ್ಲಿಯ ಕಲ್ಲಾಸರೆಯಲ್ಲಿರುವ ಕ್ರಿ.ಶ. ೧೦೮೨ರ ಶಾಸನವೊಂದು ‘ವರ್ಧಮಾನ ದೇವರು ಮುಕ್ತರಾದರು’ ಎಂದು ತಿಳಿಸುತ್ತದೆ.[23] ಪ್ರಾಯಶಃ ಆ ಮುನಿಯು ಈ ಕಲ್ಲಾಸರೆಯಲ್ಲಿಯೇ ದೇಹತ್ಯಾಗ ಮಾಡಿರಬಹುದು.
ಅಕ್ಕಾದೇವಿಯು ಕಿಸುಕಾಡನ್ನು ಆಳುತ್ತಿದ್ದಾಗ ವಿಕ್ರಮಪುರದ (ಅರಸಿ ಬೀದಿಯ) ಗುಣದ ಬೆಡಂಗಿ ಜಿನಾಲಯಕ್ಕೆ ಮೂಲ ಸಂಘ, ವರಸೇನ ಗಣ ಹೊಗರಿಗಚ್ಛದ ನಾಗಸೇನ ಪಂಡಿತರಿಗೆ ಭೂದಾನ ಮಾಡಿದುದು ಸೂಳಿಗುಡಿಯ ಶಾಸನದಿಂದ ತಿಳಿದು ಬರುತ್ತದೆ.[24] ಅದೇ ಗುಡಿಯ ಇನ್ನೊಂದು ಶಾಸನವು[25] ಗುಣದ ಬೆಡಂಗಿ ಜಿನಾಲಯದ ಮುನಿಗಳ ಸತ್ರಕ್ಕೆ ಸುಂಕಗಳನ್ನು ದಾನ ಮಾಡಿದುದನ್ನು ದಾಖಲಿಸಿದೆ. ಮತ್ತೊಂದು ಶಾಸನವು[26] ಕಿಸುಕಾಡು ೭೦ನ್ನು ಆಳುತ್ತಿದ್ದ ಸಾಮಂತ  ವೀರ ಚಾವುಂಡರಸ ಮತ್ತು ರಾಣಿ ದೇಮಲದೇವಿಯರನ್ನು ಉಲ್ಲೇಖಿಸಿ ರಾಣಿಯ ವಿನಂತಿಯ ಮೇರೆಗೆ, ಮೂಲ ಸಂಘ ದೇಸೀಯ ಗಣ, ಪುಸ್ತಕ ಗಚ್ಚ, ಕುಂದಕುಂದಾನ್ವಯದ ನಯಕೀರ್ತಿ ಸಿದ್ಧಾಂತದೇವನ ಶಿಷ್ಯನಾಗಿದ್ದ ನೇಮಿಚಂದ್ರ ಪಂಡಿತದೇವನಿಗೆ ನಾಯಕನೊಬ್ಬನು ದಾನ ಮಾಡಿದುದನ್ನು ತಿಳಿಸಿದೆ. ಆರನೆಯ ವಿಕ್ರಮಾದಿತ್ಯನ ಆಳ್ವಿಕೆಯಲ್ಲಿ ಕೇಶವಶೆಟ್ಟಿಯು ಐಹೊಳೆಯಲ್ಲಿ ತನ್ನ ತಾಯಿಗಾಗಿ ಪಟ್ಟಶಾಲೆಯನ್ನು, ತನಗೆ ಮತ್ತು ತನ್ನ ಮಡದಿಗೆ ಸಾವಿಯಕ್ಕನಿಗಾಗಿ ಬಸದಿಗಳನ್ನು ನಿರ್ಮಿಸಿ ಅಲ್ಲಿ ಲೋಕಪಾಲರನ್ನು ಪ್ರತಿಷ್ಠಾಪಿಸಿ ಭೂಮಿ ಮತ್ತು ಗೃಹಗಳನ್ನು ದಾನ ಮಾಡಿದನೆಂಬುದನ್ನು ಚರಂತಿ ದೇವಾಲಯದ ಗೋಡೆ ಶಾಸನವು ತಿಳಿಸುತ್ತದೆ.[27] ಮೇಗುತಿ ಗುಡಿ ಆವರಣ ಗೋಡೆಯ ಇನ್ನೊಂದು ಶಾಸನದಲ್ಲಿ[28] ಮೂಲ ಸಂಘದ ಜೈನ ಸನ್ಯಾಸಿಗಳ ಮತ್ತು ಸೆಟ್ಟಿಯೊಬ್ಬನ ಉಲ್ಲೇಖವಿದೆ. ಅಲ್ಲಿಯ ಮತ್ತೊಂದು ಶಾಸನವು[29] ಮೂಲಸಂಘ, ದೇಶಿಗಣ, ಪೊಸ್ತಕ ಗಚ್ಚದ ಸಿದ್ಧಾಂತ ಚಕ್ರವರ್ತಿ ಮತ್ತು ಗುಂಡ ಪೇರೂರಿನ ಸಾತಿಸೆಟ್ಟರನ್ನು ಪ್ರಸ್ತಾಪಿಸುತ್ತದೆ. ಈ ಊರಿನ ರಾಮಲಿಂಗ ದೇವಾಲಯವು ಕಲ್ಯಾಣ ಚಾಲುಕ್ಯರ ನಿರ್ಮಿತಿ. ಇದರ ದಕ್ಷಿಣ ಗರ್ಭ ಗುಡಿಯಲ್ಲಿ ಕಪ್ಪು ಶಿಲೆಯಲ್ಲಿ ನಿರ್ಮಿಸಲಾದ ದೇವಿ ಶಿಲ್ಪವಿದೆ. ಇಂದು ಇದು ಪಾರ್ವತಿಯ ಶಿಲ್ಪವೆಂದು ಪೂಜೆಗೊಳ್ಳುತ್ತಲಿದೆ. ಆದರೆ ಅದು ಜೈನ ಯಕ್ಷಿಯಾದ ಪದ್ಮಾವತಿಯ ಶಿಲ್ಪವೆಂದು ಆ. ಸುಂದರ ಅವರು ತೋರಿಸಿಕೊಟ್ಟಿದ್ದಾರೆ.[30] ಹೀಗೆ ಕಲ್ಯಾಣ ಚಾಲುಕ್ಯರ ಕಾಲದಲ್ಲಿ ಬಾದಾಮಿ ಮತ್ತು ಅದರ ಪರಿಸರವು ಜೈನ ಧರ್ಮವು ಪ್ರಭಾವಕ್ಕೆ ಒಳಗಾಗಿತ್ತೆಂಬುದು ತಿಳಿದುಬರುತ್ತದೆ. ವಿಜಯನಗರ ಅರಸರ ಅವಧಿಯಲ್ಲಿ ಈ ಭೂಭಾಗದಲ್ಲಿ ಅದರ ಪ್ರಭಾವವು ಕುಗ್ಗಿತೆಂದು ಪುರಾತತ್ವ ಆಧಾರಗಳ ಅಭಾವವನ್ನು ಆಧರಿಸಿ ಹೇಳಬಹುದು.
ಶಾಕ್ತ ಮತ
ಮೊಹೆಂಜೋದಾರೋವಿನಲ್ಲಿ ದೊರೆತ ದೇವಮಾತೆಯ ವಿಗ್ರಹಗಳಿಂದ ಅಂದಿನ ಸಂಸ್ಕೃತಿಯಲ್ಲಿ ದೇವಮಾತೆಯ ಆರಾಧನೆ ಬಳಕೆಯಲ್ಲಿದ್ದುದು ತಿಳಿದುಬರುತ್ತದೆ. ಇಂದಿಗೂ ಪ್ರತಿ ಹಳ್ಳಿಯಲ್ಲಿಯೂ ಗ್ರಾಮದೇವತೆಯ ಪೂಜೆ ನಡೆಯುತ್ತದೆ. ಈ ಗ್ರಾಮದೇವತೆಗಳ ಹೆಸರುಗಳು, ಪೂಜಾವಿಧಾನಗಳು  ಭಿನ್ನವಾಗಿರಬಹುದಾದರೂ ಪ್ರಕೃತಿಯೇ ಸಕಲ ಸೃಷ್ಟಿಗೆ ಕಾರಣಗಳೆಂಬ ಮೂಲ ಕಲ್ಪನೆ ಇದೆ.
ಮಾರ್ಕಂಡೇಯಪುರಾಣದ ಒಂದು ಭಾಗವಾದ ‘ದೇವಿಮಹಾತ್ಮ್ಯ’ದಲ್ಲಿ ಶಾಕ್ತಮತದ ವಿಶೇಷತೆಗಳನ್ನು ತಿಳಿಸಲಾಗಿದೆ. ಶಾಕ್ತಮತವು ಹಿಂದೂಧರ್ಮದ ಒಂದು ಅಂಗ. ಶಾಕ್ತರಿಗೆ ಶಕ್ತಿ ದೇವತೆಯು ಕುಂಡಲಿನಿ ಶಕ್ತಿಯ ಸಂಕೇತವೆನಿಸಿದ್ದಾಳೆ. ಶೈವ, ವೈಷ್ಣವ ಆಗಮಗಳಂತೆ ಶಾಕ್ತಾಗಮವೂ ಜ್ಞಾನ, ಕ್ರಿಯಾ, ಯೋಗ ಮತ್ತು ಚರ್ಯಾ ಎಂಬ ನಾಲ್ಕು ಪಾದಗಳನ್ನೊಳಗೊಂಡಿದ್ದು[31] ಅದರಲ್ಲಿ ವಿಶೇಷವಾಗಿ ತಂತ್ರ, ಮಂತ್ರಗಳಿಗೆ ಹೆಚ್ಚಿನ ಪ್ರಾಶಸ್ತ್ಯ ನೀಡಲಾಗಿದೆ.[32] ಶಕ್ತಿದೇವತೆಯನ್ನು ಭಕ್ತರು ಅನೇಕ ಹೆಸರುಗಳಿಂದ ಗುರುತಿಸಿದ್ದಾರೆ. ಅವಳನ್ನು ಮಹಿಷಾಸುರಮರ್ದಿನಿಯ ರೂಪದಲ್ಲಿ ಪೂಜಿಸುವುದೇ ಹೆಚ್ಚು. ಚಲುಕ್ಯರ ಅತಿ ಪ್ರಾಚೀನ ಗುಡಿಗಳಲ್ಲಿ ಒಂದಾದ ಐಹೊಳೆಯ ಗೌಡರ ಗುಡಿಯು ದುರ್ಗಾ ಭಗವತಿ ಮಂದಿರ.[33]
ಮಹಾಕೂಟ ಕ್ಷೇತ್ರದಲ್ಲಿಯ ಮೇಲಿರುವ ಮಹಿಷಾಸುರ ಮರ್ದಿನಿ ಬಿಡಿ ಶಿಲ್ಪ,[34] ಬಾಚನಗುಡ್ಡದಲ್ಲಿ ನದಿ ದಂಡೆಯ ಮೇಲಿರುವ, ಇಂದು ಬಹುಪಾಲು ನಶಿಸಿರುವ ದುರ್ಗಾ ಮೂರ್ತಿ, ಭದ್ರನಾಯಕನ ಜಾಲಿಹಾಳದ ಹುಲಿಗೆವ್ವನ ಕೊಳ್ಳದ ದುರ್ಗಾ ವಿಗ್ರಹ, ಐಹೊಳೆಯ ದುರ್ಗಗುಡಿಯ ದುರ್ಗಾಶಿಲ್ಪ, ಹುಚ್ಚಪ್ಪಯ್ಯ ಗುಡಿ ಮತ್ತು ರಾವಣಫಡಿಯ ಮಹಿಷಾಸುರ ಮರ್ದಿನಿಯರ ವಿಗ್ರಹಗಳು, ಪಟ್ಟದಕಲ್ಲಿನ ವಿರೂಪಾಕ್ಷ ಗುಡಿಯ ಒಳ ದೇವಕೋಷ್ಠದಲ್ಲಿರುವ ದುರ್ಗೆಯ ಉತ್ಕೃಷ್ಟ ಶಿಲ್ಪ ಇವೇ ಮೊದಲಾದವುಗಳು, ಬಾದಾಮಿಯ ಪರಿಸರದಲ್ಲಿ ತಾಂತ್ರಿಕ ಶಾಕ್ತಧರ್ಮವು ಪ್ರಭಾವಶಾಲಿಯಾಗಿತ್ತೆಂಬುದಕ್ಕೆ ಸಾಕ್ಷಿಗಳಾಗಿವೆ.
ಮಹಿಷಾಸುರ ಮರ್ದಿನಿ: ಬಾದಾಮಿಯ ಶೈವಗುಹೆಯ ಉಪಗುಹೆಯು ಮಹಿಷಾಸುರಮರ್ದಿನಿಗೆ ಅರ್ಪಿತವಾಗಿದೆ. ತಟ್ಟುಕೋಟೆಯಿಂದ ಮಹಾಕೂಟಕ್ಕೆ ಹೋಗುವ ಮಾರ್ಗದಲ್ಲಿ ಶಿಬಾರದ ಬಳಿ ಇರುವ ಪುಟ್ಟ ದೇವಾಲಯವೂ ದುರ್ಗೆಯದು. ಇದರಿಂದ ಚಾಲುಕ್ಯರ ಕಾಲದಲ್ಲಿ ದೇವಿಯ ಆರಾಧಕರು ಸಾಕಷ್ಟು ಸಂಖ್ಯೆಯಲ್ಲಿ ಇದ್ದರೆಂದು ತಿಳಿಯಬಹುದು. ಭೂತನಾಥ ಗುಡಿ ಸಂಕೀರ್ಣದಲ್ಲಿಯ ರಾಷ್ಟ್ರಕೂಟರ ಕಾಲದ ಪುಟ್ಟ ರಾಚನಿಕ ದೇವಾಯಗಳ ಬಾಗಿಲುವಾಡದಲ್ಲಿ ಮಹಿಷಾಸುರಮರ್ದಿನಿ ಶಿಲ್ಪಗಳಿವೆ. ಇದರಿಂದ ರಾಷ್ಟ್ರಕೂಟರ ಕಾಲದಲ್ಲಿ ದುರ್ಗಾ ಪೂಜೆ ಮುಂದುವರಿಯಿತೆಂದು ಸೂಚಿತವಾಗುತ್ತದೆ.
ಬನಶಂಕರಿ : ಬನಶಂಕರಿಯು ಸುಪ್ರಸಿದ್ಧ ಶಾಕ್ತ ಕ್ಷೇತ್ರ. ಶಾಸನಗಳಲ್ಲಿ ಅವಳು ಬನದ ದೇವಿ ಎಂದು ಕರೆಯಲ್ಪಟ್ಟಿದ್ದಾಳೆ. ಬನಶಂಕರಿ ಕ್ಷೇತ್ರವು ಈಗ ಚೊಳಚಗುಡ್ಡ ಗ್ರಾಮದ ಸೀಮೆಯಲ್ಲಿದೆ. ಈಗ ಪೂಜೆಗೊಳ್ಳುತ್ತಿರುವ ಬನಶಂಕರಿ ದೇವಾಲಯದ ಉತ್ತರ ಬದಿಯಲ್ಲಿ ಅರ್ಧ ಹೂತು ಹೋಗಿರುವ ದೇವಾಲಯವಿದೆ. ಇದೇ ಪ್ರಾಚೀನ ದೇವಿಮಂದಿರವೆಂದು ಹೇಳಲಾಗುತ್ತದೆ. ಅದರ ಶಿಖರ ವಿನ್ಯಾಸ, ಕಂಬ ಮತ್ತು ಗೋಡೆಗಳ ವಾಸ್ತುಶೈಲಿಯು ಅದು ರಾಷ್ಟ್ರಕೂಟರ ಕಾಲದ್ದೆಂದು ಸೂಚಿಸುತ್ತದೆ. ಈಗ ಗುಡಿಯಲ್ಲಿ ಯಾವ ವಿಗ್ರಹವೂ ಇಲ್ಲ. ಬಾದಾಮಿಯ ಪುರಾತತ್ವ ವಸ್ತುಸಂ್ರಹಾಲಯದ ಪ್ರಾಕಾರದಲ್ಲಿರುವ ಉಸುಕುಕಲ್ಲಿನ ಕಾಳಿ ವಿಗ್ರಹವು ಬನಶಂಕರಿಯ ಹೊಂಡ(ಹರಿದ್ರಾ ತೀರ್ಥ)ದಲ್ಲಿ ದೊರೆತಿದೆ. ಶಾಸನಗಳಲ್ಲಿ ಪ್ರಸ್ತಾಪಿಸಲಾದ ಬನ ದೇವಿಯು ಇವಳೇ ಆಗಿರುವ ಸಂಭಾವ್ಯವಿದೆ. ಕಾರಣಾಂತರದಿಂದ ಭಗ್ನಗೊಂಡ ದೇವಿ ವಿಗ್ರಹವನ್ನು ಪೂಜಾರ್ಹವಲ್ಲವೆಂದು ಮುಂದಿರುವ ಪುಷ್ಕರಿಣಿಯಲ್ಲಿ ವಿಸರ್ಜಿಸಿರಬಹುದಾಗಿದೆ. ಇದು ಯಾವಾಗ ಸಂಭವಿಸಿತೆಂಬುದು ತಿಳಿಯದು.
ಕಲ್ಯಾಣ ಚಾಲುಕ್ಯ ದೊರೆ ಒಂದನೆಯ ಜಗದೇಕಮಲ್ಲನ ಆಳ್ವಿಕೆಯಲ್ಲಿ ರಾಷ್ಟ್ರಕೂಟ ಮನೆತನದ ಭೀಮದೇವನೆಂಬ ಮಾಂಡಲಿಕನ ಸೇವಕನಾದ ನಾಗವರ್ಮಯ್ಯನ ಸ್ಮರಣಾರ್ಥವಿರುವ ಶಿಲಾಶಾಸನದಲ್ಲಿ ಬನದೇವಿಯ ದಾಸಿ ದುವ್ರೋಪ್ರಸ್ತಾಪವಿದೆ.[35] ಕಲ್ಯಾಣ ಚಾಲುಕ್ಯರ ಕಾಲದ ಇನ್ನೊಂದು ಶಾಸನವು ಕೇತಿಮಯ್ಯನೆಂಬಾತನು ಬನದ ದೇವಿಯ ಗುಡಿಯ ಎದುರು ಕೀರ್ತಿಸ್ತಂಭವನ್ನು ನಿಲ್ಲಿಸಿದುದನ್ನು ದಾಖಲಿಸಿದೆ.[36] ವಿಜಯನಗರ ಅಚ್ಯುತರಾಯನ ಕಾಲದಲ್ಲಿ ಚಿಕ್ಕ ಚಿನ್ನಪ್ಪನಾಯಕನೆಂಬಾತನು ಬನದ ಮಹಾಮಾಯೆಯ ದೇವಾಲಯವನ್ನು ಜೀರ್ಣೋದ್ಧಾರ ಮಾಡಿದುದನ್ನು ಮತ್ತೊಂದು ಶಾಸನವು ತಿಳಿಸುತ್ತದೆ.[37] ಸದಾಶಿವರಾಯನ ಕಾಲದಲ್ಲಿ ಕೃಷ್ಣಪ್ಪನಾಯಕ ಎಂಬಾತನು ಬನದ ಮಹಾಮಾಯೆಯ ದೇವಾಲಯಕ್ಕೆ ದಾಣಕ ಸಿರವೂರ(ಡಾಣಕಶಿರೂರ)ವನ್ನು ದಾನವಾಗಿ ನೀಡಿದನು.[38]
ಈ ದೇವಾಲಯವು ವಿಜಯನಗರ ಅರಸರ ಕಾಲದಲ್ಲಿ ಜೀರ್ಣೋದ್ಧಾರವಾದ ಸಂಗತಿಯು ಗಮನಾರ್ಹ. ಮೇಲೆ ಪ್ರಸ್ತಾಪಿಸಲಾದ ಅರ್ಧ ಹೂತಿರುವ ರಾಷ್ಟ್ರಕೂಟ ವಾಸ್ತುಶೈಲಿಯ ಗುಡಿಯ ಶಿಖರದಲ್ಲಿ ಗಚ್ಚುಗಾರೆಯ ಅವಶೇಷಗಳು ಕಂಡುಬರುತ್ತವೆ. ಇದರಿಂದ ಕೃಷ್ಣಪ್ಪ ನಾಯಕನು ಜೀರ್ಣೋದ್ಧಾರ ಮಾಡಿದ ಗುಡಿ ಇದೇ ಆಗಿರಬಹುದೆಂದು ತೋರುತ್ತದೆ. ಹಾಗಿದ್ದಲ್ಲಿ ಹೂತಿರುವ ಗುಡಿಯೇ ಬನದ ಮಹಾಮಾಯೆಯ ಗುಡಿಯಾಗಿರಬೇಕು. ಬಾದಾಮಿಯ ಪುರಾತತ್ವ ವಸ್ತುಸಂಗ್ರಹಾಲಯದ ಕಾಳಿ ವಿಗ್ರಹವು ಮೂಲತಃ ಈ ದೇವಾಲಯದಲ್ಲಿ ಸ್ಥಾಪಿತವಾಗಿತ್ತೆಂದು ತಿಳಿಯಲು ಅವಕಾಶವಿದೆ. ಶಾಸನದಲ್ಲಿ ಕಾಣಿಸಿಕೊಂಡ ಬನದ ದೇವಿಯ ದಾಸಿ ದುವ್ರೋ[39] ಈ ದೇವಿಯ ಅರ್ಚಕನಾಗಿರಬಹುದು. ಚೊಳಚಗುಡ್ಡದ ಕಲ್ಮೇಶ್ವರ ಗುಡಿಯ ಎದುರಿನ ಸುಮಾರು ೧೪ನೆಯ ಶತಮಾನದ ಶಾಸನವು[40] ಬನದೇವಿಯ ಓಜರು ದಾನ ನೀಡಿದದನ್ನು ತಿಳಿಸುತ್ತದೆ. ಬನದೇವಿಯ ಓಜರೆಂದರೆ ಅವಳನ್ನು ಅರ್ಚಿಸುವ ಓಜರೆಂದು ಅರ್ಥ. ಓಜರು ದೇವಿಯ ಉಪಾಸಕರೆಂಬುದು ಸ್ಪಷ್ಟವಿದೆ. ಪ್ರಸ್ತುತ ಕಾಳಿ ವಿಗ್ರಹವು ಕೋರೆಹಲ್ಲು, ರುಂಡಮಾಲೆಗಳಿಂದ ಒಡಗೂಡಿ ರುದ್ರರೂಪದಲ್ಲಿದ್ದಾಳೆ. ದೇವಿಯು ಉಗ್ರರೂಪವನ್ನು ಬಿಟ್ಟು ಸೌಮ್ಯರೂಪವನ್ನು ಧರಿಸಿದುದನ್ನು ಸ್ಥಳ ಪುರಾಣವು ಬಣ್ಣಿಸಿದೆ.[41] ದೇವಿಯ ಅನುಗ್ರಹಕ್ಕೆ ಪಾತ್ರನಾದ ತ್ರಿದಂಡಿ ಮುನಿಯು ಸ್ತುತಿಸಿದ ಬಳಿಕ ದೇವಿಯು ಸೌಮ್ಯರೂಪ ತಾಳಿದಳೆಂದು ಹೇಳಲಾಗಿದೆ. ಪ್ರಾಯಶಃ ಉಗ್ರರೂಪದ ಕಾಳಿ ವಿಗ್ರಹವನ್ನು ಪುಷ್ಕರಿಣಿಯಲ್ಲಿ ವಿಸರ್ಜನೆ ಮಾಡಿದ ಬಳಿಕ ಈಗಿನ ಸೌಮ್ಯರೂಪದ ದೇವಿ ವಿಗ್ರಹವು ಪ್ರತಿಷ್ಠಾಪನೆಗೊಂಡಿರುವ ಸೂಚನೆ ಇದಾಗಿರಬಹುದು. ಈಗ ಪೂಜೆಗೊಳ್ಳುತ್ತಿರುವ ಬನಶಂಕರಿ ಮೂರ್ತಿಯು ಶಾಲಿವಾಹನ ಶಕೆ ೬೦೩ರದ್ದು ಎಂದು ಅರ್ಚಕರು ಹೇಳುತ್ತಾರೆ. ಮೂರ್ತಿಯ ಪ್ರತಿಮಾ ಲಕ್ಷಣಗಳು ಈ ಪ್ರಾಚೀನತೆಯನ್ನು ಸಮ್ಮತಿಸುತ್ತಿಲ್ಲ. ದೇವಿ ವಿಗ್ರಹ ಪೀಠದ ಮೇಲೆ ಇದೆ ಎಂದು ಹೇಳಲಾಗುವ ಶಾಸನವನ್ನು ಶಾಸನತಜ್ಞರಿಗೆ ಓದಲು ಅರ್ಚಕರು ಅನುವು ಮಾಡಿಕೊಟ್ಟರೆ ಹೆಚ್ಚಿನ ವಿವರಗಳು ದೊರೆಯಬಹುದು.
ಈಗಿನ ಬನಶಂಕರಿ ದೇವಾಲಯವನ್ನು ಸಾತಾರೆಯ ಪರಶುರಾಮ ನಾಯಕ ಅಗಳೆ ಎಂಬಾತನು ಸುಮಾರು ಕ್ರಿ.ಶ. ೧೭೫೦ರ ವೇಳೆಗೆ ಸ್ಥಾಪಿಸಿದನೆಂದು ಹೇಳಲಾಗಿದೆ.[42] ದೇವಿ ಮೂರ್ತಿಯ ಪ್ರತಿಮಾ ಲಕ್ಷಣಗಳು ಕೂಡ ಮರಾಠಾ ಅವಧಿಯದ್ದಾಗಿವೆಯಾದ್ದರಿಂದ ಗೆಝಟಿಯರ್‌ದಲ್ಲಿ ಸೂಚಿಸಲಾದ ಕಾಲವು ಸತ್ಯಕ್ಕೆ ಸಮೀಪವಾಗಿರಬಹುದು.

ಬಾದಾಮಿ ಚಾಲುಕ್ಯರು : ೧೫. ಬಾದಾಮಿಯ ಚಾಲುಕ್ಯ ಕಾಲದ ಧರ್ಮಗಳು – ಸಪ್ತಮಾತೃಕೆಯರು
ಸಪ್ತಮಾತೃಕೆಯರು : ಏಳು ಸ್ತ್ರೀದೇವತೆಯರ ಶಿಲ್ಪಗಳನ್ನು ಒಂದೇ ಶಿಲ್ಪಪಟ್ಟಿಕೆಯಲ್ಲಿ ಇಲ್ಲವೆ ಬಿಡಿ ಶಿಲ್ಪಗಳಾಗಿ ಕಂಡರಿಸಲಾಗಿರುತ್ತದೆ. ಈ ದೇವತೆಗಳೆಂದರೆ ಕ್ರಮವಾಗಿ ಬ್ರಾಹ್ಮಿ, ಮಾಹೇಶ್ವರಿ, ಕೌಮಾರಿ, ವೈಷ್ಣವಿ, ವಾರಾಹಿ, ಇಂದ್ರಾಣಿ ಮತ್ತು ಚಾಮುಂಡಾ.
[1]
ಐತಿಹಾಸಿಕವಾಗಿ ಈ ಸ್ತ್ರೀದೇವತೆಗಳ ಪ್ರಾಚೀನತೆಯನ್ನು ಗುಪ್ತರ ಕಾಲದಲ್ಲಿ ಸ್ಪಷ್ಟವಾಗಿ ಗುರುತಿಸಬಹುದು.[2] ಕದಂಬರು ‘ಸ್ವಾಮಿ ಮಹಾಸೇನ ಮಾತೃಗಣಾನುಧ್ಯಾತಾಭಿಷಿಕ್ತಾನಾಂ’ ಎಂದು ಮಾತೃಕೆಯರನ್ನು ಸ್ಮರಿಸಿದ್ದಾರೆ.[3] ಸಾಂಸ್ಕೃತಿಕವಾಗಿ ಕದಂಬರನ್ನೇ ಅನುಸರಿಸಿದ ಚಲುಕ್ಯರು ಅನೇಕ ಶಾಸನಗಳಲ್ಲಿ ತಾವು ಸಪ್ತಮಾತೃಕೆಯರಿಂದ ಪೋಷಿಸಲ್ಪಟ್ಟವರು ಎಂದು ಹೇಳಿಕೊಂಡಿದ್ದಾರೆ.[4]
ಚಲುಕ್ಯರ ಕಾಲದ ಅತ್ಯಂತ ಮನಮೋಹಕ ಸಪ್ತಮಾತೃಕೆಯರು ಐಹೊಳೆಯ ರಾವಣಫಡಿಯಲ್ಲಿ ಕಾಣಸಿಗುತ್ತಾರೆ. ಅದರೊಳಗಿನ ನಟರಾಜನ ಉಪಗುಹೆಯಲ್ಲಿ ಶಿವನ ಎಡಬಲಗಳಲ್ಲಿ ಅವರು ಚಿತ್ರಿತರಾಗಿದ್ದಾರೆ. ನಟರಾಜನ ಬಲಗಡೆಯ ಗೋಡೆಯಲ್ಲಿ ಕ್ರಮವಾಗಿ ವಾರಾಹಿ, ಇಂದ್ರಾಣಿ, ಚಾಮುಂಡಾ ನಿಂತಿದ್ದಾರೆ. ಸಪ್ತಮಾತೃಕೆಯರ ಹತ್ತಿರ ವಿನಾಯಕ ಮತ್ತು ವೀರೇಶ್ವರರು ಇರಬೇಕೆಂಬ ನಿರ್ದೇಶನವಿದೆ.[5] ಆದರೆ ಪ್ರಸ್ತುತ ಶಿಲ್ಪದಲ್ಲಿ ಗಣೇಶ, ಕುಮಾರರಿದ್ದಾರೆ. ಕಾಲಕ್ರಮೇಣ ಸಪ್ತಮಾತೃಕೆಯ ಶಿಲ್ಪದಲ್ಲಿ ವೀಣಾಧರ ವೀರಭದ್ರನು ಸೇರಿಕೊಂಡನೆಂದು ಗ್ರಹಿಸಲಾಗಿದೆ.[6] ಐಹೊಳೆಯ ಪುರಾತತ್ವ ವಸ್ತುಸಂಗ್ರಹಾಲಯದಲ್ಲಿ ಚಲುಕ್ಯರ ಕಾಲದ ಅನೇಕ ಸಪ್ತಮಾತೃಕಾ ಶಿಲ್ಪಪಟ್ಟಿಕೆಗಳನ್ನು ಕಾಣಬಹುದು. ಭದ್ರನಾಯಕನ ಜಾಲಿಹಾಳದ ಹುಲಿಗೆಮ್ಮನ ಕೊಳ್ಳದ ಗುಹೆಯಲ್ಲಿ ಚಲುಕ್ಯರ ಕಾಲದ ಸಪ್ತಮಾತೃಕಾ ಶಿಲ್ಪಗಳು ಬಿಡಿಬಿಡಿಯಾಗಿ ಚಿತ್ರಿತರಾಗಿದ್ದಾರೆ. ಸಿದ್ಧನಕೊಳ್ಳದಲ್ಲಿಯ ಸಪ್ತಮಾತೃಕೆಯರೊಂದಿಗೆ ಶಿವನಾಗಲೀ, ಗಣೇಶನಾಗಲಿ ಕಾಣಸಿಗುವುದಿಲ್ಲ. ಐಹೊಳೆಯಲ್ಲಿ ಈ ಶಿಲ್ಪಗಳು ಹೆಚ್ಚಿನ ಸಂಖ್ಯೆಯಲ್ಲಿ ಕಂಡುಬರುವ ಸಂಗತಿಯು ವಿಚಾರಣೀಯವಾಗಿದೆ. ಅಯ್ಯಾವೊಳೆ ಐನೂರ್ವರು ದುರ್ಗ ಭಗವತಿಯ ಭಕ್ತರಾಗಿದ್ದುದು ಶಾಸನದಿಂದ ಸ್ಪಷ್ಟವಿದೆ.[7] ಇದರಿಂದ ಜನಪದರಲ್ಲಿ ಹೆಚ್ಚು ಜನರು ದೇವಿ ಉಪಾಸಕರಾಗಿರಬೇಕೆಂದು ತರ್ಕಿಸಬಹುದು.
ಬಾದಾಮಿಯಲ್ಲಿ ದೊರೆತ ಸಪ್ತಮಾತೃಕೆಯರ ಶಿಲ್ಪಗಳು ವಿರಳ. ಎಂಟನೆಯ ಶತಮಾನದ್ದೆಂದು ತಿಳಿಯಲಾದ ಮಾತೃಕೆಯರ ಶಿಲ್ಪವೊಂದು ಬಾದಾಮಿಯು ಪುರಾತತ್ವ ವಸ್ತುಸಂಗ್ರಹಾಲಯದಲ್ಲಿದೆ.[8] ಇದರಲ್ಲಿ ಇಬ್ಬರು ಮಾತೆಯರು ಮಾತ್ರ ಕೆತ್ತನೆಗೊಂಡಿದ್ದಾರೆ. ಹಾಗೆಂದ ಮಾತ್ರಕ್ಕೆ ಇದು ತುಂಡಾದ ಭಾಗವಲ್ಲ. ಇಬ್ಬರು ದೇವತೆಗಳನ್ನು ಒಳಗೊಂಡ ಪೂರ್ಣ ಶಿಲ್ಪವದು. ಅವರ ವಾಹನಗಳು ಚಿತ್ರಿತವಾಗಿಲ್ಲ. ಪರಿಸರವನ್ನು ಹಿಡಿದ ದೇವಿ ಬ್ರಾಹ್ಮಿ ಎಂದೂ, ಚಕ್ರಧಾರಿಯಾಗಿರುವವಳು ವೈಷ್ಣವಿ ಎಂದೂ ಗುರುತಿಸಬಹುದು. ಈ ಶಿಲ್ಪದಿಂದ ಏಳೂ ಮಾತೆಯರು ಒಂದೇ ಶಿಲ್ಪಪಟ್ಟಿಕೆಯಲ್ಲಿ ಇರಬೇಕೆಂಬ ನಿಯಮ ಕಡ್ಡಾಯವಾಗಿರಲಿಲ್ಲವೆಂದು ತಿಳಿಯಬಹುದು.
ಮಹಾಕೂಟದ ಅಡಕೇಶ್ವರ ಗುಡಿಯಲ್ಲಿ ಇರುವ ಸಪ್ತಮಾತೃಕಾ ಶಿಲ್ಪವು ರಾಷ್ಟ್ರಕೂಟ ಕಾಲದ್ದಿರಬಹುದು. ಏಕಶಿಲೆಯಲ್ಲಿ ಏಳೂ ತಾಯಂದಿರು ಕುಳಿತಿರುವಂತೆ ಕೆತ್ತನೆ ಮಾಡಲಾಗಿದೆ. ಬಾದಾಮಿ ಪರಿಸರದಲ್ಲಿರುವ ಕಟಗೇರಿಯ ಈಶ್ವರಗುಡಿ. ನೀಲಗುಂದದ ರಾಮಲಿಂಗೇಶ್ವರ ಗುಡಿಗಳಲ್ಲಿ ಸಪ್ತಮಾತೃಕೆಯರ ಶಿಲ್ಪಗಳಿವೆ. ಕೆಂದೂರಿನ ಕಾಡಿನಲ್ಲಿ ಎರಡು ತುಂಡಾಗಿ ಬಿದ್ದಿದ್ದ ಸಪ್ತಮಾತೃಕೆಯರ ಶಿಲ್ಪಪಟ್ಟಿಕೆ ಇತ್ತೀಚೆಗೆ ಈ ಪ್ರಬಂಧಕಾರನ ಕಣ್ಣಿಗೆ ಬಿದ್ದಿತು.[9] ಈ ಶಿಲ್ಪದಲ್ಲಿ ಬ್ರಾಹ್ಮಿಯ ಬಲಕ್ಕೆ ವೀರೇಶ್ವರ ಹಾಗೂ ಚಾಮುಂಡಿಯ ಎಡಕ್ಕೆ ಗಣೇಶ ಇರುತ್ತದೆ. ಏಕೆಂದರೆ ಬ್ರಾಹ್ಮಿಯ ಬಲಭಾಗದಲ್ಲಿ ವಿನಾಯಕನ ಮೂರ್ತಿಯನ್ನು ಮತ್ತು ಚಾಮುಂಡಿಯ ಎಡಭಾಗದಲ್ಲಿ ವೀರೇಶ್ವರನನ್ನು ಇರಿಸಬೇಕೆಂಬ ನಿರ್ದೇಶನವಿದೆ.[10] ವಿಜಯನಗರ ಅರಸರ ಕಾಲದ ಸಪ್ತಮಾತೃಕೆಯ ಶಿಲ್ಪಗಳು ಬಾದಾಮಿಯಲ್ಲಿ ಕಂಡುಬರುವುದಿಲ್ಲ.
ಲಜ್ಜಾಗೌರಿ : ಲಜ್ಜಾಗೌರಿ ವೈಶಿಷ್ಟ್ಯಪೂರ್ಣ ಜನಪದರ ದೇವತೆ. ಇವಳು ಸಂತಾನ ನೀಡುವ ದೇವತೆ ಎನಿಸಿದ್ದಾಳೆ. ಇಂದಿಗೂ ಬಾದಾಮಿಯ ಪರಿಸರದಲ್ಲಿ ಪುತ್ರಾಕಾಂಕ್ಷಿ ಮಹಿಳೆಯರು ಈ ದೇವಿಯನ್ನು ಪೂಜಿಸುವ ಸಂಪ್ರದಾಯವಿದೆ. ಬೆತ್ತಲೆಯಿರುವ ರೂಪದ ಈ ದೇವಿಯನ್ನು ಪೂಜಿಸುವ ಹಿನ್ನೆಲೆ ಮಾತ್ರ ಇನ್ನೂ ಅಸ್ಪಷ್ಟವಾಗಿದೆ. ಚಲುಕ್ಯರ ಮಹತ್ವದ ಸ್ಥಳಗಳಲ್ಲಿ ಲಜ್ಜಾಗೌರಿಯ ಶಿಲ್ಪಗಳು ದೊರೆತಿವೆ. ಕ್ರಿ.ಶ.೩ನೆಯ ಶತಮಾನದಷ್ಟು ಹಿಂದೆಯೇ ಲಜ್ಜಾಗೌರಿ ಆರಾಧನೆಯು ಪ್ರಚಲಿತದಲ್ಲಿದ್ದುದು ನಾಗಾರ್ಜುನಕೊಂಡ, ಕೋಸಂಬಿ, ಟೇರ ಮೊದಲಾದ ಸ್ಥಳಗಳಲ್ಲಿ ೧-೨ನೆಯ ಶತಮಾನದ ಸುಡಾವೆ ಮಣ್ಣಿನ ಲಜ್ಜಾಗೌರಿ ಗೊಂಬೆಗಳು ದೊರೆತಿವೆ. ಬಾದಾಮಿ ಪರಿಸರದಲ್ಲಿ ಕಲ್ಲಿನ ದೊಡ್ಡ ಗಾತ್ರದ ಲಜ್ಜಾಗೌರಿ ವಿಗ್ರಹಗಳು ಕಂಡುಬಂದಿವೆ.
ಬೆತ್ತಲೆ ಸ್ತ್ರೀ ಶಿಲ್ಪವೊಂದನ್ನು ಜಾನ್ ಫ್ಲೀಟರು ಮೊದಲ ಬಾರಿ ಮಹಾಕೂಟದಲ್ಲಿ ಇದನ್ನು ಕಂಡಾಗ ಶಿರೋಭಾಗವಿಲ್ಲದ ಅಶ್ಲೀಲ ಶಿಲ್ಪವೆಂದು ಕರೆದರು.[11] ನಗ್ನ ಸ್ತ್ರೀ ಅಂಗಾತವಾಗಿ ಮಲಗಿ ತನ್ನ ಎರಡೂ ಕಾಲುಗಳನ್ನು ಮಡಚಿ ಯೋನಿಯು ಕಾಣಿಸುವಂತೆ ಮೇಲಕ್ಕೆಳೆದುಕೊಂಡು ತೊಡೆಗಳನ್ನು ಅಗಲಿಸಿದ ರೀತಿಯಲ್ಲಿ ಈ ಶಿಲ್ಪದ ರಚನೆ ಇರುತ್ತದೆ. ಸ್ತ್ರೀಯ ತಲೆಯ ಬದಲು ಅರಳಿದ ಕಮಲದ ಚಿತ್ರವಿರುತ್ತದೆ. ಹೀಗೆ ಕಮಲವನ್ನು ದೇಹಕ್ಕೆ ಜೋಡಿಸಿದುದರ ಔಚಿತ್ಯವನ್ನು ಅ.ಸುಂದರ,[12] ಎಂ.ಚಿದಾನಂದಮೂರ್ತಿ,[13] ಎಂ.ಎಂ.ಕಲಬುರ್ಗಿ[14] ಮೊದಲಾದವರು ಚರ್ಚಿಸಿರುವರಾದರೂ ಇದಂ ಇತ್ಥಂ ಎಂದು ತೀರ್ಮಾನಿಸಲಾಗಿಲ್ಲ. ಕಮಲವು ಪ್ರಸೂತಿ ಲಾಂಛನವಾಗಿರುವ ಸಂಗತಿ[15] ಇಲ್ಲಿ ಅರ್ಥಪೂರ್ಣ. ಸಾಮಾನ್ಯವಾಗಿ ಲಜ್ಜಾಗೌರಿಯ ಎರಡೂ ಕೈಗಳಲ್ಲಿ ಕಮಲಗಳಿರುತ್ತವೆ. ದೇವಿಯು ಪ್ರಕಟಸ್ತನಿಯಾಗಿದ್ದು ಆಭರಣಗಳಿಂದ ಅಲಂಕೃತಳಾಗಿರುತ್ತಾಳೆ. ಅವಳು ಹೀಗೆ ಮಲಗಿ ಕಾಲೆತ್ತಿರುವ ಭಂಗಿಯನ್ನು ಶಯನ ಶಿಲ್ಪವೆಂದು ಗುರುತಿಸಿದರು.[16] ಅವರು ಮೊದಲ ಬಾರಿ ಮಹಾಕೂಟದ ಲಜ್ಜಾಗೌರಿಯನ್ನು ಕಂಡಾಗ ಅದು ಅಂಗಾತವಾಗಿ ಮಲಗಿದ ಸ್ಥಿತಿಯಲ್ಲಿಯೇ ಇದ್ದಿತೆಂದು ಹೇಳಿದ್ದಾರೆ.[17] ಕೆಲವು ವಿದ್ವಾಂಸರು ಲಜ್ಜಾಗೌರಿಯದು ಕುಳಿತ ಭಂಗಿ ಎಂದು ಗುರುತಿಸಿದ್ದಾರೆ.[18] ಸಿದ್ಧನಕೊಳ್ಳದ ನೈಸರ್ಗಿಕ ಗುಹೆಯ ನೆಲದ ಬಂಡೆಯ ಮೇಲೆ ಕೆತ್ತನೆಗೊಂಡ ಶಿಲ್ಪವು ಲಜ್ಜಾಗೌರಿ ಶಿಲ್ಪದ ಭಂಗಿಯನ್ನು ಗುರುತಿಸಲು ನೆರವಾಗುತ್ತದೆ. ಆಲಂಪುರದ ಬಾಲಬ್ರಹ್ಮ ಗುಡಿಯ ಲಜ್ಜಾಗೌರಿಯು ಅಂಗಾತ ಮಲಗಿದಂತೆ ಇದ್ದುದನ್ನು ಮತ್ತು ಅದರು ಅಭಿಷೇಕ ಜಲಕ್ಕಾಗಿ ಪ್ರಣಾಲವಿರುವ ಪೀಠವಿರುವುದನ್ನು ಸ್ಟೆಲಾ ಕ್ರಾಮರಿಶ್ ಎಂಬುವರು ತೋರಿಸಿಕೊಟ್ಟಿದ್ದಾರೆ.[19] ಇದರಿಂದ ಲಜ್ಜಾಗೌರಿಯು ಮಲಗಿದ ಸ್ತ್ರೀಯ ಶಿಲ್ಪವಾಗಿರುತ್ತದೆಂದು ಸ್ಪಷ್ಟವಾಗುತ್ತದೆ.
ಭದ್ರನಾಯಕನ ಜಾಲಿಹಾಳದ ಹುಲಿಗೆಮ್ಮನ ಕೊಳ್ಳದ ಎರಡು ಶಿಲ್ಪಗಳು, ಸಿದ್ಧನಕೊಳ್ಳದ ಶಿಲ್ಪ, ಹಾಗೂ ಬಾದಾಮಿ ಮತ್ತು ಐಹೊಳೆ ಪುರಾತತ್ವ ವಸ್ತುಸಂಗ್ರಹಾಲಯಗಳ ವಿಗ್ರಹಗಳು ಬಾದಾಮಿಯ ಪರಿಸರದಲ್ಲಿ ಕಂಡುಬರುವ ಉಳಿದ ಲಜ್ಜಾಗೌರಿ ಪ್ರತಿಮೆಗಳು. ಇವುಗಳಲ್ಲದೆ ಬೀಳಗಿ (ಜಿ.ಬಾಗಲಕೋಟ) ಮಜತಿ (ತಾ.ಹುಕ್ಕೇರಿ, ಜಿ.ಬೆಳಗಾವಿ) ಮತ್ತು ಆಂಧ್ರಪ್ರದೇಶದ ಆಲಂಪುರದಲ್ಲಿ[20] ಈ ವಿಶಿಷ್ಟ ಶಿಲ್ಪಗಳು ಕಂಡುಬಂದಿದೆ. ಇದರಿಂದ ಲಜ್ಜಾಗೌರಿಯನ್ನು ಆರಾಧಿಸುವ ಸಂಪ್ರದಾಯವು ಸಾಕಷ್ಟು ವ್ಯಾಪಕವಾಗಿ ಹರಡಿತ್ತೆಂಬುದು ತಿಳಿದುಬಂದಿದೆ.
ಈ ಶಿಲ್ಪದ ಇನ್ನೊಂದು ವೈಶಿಷ್ಟ್ಯವೆಂದರೆ ಸಾಮಾನ್ಯವಾಗಿ ಇದು ಕೊಳ್ಳದ ಪ್ರದೇಶದಲ್ಲಿ ಕಂಡುಬಂದಿರುವುದು. ಹುಲಿಗೆಮ್ಮನ ಕೊಳ್ಳ, ಸಿದ್ಧನಕೊಳ್ಳ, ನಾಗನಾಥನ ಕೊಳ್ಳ, ಮಹಾಕೂಟದ ಕೊಳ್ಳಗಳನ್ನು ಗಮನಿಸಬಹುದು. ಏಕಾಂತ ಪ್ರದೇಶವಾಗಿರುವ ಈ ಕೊಳ್ಳದ ನೆಲೆಯೇ ಪ್ರಕೃತಿ ದೇವಿಯ ಬೃಹದಾಕಾರದ ಯೋನಿಯಂತೆ ಕಂಡುಬಂದರೆ ಆಶ್ಚರ್ಯವೇನಿಲ್ಲ. ರಹಸ್ಯ ತಾಣವದು. ಲಜ್ಜಾಗೌರಿಗೆ ಸಾರ್ವಜನಿಕ ಪೂಜೆಗಳು ಸಲ್ಲುವುದಿಲ್ಲ. ಪೂಜಾ ವಿಧಾನವು ರಹಸ್ಯವಾದುದು. ಈ ಸಂತಾನ ನೀಡುವ ದೇವಿ ಶಿಲ್ಪದ ಯೋನಿಗೆ ಬೆಣ್ಣೆ ಸವರಿ ಅದನ್ನು ನೆಕ್ಕಿ ಪ್ರಸಾದವೆಂದು ುತ್ರಾಕಾಂಕ್ಷಿ ಸ್ತ್ರೀ ಸ್ವೀಕರಿಸುತ್ತಾಳೆ. ಸಿದ್ಧನಕೊಳ್ಳದ ಪರಿಸರದಲ್ಲಿ ಈಗಲೂ ಈ ಬಗೆಯ ಆಚರಣೆ ರೂಢಿಯಲ್ಲಿದೆ.
ಲಜ್ಜಾಗೌರಿ ಶಿಲ್ಪದ ಹಿನ್ನೆಲೆಯಾಗಿ ಜನಪದರಲ್ಲಿ ಎರಡು ಕತೆಗಳು ಪ್ರಚಲಿತದಲ್ಲಿವೆ. ಒಂದು: ಶಿವ ಪಾರ್ವತಿಯರು ನಗ್ನ ಜಲ ಕ್ರೀಡೆಯಲ್ಲಿ ನಿರತರಾಗಿರುವಾಗ ಗಣನೊಬ್ಬನು ದರ್ಶನಕ್ಕೆ ಬರುತ್ತಾನೆ. ಶಿವನು ಓಡಿ ಹೋಗಿ ದೇವಾಲಯದ ಲಿಂಗದಲ್ಲಿ ಲೀನನಾಗುತ್ತಾನೆ. ಪಾರ್ವತಿಯು ಲಜ್ಜಿತಳಾಗಿ ನೀರಿನಲ್ಲಿ ಅಡಗಿಕೊಳ್ಳುತ್ತಾಳೆ. ಹೀಗೆ ನಾಚಿಕೊಂಡ ಪಾರ್ವತಿಯು ಲಜ್ಜಾಗೌರಿ ಎಂದೆನಿಸಿದಳು.[21]
ಎರಡು: ಒಮ್ಮೆ ಶಿವನು ಪಾರ್ವತಿಗೆ ತನ್ನ ಕಂಬಳಿಯನ್ನು ಕೊಟ್ಟು ಲೋಕ ಸಂಚಾರಕ್ಕೆ ಹೋಗುತ್ತಾನೆ ಮತ್ತು ಅವನು ಇಲಿಯ ರೂಪ ತಳೆದು ಕಂಬಳಿಯನ್ನು ತುಂಡರಿಸುತ್ತಾನೆ. ನಂತರ ಸಿಂಪಿಗನ ರೂಪದಲ್ಲಿ ಪಾರ್ವತಿಯ ಎದುರು ಕಾಣಿಸಿಕೊಳ್ಳುತ್ತಾನೆ. ಪಾರ್ವತಿಯು ಕಂಬಳಿಯನ್ನು ಹೊಲಿದು ಕೊಡಲು ಕೇಳುತ್ತಾಳೆ. ಮೊದಲಿನಂತೆ ಅದನ್ನು ಹೊಲಿದರೆ ಬೇಡಿದುದನ್ನು ಕೊಡುವುದಾಗಿ ಭಾಷೆ ಕೊಡುತ್ತಾಳೆ. ಸಿಂಪಿಗ ರೂಪದ ಶಿವನು ಅದನ್ನು ಹೊಲಿದು ಕೊಟ್ಟು ಪಾರ್ವತಿಗೆ ರತಿ ಸುಖ ನೀಡಲು ಕೇಳುತ್ತಾನೆ. ಪಾರ್ವತಿಯು ಕೊಟ್ಟ ಮಾತಿಗೆ ತಪ್ಪಲಾಗದೆ ಒಪ್ಪುತ್ತಾಳೆ. ಸಂಭೋಗನಿರತ ಸಿಂಪಿಗನು ತನ್ನ ನಿಜರೂಪವನ್ನು ತೋರುತ್ತಾನೆ. ಆಗ ಪಾರ್ವತಿಯು ನಾಚಿಕೊಂಡದ್ದರಿಂದ ಲಜ್ಜಾಗೌರಿ ಎನಿಸುತ್ತಾಳೆ.[22] ಹೀಗೆ ಲಜ್ಜಾಗೌರಿಗೆ ಸಂಬಂಧಿಸಿದ ಜನಪದ ಕತೆಗಳಲ್ಲಿ ಮತ್ತು ಶಿಲ್ಪ ವಿಶೇಷತೆಯಲ್ಲಿ ಸಂಭೋಗವು ವಸ್ತುವಾಗಿರುವುದು ಸ್ಪಷ್ಟವಿದೆ. ಈ ಶಿಲ್ಪಗಳಿರುವ ಕೊಳ್ಳದ ಪ್ರದೇಶಗಳು ತಾಂತ್ರಿಕ ಉದ್ದೇಶಕ್ಕೆ ಪೂರಕವಾದುವುಗಳಾಗಿವೆ. ನಾಗನಾಥ ಗುಡಿಯ ಮುಖಮಂಟಪದ ಕಂಬಗಳ ಮೇಲೆ ಕೆತ್ತನೆಗೊಂಡ ರತಿಕ್ರೀಡಾಸಕ್ತ ದಂಪತಿಗಳ ಜೋಡಿಗಳು ಈ ಬಗೆಯ ಚಟುವಟಿಕೆಗೆ ಪ್ರೇರಣೆ ನೀಡುವಂತಿವೆ. ಅಷ್ಟೇಕೆ? ಆ ಗುಡಿಯೇ ‘ನಾಗ’ನಾಥನ ಗುಡಿ! ನಾಗ ಲಿಂಗಸಂಬಂಧಿ ಎಂಬುದು ಸರ್ವವಿದಿತ. ಮಹಾಕೂಟ ಕೂಡ ಲಜ್ಜಾಗೌರಿಯ ತಾಣವಾಗಿದೆ. ಕೊಳ್ಳವೆಲ್ಲ ಲಿಂಗಮಯವಾಗಿದೆ. ನೂರಾರು ಲಿಂಗಗಳು ಅಲ್ಲಿವೆ. ಅಲ್ಲಿಯ ಊರ್ಧರೇತೇಶ್ವರ ಶಿಲ್ಪಗಳು, ಅರ್ಧನಾರೀಶ್ವರ ಶಿಲ್ಪಗಳು, ಮಹಾಕೂಟ ನಂದಿಮಂಟಪದ ಮೈಥುನ ಶಿಲ್ಪಗಳು ಸೃಷ್ಟಿಕಾರ್ಯದ ಸಂಕೇತವೆನಿಸುತ್ತವೆ.
ಮಕ್ಕಳಿಗೆ ಸಂಬಂಧಿಸಿದಂತೆ ಬೌದ್ಧ ಸಂಪ್ರದಾಯದಲ್ಲಿ ಹಾರಿತೀ ಎಂಬ ಜನಪದ ದೇವತೆ ಪೂಜಿತಳಾಗಿದ್ದಾಳೆ. ಬುಡಕಟ್ಟಿನ ಜನಾಂಗ ಮತ್ತು ಜನಪದರಲ್ಲಿ ಈ ದೇವಿಯು ಮಕ್ಕಳನ್ನು ರೋಗರುಜಿನಗಳಿಂದ ಪೀಡಿಸುವ ನರಭಕ್ಷಕಿ. ಮೊದಲು ಭಯದಿಂದ ಪೂಜೆಗೊಳ್ಳಲ್ಪಟ್ಟ ಇವಳು ಕ್ರಮೇಣ ಬೌದ್ಧ ಮತೀಯರ ಧಾರ್ಮಿಕ ಜೀವನದಲ್ಲಿ ಸ್ಥಾನ ಪಡೆದಿರಬಹುದು. ಬೌದ್ಧ ಧರ್ಮದ ಹಾರಿತೀ ದೇವಿಯು ತೋರ ಮೊಲೆಯ ತಾಯಿ, ಮಕ್ಕಳೊಂದಿಗಳು.[23] ಬುಡಕಟ್ಟು ಜನಾಂಗದವರಲ್ಲಿ ಮಕ್ಕಳನ್ನು ಪೀಡಿಸುವ ಈ ದೇವಿಯು ಬೌದ್ಧ ಸಂಪ್ರದಾಯದಲ್ಲಿ ಸೇರಿಕೊಂಡು ಉಪಕಾರಿ ದೇವತೆಯಾಗಿ ಮಾರ್ಪಾಡಾದಂತೆ ತೋರುತ್ತದೆ. ನಂತರ ಇವಳು ಅರಸ-ಅರಸಿಯರಿಂದಲೂ ಪೂಜಿಸಲ್ಪಟ್ಟಿರಬಹುದೆಂಬ ಊಹೆ ಎಸ್. ಶೆಟ್ಟರ್ ಅವರದು.[24] ಇದು ಸಂಭವನೀಯವಾಗಿರಲೂಬಹುದು.
ನಾಗಾರ್ಜುನಕೊಂಡದಿಂದ ಆಳಿದ ಇಕ್ಷ್ವಾಕು ಅರಸ-ಅರಸಿಯರು ಬೌದ್ಧ ಧರ್ಮವನ್ನು ಪ್ರೋನಾಗಾರ್ಜುನಕೊಂಡದ ಉತ್ಖನನದಲ್ಲಿ ದೊರೆತ ಮೂರನೆಯ ಶತಮಾನದ ಭಗ್ನ ‘ಲಜ್ಜಾಗೌರಿ’ ಶಿಲಾಮೂರ್ತಿಯ ಕೆಳಗೆ ಒಂದು ಸಾಲಿನ ಶಾಸನವಿದೆ. ಅದರಲ್ಲಿ ಮಕ್ಕಳು ಮತ್ತು ಮಾಂಗಲ್ಯವಿರುವ ರಾಣಿಯ ಪ್ರಸ್ತಾಪವಿದೆ.[25] ಇಕ್ಷ್ವಾಕು ಅರಸಿಯರು ಬೌದ್ಧ ಮತವನ್ನು ಪಾಲಿಸುತ್ತಿದ್ದರಿಂದ ಈ ‘ಲಜ್ಜಾಗೌರಿ’ಯು ಮೂಲತಃ ‘ಹಾರಿತೀ’ ಆಗಿರಬಹುದೇ? ಹಾಗಾದಲ್ಲಿ ಸನ್ನತಿಯಲ್ಲಿ ದೊರೆತ ಈ ಬಗೆಯ ಶಿಲ್ಪಗಳು ಶೈವಧರ್ಮದ್ದಾಗಿರದೆ ಬೌದ್ಧ ಸಂಪ್ರದಾಯದ್ದಾಗಿರಬಹುದು.
ಬುಡಕಟ್ಟು ಜನಾಂಗದ ಮಕ್ಕಳನ್ನು ರೋಗಗಳಿಂದ ಪೀಡಿಸುವ ನರಭಕ್ಷಕಿ ಹಾರಿತೀ ದೇವಿಯು ಬೌದ್ಧ ಸಂಪ್ರದಾಯದಲ್ಲಿ ವಿಲೀನಗೊಂಡು ಕ್ರಮೇಣ ಉಪಕಾರಿ ದೇವತೆ ಎನಿಸಿ ನಂತರ ಮಕ್ಕಳನ್ನು ಅನುಗ್ರಹಿಸುವ ದೇವತೆಯಾಗಿ ಬೆಳೆದಿರಬಹುದೆಂದು ಊಹಿಸಲು ಅವಕಾಶವಿದೆ. ಹಾಗಿದ್ದಲ್ಲಿ ಇವಳ ಅನುಗ್ರಹದಿಂದ ಹುಟ್ಟಿದವರು ಹಾರಿತೀ ಪುತ್ರರೆನಿಸಿಕೊಂಡಿರಬಹುದೇ? ಬೌದ್ಧ ಸಂಪ್ರದಾಯದ ಹಾರಿತೀ ಶಾಕ್ತಪಂಥದಲ್ಲಿ ಪಾರ್ವತಿಯ ರೂಪವೆಂದು ಸ್ವೀಕೃತವಾಗಿರಬಹುದೇ? ಜನಪದರು ನಾಮ ಸಾಮ್ಯದ ಹಿನ್ನೆಲೆಯಲ್ಲಿ ಹಾರಿತೀಯನ್ನು ಪಾರ್ವತಿಯೊಂದಿಗೆ ಸಮೀಕರಿಸಿ ಈ ಮೇಲಿನ ಕತೆಗಳು ಹುಟ್ಟಿಕೊಂಡವೆಂದು ಊಹಿಸಬಹುದು. ಈ ಮೇಲೆ ಪ್ರಸ್ತಾಪಿಸಲಾದ ಶಾಸನವು ಪ್ರಾಯಶಃ ಲಜ್ಜಾಗೌರಿಯ ಉಪಾಸನೆಯಿಂದ ಅರಸಿಯು ಸುಮಂಗಲೆಯಾಗಿರುವುದನ್ನು, ಮಕ್ಕಳು ಪಡೆದುದನ್ನು ಸೂಚಿಸುತ್ತದೆ. ಈ ಲಜ್ಜಾಗೌರಿಯ ಅನುಗ್ರಹದಿಂದ ಜನಿಸಿದವರು ಹಾರಿತೀ ಪುತ್ರರೆನಿಸಿದರೇ? ಇಕ್ಷ್ವಾಕುಗಳಂತೆ ಚುಟುಗಳು, ಕದಂಬರು, ಚಲುಕ್ಯರು ತಮ್ಮನ್ನು ಹಾರಿತೀ ಪುತ್ರರೆಂದು ಹೇಳಿಕೊಂಡಿದ್ದಾರೆ. ಚಲುಕ್ಯರ ಮಹತ್ವದ ಸ್ಥಳಗಳಲ್ಲಿ ಲಜ್ಜಾಗೌರಿ ಶಿಲ್ಪಗಳು ಕಂಡುಬಂದಿರುವುದು ಈ ದಿಸೆಯಲ್ಲಿ ವಿಚಾರ ಮಾಡಲು ನೆರವಾಗುತ್ತದೆ. ಈ ಊಹೆಯನ್ನು ಪುಷ್ಟೀಕರಿಸಲು ಇನ್ನೂ ಹೆಚ್ಚಿನ ಪುರಾವೆಗಳ ಅವಶ್ಯಕತೆ ಇದೆ. ಇನ್ನೂ ಹೆಚ್ಚಿನ ಸಂಶೋಧನೆಗೆ ಇಲ್ಲಿ ಅವಕಾಶವಿದೆ ಎಂದು ಹೇಳಬಹುದು.
ಸರಸ್ವತಿ
ಚಲುಕ್ಯರ ಕಾಲದಲ್ಲಿ ಸರಸ್ವತಿ ರೂಪದಲ್ಲಿ ದೇವಿಯನ್ನು ಪೂಜಿಸಿದುದು ಕಂಡುಬರುವುದಿಲ್ಲ. ಕಲ್ಯಾಣ ಚಾಲುಕ್ಯರಲ್ಲಿ ಸರಸ್ವತಿಯು ವ್ಯಾಪಕವಾಗಿ ಪೂಜೆಗೊಂಡ ಸಂಗತಿ ಸರ್ವವಿದಿತ. ಬಾದಾಮಿ ಪರಿಸರದಲ್ಲಿಯೂ ಸರಸ್ವತಿ ಆರಾಧನೆ ನಡೆಯುತ್ತಿತ್ತೆಂಬುದಕ್ಕೆ ಮಹಾಕೂಟದಲ್ಲಿರುವ ದೊಡ್ಡ ಗಾತ್ರದ ಸುಂದರ ಸರಸ್ವತಿ ವಿಗ್ರಹವೇ ಸಾಕ್ಷಿ. ವಿಜಯನಗರ ಅರಸರ ಕಾಲದ ಸರಸ್ವತಿ ಶಿಲ್ಪವೊಂದು ಅರಳಿತೀರ್ಥದ ಶಿಲ್ಪಸಮೂಹದಲ್ಲಿದೆ.[26]
ಲಕ್ಷ್ಮಿ
ಲಕ್ಷ್ಮಿಯು ಸಂಪತ್ತಿನ ಅಧಿದೇವತೆಯಾಗಿ ವೇದಕಾಲದಿಂದಲೂ ಪೂಜಿತಳಾಗಿದ್ದಾಳೆ. ಸನ್ನತಿಯ ಯಕ್ಷ ಮೂರ್ತಿಯ ರತ್ನ ಖಚಿತಹಾರದ ಪದಕದಲ್ಲಿ ಗಜಲಕ್ಷ್ಮಿ ಮೂರ್ತಿಯಿದೆ. ಇದರ ಕಾಲ ಸುಮಾರು ೨ನೆಯ ಶತಮಾನ. ಕರ್ನಾಟಕದಲ್ಲಿ ಇದೇ ಅತ್ಯಂತ ಪ್ರಾಚೀನ ಗಜಲಕ್ಷ್ಮಿ ಶಿಲ್ಪ. ಚಲುಕ್ಯರ ಕಾಲದಲ್ಲಿ ಲಕ್ಷ್ಮಿಯು ಸ್ವತಂತ್ರ ಗರ್ಭಗುಡಿಯಲ್ಲಿ ಇರುವಂತೆ ಕಂಡುಬರದಿದ್ದರೂ ಬಾಗಿಲುವಾಡದ ಲಲಾಟಬಿಂಬಗಳಲ್ಲಿ ಕೆತ್ತನೆಗೊಂಡಿದ್ದಾಳೆ. ಜಂಬುಲಿಂಗ ದೇವಾಲಯ, ಪಟ್ಟದಕಲ್ಲಿನ ಪಾಪನಾಥ ಗುಡಿಗಳ ಬಾಗಿಲು ಚೌಕಟ್ಟಿನಲ್ಲಿ, ಬಾದಾಮಿಯ ಶೈವ ಗುಹಾಲಯದ ೧೪ನೆ ಕಂಬ ಮತ್ತು ಎರಡನೆಯ ಗುಹೆಯ ೧೪ನೆ ಕಂಬದ ಮೇಲೆ ಗಜಲಕ್ಷ್ಮಿ ಶಿಲ್ಪಗಳಿವೆ. ಭೂತನಾಥ ಗುಡಿಗುಚ್ಚದಲ್ಲಿ ರಾಷ್ಟ್ರಕೂಟರ ಕಾಲದ ಗುಡಿಗಳ  ಬಾಗಿಲುವಾಡದ ಲಲಾಟಬಿಂಬಗಳಲ್ಲಿ ಗಜಲಕ್ಷ್ಮಿ ಶಿಲ್ಪಗಳಿವೆ.
ವಿರೂಪಾಕ್ಷ ದೇವಾಲಯ, ಅಗಸ್ತ್ಯತೀರ್ಥ, ದಕ್ಷಿಣ ದಂಡೆಯ ಮೇಲಿನ ದೇವಾಲಯಗಳು ಕಲ್ಯಾಣ ಚಾಲುಕ್ಯರ ಕಾಲದವು. ಇವುಗಳ ಬಾಗಿಲುವಾಡದ ಲಲಾಟಬಿಂಬಗಳಲ್ಲಿಯೂ ಗಜಲಕ್ಷ್ಮಿ ಶಿಲ್ಪಗಳಿವೆ. ಅರಳಿತೀರ್ಥದಲ್ಲಿ ಸುಮಾರು ೧೬ನೆಯ ಶತಮಾನದ ಮಹಾಲಕ್ಷ್ಮಿ  ಮೂರ್ತಿಯೊಂದಿದೆ. ಸಭಾಮಂಟಪದಲ್ಲಿ ನಿಂತಿರುವ ಮಹಾಲಕ್ಷ್ಮಿಯು ಶ್ರೀಫಲ, ಗದಾ, ಖೇಟಕಗಳನ್ನು ಕೈಯಲ್ಲಿ ಹಿಡಿದಿದ್ದಾಳೆ. ಕೊಲ್ಲಾಪುರದ ಮಹಾಲಕ್ಷ್ಮಿಯು ರವಿದೇವ ತ್ರಿದಂಡಿಯ ಭಕ್ತಿಗೆ ಪ್ರಸನ್ನಳಾಗಿ ಇಲ್ಲಿ ಬಂದು ವಾಸಿಸಿದಳೆಂದು ಶಾಸನವೊಂದು[27] ತಿಳಿಸುತ್ತದೆ. ಕೊಲ್ಲಾಪುರದ ಮಹಾಲಕ್ಷ್ಮಿಯು ಶಾಕ್ತಲಕ್ಷ್ಮಿ. ಒಟ್ಟಿನಲ್ಲಿ ಮೊದಮೊದಲು ಈ ಪ್ರದೇಶದಲ್ಲಿ ದುರ್ಗಾಭಗವತಿ, ಬನದ ದೇವಿಯಂತಹ ಸ್ತ್ರೀದೇವತೆಗಳ ಪೂಜೆ ನಡೆಯುತ್ತಿತ್ತು. ನಂತರ ಸಪ್ತಮಾತೃಕೆ ಮತ್ತಿತರ ದೇವಿಯಾಗಿ ಮುಂದುವರಿದು ಶೈವಧರ್ವದ ಭಾಗವಾಗಿರುವ ಶಾಕ್ತಪಂಥವೊಂದು ಬೆಳೆದು ಇಂದಿಗೂ ದೇವಿ ಉಪಾಸನೆಯು ನಿರಂತರವಾಗಿ ಸಾಗುತ್ತಿದೆ ಎಂದು ತೀರ್ಮಾನಿಸಬಹುದು.
ಗಾಣಪತ್ಯ ಮತ
ಗಣಪತಿಯ ಉಲ್ಲೇಖವನ್ನು ಋಗ್ವೇದದಲ್ಲಿ ಕಾಣಬಹುದು.[28] ಬೋಧಾಯನ ಗೃಹ್ಯಸೂತ್ರ, ಗೋಭಿಲ ಸ್ಮೃತಿ ಮತ್ತು ಹಾಲನ ಗಾಥಾ ಸಪ್ತಶತಿಯಲ್ಲಿ ಗಣಪತಿಯ ಅಗ್ರಪೂಜೆಯ ಕುರಿತಾಗಿ ನಿರ್ದೇಶನವಿದೆ.[29] ಗಣೇಶ ಪುರಾಣ, ಮುದ್ಗಲ ಪುರಾಣ ಮೊದಲಾದವು ಗಣಪತಿಯೇ ಸರ್ವೋತ್ತಮ ದೈವತವೆಂದು ಪ್ರತಿಪಾದಿಸುತ್ತವೆ. ವರದ ತಾಪನೀಯ ಅಥವಾ ಗಣಪತಿ ತಾಪನೀಯವೆಂಬ ಉಪನಿಷತ್ತು ಗಣೇಶನನ್ನು ಪರಬ್ರಹ್ಮನಿಗೆ ಹೋಲಿಸಿ ಗಾಣಪತ್ಯ ಮತವನ್ನು ಬೋಧಿಸುವುದು.[30] ಗಣೇಶ ಅಥರ್ವಶೀರ್ಷ ಉಪನಿಷತ್ತು ಗಾಣಪತ್ಯರ ಪ್ರಮಾಣ ಗ್ರಂಥ.[31] ಗಣಪತಿಯ ಪೂಜೆಯು ಉಳಿದ ದೇವತೆಗಳ ಪೂಜೆಯನ್ನು ಒಳಗೊಂಡಿದೆ ಎಂಬುದು ಗಾಣಪತ್ಯರ  ಭಾವನೆ. ಈ ಗಣೇಶನ ನಾಭಿಯು ಬ್ರಹ್ಮ, ಮುಖವು ವಿಷ್ಣು, ಕಣ್ಣುಗಳು ರುದ್ರ, ವಾಮ ಭಾಗ ಶಕ್ತಿ, ಬಲಭಾಗ ಸೂರ್ಯ ಮತ್ತು ಆತ್ಮವು ಆನಂದ ಎಂಬುದು ಅವರ ನಂಬುಗೆ.[32] ಶ್ರೀ ಗಣೇಶಾಯ ನಮಃ ಎಂಬುದು ಗಾಣಪತ್ಯರ ಮಂತ್ರ. ತಂತ್ರಗಳಲ್ಲಿ ಗಣಪತಿಯು ಮೂಲಾಧಾರ ಚಕ್ರಕ್ಕೆ ದೇವತೆ.
ಬೌದ್ಧರಲ್ಲಿಯೂ, ಜೈನರಲ್ಲಿಯೂ, ಶಾಕ್ತರಲ್ಲಿಯೂ ಗಣೇಶ ಪೂಜೆ ರೂಢಿಯಲ್ಲಿದೆ. ಬೌದ್ಧಧರ್ಮದಲ್ಲಿ ಬೆರೆತುಕೊಂಡ ಗಾಣಪತ್ಯವು ಬೌದ್ಧಧರ್ಮದ ಜೊತೆಗೆ ಭಾರತದಾಚೆಯೂ ಪಸರಿಸಿತು. ಗೋಕರ್ಣದ ದ್ವಿಬಾಹು ಗಣೇಶ ಶಿಲ್ಪ (ಸುಮಾರು ೩ನೆಯ ಶತಮಾನ)ಅತ್ಯಂತ ಪ್ರಾಚೀನವಾದುದು. ಚಲುಕ್ಯರ ಕಾಲದಲ್ಲಿ ಗಣಪತಿಯ ಆರಾಧನೆಯು ರೂಢಿಯಲ್ಲಿದ್ದಿತು. ಚಲುಕ್ಯರ ಆಡಳಿತದ ಮೊದಲ ಹಂತದಲ್ಲಿ ಈ ದೇವನ ಪ್ರಭಾವವು ಎದ್ದು ಕಾಣುತ್ತದೆ. ಬಾದಾಮಿಯ ಶೈವ ಗುಹಾಲಯದ ಉಪಗುಹೆಯ ಪೂರ್ವದ ಗೋಡೆಯಲ್ಲಿ ಬೃಹದಾಕಾರದ ಗಣೇಶ ವಿಗ್ರಹವನ್ನು ಕಂಡರಿಸಲಾಗಿದೆ. ಆಸೀನನಾಗಿರುವ ದ್ವಿಬಾಹು ಗಣಪತಿ ಈತ. ಈ ಗಜಮುಖನ ತಲೆಯ ಮೇಲೆ ಕಿರೀಟವಿಲ್ಲ. ಕಿರೀಟದ ಬದಲು ಅಲ್ಲೊಂದು ಕಮಲ ಪುಷ್ಪ ಕೆತ್ತನೆಗೊಂಡುದು ಒಂದು ವಿಶೇಷ ಸಂಗತಿ. ಸುಮಾರು ಇಷ್ಟೇ ಗಾತ್ರದ ಎರಡು ಕೈಗಳುಳ್ಳ ಆಸೀನ ಗಣೇಶ ಶಿಲ್ಪವೊಂದು ಮಹಾಕೂಟೇಶ್ವರ ಗುಡಿಯ ನಂದಿಮಂಟಪದ ಮುಂದಿದೆ. ಎರಡನೆಯ ಗುಹಾಲಯದ ಆರನೆಯ ಕಂಬದ ಮೇಲೆ ಇನ್ನೊಬ್ಬ ದ್ವಿಬಾಹು ಗಣಪತಿ ಆಸೀನನಾಗಿದ್ದಾನೆ. ಶೈವ ಗುಹಾಲಯದ ಸುಪ್ರಸಿದ್ಧ ನಟರಾಜನ ಪಕ್ಕದಲ್ಲಿ ಎರಡು ಕೈಗಳುಳ್ಳ ಸ್ಥಾನಕ ಗಣಪತಿ ಇದ್ದಾನೆ. ರಾವಣಫಡಿಯ ಗಣೇಶನೂ ಇದೇ ರೀತಿಯಲ್ಲಿ ಶಿವನ ಪಕ್ಕದಲ್ಲಿ ಕೆತ್ತನೆಗೊಂಡಿದ್ದಾನೆ. ಸುಪ್ರಸಿದ್ಧ ‘ಮಹಾವಿಷ್ಣುಗೃಹ’ದ ಮೊಗಸಾಲೆಯ ಛತ್ತಿನಲ್ಲಿ ಪೂರ್ವದಿಂದ ಮೂರನೆಯ ಅಂಕಣದಲ್ಲಿ ಶಿವಪಾರ್ವತಿಯರ ಪಕ್ಕದಲ್ಲಿ ಕುಣಿಯುತ್ತಿರುವ ದ್ವಿಬಾಹು ಗಣಪತಿಯ ಉಬ್ಬುಶಿಲ್ಪವಿದೆ. ಅಲ್ಲದೆ ಭೂತನಾಥ ಕೆರೆಯ ದಂಡೆಯ ಮೇಲೆ ಮತ್ತು ಉತ್ತರ ಕೋಟೆಯ ಬಂಡೆಗಲ್ಲುಗಳ ಮೇಲೆ ಬಿಡಿ ಗಣೇಶ ಶಿಲ್ಪಗಳು ವಿಪುಲವಾಗಿರುವುದರಿಂದ ಇಲ್ಲಿ ಗಾಣಪತ್ಯಮತವು ಸಾಕಷ್ಟು ಪ್ರಭಾವಶಾಲಿಯಾಗಿತ್ತೆಂದು ತಿಳಿಯಬಹುದು.
ಕೆಳಗಣ ಶಿವಾಲಯವು ಗಣಪತಿ ದೇವಾಲಯವಾಗಿರಬೇಕೆಂಬ ತರ್ಕ ಅ.ಸುಂದರ ಅವರದು.[33] ಇಮ್ಮಡಿ ಪೊಲೆಕೇಶಿಯನ್ನು ಸೋಲಿಸಿ ಪಲ್ಲವ ನರಸಿಂಹವರ್ಮನು ವಿಜಯದ ಕುರುಹು ಎಂದು ವಾತಾಪಿ ಗಣಪತಿ ಮೂರ್ತಿಯನ್ನು ತಮಿಳುನಾಡಿಗೆ ಒಯ್ದನೆಂದು ಹೇಳಲಾಗುತ್ತದೆ. ಈ ಕುರಿತಾಗಿ ಎರಡು ಕತೆಗಳು ಕೇಳಿಬರುತ್ತವೆ.
ಒಂದು : ಪಲ್ಲವ ನರಸಿಂಹವರ್ಮನ ಸೇನಾಪತಿಯಾದ ಶಿರುತ್ತೊಂಡ (ಪರಂಜ್ಯೋತಿ) ವಿಜಯದ ದ್ಯೋತಕವೆಂದು ವಾತಾಪಿಯಿಂದ ಗಣಪತಿ ಮೂರ್ತಿಯನ್ನು ತನ್ನ ಊರಾದ ತಿರುಚ್ಚೆಂಗಾಟ್ಟಾಂಗುಡಿ(ಜಿ.ತಂಜಾವೂರ)ಗೆ  ಒಯ್ದು ಅಲ್ಲಿ ಪ್ರತಿಷ್ಠಾಪಿಸಿದನಂತೆ.[34] ೧೨ನೆಯ ಶತಮಾನದ ಚೋಳ ಅರಸ ಇಮ್ಮಡಿ ಕುಲೋತ್ತುಂಗನ ಆಸ್ಥಾನ ಕವಿ ಶೆಕ್ಕಿಲರ ತನ್ನ ಪೆರಿಯ ಪುರಾಣದಲ್ಲಿ ಈ ಕತೆಯನ್ನು ಉಲ್ಲೇಖಿಸುತ್ತಾನೆ. ಎರಡು: ಇಮ್ಮಡಿ ಪೊಲೆಕೇಶಿಯನ್ನು ಸೋಲಿಸಿ ಪಲ್ಲವ ನರಸಿಂಹವರ್ಮನು ಹಿಂತಿರುಗಿ ಹೋಗುವಾಗ ವಾತಾಪಿಯಿಂದ ಗಣೇಶ ವಿಗ್ರಹವನ್ನು ತೆಗೆದುಕೊಂಡು ಹೋದನಂತೆ. ತಿರುಚಿನಾಪಳ್ಳಿ ಹತ್ತಿರದ ಗುಡ್ಡದ ಗಣೇಶ ದೇವಾಲಯದ ವಿಗ್ರಹವೇ ಈ ವಾತಾಪಿ ಗಣಪತಿ ಎಂದು ಪ್ರತೀತಿಯಿದೆ.[35] ಈ ಗಣೇಶನ ದರ್ಶನ ಪಡೆದ ಮುತ್ತುಸ್ವಾಮಿ ದೀಕ್ಷಿತರು (೧೭೭೬-೧೮೩೫) ‘ವಾತಾಪಿ ಗಣಪತಿಂ ಭಜೇ’ ಎಂಬ ಕೃತಿಯನ್ನು ರಚಿಸಿ ಹಂಸಧ್ವನಿ ರಾಗದಲ್ಲಿ ಹಾಡಿದರೆಂದು ಹೇಳಲಾಗುತ್ತದೆ.
ಈ ಎರಡೂ ಕತೆಗಳು ಐತಿಹಾಸಿಕ ವ್ಯಕ್ತಿ ಹಾಗೂ ಘಟನೆಯನ್ನು ಬಳಸಿಕೊಂಡು ಹೆಣೆಯಲಾದ ದಂತಕತೆಗಳೆಂಬುದು ಮೇಲುನೋಟಕ್ಕೇ ಗೋಚರಿಸುತ್ತದೆ. ಪ್ರಾಯಶಃ ಈ ಕತೆಗಳು ಆಗ ಕರ್ನಾಟಕದ ಜನಪದರಲ್ಲಿ ಹೆಚ್ಚು ಜನಪ್ರಿಯವಾಗಿದ್ದು ಗಣಪತಿ ಆರಾಧನೆಯ ಸಂಪ್ರದಾಯವು ತಮಿಳುನಾಡಿನಲ್ಲಿ  ಕಾಲಿರಿಸಿತು ಎಂದು ಸೂಚಿಸುತ್ತವೆ. ಈ ನಾಡಿನಿಂದ ಬಂದ ದೇವನನ್ನು ವಾತಾಪಿ ಗಣಪತಿ ಎಂದು ಗುರುತಿಸಿರಬಹುದೆಂದು ಭಾವಿಸಬಹುದು.
ಚಲುಕ್ಯೋತ್ತರ ಕಾಲದಲ್ಲಿ ಗಣಪತಿ ಉಪಾಸನೆ ಬಾದಾಮಿ ಪ್ರದೇಶದಲ್ಲಿ ಮುಂದುವರಿಯಿತೆಂಬುದಕ್ಕೆ ಸೂಚನೆಗಳಿವೆ. ಈ ಕಾಲದ ಪುಟ್ಟ ಗುಹಾಲಯವೊಂದು ಉತ್ತರ ಗುಡ್ಡದ ಬಂಡೆಯಲ್ಲಿ ಪುರಾತತ್ವ ವಸ್ತುಸಂಗ್ರಹಾಲಯ ಪ್ರಾಕಾರದಲ್ಲಿದೆ. ಈ ಪುಟ್ಟ ಗುಹೆಯ ಹೊರಬದಿಗೆ ಚತುರ್ಭುಜ ಸ್ಥಾನಕ ಗಣಪತಿಯು ಕಿರೀಟಧಾರಿಯಾಗಿದ್ದಾನೆ. ಹಾಗೆಯೇ ಭೂತನಾಥ ಕೆರೆಯ ಪೂರ್ವದ ದಂಡೆಯ ಮೇಲಿರುವ ರಾಷ್ಟ್ರಕೂಟರ ಕಾಲದ ಎರಡು ಚಿಕ್ಕ ರಾಚನಿಕ ಮಂದಿರಗಳ ಬಾಗಿಲ ಬಳಿ ಕಿರೀಟಧಾರಿಯಾಗಿರುವ ಮತ್ತು ಪರಶು, ಅಂಕುಶಗಳನ್ನು ಹಿಡಿದಿರುವ ಗಣೇಶನಿದ್ದಾನೆ. ಈತನು ಆಸೀನ ಗಣಪತಿ. ಈ ಕಾಲದ ದ್ವಿಬಾಹು ಗಜಾನನ ಶಿಲ್ಪವೊಂದು ಬಾದಾಮಿಯ ಪುರಾತತ್ವ ವಸ್ತುಸಂಗ್ರಹಾಲಯದಲ್ಲಿದೆ.[36] ಈ ಗಣಪತಿಗೆ ನಾಗವು ಉದರಬಂಧವಾಗಿದೆ. ಕಲ್ಯಾಣ ಚಾಲುಕ್ಯರ ಕಾಲದ ಅನೇಕ ಗಣೇಶ ಶಿಲ್ಪಗಳು ಬಾದಾಮಿಯ ಪರಿಸರದಲ್ಲಿ ದೊರೆತಿವೆ. ಇಲ್ಲಿಯ ಪುರಾತತ್ವ ವಸ್ತು ಸಂಗ್ರಹಾಲಯದಲ್ಲಿಯ ಬಹಳಷ್ಟು ಗಣೇಶ ವಿಗ್ರಹಗಳು ಈ ಕಾಲದವು.
ಅರಳಿತೀರ್ಥದ ಶಿಲ್ಪಸಮೂಹವು ವಿಜಯನಗರ ಅರಸರ ಕಾಲದಲ್ಲಿ ನಿರ್ಮಾಣ ವಾಗಿರುವುದನ್ನು ಶ್ರೀನಿವಾಸ ಪಾಡಿಗಾರ ಅವರು ವಿಶ್ಲೇಷಿಸಿದ್ದಾರೆ.[37] ಇದರಿಂದ ವಿಜಯನಗರ ಅರಸರ ಕಾಲದವರೆಗೂ ಗಣಪತಿ ಆರಾಧನೆ ಪ್ರಚಲಿತದಲ್ಲಿದ್ದುದು ವಿದಿತವಾಗುತ್ತದೆ. ಮರಾಠರ ಕಾಲದಲ್ಲಿಯೂ ಅದು ಮುಂದುವರಿಯಿತು. ಈಗಲೂ ಅಷ್ಟೆ.
ಸ್ಕಾಂದಮತ
ಸ್ಕಾಂದಮತದ ಪ್ರಧಾನ ದೇವತೆ ಸ್ಕಂದ. ಇವನು ಯುದ್ಧದೇವತೆ ಮತ್ತು ದೇವಸೇನಾಧಿಪತಿ. ಈ ಕಾರಣದಿಂದಲೇ ರಾಜರು ಈ ದೇವರನ್ನು ಆರಾಧಿಸಿದರು. ಸ್ಕಾಂದ ಪುರಾಣ, ಶಿವ ಮಹಾಪುರಾಣ ಮತ್ತು ಕಾಲಿದಾಸನ ಕುಮಾರ ಸಂಭವಗಳು ಈ ದೇವನ ಮಹಿಮಾ ವಿಶೇಷಗಳನ್ನು ಸಾರುತ್ತವೆ. ವಾಯು ಪುರಾಣದಲ್ಲಿ ಕಾರ್ತಿಕೇಯನ ಜನನದ ಕತೆ ಇದೆ.
ಕ್ರಿಸ್ತಾಬ್ದದ ಆರಂಭದಲ್ಲಿ ಸ್ಕಂದನ ಆರಾಧನೆಯು ಉತ್ತರ ಭಾರತದಲ್ಲೆಲ್ಲ ರೂಢಿಯಲ್ಲಿ ದ್ದಿತು. ಮೃಗೇಶವರ್ಮನ ಎರಡನೆಯ ವರ್ಷದ ತಾಮ್ರ ಶಾಸನದಲ್ಲಿ ‘ಸ್ವಾಮಿ ಮಹಾಸೇನ ಮಾತೃಗಣಾನುಧ್ಯಾತಾಭಿಷಿಕ್ತಸ್ಯ…’ ಎಂದಿದೆ.[38] ಇಮ್ಮಡಿ ಪೊಲೆಕೇಶಿಯು ಲೋಹನೇರ ತಾಮ್ರಶಾಸನದಲ್ಲಿ ಸ್ವಾಮಿ ಮಹಾಸೇನ’ನನ್ನು ಸ್ಮರಿಸಿದ್ದಾನೆ.[39] ಕದಂಬರೂ, ಚಾಲುಕ್ಯರೂ ಸ್ಕಂದಮತವನ್ನು ಪಾಲಿಸಿದರೆಂದು ತಿಳಿಯಬಹುದು. ಶಾಸನಗಳಲ್ಲಿ ಚಾಲುಕ್ಯರು ತಾವು ಕಾರ್ತಿಕೇಯನ ಅನುಗ್ರಹದಿಂದ ರಕ್ಷಿತರೆಂದು ಹೇಳಿಕೊಂಡಿದ್ದಾರೆ.[40] ಇಮ್ಮಡಿ ಪೊಲೆಕೇಶಿಯ ಕಾಲದ ಶಾಸನವೊಂದರಲ್ಲಿ ನವಿಲಪೊನ್ ಎಂಬ ನಾಣ್ಯದ ಪ್ರಸ್ತಾಪವಿದೆ.[41] ಕಾರ್ತಿಕೇಯನ ವಾಹನದ ಚಿತ್ರಣವಿರುವ ಈ ನಾಣ್ಯವು ಕಾರ್ತಿಕೇಯ ಆರಾಧನೆಯು ಪ್ರಚಲಿತವಿದ್ದುದನ್ನು ಸೂಚಿಸುತ್ತದೆ. ಬಾದಾಮಿ ಹಾಗೂ ಅದರ ಪರಿಸರದಲ್ಲಿ ಸಾಕಷ್ಟು ಸಂಖ್ಯೆಯಲ್ಲಿ ಸ್ಕಂದನ ಶಿಲ್ಪಗಳು ಕಂಡುಬಂದಿವೆ. ಚಲುಕ್ಯರ ಕಾಲದ ಅತ್ಯಂತ ಪ್ರಾಚೀನ ಕುಮಾರಸ್ವಾಮಿಯ ಮೂರ್ತಿ ಎಂದರೆ ಪ್ರಾಯಶಃ ಬಾದಾಮಿಯ ಶೈವ ಗುಹಾಲಯದಲ್ಲಿರುವ ಕಾರ್ತಿಕೇಯನದು. ದ್ವಿಬಾಹು ಕುಮಾರನು ಶಿಖಿವಾಹನನಾಗಿದ್ದಾನೆ. ಕೈಯಲ್ಲಿ ಆಯುಧಗಳಿಲ್ಲ. ದೇವನು ಸಂಹಾರಮೂರ್ತಿಯಾಗಿರದೆ ಪ್ರಸನ್ನ ಮೂರ್ತಿಯಾಗಿದ್ದಾನೆ. ‘ಮಹಾವಿಷ್ಣು ಗೃಹ’ದ ಸಭಾಮಂಟಪದ ಛತ್ತಿನಲ್ಲಿ ಗರ್ಭಗೃಹದ ಮುಂದಿನ  ಅಂಕಣದಲ್ಲಿ ಇನ್ನೂ ದೊಡ್ಡ ಗಾತ್ರದ ಕಾರ್ತಿಕೇಯನ ಶಿಲ್ಪವಿದೆ. ಎರಡನೆಯ ಗುಹಾಲಯದ ಆರನೆಯ ಕಂಬದ ಪಶ್ಚಿಮ ಬದಿಯಲ್ಲಿ ಚತುರ್ಭುಜ ಸ್ಕಂದನ ಉಬ್ಬು ಶಿಲ್ಪವಿದೆ. ಆತ ಶಿಖಿವಾಹನನಾಗಿದ್ದಾನೆ. ಹಳೆಯ ಮಹಾಕೂಟದ ಚಾಪಾಕಾರ (ದುಂಡಾಯತ) ಶಿವಾಲಯದ ದ್ವಿಬಾಹು ಕುಮಾರಸ್ವಾಮಿಯು ಶೂಲಧಾರಿಯಾಗಿದ್ದು ಸ್ಥಾನಕ ಭಂಗಿಯಲ್ಲಿದ್ದಾನೆ. ಚಲುಕ್ಯರ ಕಾಲದ ಸರ್ವೋತ್ಕೃಷ್ಟವಾದ ಕಾರ್ತಿಕೇಯ ಶಿಲ್ಪವೆಂದರೆ ಐಹೊಳೆಯ ಹುಚ್ಚಿಮಲ್ಲಿ ಗುಡಿಯ ಮುಖಮಂಟಪದ ಛತ್ತಿನಲ್ಲಿರುವ ಕಲಾಕೃತಿ. ದ್ವಿಬಾಹು ಕಾರ್ತಿಕೇಯನು ಮಯೂರದ ಮೇಲೆ ಕುಳಿತುಕೊಂಡು ಬಲಗೈಯಲ್ಲಿ ಹಿಡಿದ ಶಕ್ತಿ ಆಯುಧವನ್ನು ತಾರಕಾಸುರನ ಮೇಲೆ ಪ್ರಯೋಗಿಸುವಂತೆ ಈ ಕಲಾಕೃತಿಯನ್ನು ನಿರ್ಮಿಸಲಾಗಿದೆ. ಇಂಥ ಯುದ್ಧನಿರತ ಕಾರ್ತಿಕೇಯನ ಶಿಲ್ಪಗಳು ಅಪರೂಪ. ಹೀಗೆ ಶಾಸನಗಳು, ನಾಣ್ಯಗಳು ಮತ್ತು ಶಿಲ್ಪಗಳು ಚಲುಕ್ಯರ ಕಾಲದಲ್ಲಿ ಕುಮಾರ ಆರಾಧನೆಯ ಮತವು ಪ್ರಭಾವಶಾಲಿಯಾಗಿದ್ದಿತೆಂಬುದನ್ನು ತಿಳಿಸುತ್ತದೆ.
ಚಲುಕ್ಯೋತ್ತರ ಕಾಲದಲ್ಲಿಯೂ ಸ್ಕಾಂದ ಮತವು ಈ ಭಾಗದಲ್ಲಿ ಪ್ರಚಲಿತವಿದ್ದ ಬಗ್ಗೆ ಸೂಚನೆಗಳಿವೆ. ಸಂಡೂರು ಕುಮಾರಸ್ವಾಮಿ ಕ್ಷೇತ್ರವಾಗಿದ್ದ ಸಂಗತಿ ರಾಷ್ಟ್ರಕೂಟ ಶಾಸನಗಳಿಂದ ತಿಳಿದುಬರುತ್ತದೆ.[42] ರಾಷ್ಟ್ರಕೂಟರ ಕಾಲದಲ್ಲಿ ಕರ್ನಾಟಕದಲ್ಲಿ ಕಾರ್ತಿಕೇಯನ ಆರಾಧನೆ ಹೆಚ್ಚಿತು. ಮೂರನೆಯ ಕೃಷ್ಣನ ಹಾಗೂ ಖೊಟ್ಟಿಗನ ಕಾಲದ ಕುಡತಿನಿ ಮತ್ತು ಕೊಳಗಲ್ಲಿನ ಶಾಸನಗಳು ಈ ಮಾತನ್ನು ಸಮರ್ಥಿಸುತ್ತವೆ. ಕಲ್ಯಾಣ ಚಾಲುಕ್ಯರ ಕಾಲದಲ್ಲಿಯೂ ಕುಮಾರಸ್ವಾಮಿಯ ಉಪಾಸನೆ ಈ ಪ್ರದೇಶದಲ್ಲಿ ರೂಢಿಯಲ್ಲಿ ಇದ್ದಿತೆಂದು ತಿಳಿಯಬಹುದು. ಬಾದಾಮಿ ಸಮೀಪದ ಕೋಳೂರಿನ (ತಾ.ಬೀಳಗಿ, ಜಿ.ಬಾಗಲಕೋಟ) ಕಾರ್ತಿಕೇಯನ ಗುಡಿಯು ಕಲ್ಯಾಣ ಚಾಲುಕ್ಯರ ಕಾಲದ್ದಾಗಿರಬಹುದು. ಈ ಅವಧಿಯಲ್ಲಿಯೂ ಸಂಡೂರು, ಕುಡತಿನಿಗಳು ಕಾರ್ತಿಕೇಯನ ಕ್ಷೇತ್ರಗಳೆಂದು ಪ್ರಸಿದ್ದಿ ಪಡೆದವು. ವಿಜಯನಗರ ಅರಸರ ಕಾಲದಲ್ಲಿಯೂ ಕಾರ್ತಿಕೇಯ ಉಪಾಸನೆ ಇದ್ದಿರಬಹುದಾಗಿದೆ. ಹಂಪಿಯ ಕೃಷ್ಣದೇವಾಲಯವೊಂದರ, ಉಪಗರ್ಭಗೃಹದಲ್ಲಿ, ನವಿಲ ಮೇಲೆ ಕುಳಿತ ಸುಬ್ರಹ್ಮಣ್ಯನ ಮೂರ್ತಿ[43] ಇರುವುದು ಗಮನಾರ್ಹ ಸಂಗತಿ.
ಸೌರಮತ
ಪ್ರಾಚೀನ ಭಾರತೀಯರು ನಿಸರ್ಗದಲ್ಲಿ ದೇವರನ್ನು ಅರಸಿದರು. ಭೂಮಿ, ನದಿ, ಗಾಳಿ ಮೊದಲಾದವುಗಳು ದೇವರ ಸ್ವರೂಪಗಳೆನಿಸಿದವು. ನಿಸರ್ಗದಲ್ಲಿ ಅವರಿಗೆ ಅತ್ಯಂತ ಮಹತ್ತರವೆಂದೆನಿಸಿದವನು ಸೂರ್ಯ. ಆದ್ದರಿಂದಲೇ ಅವನು ಭಾರತೀಯ ಧಾರ್ಮಿಕ ಜೀವನದ ಪ್ರಧಾನ ಅಂಗವಾಗಿದ್ದಾನೆ. ಪ್ರಾಚೀನ ಭಾರತದಲ್ಲಿ ಸೌರರು ಬಹುಸಂಖ್ಯೆಯಲ್ಲಿದ್ದರು. ಸೌರಪಂಥವು ಪ್ರಬಲವಾಗಿದ್ದಿತು. ಭಾರತದಲ್ಲಿ ಮಾತ್ರವಲ್ಲ ಸೂರ್ಯೋಪಾಸನೆಯು ಪ್ರಪಂಚದ ಬಹು ಭಾಗದಲ್ಲಿ ಪ್ರಚಲಿತವಾಗಿದ್ದಿತು.
ಋಗ್ವೇದದಲ್ಲಿ ಸೂರ್ಯನು ಪ್ರಮುಖ ದೇವತೆಯೆಂದು ಪರಿಗಣಿತನಾಗಿದ್ದಾನೆ. ರಾವಣನನ್ನು ಸಂಹರಿಸುವ ಮುನ್ನ ಶ್ರೀರಾಮಚಂದ್ರನು ಆದಿತ್ಯ ಹೃದಯವೆಂಬ ಸೂರ್ಯಸ್ತೋತ್ರವನ್ನು ಜಪಿಸಿದನಂತೆ. ಮಹಾಭಾರತದಲ್ಲಿಯೂ ಆದಿತ್ಯ ಸ್ತೋತ್ರಗಳಿವೆ.[44] ಜ್ಯೋತಿರ್ವಿಜ್ಞಾನಿಗಳಾಗಿದ್ದ ಆರ್ಯಭಟ್ಟ, ವರಾಹಮಿಹಿರರು ಸೂರ್ಯಸ್ತುತಿಯನ್ನು ಮಾಡಿರುವರು.[45] ಸೌರ ಪುರಾಣವು ಸೌರಮತ ಪರವಾಗಿದೆ.[46] ಸಾಂಬ ಪುರಾಣದಲ್ಲಿ ಸೌರಮತದ ಬಗ್ಗೆ ವಿವರಗಳಿವೆ.[47]
ಭಾರತದಲ್ಲಿ ಸೂರ್ಯದೇವನಿಗೆ ಅರ್ಪಿತವಾದ ದೇವಾಲಯಗಳು ಕಡಿಮೆ. ನೇರವಾಗಿ ಪ್ರತಿದಿನ ದರ್ಶನ ನೀಡುವ ಜ್ಯೋತಿ ಸ್ವರೂಪ ಸೂರ್ಯನನ್ನು ಮೂರ್ತಿಯ ರೂಪದಲ್ಲಿ ಪೂಜಿಸುವುದು ಅವಶ್ಯವೆನಿಸಲಿಲ್ಲವೆಂದು ತೋರುತ್ತದೆ. ಸೂರ್ಯೋಪಾಸನೆಯು ಚಲುಕ್ಯರ ಸಮಕಾಲೀನ ದೊರೆ ಉತ್ತರಾಪಥೇಶ್ವರನೆನಿಸಿದ ಹರ್ಷವರ್ಧನನ ತಂದೆ ಪ್ರಭಾಕರವರ್ಧನ, ಅಜ್ಜ ಆದಿತ್ಯವರ್ಧನ ಮೊದಲಾದವರು ಪರಮ ಸೂರ್ಯೋಪಾಸಕರಾಗಿದ್ದರು. ಇಮ್ಮಡಿ ಪೊಲೆಕೇಶಿಯು ಹರ್ಷವರ್ಧನನನ್ನು  ಸೋಲಿಸಿದ ಸಂಗತಿ ಪ್ರಸಿದ್ಧವಾಗಿದೆ. ಆ ನಂತರದ ಚಲುಕ್ಯ ಅರಸರ ಹೆಸರುಗಳಲ್ಲಿ ಆದಿತ್ಯ ಪದವು ಸೇರ್ಪಡೆಯಾಗಿರುವ ಸಂಗತಿ ಗಮನಾರ್ಹವಾದುದು. ಚಂದ್ರಾದಿತ್ಯ, ವಿಕ್ರಮಾದಿತ್ಯ, ವಿನಯಾದಿತ್ಯ, ವಿಜಯಾದಿತ್ಯರ ಹೆಸರುಗಳಲ್ಲಿ ಆದಿತ್ಯ ಪ್ರಭಾವ ಎದ್ದು ಕಾಣುತ್ತದೆ.
ಮಾಲೆಗಿತ್ತಿಯ ಶಿವಾಲಯ ಮತ್ತು ಐಹೊಳೆಯ ದುರ್ಗದೇವಾಲಯ ಚಲುಕ್ಯರ ಸೌರಮಂದಿರಗಳಾಗಿವೆ. ಐಹೊಳೆಯ ಅಂಬಿಗೇರ ಗುಡಿ, ಕೊಂತ ಗುಡಿ (೨), ಸೂರ್ಯಗುಡಿ, ಹುಚ್ಚಿಮಲ್ಲಿ ಗುಡಿ, ಲಾಡಖಾನ ಗುಡಿಗಳಲ್ಲಿ ಚಲುಕ್ಯರ ಕಾಲದ ಸೂರ್ಯವಿಗ್ರಹಗಳಿವೆ. ಪಟ್ಟದಕಲ್ಲಿನ ವಿರೂಪಾಕ್ಷ ದೇವಾಲಯ, ಸೂಳಿಭಾವಿಯ ಪ್ರತೋಳಿ, ಸಿದ್ಧನಕೊಳ್ಳದ ಗುಡಿಗಳಲ್ಲಿ ಆದಿತ್ಯ ಶಿಲ್ಪಗಳಿವೆ. ಇವು ಅಂದಿನ ಸೌರಮತದ ಪ್ರಭಾವವನ್ನು ಸೂಚಿಸುತ್ತವೆ.
ಕಲ್ಯಾಣ ಚಾಲುಕ್ಯರ ಕಾಲದಲ್ಲಿ ಸೂರ್ಯೋಪಾಸನೆ ಮುಂದುವರಿಯಿತೆಂಬುದಕ್ಕೆ ಶಿಲ್ಪಾದಾರಗಳಿವೆ. ಐಹೊಳೆಯ ಸೂರ್ಯದೇವಾಲಯದ ಗರ್ಭಗೃಹದಲ್ಲಿರುವ ಸೂರ್ಯ ವಿಗ್ರಹವು ಕಲ್ಯಾಣ ಚಾಲುಕ್ಯರ ಸುಂದರ ಕಲಾಕೃತಿ. ಕಲ್ಯಾಣ ಚಾಲುಕ್ಯರ ಕಾಲದ ಇನ್ನೊಂದು ಸೂರ್ಯಶಿಲ್ಪವನ್ನು ಬಡಿಗೇರ ಗುಡಿಯ ಸುಕನಾಸಿಯಲ್ಲಿ ಕಾಣುತ್ತೇವೆ. ಏಳು ಕುದುರೆಗಳ ರಥದ ಮೇಲೆ ಸೂರ್ಯನು ಸಮಭಂಗದಲ್ಲಿ ನಿಂತಿದ್ದಾನೆ. ವಿಜಯನಗರ ಅರಸರ ಕಾಲದ ಸೂರ್ಯ ವಿಗ್ರಹಗಳನ್ನು ಬಾದಾಮಿಯ ಅರಳಿತೀರ್ಥದಲ್ಲಿ ಕಾಣಬಹುದು. ನಾಲ್ಕು ಸೂರ್ಯ ಶಿಲ್ಪಗಳು ಈ ಶಿಲ್ಪ ಸಮೂಹದ ವಿಶೇಷತೆ ಎನಿಸಿವೆ. ಈ ಸೂರ್ಯ ಶಿಲ್ಪಗಳಲ್ಲಿ ಕಂಡುಬರುವ ವೈವಿಧ್ಯವು ಆ ಕಾಲದಲ್ಲಿದ್ದ ಸೌರಮತದ ಜನಪ್ರಿಯತೆಯನ್ನು ತಿಳಿಸುತ್ತದೆ. ಹಿಂದೂ ಧರ್ಮದ ಉಪನಯನ ಮೊದಲಾದ ಸಂಸ್ಕಾರಗಳಲ್ಲಿ ಪ್ರಾಚೀನ ಕಾಲದಿಂದಲೂ ಸೂರ್ಯನಿಗೆ ಮಹತ್ತರ ಸ್ಥಾನವಿದೆ. ಈಗಲೂ ದ್ವಿಜರು ಬಲು ನಿಷ್ಠೆಯಿಂದ ಜಪಿಸುವ ಗಾಯತ್ರಿ ಮಂತ್ರವು ಸವಿತೃ ಸ್ವರೂಪಿ ಸೂರ್ಯಪರವಾದುದು. ಅವರು ಸಲ್ಲಿಸುವ ಸಂಧ್ಯಾವಂದನವು ಸೂರ್ಯನಿಗೆ ಸಂಬಂಧಿಸಿದುದಾಗಿದೆ.

ಬಾದಾಮಿ ಚಾಲುಕ್ಯರು : ೧೬. ಬಾದಾಮಿ ಮತ್ತು ವೈಷ್ಣವಧರ್ಮ
ಭಾಗವತ ಪಂಥ ಭಕ್ತಿಮಾರ್ಗವನ್ನೇ ಪ್ರಧಾನವಾಗಿರಿಸಿಕೊಂಡು ಬೆಳೆದ ಧರ್ಮ. ಕ್ರಿಸ್ತಪೂರ್ವಯುಗದ ಕೊನೆಯ ಮತ್ತು ಕ್ರಿಸ್ತಾನಂತರದ ಮೊದಲ ಕೆಲವು ಶತಮಾನಗಳಲ್ಲಿ ಈ ಪಂಥದ ಅನುಯಾಯಿಗಳು ವೃಷ್ಣಿಕುಲದ ಪಂಚವೀರರನ್ನು ದೇವಾಲಯಗಳಲ್ಲಿ ಮೂರ್ತಿರೂಪದಿಂದ ಅರಾಧಿಸುತ್ತಿದ್ದರೆಂಬ ವಿಷಯ ಶಾಸನ ಮತ್ತು ಮೂರ್ತಿಶಿಲ್ಪಗಳಿಂದ ತಿಳಿಯುತ್ತದೆ. ಸಂಕರ್ಷಣ, ವಾಸುದೇವ, ಪ್ರದ್ಯುಮ್ನಸಾಂಬ, ಅನಿರುದ್ಧ ಇವರೇ ಆ ಪಂಚವೀರರು. ಋಗ್ವೇದದ ವಿಷ್ಣುವೂ ಶತಪಥ ಬ್ರಾಹ್ಮಣದ ನಾರಾಯಣನೂ ಕ್ರಿ.ಪೂ.೨ನೇ ಶತಮಾನದಲ್ಲಾಗಲೇ ಭಾಗವತರ ಮುಖ್ಯ ದೈವವೆನಿಸಿದ್ದ ವಾಸುದೇವ(ಕೃಷ್ಣ)ನೊಂದಿಗೆ ಸಮೀಕರಿಸಲ್ಪಟ್ಟಿದ್ದರು. ಕ್ರಿಸ್ತಾನಂತರದ ಮೊದಲ ಕೆಲವು ಶತಮಾನಗಳಲ್ಲಿ ವೃಷ್ಟಿನೀರರ ಆರಾಧನೆ ಮುಂದುವರಿಯಿತಾದರೂ ಪಾಂಚರಾತ್ರ ಪುರಾಣ-ಆಗಮಕಾರರ ಕೃತಿಯಿಂದಾಗಿ ದೈವದ ಪರವ್ಯೆಹ, ವಿಭವ(ಅವತಾರ), ಅರ್ಚಾ ಹಾಗೂ ಅಂತರ್ಯಾಮಿ ರೂಪುಗಳ ಕಲ್ಪನೆಯೂ ಅಧ್ಯಾತ್ಮ, ತತ್ವ ಮತ್ತು ಧಾರ್ಮಿಕ ವಿಧಿಗಳ ಬುನಾದಿಯೂ ಭಾಗವತ-ಪಾಂಚರಾತ್ರ-ಏಕಾಂತ ಧರ್ಮಕ್ಕೆ ಲಭ್ಯವಾದವು. ಸುಮಾರು ಕ್ರಿ.ಶ.೮ನೇ ಶತಮಾನದವರೆಗೂ ಈ ಧರ್ಮ ಭಾಗವತಧರ್ಮವೆಂದೇ ಹೆಸರಾಗಿತ್ತು. ವೈದಿಕ ಧಾರ್ಮಿಕರಿಗೆ ಭಕ್ತಿಮಾರ್ಗದ ದೇವಾಯತನ ಪೂಜೆಯ ರುಚಿ ತೋರಿಸಿದ ಪಂಥಗಳಲ್ಲಿ ಭಾಗವತ ಪಂಥ ಮುಖ್ಯವಾದುದು, ವೈದಿಕ ಮತಾವಲಂಬಿಗಳಾಗಿದ್ದರೂ ವಿಷ್ಣುವೇ ಪರಮದೈವವೆಂದು ನಂಬಿದ್ದ ವೈಖಾನಸರು ಗೃಹಸ್ಥರೆನಿಸಿ ಗೃಹಪೂಜೆಗೆ ಪ್ರಾಧಾನ್ಯವಿತ್ತವರು. ಇವರು ಮೊದಲಿನಿಂದಲೂ ವೈಷ್ಣವಧರ್ಮದ ಪ್ರಭಾವೀ ಶಕ್ತಿಯಾಗಿದ್ದರು. ಕಾಲಾನುಕ್ರಮದಲ್ಲಿ ವೈಖಾನಸರು ಭಾಗವತ-ಪಾಂಚರಾತ್ರರ ಕಲ್ಪನೆ ವಿಧಿಗಳಿಂದ ಹೆಚ್ಚು ಹೆಚ್ಚು ಪ್ರಭಾವಿತರಾದರು. ವೈಷ್ಣವದೇವತಾಖ್ಯಾನದಲ್ಲಿ ವಿಷ್ಣುವೇ ಅತಿಪ್ರಾಚೀನನಾದುದರಿಂದಲೂ ವೈದಿಕವೈಷ್ಣವರು ಭಾಗವತರಿಂದ ಪ್ರಭಾವಿತರಾದರೂ ವಿಷ್ಣುವನ್ನೇ ಶ್ರೇಷ್ಠದೈವವೆಂದು ಬಲವಾಗಿ ನಂಬಿದ್ದರಿಂದಲೂ ಬರಬರುತ್ತ ‘ಭಾಗವತ’ ಎಂಬುದರ ಬದಲು ‘ವೈಷ್ಣವ’ ಪದದ ಬಳಕೆ ಹೆಚ್ಚುತ್ತ ಹೋಗಿ ವಿಷ್ಣು-ನಾರಾಯಣ-ವಾಸುದೇವರ ಆರಾಧಕರೆಲ್ಲ ‘ವೈಷ್ಣವರೆಂದೇ’ ಹೆಚ್ಚು ಹೆರಾದರು.
ದಕ್ಷಿಣ ಭಾರತದಲ್ಲಿ ಕ್ರಿ.ಪೂ.೨ನೇ ಶತಮಾನದಿಂದ ಕ್ರಿ.ಶ.೪-೫ನೇ ಶತಮಾನಗಳವರೆಗೆ ಪಂಚವೀರರ ಆರಾಧನೆ ಪ್ರಚಲಿತವಿದ್ದುದು ಸಾತವಾಹನ ಕುಲದ ರಾಣಿ ನಾಗನಿಕೆಯ ನಾನೆಘಾಟ ಗವಿಯ ಶಾಸನ, ತಮಿಳರ ಸಂಗಮ್‌ಸಾಹಿತ್ಯ, ಆಂಧ್ರದ ಕೊಂಡಮೋಟವಿನಲ್ಲಿ ದೊರೆತ ನರಸಿಂಹ-ಪಂಚವೀರರ ಶಿಲ್ಪಪಟ್ಟಿಕೆ ಮತ್ತು ಉತ್ತರ ಕನ್ನಡ ಜಿಲ್ಲೆಯ ಕೊಂತಪಾಲ ಗ್ರಾಮದಲ್ಲಿ ದೊರೆತ ದ್ವಿಬಾಹು ಮಾನುಷವಾಸುದೇವನ ಶಿಲಾಪ್ರತಿಮೆ ಇವುಗಳಿಂದ ಗೊತ್ತಾಗುತ್ತದೆ. ಕದಂಬ ಅರಸರ ಕೆಲಶಾಸನಗಳು ವಿಷ್ಣುಸ್ತುತಿಯೊಂದಿಗೆ ಪ್ರಾರಂಭವಾಗುತ್ತವೆ.
[1]
ಬಾದಾಮಿಯಲ್ಲಿ ವೈಷ್ಣವಧರ್ಮದ ಕುರುಹುಗಳು ಮೊದಲು ದೊರೆಯಲಾರಂಭಿಸುವುದು ಚಾಲುಕ್ಯ ಅರಸರ ಕಾಲದಿಂದಲೇ. ಮೊದಲನೇ ಪೊಲೆಕೇಸಿ ಮತ್ತು ಮೊದಲನೇ ಕೀರ್ತಿವರ್ಮರ ವೈಯಕ್ತಿಕ ಧರ್ಮದ ಬಗ್ಗೆ ಸ್ಪಷ್ಟ ಆಧಾರಗಳಿಲ್ಲ. ಬಾದಾಮಿಯ ಗುಹಾಲಯಗಳಲ್ಲಿ ಮೊದಲನೆಯದು ಶೈವಗುಹೆ; ಇದು ಬಹುಶಃ ಮೊದಲನೇ ಪೊಲೆಕೇಸಿಯ ಕಾಲದಲ್ಲಿ ನಿರ್ಮಾಣವಾದುದು. ಮಹಾಕೂಟದ ಪುಷ್ಕರಣಿಯಲ್ಲಿರುವ ಚತುರ್ಮುಖ ಲಿಂಗವೂ ಬಹುಶಃ ಈತನಿಂದಲೇ ನಿರ್ಮಾಣಗೊಂಡುದು.[2] ಹೀಗಾಗಿ ಮೊದಲನೇ ಪೊಲೆಕೇಸಿ ಶೈವ ಮತಾವಲಂಬಿಯಾಗಿದ್ದ ಸಾಧ್ಯತೆಯನ್ನು ಅಲ್ಲಗಳೆಯುವಂತಿಲ್ಲ. ಆದರೆ ಆತನ ಮಗನಾದ ಕೀರ್ತಿವರ್ಮನ ಕಾಲದಲ್ಲಿ ಇಲ್ಲಿಯ ಎರಡು ವೈಷ್ಣವ ಗುಹಾದೇಗುಲಗಳು ನಿರ್ಮಿತವಾದವು. ಇವನ ಸಹೋದರನಾದ ಮಂಗಲೀಶ್ವರನು ಮೂರನೇ ವೈಷ್ಣವಗುಹೆಯ ಶಾಸನದಲ್ಲಿ “ಪರಮಭಾಗವತ”ನೆಂದು ಉಲ್ಲಿಖಿತನಾಗಿದ್ದಾನೆ.[3] ಬಾದಾಮಿಯಲ್ಲೇ ದೊರೆತಿರುವ ಇನ್ನೊಂದು ಶಾಸನದಲ್ಲಿ ಚಾಲುಕ್ಯರನ್ನು ಪರಮಭಾಗವತರೆಂದು ಕರೆದಿದೆ.[4] ಲೋಹಣೇರ ಶಾಸನದಲ್ಲಿ ಇಮ್ಮಡಿ ಪೊಲೆಕೇಸಿಯನ್ನು ಪರಮಭಾಗವತನೆಂದು ಹೇಳಿದೆ.[5] ಇದಲ್ಲದೆ. ಚಲುಕ್ಯರ ರಾಜಮುದ್ರೆ ‘ಮರಾಹ’, ಭಗವನ್ನಾರಾಯಣನಿಂದಲೇ ಅವರಿಗೆ ನೀಡಲ್ಪಟ್ಟುದು. ಈ ವಿಷಯಗಳನ್ನು ಗಮನಿಸಿದರೆ ಚಲುಕ್ಯರು ಆರಂಭದಿಂದಲೂ ವೈಷ್ಣವ (ಭಾಗವತ) ಮತಾವಲಂಬಿಗಳಾಗಿದ್ದಿರುವ ಸಾಧ್ಯತೆ ಇಲ್ಲದಿಲ್ಲ.
ಶೈಲಿಯ ದೃಷ್ಟಿಯಿಂದ ಹೇಳುವುದಾದರೆ, ಬಾದಾಮಿಯ ಎರಡನೇ ವೈಷ್ಣವ ಗುಹಾಲಯವು ಮೂರನೆಯದಕ್ಕಿಂತ ಮುಂಚೆ ನಿರ್ಮಿತವಾದದ್ದು. ಮೂರನೇ ಗುಹಾಲಯದ ಕಾಲ ಕ್ರಿ.ಶ.೫೭೮ ಶಾಸನದಿಂದ ತಿಳಿದು ಬರುವಂತೆ ಕೀರ್ತಿವರ್ಮನ ೧೨ನೇ ರಾಜ್ಯಾಡಳಿತ ವರ್ಷದಲ್ಲಿ ಆತನ ಸಹೋದರನಾದ ಮಂಗಲೀಶ್ವರನಿಂದ ಕೊರೆಯಿಸಲ್ಪಟ್ಟುದು.[6] ಇದರ ಗರ್ಭಗೃಹದಲ್ಲಿ ಚಕ್ರಧಾರಿ ಮಹಾವಿಷ್ಣುವಿನ ಪ್ರತಿಷ್ಠೆ ಮಾಡಲಾಗಿತ್ತೆಂದು ಶಾಸನ ಹೇಳುತ್ತದೆ. ದೇವರ ದಿನನಿತ್ಯದ ನೈವೇದ್ಯಾದಿಗಳಿಗೆ ನಾರಾಯಣ ಬಲಿ ಎಂದು ಕರೆಯಲಾಗಿದೆ. ಅದಕ್ಕಾಗಿ ‘ಲಂಜೀಶ್ವರ’ ಎಂಬ ಗ್ರಾಮವನ್ನು ದತ್ತಿಯಾಗಿ ಬಿಡಲಾಗಿತ್ತು. ಈ ದತ್ತಿಯಿಂದ ಬಂದ ಉಳಿದ ಆದಾಯದಲ್ಲಿ ಸತ್ತ್ರದ ೧೬ ಜನ ಬ್ರಾಹ್ಮಣರಿಗೆ ಪ್ರತಿದಿನ ಆಹಾರದಾನವಾಗಬೇಕೆಂದೂ, ಇನ್ನೂ ಉಳಿದರೆ ಪರಿವ್ರಾಜಕರಿಗೆ (ಸನ್ಯಾಸಿಗಳಿಗೆ) ಆಹಾರದಾನವಾಗಬೇಕೆಂದೂ ಶಾಸನ ವಿಧಿಸಿದೆ. ಈ ಗುಹಾದೇಗುಲದ ಪರಿಸರವನ್ನು ಅವಲೋಕಿಸಿದರೆ ಒಂದು ವಿಷಯ ಕುತೂಹಲ ಕೆರಳಿಸುತ್ತದೆ. ಎದುರಿಗೆ ಸಾಕಷ್ಟು ವಿಶಾಲವಾದ ಆವರಣವಿದ್ದು ಮುಂಭಾಗದಲ್ಲಿ ದೊಡ್ಡ ಬಂಡೆಗಲ್ಲು ಗೋಡೆಯಂತೆ ನಿಂತಿದೆ. ಆವರಣದ ಇಕ್ಕೆಲಗಳಲ್ಲಿ ನಿರ್ಮಿಸಲ್ಪಟ್ಟ ಕಲ್ಲಿನಗೋಡೆಯೂ ಒಳಕ್ಕೆ ಬರಲು ಪಶ್ಚಿಮ ದಿಕ್ಕಿನಿಂದ ದ್ವಾರವೂ ಇವೆ. ಹೀಗಾಗಿ ಪ್ರಾಕಾರದೊಳಗಿನ ಪ್ರದೇಶಕ್ಕೆ ಏಕಾಂತ ದೊರೆತಿದ್ದು ಇದರಲ್ಲಿ ಮೂಲತಃ ಸತ್ತ್ರದ ಅಡಿಗೆ ಮನೆಯೂ ಸನ್ಯಾಸಿಗಳಿಗೆ ಉಳಿದುಕೊಳ್ಳಲು ಸ್ಥಳವೂ ಇದ್ದಿರಬಹುದು. ಇನ್ನೊಂದು ಶಾಸನ ತಿಳಿಸುವಂತೆ ಮಂಗಲೀಶ್ವರನ ರಾಜ್ಯಾಡಳಿತ ಅವಧಿಯಲ್ಲಿ ಈ ಗುಹಾಲಯದ ದೇವರಿಗೆ ಹೂಗಳನ್ನು ಪೂರೈಸುತ್ತಿದ್ದ ಮಾಲಕಾರನಿಗೆ ಲಂಜಿಕೇಸರ (ಲಂಜೀಶ್ವರ) ಗ್ರಾಮದ ಆಡಾಯದಲ್ಲಿ ಅರ್ಧವೀಸವನ್ನು ಬಿಡಲಾಯಿತು.[7]
ಬಾದಾಮಿಯ ಉತ್ತರಕೋಟೆ ಇರುವ ಗುಡ್ಡದ ನೆತ್ತಿಯಲ್ಲಿ ಮೇಲಣ ಶಿವಾಲಯವೆಂದು ಕರೆಯಲ್ಪಡುವ ದೇಗುಲವಿದೆ. ಇದು ಮೂಲತಃ ವೈಷ್ಣವ ದೇವಾಲಯವೆಂಬುದು ಸ್ಪಷ್ಟ. ಇದರ ಗರ್ಭಗೃಹದಲ್ಲಿ ಪ್ರತಿಷ್ಠೆಯಾಗಿದ್ದ ದೇವತೆ ವಾಸುದೇವ ಕೃಷ್ಣನಾಗಿದ್ದಿರಬೇಕು. ಯಾಕೆಂದರೆ ಈ ದೇವಾಲಯದ ಗೋಡೆಯಲ್ಲಿನ ಮುಖ್ಯ ಶಿಲ್ಪಗಳು ಕೃಷ್ಣನ ಲೀಲೆಗಳಿಗಾಗಿ (ಗೋವರ್ಧನಧಾರಿ ಕೃಷ್ಣ, ಕಾಳಿಂಗಮರ್ದನ ಕೃಷ್ಣ) ಮುಡುಪಾಗಿವೆ. ಈ ದೇವಾಲಯ ಕೂಡ ಬಹುಶಃ ಮಂಗಲೀಶ್ವರನ ಕಾಲದಲ್ಲಿ ನಿರ್ಮಿತವಾಗಿರಬೇಕು. ಇದೇ ಕೋಟೆಯಲ್ಲಿರುವ ಇನ್ನೊಂದು ದೇವಾಲಯ ‘ಕೆಳಗಣ ಶಿವಾಲಯ’ವೆಂದು ಕರೆಯಲ್ಪಟ್ಟಿದೆ. ಇದು ಸಹ ವೈಷ್ಣವ ದೇವಾಲಯವಾಗಿದ್ದಿತೆಂದು ಸೂಚಿಸಲಾಗಿದೆ.
ಮಂಗಲೀಶ್ವರನ ನಂತರ ಪಟ್ಟಕ್ಕೇರಿದ ಇಮ್ಮಡಿ ಪೊಲೆಕೇಸಿಯು ಭಾಗವತನಾಗಿದ್ದರೂ ವೈಷ್ಣವ ಧರ್ಮದ ಏಳ್ಗೆಗೆ ಆತನಿತ್ತ ಕೊಡುಗೆ ಏನೆಂದು ಹೇಳುವುದಕ್ಕೆ ಆಧಾರಗಳಿಲ್ಲ. ಆತನ ಮಗ ಆದಿತ್ಯವರ್ಮ ಹಾಗೂ ಮೊಮ್ಮಗ, ಅಭಿನವಾದಿತ್ಯ ಇವರು ಕೂಡ ವೈಷ್ಣವ ಮತಾವಲಂಬಿಗಳಾಗಿ ಮುಂದುವರಿದರೆಂದು ಮಾತ್ರ ಹೇಳಬಹುದು. ಆದರೆ ಇಮ್ಮಡಿ ಪೊಲೆಕೇಸಿಯ ಇನ್ನೊಬ್ಬ ಮಗನಾದ ಮೊದಲನೇ ವಿಕ್ರಮಾದಿತ್ಯನು ಶೈವಧರ್ಮಕ್ಕೆ ಮತಾಂತರ ಹೊಂದಿದನೆಂಬುದಕ್ಕೆ ಶಾಸನಾಧಾರವಿದೆ.[8] ತದನಂತರ ಆಳಿದ ಚಲುಕ್ಯ ದೊರೆಗಳು ಶೈವದೇಗುಲಗಳನ್ನೆತ್ತಿಸಿ ಶೈವ ಧರ್ಮವನ್ನು ಹೆಚ್ಚಾಗಿ ಪೊಷಿಸಿದ್ದು ಕಂಡುಬರುತ್ತದೆ. ಅಂದರೆ ಉಳಿದ ಧರ್ಮಗಗಳನ್ನು ಉಪೇಕ್ಷಿಸಿ ಕೈಬಿಟ್ಟರೆಂದು ಅರ್ಥವಲ್ಲ. ಅವರು ಪರಧರ್ಮ ಸಹಿಷ್ಣುಗಳಾಗಿದ್ದರು. ವಿಜಯಾದಿತ್ಯನ ಕಾಲದಲ್ಲಿ ಬಾದಾಮಿಯಲ್ಲಿ ನಿರ್ಮಿತವಾದ ಬ್ರಹ್ಮ-ವಿಷ್ಣು-ಮಹೇಶ್ವರ ತ್ರಿಕೂಟ ದೇವಾಲಯವು[9] ಅವರು ಎಲ್ಲ ದೇವತೆಗಳಲ್ಲೂ ಸಮಾನತೆಯನ್ನು ಕಂಡದ್ದಕ್ಕೆ ನಿದರ್ಶನವಾಗಿದೆ.
ಚಲುಕ್ಯರ ಕಾಲದ ವೈಷ್ಣವ ಧರ್ಮದ ಸ್ವರೂಪ ಲಕ್ಷಣಗಳ ಬಗ್ಗೆ ಹೆಚ್ಚಿನ ವಿಷಯಗಳು ದೊರೆಯುವುದಿಲ್ಲ. ದೇವಾಲಯ ಪೂಜೆ ಪ್ರಭಾವಶಾಲಿಯಾಗತೊಡಗಿತ್ತೆಂಬುದಕ್ಕೆ ಮೇಲೆ ನೀಡಿದ ಆಧಾರಗಳು ಸಾಕು. ಮೂರ್ತಿಲಕ್ಷಣಗಳ ಅಧ್ಯಯನದಿಂದ ಕೆಲವಿಷಯಗಳು ಬೆಳಕಿಗೆ ಬರುತ್ತವೆ. ಬಾದಾಮಿಯ ಕೆಲವು ವೈಷ್ಣವ ಶಿಲ್ಪಗಳು ವೈಖಾನಸಾಗಮದಲ್ಲಿ ಹೇಳಿರುವ ಮೂರ್ತಿಲಕ್ಷಣಗಳಿಗೆ ಸಾಕಷ್ಟು ಬದ್ಧವಾಗಿವೆ. ಅಂದರೆ ವೈಖಾನಸರ ಪೂಜಾಪದ್ಧತಿ-ಪರಂಪರೆಗಳು ಈ ಕಾಲದಲ್ಲಿ ಪ್ರಮುಖವಾಗಿದ್ದಿರುವ ಸಾಧ್ಯತೆಯಿದೆ. ಕೃಷ್ಣಲೀಲೆಯ ಉಬ್ಬುಶಿಲ್ಪಗಳು ಹರಿವಂಶ, ವಿಷ್ಣುಪುರಾಣ ಇವುಗಳ ಪರಂಪರೆಯನ್ನು ಪ್ರತಿನಿಧಿಸುವಂತೆ ತೋರುತ್ತದೆ. ಭಾಗವತ ಪುರಾಣ ಪರಂಪರೆಯ ಕೆಲವು ಕೃಷ್ಣಲೀಲೆಯ ದೃಶ್ಯಗಳು, (ಉದಾ ಬಕವಧೆ, ಗೋಪೀ ವಸ್ತ್ರೀಪಹರಣ ಇತ್ಯಾದಿ) ಹಾಗೂ ಗಜೇಂದ್ರಮೋಕ್ಷದಂಥ ಕಥಾವಸ್ತುಗಳು ಬಾದಾಮಿಯ ಶಿಲ್ಪಗಳಲ್ಲಿ ಕಾಣಬರುವುದಿಲ್ಲ. ಆದುದರಿಂದ ಚಲುಕ್ಯರ ಪ್ರಥಮಾರ್ಧ ಕಾಲದಲ್ಲಿ ಭಾಗವತಪುರಾಣ ನಿದರ್ಶಿಸುವ ಪರಂಪರೆ ಇನ್ನೂ ಸ್ಪಷ್ಟವಾಗಿ ಬೇರೂರಿರಲಿಲ್ಲ ಎಂದು ಹೇಳಬಹುದು. ಆದರೆ ಪಟ್ಟದ ಕಲ್ಲಿನ ಶಿಲ್ಪಗಳಲ್ಲಿ ಈ ಪರಂಪರೆಯ ಕಥಾವಸ್ತುಗಳು ಸಾಕಷ್ಟು ಪ್ರಮಾಣದಲ್ಲಿ ದೊರೆಯುತ್ತವೆ. ಅಂದರೆ, ಚಲುಕ್ಯರ ಆಡಳಿತದ ಉತ್ತರಾರ್ಧ ಅವಧಿಯಲ್ಲಿ ಭಾಗವತಪುರಾಣದ ಪರಂಪರೆ ಜನಪ್ರಿಯವಾಯಿತೆಂದು ಹೇಳಬೇಕಾಗುತ್ತದೆ. ವಿಷ್ಣುವಿನ ದಶಾವತಾರದ ಕಲ್ಪನೆ ಇನ್ನೂ ಸ್ಪಷ್ಟವಾಗಿರಲಿಲ್ಲವೆಂದು ಅನಿಸುತ್ತದೆ. ನಮಗೆ ಕಾಣಸಿಗುವ ಶಿಲ್ಪಗಳು ಕೂರ್ಮ, ವರಾಹ, ನರಸಿಂಹ, ವಾಮನ ತ್ರಿವಿಕ್ರಮ ದಾಶರಥಿರಾಮ, ಬಲರಾಮ ಮತ್ತು ಕೃಷ್ಣ ಇವರವು. ಚತುರ್ಧುಜವಿಷ್ಣು ಮತ್ತು ಅಷ್ಟಭುಜ ವಿಷ್ಣು ಇವರ ಶಿಲ್ಪಗಳೂ ಇವೆ. ಆದರೆ ಯಾವ ಶಿಲ್ಪದಲ್ಲು ವಿಷ್ಣುವಿನ ಕೈಯಲ್ಲಿ ಪದ್ಮವು ಕಂಡುಬಂದಿಲ್ಲ. ಅದರ ಬದಲು ಬಹುಬೀಜ ಫಲದಂತೆ ಕಾಣುವ ಒಂದು ವಸ್ತು ಹೆಚ್ಚಿನ ಶಿಲ್ಪಗಳಲ್ಲಿ ಕಾಣಸಿಗುತ್ತದೆ. ಶಂಖ, ಚಕ್ರ, ಗದೆ ಮತ್ತು ಪದ್ಮ ಇವು ಚತುರ್ವಿಂಶತಿ ವಿಷ್ಣು ಮೂರ್ತಿಗಳನ್ನು ಪ್ರತಿನಿಧಿಸುವ ಶಿಲ್ಪಗಳಲ್ಲಿ ಅವಶ್ಯ ಇರಬೇಕಾದ ಸಂಕೇತಗಳು. ಚಲುಕ್ಯರ ಕಾಲದಲ್ಲಿ ಈ ಕಲ್ಪನೆ ಇನ್ನೂ ಜನಪ್ರಿಯವಾಗಿರಲಿಲ್ಲವೆಂಬುದು ಇದರಿಂದ ಸ್ಪಷ್ಟವಾಗುತ್ತದೆ. ಆದರೆ ಸರ್ಪಾಸನದ ಮೇಲೆ ಕುಳಿತಿರುವ ಪರವಾಸುದೇವ (ಅನಂತ-ವಾಸುದೇವ), ವರಾಹ, ನರಸಿಂಹ ಹಾಗೂ ತ್ರಿವಿಕ್ರಮ ಶಿಲ್ಪಗಳು ಮೂರನೇ ವೈಷ್ಣವ ಗುಹಾಲಯದಲ್ಲಿ ಪ್ರಮುಖ ಮತ್ತು ಮಹತ್ವದ ಶಿಲ್ಪಗಳಾಗಿ ಕಂಡುಬರುವುದಕ್ಕೆ ಪಾಂಚರಾತ್ರರ ಚತುರ್‌ವ್ಯೆಹ ಕಲ್ಪನೆ ಪ್ರತಿಬಿಂಬಿತವಾಗಿರುವುದು ಕಾರಣವಾಗಿರುವ ಸಾಧ್ಯತೆ ಇದೆ.
ರಾಷ್ಟ್ರಕೂಟರ ಕಾಲಕ್ಕನ್ವಯಿಸುವ ವೈಷ್ಣವ ಶಾಸನಗಳಾಗಲಿ, ಶಿಲ್ಪ-ದೇವಾಲಯಗಳಾಗಲಿ ಬಾದಾಮಿಯಲ್ಲಿ ಈವರೆಗೆ ದೊರೆತಿಲ್ಲ. ಬೇರೆಡೆ ಕಂಡುಬಂದಿರುವ ನಿದರ್ಶನಪರ ಆಧಾರದ ಮೇಲೆ ಕೆಲವು ವಿಷಯಗಳನ್ನು ತರ್ಕಿಸಬಹುದು. ಭಾಗವತ ಪುರಾಣ ಪರಂಪರೆ ಈ ಕಾಲದಲ್ಲಿ ಇನ್ನೂ ಹೆಚ್ಚಾಗಿ ಹಬ್ಬಿತು. ಕೆಲವು ಸ್ಥಾನಿಕ ವಿಷ್ಣು ಶಿಲ್ಪಗಳಲ್ಲಿ ಕೈಯಲ್ಲಿ ಪದ್ಮವೂ ಕಂಡುಬರುತ್ತದೆ. ಇದರಿಂದ ಪಾಂಚರಾತ್ರರ ಚತುರ್ವಿಂಶತಿ (ಇಪ್ಪತ್ತುನಾಲ್ಕು) ವ್ಯೆಹಾಂತರಗಳ ಕಲ್ಪನೆ (ಕೇಶವ, ನಾರಾಯಣ, ಇತ್ಯಾದಿ) ವೈಷ್ಣವರ ವಿಚಾರಗಳಲ್ಲಿ ಕ್ರಮೇಣ ಬೇರೂರಿತೆಂದು ಹೇಳಬಹುದು. ಲಕ್ಷ್ಮೀನಾರಾಯಣ ಪ್ರತಿಮೆಯೂ ಜನಪ್ರಿಯವಾಯಿತು. ಈ ಅವಧಿಯಲ್ಲಿ ಬೆಳೆದ ಇನ್ನೊಂದು ಕಲ್ಪನೆಯೆಂದರೆ ವಿಷ್ಣು ಯೋಗಾಸನದಲ್ಲಿ ಕುಳಿತಿರುವ ಮೂರ್ತಿಯದು. ದಶಾವತಾರಗಳು ಸಹ ಈ ಅವಧಿಯಲ್ಲಿ ಜನಪ್ರಿಯವಾದವು.
ಕಲ್ಯಾಣದ ಚಾಲುಕ್ಯರ ಕಾಲದಲ್ಲಿ ಬಾದಾಮಿಯಲ್ಲಿ ವೈಷ್ಣವಧರ್ಮ ಸಾಕಷ್ಟು ಪ್ರಭಾವಿಯಾಗಿತ್ತೆಂಬುದಕ್ಕೆ ಆ ಕಾಲದ ಎರಡು ವಿಷ್ಣು ದೇವಾಲಯಗಳು ಸಾಕ್ಷಿಯಾಗಿವೆ. ಭೂತನಾಥ ಹೊಂಡ ಅಗಸ್ತ್ಯ ತೀರ್ಥದ ಪಶ್ಚಿಮ ದಡದಲ್ಲಿ ಪೂರ್ವಕ್ಕೆ ಮುಖಮಾಡಿ ನಿಂತಿರುವ ಎಲ್ಲಮ್ಮ ದೇವಾಲಯ ಮೂಲದಲ್ಲಿ ವಿಷ್ಣುದೇವಾಲಯವಾಗಿತ್ತು. ಇದರ ಎದುರಿಗಿದ್ದ ಒಂದು ಶಾಸನದಲ್ಲಿ ಯೋಗೇಶ್ವರ ವಿಷ್ಣುಮೂರ್ತಿಗಿತ್ತ ದತ್ತಿಯ ಉಲ್ಲೇಖವಿದೆ.[10] ಈ ಶಾಸನ ಯೋಗಮೂರ್ತಿ ವಾಸುದೇವನ ಪ್ರಾರ್ಥನೆಯೊಂದಿಗೆ ಆರಂಭವಾಗುತ್ತದೆ. ಯೋಗಿಜನ ಹೃದಯಾನಂದನೆಂದು ಬಣ್ಣಿಸಲ್ಪಟ್ಟಿರುವ ಪರಮಾನಂದ ದೇವಯತಿಯು ಈ ದೇವಾಲಯವನ್ನೆತ್ತಿಸಿದನು. ಇಮ್ಮಡಿ ಜಗದೇಕಮಲ್ಲನ ಕಾಲದಲ್ಲಿ ಕ್ರಿ.ಶ.೧೧೩೯ ಕಾಳಿದಾಸ ದಂಡಾಧಿಪನ ಕೈಕೆಳಗಿನ ಅಧಿಕಾರಗಳಾದ ಮಹಾದೇವ ದಂಡನಾಯಕ ಹಾಗೂ ಪಾಲದೇವ ದಂಡ ನಾಯಕ ಇವರು ಹೆಗ್ಗಡೆ ರಾಮದೇವರಸನ ಬಿನ್ನಹದ ಪ್ರಕಾರ ಬಾದಾಮಿಯ ಸಿದ್ಧಾಯದೊಳಗೆ ಪ್ರತಿವರುಷವೂ ೧೦ ಬಂಗಾರದ ಗದ್ಯಾಣಗಳನ್ನು ಯೋಗೇಶ್ವರ ದೇವರಿಗೆ ಬಿಟ್ಟರೆಂದು ಶಾಸನ ತಿಳಿಸಿದೆ. ಈ ದೇವಾಲಯದಲ್ಲಿ ಈಗ ಎಲ್ಲಮ್ಮನೆಂದು ಕರೆಯಲಾಗುವ ದೇವತೆಯ ಶಿಲ್ಪವಿದೆ. ಆದರೆ ಮೂಲತಃ ಯೋಗಾಸನದಲ್ಲಿ ಕುಳಿತ ಶಂಖ-ಚಕ್ರಧಾರಿ ವಿಷ್ಣು ಪ್ರತಿಮೆ ಗರ್ಭಗೃಹದಲ್ಲಿದ್ದಿರಬೇಕು. ದೇವಾಲಯದ ಶುಕನಾಸದ ಮುಖಪಟ್ಟಿಕೆಯಲ್ಲಿರು ಯೋಗೇಶ್ವರ ವಿಷ್ಣುವಿನ ಶಿಲ್ಪ ಈ ಅಭಿಪ್ರಾಯವನ್ನು ಸಮರ್ಥಿಸುತ್ತದೆ. ಹೇಮಾದ್ರಿಯು ತನ್ನ ಚತುರ್ವರ್ಗ ಚಿಂತಾಮಣಿ ಎಂಬ ಗ್ರಂಥದಲ್ಲಿ ಯೋಗೇಶ್ವರ ವಿಷ್ಣುವಿನ ಪ್ರತಿಮಾಲಕ್ಷಣವನ್ನು ಹೇಳಿರುವುದನ್ನು ಇಲ್ಲಿ ಗಮನಿಸಬಹುದು.[11]
ಭೂತನಾಥ ಹೊಂಡದ ಉತ್ತರ ದಡದಲ್ಲಿ ದಕ್ಷಿಣಕ್ಕೆ ಮುಖಮಾಡಿ ನಿಂತಿರುವ ಮುಖ್ಯದೇವಾಲಯದ ಸುಕನಾಸದ ಮುಖಪಟ್ಟಿಕೆಯಲ್ಲಿಯೂ ಯೋಗೇಶ್ವರ ವಿಷ್ಣುವಿನ ಶಿಲ್ಪವಿದೆ. ಆದ್ದರಿಂದ ಮೂಲತಃ ಈ ದೇವಾಲಯವು ಕೂಡ ಯೋಗೇಶ್ವರ ವಿಷ್ಣುವಿನದಾಗಿರಬೇಕೆಂದು ಗೊತ್ತಾಗುತ್ತದೆ. ಈಗ ಇದರ ಗರ್ಭಗೃಹದಲ್ಲಿ ಶಿವಲಿಂಗವಿದೆ, ಈ ದೇವಾಲಯದ ಕಾಲ ಸುಮಾರು ೧೨ನೇ ಶತಮಾನ.
ದತ್ತಾತ್ರೇಯ ದೇಗುಲದಲ್ಲಿರುವ ದತ್ತಾತ್ರೇಯನ ಮೂರ್ತಿ ಕೂಡ ಕಲ್ಯಾಣದ ಚಾಲುಕ್ಯರ ಕಾಲದ ಉತ್ತಮ ಶಿಲ್ಪ. ಬ್ರಹ್ಮ-ವಿಷ್ಣು-ಮಹೇಶ್ವರರ ಗುಣಲಕ್ಷಣಗಳನ್ನೊಳಗೊಂದಿದ್ದರೂ ದತ್ತಾತ್ರೇಯನನ್ನು ವಿಷ್ಣುವಿನ ಒಂದು ಅವತಾರವೆಂದೇ ಪರಿಗಣಿಸಲಾಗಿದೆ. ಇದು ಕೂಡ ಯೋಗಾಸನ ಮೂರ್ತಿಯಾಗಿದೆ. ೧೦-೧೩ನೇ ಶತಮಾನಗಳ ಅವಧಿಯಲ್ಲಿ ಬಾದಾಮಿಯ ವೈಷ್ಣವರಲ್ಲಿ ಯೋಗಿವಿಷ್ಣುವಿನ ಕಲ್ಪನೆಗೆ ಮಹತ್ವವಿತ್ತೆಂದು ಈ ಮೂರು ನಿದರ್ಶನಗಳಿಂದ ಸ್ಪಷ್ಟವಾಗುತ್ತದೆ.
ಪೂರ್ವ ಭೂತನಾಥಗುಡಿಗಳ ಗುಂಪಿಗೆ ದಕ್ಷಿಣಕ್ಕಿರುವ ಒಂದು ದೊಡ್ಡ ಬಂಡೆಯ ದಕ್ಷಿಣ ಗೋಡೆಯಲ್ಲಿ ಪದ್ಮನಾಭ ಅನಂತಶುನನ ಮೂರ್ತಿಯನ್ನು ಸುಂದರವಾಗಿ ಕಟೆದು ಅದಕ್ಕೊಂದು ಚಿಕ್ಕ ಗುಡಿಯನ್ನು ನಿರ್ಮಿಸಲಾಗಿದೆ. ಶೈಲಿಯ ದೃಷ್ಟಿಯಿಂದ ಇದು ಸುಮಾರು ೧೦-೧೧ನೇ ಶತಮಾನದ್ದಿರಬೇಕು. ಭೂದೇವಿ, ಶ್ರೀದೇವಿ, ಗರುಡ ದಶಾವತಾರ ಸಮೇತ ವಿಷ್ಣುವಿನ ಶಯನ ಮೂರ್ತಿಯಿದು, ಹೇಮಾದ್ರಿಯ ಚತುರ್ವರ್ಗ ಚಿಂತಾಮಣಿಯಲ್ಲಿ ಇಂಥ ವಿಗ್ರಹವನ್ನು ‘ಜಲಶಯನ’ನೆಂದು ಕರೆದ್ದಿದ್ದಾನೆ.[12]
ಶ್ರೀರಾಮಾನುಜರ ಶ್ರೀವೈಷ್ಣವ ಪಂಥ ಹಾಗೂ ಶ್ರೀಮಧ್ವರ ದ್ವೈತ ಪಂಥ ಇವುಗಳ ಪ್ರಭಾವ ವಿಜಯನಗರದ ಅರಸರ ಕಾಲದಲ್ಲಿ ಕರ್ನಾಟಕದ ವಿವಿಧ ಭಾಗಗಳಿಗೆ ಪಸರಿಸಿದ್ದು ತಿಳಿದ ಸಂಗತಿ. ಬಾದಾಮಿಗೂ ಇವು ಹರಡದಿರಲಿಲ್ಲ. ಕ್ರಿ.ಶ. ೧೫೫೩ರಲ್ಲಿ ಹಾರಿಲರಡ ವೆಂಕಟಯ್ಯನೆಂಬ ವ್ಯಕ್ತಿ ೧೨ ಆಳ್ವಾರರ ಪ್ರತಿಮೆಗಳನ್ನು ವಿಷ್ಣು ಸನ್ನಿಧಿಯಲ್ಲಿ ಪ್ರತಿಷ್ಠೆ ಮಾಡಿದನೆಂದು ಮೂರನೇ ಗುಹಾಲಯದಲ್ಲಿರುವ ಒಂದು ಶಾಸನ ತಿಳಿಸುತ್ತದೆ.[13] ಉತ್ತರ ಕೋಟೆಯ ತಟ್ಟುಕೋಟೆ ಮಾರುತಿ ಸುಮಾರು ೧೬ನೇ ಶತಮಾನದ ಶಿಲ್ಪ. ಬಹುಶಃ ಇದು ಮಾಧ್ವರಿಂದ ನಿರ್ಮಿತವಾದದ್ದು. ಈಗಲೂ ಬಾದಾಮಿಯ ಮಾದ್ವರು ಅದಕ್ಕೆ ಪಡೆದುಕೊಳ್ಳುತ್ತಾರೆ. ವಸ್ತು ಸಂಗ್ರಹಾಲಯಕ್ಕೆ ಹೋಗುವ ಹಾದಿಯಲ್ಲಿರುವ ಮುಸ್ಲಿಂ ದರ್ಗಾ ಮೂಲತಃ ವಿಜಯನಗರ ಕಾಲದ ಹಿಂದೂ ದೇವಾಲಯ. ಇತ್ತೀಚಿನವರೆಗೆ ಇದನ್ನು ವೆಂಕಟೇಶ್ವರ ದೇವಾಲಯವೆಂದು ಕರೆಯುತ್ತಿದ್ದರು.[14] ಅದೇ ಹಾದಿಯಲ್ಲಿರುವ ರಾಮದೇವ ಮಂದಿರವೂ ವಿಜಯನಗರ ಶೈಲಿಯಲ್ಲಿದೆ, ಮುಂದೆ ಜೀರ್ಣೋದ್ಧಾರವಾಗಿರಬೇಕು. ಇದರಲ್ಲಿರುವ ಶ್ರೀರಾಮ ವಿಗ್ರಹ ಸುಮಾರು ೧೮ನೇ ಶತಮಾನದ್ದು. ಈಗಲೂ ಇದರ ಪೂಜೆ ಮಾಧ್ವ ಸಂಪ್ರದಾಯದ ವೈಷ್ಣವರಿಂದ ನಡೆಯುತ್ತಿದೆ.
ಬೆಟ್ಟದ ರಂಗನಾಥನದೆಂದು ಕರೆಯಲ್ಪಡುವ ಗುಡಿ ಊರಿನಿಂದ ಸ್ವಲ್ಪ ದೂರದಲ್ಲಿ ಬೆಟ್ಟದ ಮೇಲಿದೆ. ಇದು ಕೂಡ ವಿಜಯನಗರ ಶೈಲಿಯಲ್ಲಿದೆ. ಗರ್ಭಗೃಹದಲ್ಲಿ ಮೂಲತಃ ರಂಗನಾಥನ (ಯೋಗಶಾಯಿ ವಿಷ್ಣು) ವಿಗ್ರಹವಿದ್ದಿರಬೇಕು. ಈಗ ಏನೂ ಇಲ್ಲ. ಆದರೂ ಇದಕ್ಕೆ ಭಕ್ತರು ನಡೆದುಕೊಳ್ಳುತ್ತಾರೆ.
ವೈಷ್ಣವರಲ್ಲಿ ವಿಠ್ಠಲನ ಭಕ್ತರಿಗೇನೂ ಕೊರತೆಯಿಲ್ಲ. ಮೂರನೇ ಗುಹೆಯಲ್ಲಿರುವ ಸುಮಾರು ೧೬-೧೭ನೇ ಶತಮಾನದ ಒಂದು ಶಾಸನದಲ್ಲಿ ರಂಗಯ್ಯನೆಂಬ ವ್ಯಕ್ತಿ ವಿಠ್ಠಲನ ಸಂನಿಧಿಯಲ್ಲಿ ರುಕ್ಮಿಣಿ ಮತ್ತು ಸತ್ಯಭಾಮೆಯ ವಿಗ್ರಹಗಳನ್ನು ಪ್ರತಿಷ್ಠಾಪಿಸಿದನೆಂದು ಹೇಳಿದೆ.[15] ಅಂದರೆ, ಗರ್ಭಗೃಹದಲ್ಲಿದ್ದ ಮೂಲವಿಗ್ರಹವನ್ನು ವಿಠ್ಠಲನೆಂದು ಕರೆದಿದೆ. ಈ ವಿಗ್ರಹ ಮಂಗಲೀಶ್ವರನಿಂದ ಕ್ರಿ.ಶ.೫೭೮ರಲ್ಲಿ ಪ್ರತಿಷ್ಠೆಯಾದ ಮಹಾವಿಷ್ಣುವಿನ ವಿಗ್ರಹವೇ ಇರಬೇಕು. ಚಲುಕ್ಯರ ಕಾಲದ ಚತುರ್ಭುಜ ಸಮಸ್ಥಾನಕ ವಿಷ್ಣುಮೂರ್ತಿ ಶಿಲ್ಪಗಳಲ್ಲಿ ಮೇಲಣ ಕೈಗಳು ಚಕ್ರಶಂಖಗಳನ್ನು ಧರಿಸಿ, ಕೆಳಗಿನ ಕೈಗಳು ಟೊಂಕದ ಹತ್ತಿರ ಇರಿಸಿದಂತೆ ತೋರಿಸಲಾಗಿರುತ್ತದೆ. ಇದನ್ನು ಜನರು ವಿಠ್ಠಲಮೂರ್ತಿಯೆಂದು ತಪ್ಪಾಗಿ ಭಾವಿಸಿರುವ ಸಾಧ್ಯತೆ ಇದೆ. ಗರ್ಭಗೃಹದಲ್ಲಿರುವ ಮೂಲ ಪೀಠದ ಇಕ್ಕೆಲಗಳಲ್ಲಿ ಮತ್ತೆರಡು ಪೀಠಗಳನ್ನು ನಂತರ ಜೋಡಿಸಿರುವುದು ಕಾಣುತ್ತದೆ. ಇವು ರುಕ್ಮಿಣೀ ಸತ್ಯಭಾಮೆಯರ ಪ್ರತಿಮೆಗಳ ಪ್ರತಿಷ್ಠಾಪನೆಗಾಗಿ ಸೇರಿಸಲ್ಪಟ್ಟಿರಬೇಕು. ಈಗ ಯಾವ ವಿಗ್ರಹಗಳೂ ಗರ್ಭಗೃಹದಲ್ಲಿಲ್ಲ.
ಹರಿದಾಸ ಸಾಹಿತ್ಯಕ್ಕೆ ಮಹತ್ತರ ಕೊಡುಗೆಯನ್ನಿತ್ತ ಶ್ರೀ ಪ್ರಸನ್ನ ವೆಂಕಟದಾಸರು ನಿರ್ಯಾಣರಾದದ್ದು ಬಾದಾಮಿಯಲ್ಲಿಯೇ. ಬಾಗಲಕೋಟೆಯ ಕ್ರಿ.ಸ.೧೬೯೦ರಲ್ಲಿ ಜನಿಸಿದ ಶ್ರೀ ವೆಂಕಟದಾಸರ ಮೂಲ ಊರು ಕಾಖಂಡಕಿ. ಅತ್ತಿಗೆಯ ಕಾಟ ತಾಳತಾಲದೆ ಇವರು ತಿರುಪತಿಗೆ ಓಡಿಹೋಗಿ ಶ್ರೀನಿವಾಸನಿಗೆ ಶರಣಾದದರು. ಶ್ರೀನಿವಾಸನು ಇವರಿಗೆ ಪ್ರಸನ್ನನಾಗಿ “ಪ್ರಸನ್ನ ವೆಂಕಟದಾಸ” ಎಂಬ ಬಿರುದನ್ನು ಇತ್ತನೆಂದು ಪ್ರತೀತಿ. ಇದೇ ಕಾವ್ಯನಾಮದಿಂದ ಅವರು ಹಲವಾರು ಪದ್ಯಗಳನ್ನೂ ಭಕ್ತಿ ಸಾಹಿತ್ಯಕ ಕೃತಿಗಳನ್ನೂ ರಚಿಸಿದರು. ಭರತಖಂಡದ ಹಲವಾರು ಪ್ರಸಿದ್ಧ ಕ್ಷೇತ್ರಗಳಿಗೆ ಭೇಟಿಯಿತ್ತರು. ತಮ್ಮ ಕೊನೆಯ ದಿನಗಳನ್ನು ಇವರು ಬಾದಾಮಿಯಲ್ಲಿ ಕಳೆದರೆಂದು ಪ್ರತೀತಿ. ಭೂತನಾಥ ಹೊಂಡದ ದಡದಲ್ಲಿರುವ ಅಶ್ವತ್ಥ ಕಟ್ಟೆಯು ಇಂದಿಗೂ ಇವರ ಹೆಸರನ್ನು ಹೊತ್ತು ಸ್ಮಾರಕವಾಗಿ ಉಳಿದಿದೆ.

[14]    ಇಲ್ಲಿದ್ದ ವಿಜಯನಗರದ ಸದಾಶಿವರಾಯನ ಕಾಲದ (ಕ್ರಿ.ಶ.೧೫೪೭)ಒಂದು ಶಾಸನವನ್ನು ಫ್ಲೀಟ್ IA. ಸಂಪುಟ ೧೦, ಪು. ೬೪-೬೫ ಪ್ರಕಟಿಸಿದ್ದಾರೆ. ಈ ದೇವಾಲಯವನ್ನು ದಾದಾಸಾಹೆಬ್ ಹಜಾಮ್ ಎಂಬಾತನು ಮನೆಯಾಗಿ ಬಳಸುತ್ತಿದ್ದಾನೆಂದೂ ಅವರು ಹೇಳಿದ್ದಾರೆ.
[15]    ಅಪ್ರಕಟಿತ.
ಬಾದಾಮಿ ಚಾಲುಕ್ಯರು : ೧೭. ಬಾದಾಮಿ ಚಾಲುಕ್ಯರ ಕಾಲದ ಶೈಕ್ಷಣಿಕ ವ್ಯವಸ್ಥೆ
ಪ್ರಾಚೀನ ಭಾರತದಲ್ಲಿಯ ವಿಧ್ಯಾಭ್ಯಾಸ ಪದ್ಧತಿಯು ಬಹುಪಾಲು ಧಾರ್ಮಿಕವಾಗಿದ್ದು ವ್ಯಕ್ತಿಯನ್ನು ಕೇಂದ್ರವಾಗಿಟ್ಟುಕೊಂಡು ನೀಡುವಂಥದಾಗಿತ್ತು. ಆತ್ಮಜ್ಞಾನ ಅಥವಾ ಮೋಕ್ಷ ಸಾಧನೆಯನ್ನು ಹೊಂದುವುದಕ್ಕೆ ಶಿಕ್ಷಣವು ಒಂದು ಸಾಧನವಾಗಿತ್ತು. ‘ಸಾ ವಿದ್ಯಾ ಯಾ ವಿಮುಕ್ತಯೇ’ ಅಂದರೆ ಯಾವುದು ನಮ್ಮನ್ನು ಮುಕ್ತರನ್ನಾಗಿ ಮಾಡುತ್ತದೋ ಅದೇ ವಿದ್ಯೆ ಎಂದು ಪ್ರಾಚೀನರು ನಂಬಿದ್ದರು. ವಿದ್ಯೆಯಿಂದ ಲೌಕಿಕ ಸುಖವೂ ಪ್ರಾಪ್ತವಾಗುತ್ತದೆ. ವಿದ್ಯೆಯಿಂದ ಧನ, ಧನದಿಂದ ಧರ್ಮ, ಧರ್ಮದಿಂದ ಸುಖ ಲಭಿಸುತ್ತದೆ. ಇದು ಪ್ರಾಚೀನರು ಕಂಡುಕೊಂಡ ಮಾರ್ಗವಾಗಿತ್ತು.
ಬಾದಾಮಿ ಚಾಲುಕ್ಯರ ಕಾಲದಲ್ಲಿಯೂ ಶಿಕ್ಷಣದ ಉದ್ದೇಶ ಇದೇ ಆಗಿತ್ತೆಂದು ತಿಳಿಯಲು ಅವಕಾಶವಿದೆ. ಅವರ ಶಿಕ್ಷಣ ವ್ಯವಸ್ಥೆಯನ್ನು ಅಧ್ಯಯನದ ಅನುಕೂಲತೆಗಾಗಿ, ೧. ಬೌದ್ದ ಶಿಕ್ಷಣ ೨. ಜೈನ ಶಿಕ್ಷಣ ಹಾಗೂ ೩. ವೈದಿಕ ಶಿಕ್ಷಣ ಎಂದು ಮೂರು ಬಗೆ ಯಾಗಿ ವಿಂಗಡಿಸಬಹುದು.
೧. ಬೌದ್ಧ ಶಿಕ್ಷಣ
ಬೌದ್ಧ ಶಿಕ್ಷಣ ವ್ಯವಸ್ಥೆಯ ಪ್ರಮುಖ ಲಕ್ಷಣವೆಂದರೆ ಸಂಘದಲ್ಲಿ ಸೇರಿಸಿಕೊಳ್ಳುವಾಗ ಜಾತಿ ಭೇದ ಎನ್ನದೆ ಎಲ್ಲರನ್ನೂ ಸೇರಿಸಿಕೊಳ್ಳುವುದು ಮತ್ತು ಅವರಿಗೆ ಧರ್ಮೋಪದೇಶ ಮಾಡುವುದರ ಮೂಲಕ ಸಾಮೂಹಿಕ ಶಿಕ್ಷಣವನ್ನು ನೀಡುವುದು. ಹೀಗಾಗಿ ಜಾತ್ಯತೀತತೆಯನ್ನು ಶಿಕ್ಷಣ ವ್ಯವಸ್ಥೆಯಲ್ಲಿ ಮೊದಲು ಅಳವಡಿಸಿದ ಶ್ರೇಯಸ್ಸು ಬೌದ್ಧರಿಗೆ ಸಲ್ಲುತ್ತದೆ.
[1]
ಬೌದ್ಧ ವಿಹಾರದಲ್ಲಿ ಹಿರಿಯ ಭಿಕ್ಷುವಿನ ಮಾರ್ಗದರ್ಶನದಲ್ಲಿ ಅನೇಕ ಶಿಷ್ಯ ವರ್ಗದವರು ವಾಸಿಸುತ್ತಿದ್ದರು. ಹೀಗಾಗಿ ಅಲ್ಲಿ ಅನೇಕ ಕೋಣೆಗಳನ್ನು ನಿರ್ಮಿಸಲಾಗುತ್ತಿತ್ತು. ಮುಂದೆ ಇವೇ ಬೌದ್ಧ ಶಿಕ್ಷಣ ಕೇಂದ್ರಗಳಾಗಿ ಮಾರ್ಪಾಡು ಹೊಂದಿದವು. ಇಂತಹ ವಿಹಾರಗಳ ಉಲ್ಲೇಖಗಳು ಬಾದಾಮಿ ಚಾಲುಕ್ಯರ ಶಾಸನಗಳಲ್ಲಿ ಲಭ್ಯವಾಗದಿದ್ದರೂ ಅವರ ಕಾಲದಲ್ಲಿ ಸಂಘಾರಾಮ, ವಿಹಾರ, ಚೈತ್ಯಾಲಯಗಳಿದ್ದವೆಂಬುದು ಹ್ಯೂಯೆನ್‌ತ್ಸಾಂಗನ ಪ್ರವಾಸ ಕಥನದಿಂದ ತಿಳಿದುಬರುತ್ತದೆ.
ಎರಡನೆಯ ಪುಲಕೇಶಿಯ ಆಸ್ಥಾನಕ್ಕೆ ಭೇಟಿ ನೀಡಿದ ಚೀನಿ ಪ್ರವಾಸಿ ಹ್ಯೂಯೆನ್‌ತ್ಸಾಂಗನು ಕ್ರಿ.ಶ.೬೩೦ರಿಂದ ೬೪೪ರವರೆಗೆ ಈ ಪ್ರದೇಶದಲ್ಲಿ ಸಂಚರಿಸಿದನು. ಆಗ ತಾನು ನೋಡಿದ ಕೇಳಿದ ವಿಷಯವನ್ನು ತನ್ನ ಪ್ರವಾಸ ಕಥನದಲ್ಲಿ ಹೀಗೆ ದಾಖಲಿಸಿದ್ದಾನೆ. “ಕೊಂಕಣಪುರದಲ್ಲಿ ನಾನೂರು ಸಂಘಾರಾಮಗಳೂ ಹತ್ತು ಸಾವಿರಕ್ಕೂ ಹೆಚ್ಚು ಬೌದ್ಧ ಅನುಯಾಯಿಗಳೂ ಇದ್ದಾರೆ. ರಾಜನ ಅರಮನೆಯ ಬಳಿ ಮುನ್ನೂರು ಭಿಕ್ಷುಗಳಿರುವ ದೊಡ್ಡ ಸಂಘರಾಮವಿದೆ. ಇವರು ಸಾಹಿತ್ಯ ಪ್ರತಿಭೆಗೆ ಹೆಸರಾದವರು. ಈ ವಿಹಾರದಲ್ಲಿ ಎರಡು ಅಡಿ ಎತ್ತರದ ಸಿದ್ಧಾರ್ಥನ ತಲೆ ಬುರುಡೆಯಿದೆ. ಇದನ್ನು ಸೊಗಸಾಗಿ ಅಲಂಕರಿಸಿದ ಕರಂಡದಲ್ಲಿಟ್ಟಿದ್ದಾರೆ. ಪ್ರತಿ ಉಪವಾಸದ ದಿನ ಇದನ್ನು ಹೊರತೆಗೆದು ಭಕ್ತಿಯಿಂದ ಪೂಜಿಸುತ್ತಾರೆ. ನಗರದ ಬಳಿ ಇನ್ನೊಂದು ವಿಹಾರವಿದೆ. ಅಲ್ಲಿ ಗಂಧದ ಮರದಲ್ಲಿ ಕೆತ್ತಿರುವ ಹತ್ತು ಅಡಿ ಎತ್ತರದ ಮೈತ್ರೇಯನ ವಿಗ್ರಹವಿದೆ. ಇದು ಆಗಾಗ್ಗೆ ಪ್ರಜ್ವಲಿಸುತ್ತಿರುತ್ತದೆ. ಈ ವಿಹಾರವನ್ನು ಇಪ್ಪತ್ತು ದಶಲಕ್ಷ ಅರ್ಹಂತರು ಕಡೆದರೆಂದು ಹೇಳುತ್ತಾರೆ.”[2] ಹೀಗೆ ತನ್ನ ಪ್ರವಾಸ ಕಥನದಲ್ಲಿ ಚಾಲುಕ್ಯರ ಸಾಮ್ರಾಜ್ಯದಲ್ಲಿ ವಿಹಾರಗಳಿದ್ದುದನ್ನು ಪ್ರಸ್ತಾಪಿಸುತ್ತಾನೆ. ಇತ್ಸಿಂಗನ ಪ್ರವಾಸ ಕಥನದಲ್ಲಿಯೂ ಬೌದ್ಧ ವಿಹಾರಗಳಿದ್ದುದರ ಉಲ್ಲೇಖಗಳಿವೆ.[3]
ಐಹೊಳೆಯಲ್ಲಿರುವ ಐದು ಗುಹಾಲಯಗಳಲ್ಲಿ ಒಂದು ಬೌದ್ಧ ಧರ್ಮಕ್ಕೆ ಸೇರಿದ್ದಾಗಿದ್ದು ಅದು ಉಳಿದವುಗಳಿಗಿಂತ ಪ್ರಾಚೀನವಾಗಿದ್ದು ಮಹಿಮೆಯನ್ನೊಳಗೊಂಡಿದೆ. ಮೇಲಣ ಮಹಡಿ ಒಂದು ಚೈತ್ಯ ಕೆಳಗಿನ ಅಂತಸ್ತಿನಲ್ಲಿ ಮೊಗಸಾಲೆ ಮತ್ತು ಗರ್ಭಗೃಹದ ದ್ವಾರಶಾಖೆಗಳಲ್ಲಿ ಚಿಕ್ಕ ಉಬ್ಬು ಶಿಲ್ಪಗಳಿದ್ದು ಇವು ಬುದ್ಧನ ಜೀವನದ ದೃಶ್ಯಗಳನ್ನು ಒಳಗೊಂಡಿವೆ. ಈ ಚೈತ್ಯಾಲಯದಲ್ಲಿ ಅಂದು ಬೌದ್ಧಶಿಕ್ಷಣ ನಡೆಯುತ್ತಿರಬೇಕೆಂದು ಊಹಿಸಲು ಅವಕಾಶವಿದೆ.
೨. ಜೈನ ಶಿಕ್ಷಣ ವ್ಯವಸ್ಥೆ
ಬೌದ್ಧರಂತೆ ಜೈನರು ಕೂಡ ಕರ್ನಾಟಕದಲ್ಲಿ ತಮ್ಮ ವಿದ್ಯಾಭ್ಯಾಸ ಕ್ರಮವನ್ನು ಅನುಸರಿಸಿದರು. ಜೈನ ಬಸದಿಗಳು ಪ್ರಾರಂಭದಲ್ಲಿ ಜೈನಯತಿಗಳು ಚಾತುರ್ಮಾಸದಲ್ಲಿ ನಾಲ್ಕು ತಿಂಗಳು ತಾತ್ಪೂರ್ತಿಕ ತಂಗುವ ತಾಣಗಳಾಗಿದ್ದವು. ಅನಂತರ ಸದಾ ನೆಲೆಯೂರಿ ನಿಲ್ಲುವ ಸ್ಥಳಗಳಾಗಿ ಪರಿಣಮಿಸಿದವು. ಅನಂತರ ಅಲ್ಲಿಗೆ ಶಿಷ್ಯವೃಂದವು ಬಂದು ಸೇರಿ ಅಲ್ಲಿ ವಿದ್ಯಾದಾನ, ಶಾಸ್ತ್ರದಾನ, ಅಷ್ಟವಿಧಾರ್ಚನ, ಹೋಮ ಸಲ್ಲೇಖನ ಮುಂತಾದವು ನಡೆದವು. ಅಲ್ಲದೇ ಜೈನ ಮುನಿಗಳು ಸಂಚಾರವನ್ನು ಕಡಿಮೆ ಮಾಡಿ ಬಸದಿಗಳಲ್ಲಿದ್ದು ಶಿಷ್ಯರಿಗೆ[4] ಬೋಧನೆಯನ್ನು ಮಾಡತೊಡಗಿದರು. ಹೀಗಾಗಿ ಬಸದಿಗಳು ಮುನಿಗಳ ವಾಸಸ್ಥಾನವು, ದೇವಮಂದಿರಗಳು ಹಾಗೂ ವಿದ್ಯಾಕೇಂದ್ರಗಳಾಗಿಯೂ ಮುಂದುವರೆದವು.[5]
ಜೈನ ಶಿಕ್ಷಣದ ಪ್ರಮುಖವಾದ ಅಂಶಗಳೆಂದರೆ ಜಾತಿಪದ್ಧತಿ, ಮೇಲುಕೀಳು, ಗಂಡು‑ಹೆಣ್ಣು ಎಂಬ ಭೇದ‑ಭಾವನೆಯನ್ನು ಹೋಗಲಾಡಿಸಿದ್ದುದು. ಅದನ್ನು ಸಾರ್ವತ್ರಿಕವಾಗಿಸಿದ್ದು ಜೈನ ಶಿಕ್ಷಣದ ವಿಶೇಷ ಲಕ್ಷಣ. ಅದರಂತೆಯೇ ಪ್ರಾಂತೀಯ ಭಾಷೆಗಳಲ್ಲಿ ಶಿಕ್ಷಣವನ್ನು ಹೇಳಲು ಪ್ರಾರಂಭಿಸಿದರು. ಇದರಿಂದ ಹೆಚ್ಚು ಹೆಚ್ಚು ಜನ ವಿದ್ಯಾವಂತರಾಗಲು ಅವಕಾಶವಾಯಿತು. ಇದರೊಂದಿಗೆ ಜೈನರು ಸಹ ಶಿಕ್ಷಣವನ್ನು ಜಾರಿಗೊಳಿಸಿದ್ದು ಅಂದಿನ ಯುಗ ಧರ್ಮಕ್ಕೆ ಹೊರತಾದ ವಿಚಾರವಾಗಿದ್ದಿತು. ಜೈನರಲ್ಲಿ ಶಿಕ್ಷಕನು ಧರ್ಮಬೋಧಕನು ಹೌದು ಧರ್ಮಪ್ರಚಾರಕನೂ, ಶಿಕ್ಷಕನೂ ಹೌದು. ಅಂತೆಯೇ ಅವರಲ್ಲಿ ಶಿಕ್ಷಣ, ಧರ್ಮ, ಅಧ್ಯಯನಗಳು ಸಕ್ರಿಯವಾಗಿ ಹಾಸುಹೊಕ್ಕಾಗಿವೆ.[6]
ಬಾದಾಮಿ ಚಾಲುಕ್ಯರು ಜೈನಧರ್ಮಕ್ಕೆ, ಸಾಕಷ್ಟು ಪ್ರೋನೀಡುವುದರ ಮೂಲಕ ಬಸದಿಗಳ ನಿರ್ಮಾಣವಲ್ಲದೆ ಜೈನಮುನಿಗಳಿಗೆ, ಸಂಘಗಳಿಗೆ ದಾನವನ್ನು ನೀಡುವುದರ ಮೂಲಕ ಜೈನಶಿಕ್ಷಣವನ್ನು ಪ್ರೋಮಂಗಳೇಶನ ಹೂಲಿಯ ತಾಮ್ರಪಟ ಶಾಸನದಲ್ಲಿ[7] ಚಾಲುಕ್ಯ ಮನೆತನದ ಸಾಮಂತ ರಾಜನಾದ ಸೇಂದ್ರಕ ಮನೆತನದ ರವಿ ಶಕ್ತಿ ಮತ್ತು ಕಣ್ಣಶಕ್ತಿಯರು ತಮ್ಮ ಆಡಳಿತದಲ್ಲಿದ್ದ ಕಿರುವಟ್ಟಿಕೆಯಲ್ಲಿಯ ೫೫ ನಿವರ್ತನ ಭೂಮಿಯನ್ನು ಹದಿನಾರನೆಯ ತೀರ್ಥಂಕರನಾದ ಶಾಸಾಂತಿನಾಥ ಚೈತ್ಯಾಲಯಕ್ಕೆ ದಾನ ಬಿಟ್ಟ ವಿಷಯವನ್ನು ಹೇಳಿದೆ. ಅಲ್ಲದೆ ಈ ದಾನವನ್ನು ಪರಲೂರ ಸಂಘಕ್ಕೆ ಸೇರಿದ ಶ್ರೀ ನಂದಿಯ ಶಿಷ್ಯನಾದ ಅಭಯನಂದಿಯು ಸ್ವೀಕರಿಸಿದನು ಎಂದು ಹೇಳಿದೆ. ಎರಡನೆಯ ಪುಲಕೇಶಿಯ ಐಹೊಳೆಯ ಪ್ರಶಸ್ತಿಯ ಕರ್ತೃವಾದ ರವಿಕೀರ್ತಿಯು ಜೈನನಾಗಿದ್ದುದಲ್ಲದೆ, ಜೈನಗೃಹವೊಂದನ್ನು ಕಟ್ಟಿಸಿದನೆಂದು ತಿಳಿದು ಬರುತ್ತದೆ. ಶಾಸನದ ಕೊನೆಯಲ್ಲಿ ಹತ್ತು ಗ್ರಾಮಗಳನ್ನು ಈ ಜಿನೇಂದ್ರಾಲಯದ ಉಪಭೋಗಕ್ಕೆ ಬಿಟ್ಟಂತೆ ಹೇಳಿದೆ. ಇದನ್ನು ಗಮನಿಸಿದರೆ ಅಲ್ಲಿ ಮುನಿಪರಂಪರೆಯೇ ಇದ್ದು ಶಿಷ್ಯವರ್ಗದವರಿಗೆ ಜೈನ ದರ್ಶನವನ್ನು ಹೇಳಿಕೊಡುತ್ತಿದ್ದಿರಬೇಕು. ರವಿಕೀರ್ತಿಯು ಶ್ರೇಷ್ಠ ಪಂಡಿತನಾಗಿದ್ದು, ತಾನು ಕಾಳಿದಾಸ ಮತ್ತು ಭಾರವಿಯರಿಗೇನೂ ಕಡಿಮೆ ಅಲ್ಲ ಎಂದು ಹೆಮ್ಮೆಯಿಂದ ಹೇಳಿಕೊಂಡಿದ್ದಾನೆ.[8]
ಪುಲಿಗೆರೆಯು ಇವರ ಕಾಲದ ಪ್ರಮುಖ ಜೈನ ಕೇಂದ್ರವಾಗಿತ್ತು. ಎರೆಯಮ್ಮನ ಕಾಲದಲ್ಲಿ ವಿಜಯಶಕ್ತಿಯ ಮೊಮ್ಮಗನಾದ ಕುಂದಶೆಟ್ಟಿಯ ಮಗ ದುರ್ಗಶಕ್ತಿಯು ಪುಲಿಗೆರೆಯ ಶಂಖ ಜಿನೇಂದ್ರ ಚೈತ್ಯಾಲಯಕ್ಕೆ ದತ್ತಿಯನ್ನು ನೀಡಿರುವುದನ್ನು ಅಲ್ಲಿರುವ ಶಾಸನವೊಂದು ಹೇಳಿದೆ.[9] ಕ್ರಿ.ಶ.೬೮೩ರ ವಿಜಯಾದಿತ್ಯನ ಶಾಸನವು ಅಲ್ಲಿಯ ಮೂಲ ಸಂಘದ ದೇವಗಣತಿಲಕನಾದ ಧ್ರುವ ದೇವಾಚಾರ್ಯ ಎಂಬುವವನ ಧರ್ಮೋಪದೇಶದಂತೆ ಶಂಖ ಬಸದಿಯ ದುರಸ್ತಿಗೆ ಪೂಜೆಗೆ ಮತ್ತು ದಾನಶಾಲೆಗೆ ಮತ್ತು ಬೆಳೆವಲ ಮೂರುನೂರರಲ್ಲಿಯ ಹಡಿಗಿಲೆ ಎಂಬ ಗ್ರಾಮವನ್ನು ದಾನಬಿಟ್ಟ ವಿಷಯವನ್ನು ಉಲ್ಲೇಖಿಸುತ್ತದೆ. ಧ್ರುವದೇವಾಚಾರ್ಯನು ಜೈನ[10] ದರ್ಶನದಲ್ಲಿ ಪಾಂಡಿತ್ಯ ಪಡೆದವನಾಗಿದ್ದನಲ್ಲದೆ ಅನೇಕ ಶಿಷ್ಯವರ್ಗವನ್ನು ಹೊಂದಿದ್ದನು.
ಪುಲಿಗೆರೆಯಲ್ಲಿ ಇದ್ದ ಮೂಲ ಸಂಘದ ದೇವಗಣದ ಆಚಾರ್ಯರಾದ ಶ್ರೀಪೂಜ್ಯಪಾದ ಶಿಷ್ಯ ಉದಯದೇವ ಪಂಡಿತರು ಈತನ ಶಿಷ್ಯನಿರವದ್ಯ ಪಂಡಿತರು ಚಾಲುಕ್ಯ ದೊರೆ ವಿಜಯಾದಿತ್ಯನಿಗೆ ರಾಜಗುರುವಾಗಿದ್ದರೆಂದು ಕ್ರಿ.ಶ.೭೩೦ರ ಶಾಸನವೊಂದರಿಂದ ತಿಳಿದು ಬರುತ್ತದೆ.[11] ಅದರಂತೆ ವಿಜಯ ಜಿನಾಲಯವನ್ನು ಜೀರ್ೋದ್ಧಾರ ಮಾಡಿಸಿದ ಪದ್ಮಸೇನನು ರಾಜಗುರುವಾಗಿದ್ದನೆಂಬ ಅಂಶವು ಗಮನಾರ್ಹವಾಗಿದೆ.[12] ವಿಜಯಾದಿತ್ಯನು ತನ್ನ ಧರ್ಮಗುರುಗಳಾದ ನಿರವದ್ಯ ಪಂಡಿತರ ಧರ್ಮೋಪದೇಶದಂತೆ ಶಂಖ ಜಿನೇಂದ್ರ ಬಸದಿಗೆ ಕದಂಬ ಎಂಬ ಗ್ರಾಮವನ್ನು ದತ್ತಿಯಾಗಿ ನೀಡಿದನು.[13] ಅವನ ಸಹೋದರಿ ಕುಂಕುಮ ಮಹಾದೇವಿಯು ಅಲ್ಲಿ ಆನೆಯ ಸಜ್ಜೆ ಬಸದಿಯನ್ನು ನಿರ್ಮಿಸಿದಳೆಂದು ಹೇಳಿದುದಲ್ಲದೆ ಅದಕ್ಕೆ ರಾಜನು ದಾನ ನೀಡಿರುವುದನ್ನು ಶಾಸನವು ಉಲ್ಲೇಖಿಸಿದೆ.[14] ಕ್ರಿ.ಶ.೭೨೩ರ ಶಾಸನವೊಂದು ಬಿಕ್ಕರಣನೆಂಬ ಅಧಿಕಾರಿಯು ಪುಲಿಗೆರೆಯ ಶಂಖ ಜಿನಾಲಯಕ್ಕೆ ಸೆಂಬಳತ ಎಂಬ ಗ್ರಾಮವನ್ನು ದಾನವಾಗಿ ನೀಡಿರುವುದನ್ನು ಹೇಳಿದೆ.[15] ಎರಡನೆಯ ವಿಕ್ರಮಾದಿತ್ಯನು ಕ್ರಿ.ಶ. ೭೩೫ರಲ್ಲಿ ಪುಲಿಗೆರಿಯಲ್ಲಿರುವ ಧವಳ ಜಿನಾಲಯಕ್ಕೆ ನೀಡಿದ ಭೂದಾನವನ್ನು ಮೂಲ ಸಂಘದ ದೇವಗಣಕ್ಕೆ ಸೇರಿದ ವಿಜಯದೇವ ಪಂಡಿತಾಚಾರ್ಯರು ಸ್ವೀಕರಿಸಿರುವುದನ್ನು ಹೇಳಿದೆ.[16] ಎರಡನೆಯ ಕೀರ್ತಿವರ್ಮನ (ಹಾನಗಲ್ ತಾಲೂಕಿನ) ಆಡೂರು ಗ್ರಾಮದಲ್ಲಿಯ ಜಿನೇಂದ್ರ ಭವನಕ್ಕೆ ನೀಡಿದ ಭೂದಾನವನ್ನು ಪರಲೂರ ಗಣದ ಚೇದಿಯ ಬಳ್ಳಿಗೆ ಸೇರಿದ ಪ್ರಭಾಚಂದ್ರರು ಸ್ವೀಕರಿಸಿದ ವಿಷಯವನ್ನು ಹೇಳಿದೆ.[17] ಹೀಗೆ ಚಾಲುಕ್ಯರು ಜೈನ ಮುನಿಗಳಿಗೆ ಮತ್ತು ಜಿನಾಲಯಗಳಿಗೆ, ಬಸದಿಗಳಿಗೆ ದಾನ ನೀಡುವುದರ ಮೂಲಕ ಜೈನ ಶಿಕ್ಷಣವನ್ನು ಪ್ರೋ
೩. ವೈದಿಕ ಶಿಕ್ಷಣ
ಹಿಂದೂ ಸಂಸ್ಕೃತಿ, ಸಾಹಿತ್ಯ ಪರಂಪರೆಗಳನ್ನು ಉಳಿಸಿ ಬೆಳೆಯಿಸಿಕೊಂಡು ಬರುವುದರ ಸಲುವಾಗಿ ಹಿಂದುಗಳು ಸಹ ತಮ್ಮದೇ ಆದ ಶಿಕ್ಷಣ ವ್ಯವಸ್ಥೆಯನ್ನು ಹೊಂದಿದ್ದರು. ಇದನ್ನು ವೈದಿಕ ಶಿಕ್ಷಣ ವ್ಯವಸ್ಥೆಯಂತಲೂ ಹೇಳುವುದುಂಟು. ಇದು ವ್ಯಕ್ತಿ ಕೇಂದ್ರಿತವಾಗಿದ್ದು ಉನ್ನತ ವರ್ಗದವರಿಗೆ ಮಾತ್ರ ಮೀಸಲಾಗಿದ್ದಂತೆ ತೋರುತ್ತದೆ.
ವೈದಿಕ ಶಿಕ್ಷಣವು ಮುಖ್ಯವಾಗಿ ಗುರುಕುಲ, ಅಗ್ರಹಾರ, ಬ್ರಹ್ಮಪುರಿ, ಘಟಿಕಾಸ್ಥಾನ ಹಾಗೂ ದೇವಾಲಯ ಮತ್ತು ಮಠಗಳಲ್ಲಿ ನಡೆಯುತ್ತಿತ್ತು.
ಗುರುಕುಲ ಹಾಗೂ ಆಶ್ರಮ ಶಾಲೆಗಳು
ಪ್ರಾಚೀನ ಕಾಲದಲ್ಲಿ ಗುರುಕುಲ ಪದ್ಧತಿಯ ಶೈಕ್ಷಣಿಕ ವ್ಯವಸ್ಥೆಯ ಮುಖ್ಯ ಸಂಸ್ಥೆಯಾಗಿತ್ತು. ಬಾದಾಮಿ ಚಾಲುಕ್ಯರ ಕಾಲದಲ್ಲಿ ಗುರುಕುಲ ಪದ್ಧತಿಯು ಇತ್ತೆಂದು ಹ್ಯೂಯೆನ್‌ತ್ಸಾಂಗನ ಬರವಣಿಗೆಗಳಿಂದ ಹಾಗೂ ಶಿಲ್ಪಗಳಿಂದ ತಿಳಿದುಬರುತ್ತದೆ.
ಪಟ್ಟದಕಲ್ಲಿನ ವಿರೂಪಾಕ್ಷ ದೇವಾಲಯದ ಸಭಾಮಂಟಪದ ಕಂಬದ ಮೇಲೆ ಗುರುಜಟಾಧಾರಿಯಾಗಿ ಎತ್ತರದ ಮಣೆಯ ಮೇಲೆ ಕುಳಿತಿದ್ದಾನೆ. ಆತನ ಎಡಗಾಲು ಪಾದಪೀಠದ ಮೇಲಿದೆ. ವಿದ್ಯಾರ್ಥಿಗಳು ತಾಳೆಗರಿಗಳನ್ನು ಹಿಡಿದುಕೊಂಡು ಕುಳಿತಿದ್ದಾರೆ. ಹಿನ್ನೆಲೆಗಳಲ್ಲಿ ಗುರುಗಳ ಆಶ್ರಮವಿದೆ. ಎಡಬಲದಲ್ಲಿರುವ ಸಸ್ಯ ಮತ್ತು ್ರಾಣಿ ಸಂಕುಲವು ಅಂದಿನ ಶಾಲಾಪರಿಸರವನ್ನು ಚಿತ್ರಿಸುತ್ತದೆ. ಇಂಥದೇ ಇನ್ನೊಂದು ಗುರುಕುಲ ದೃಶ್ಯವು ಮಲ್ಲಿಕಾರ್ಜುನನ ದೇವಾಲಯದ ಸಭಾ ಮಂಟಪದ ಕಂಬದ ಮೇಲೆ ಕಂಡರಿಸಲ್ಪಟ್ಟಿದೆ.[18]
ಬಾದಾಮಿ ಪಟ್ಟದಕಲ್ಲು ಮತ್ತು ಐಹೊಳೆಗಳಲ್ಲಿ ದೊರೆತಿರುವ ಎಂಟನೆಯ ಶತಮಾನದ ಬಿಡಿ ಶಾಸನಗಳಲ್ಲಿ ಬಾದಾಮಿಯ ಮಾಣಿ ಎಂಬುವವನ ಬಗ್ಗೆ ಉಲ್ಲೇಖಗಳಿವೆ. ಪಾಣಿನಿಯ ಪ್ರಕಾರ ಮಾಣವ ಎಂದರೆ ವಿದ್ಯಾಭ್ಯಾಸವನ್ನು  ಆರಂಭಿಸಿರುವ ಬಾಲಕ. ಶಾಸನಗಳಲ್ಲಿ ಶ್ರೀ ಕಡಪುದನ್ನಾಡಿದುದನ್ಸಲಿಪೋ ಬಾದಾಮಿಯ ಮಾಣಿ ಎಂದಿರುವುದರಿಂದ ಈ ಬಾಲಕನು ಕಡಪುದ ಎಂಬಾತನ ಅತ್ಯಂತ ಅಜ್ಞಾಧಾರಕ ಶಿಷ್ಯನಾಗಿರಬೇಕು.[19] ಲಕ್ಷ್ಮೇಶ್ವರದ ಶಾಸನವೊಂದರಲ್ಲಿ ಉದಯದೇವಪಂಡಿತನು ಪೂಜ್ಯಪಾದನ ಗೃಹವಿದ್ಯಾರ್ಥಿಯಾಗಿದ್ದನೆಂದು  ಉಲ್ಲೇಖಿಸುತ್ತದೆ.[20]
ಅಗ್ರಹಾರ
ಅಗ್ರ ಎಂದರೆ ಶ್ರೇಷ್ಟ; ಆಹಾರ ಎಂದರೆ ದೇಶ ಅಥವಾ ಸ್ಥಳ. ಅಗ್ರಹಾರವೆಂದರೆ ಬ್ರಾಹ್ಮಣರೇ ಇರಬೇಕಿಲ್ಲ. ಬೇರೆ ಜಾತಿಯ ಜನಾಂಗದವರು ಇರಬಹುದು. ಆದರೆ ಆ ಗ್ರಾಮದ ಆದಾಯವೆಲ್ಲವು ಬ್ರಾಹ್ಮಣರಿಗೆ ಸೇರುತ್ತಿತ್ತು.
ಅಗ್ರಹಾರವೆನ್ನುವುದು ಬ್ರಾಹ್ಮಣರಿಗೆ ಧಾರ್ಮಿಕವಾಗಿ ದಾನ ಕೊಡಲಾದ ದತ್ತಿ. ಅದರ ಸರ್ವಾಧಿಕಾರ ಅವರಿಗೆ ಸೇರಿದ್ದು ಎಂದು ಕೆ.ಎಂ. ಗುಪ್ತಾ ಅವರು ಅಭಿಪ್ರಾಯಪಟ್ಟಿದ್ದಾರೆ.[21] ಒಂದು ಗ್ರಾಮವನ್ನು ಅಗ್ರಹಾರವಾಗಿ ಪರಿವರ್ತಿಸಿ ಬ್ರಾಹ್ಮಣರಿಗೆ ದಾನ ಮಾಡಿದರೆ ಪುಣ್ಯ ಬರುತ್ತದೆಂದು ರಾಜರು ನಂಬಿದ್ದರು. ಹೀಗಾಗಿ ಚಾಲಕ್ಯರ ಕಾಲದಲ್ಲಿ ಅನೇಕ ಅಗ್ರಹಾರಗಳು ಹುಟ್ಟಿಕೊಂಡವು. ಬಾದಾಮಿ ಚಾಲುಕ್ಯರ ೩೦೦ಕ್ಕೂ ಹೆಚ್ಚು ಶಾಸನಗಳಿದ್ದರೂ ಅವುಗಳಲ್ಲಿ ೪೨ ಶಾಸನಗಳು ಮಾತ್ರ ಬ್ರಾಹ್ಮಣರಿಗೆ, ವಿದ್ವಾಂಸರಿಗೆ, ಶೈವಯತಿಗಳಿಗೆ ಗ್ರಾಮ, ಭೂ, ಹಣ ಮುಂತಾದವುಗಳನ್ನು ದಾನ ನೀಡಿದ ವಿಷಯವನ್ನು ಹೇಳಿದರೆ ಕೇವಲ ಹನ್ನೆರಡು ಶಾಸನಗಳಲ್ಲಿ ಮಾತ್ರ ಅಗ್ರಹಾರಗಳ ಉಲ್ಲೇಖಗಳಿವೆ. ಮೊಟ್ಟಮೊದಲ ಉಲ್ಲೇಖವು ಒಂದನೆಯ ಪುಲಕೇಶಿಯ ಅಮ್ಮಿನಭಾವಿಯ ಶಾಸನವು ಅಲ್ಲಿಯ ಕಲಿದೇವ  ದೇವಾಲಯಕ್ಕೆ ದಾನ ನೀಡಿರುವುದನ್ನು ಹೇಳಿ, ಅಮ್ಮಿನಭಾವಿಯನ್ನು ಅಗ್ರಹಾರವೆಂದು ಕರೆದಿದೆ.[22] ಕ್ರಿ.ಶ.೫೯೯ರ ಮಾರಟೂರ ಶಾಸನವು ಮಂಗಳೇಶನು ವೇದಪಾರಂಗತರು ಮತ್ತು ತರ್ಕಶಾಸ್ತ್ರ ವಿಶಾರದರು ಆಗಿದ್ದ ಹನ್ನೆರಡು ಜನ ಬ್ರಾಹ್ಮಣರಿಗೆ ಮಾರಟೂರ ಗ್ರಾಮವನ್ನು  ಅಗ್ರಹಾರವನ್ನಾಗಿ ಮಾಡಿ ದಾನ ನೀಡಿರುವುದನ್ನು ಉಲ್ಲೇಖಿಸುತ್ತದೆ.[23] ಎರಡನೆಯ ಪುಲಕೇಶಿಯ ಪೆದ್ದವಡಗೂರ ಶಾಸನವು ಪುಲಕೇಶಿಯ ರಣವಿಕ್ರಮ ಎಂಬುವವನನ್ನು ಸೋಲಿಸಿದ ನಂತರ ವಿಜಯೋತ್ಸವದ ಸ್ಮರಣೆಗಾಗಿ ಎಱ್ಬಿತ್ತುಸಿಂಬಿಗೆ ಎಂಬ ಗ್ರಾಮವನ್ನು ಅಲ್ಲಿಯ ಮಹಾಜನರಿಗೆ ತೆರಿಗೆರಹಿತವಾಗಿ ದತ್ತಿಕೊಟ್ಟನೆಂದು ಹೇಳುವುದರೊಂದಿಗೆ ನಾಡನೂರು ಎಂಬ ಅಗ್ರಹಾರವನ್ನು ಅಲ್ಲಿಯ ಮಹಾಜನರಿಗೆ ತೆರಿಗೆರಹಿತವಾಗಿ ಕೊಟ್ಟನೆಂದು ಹೇಳಿದೆ.[24] ಅವನ ಕಾಲದ ಕ್ರಿ.ಶ. ೬೧೭ರ ಸಾತಾರ ತಾಮ್ರ ಶಾಸನವು ಅಣೂಪವ್ಯಾಗ್ರಹಾರದ ಉಲ್ಲೇಖ ಮಾಡಿದರೆ[25] ಪಿಂಪಲನೇರಿ ತಾಮ್ರಶಾಸನವು ಅಗ್ರಹಾರವನ್ನು ಹೆಸರಿಸಿದೆ.[26] ಆದರೆ ಇದು ಕೃತಕ ಶಾಸನವೆಂದು ಪರಿಗಣಿಸಲಾಗಿದೆ. ನವಸಾರಿ ತಾಮ್ರಶಾಸನದಲ್ಲಿಯೂ ಅಗ್ರಹಾರದ ಉಲ್ಲೇಖವಿದೆ.[27]
ವಿಜಯಾದಿತ್ಯನ ಚಿಪ್ಪಗಿರಿ ಶಾಸನವು ಮಹಾಜನರನ್ನು ಉಲ್ಲೇಖಿಸಿದ್ದು ಬಹುಶಃ ಅದು ಅಗ್ರಹಾರವಾಗಿರಬಹುದು. ಅವನ ಕ್ರಿ.ಶ.೬೯೯ರ ಬಾದಾಮಿಯ ಶಾಸನವು ವಾತಾಪ್ಯಧಿಷ್ಠಾನವು ಚತುರ್ದಶ[28] ವಿದ್ಯೋಪಲಸಿತಾನೇಕ ಸಹಸ್ರದ್ವಿಜವಲೋಪ್ತ ಶೋಭಿತೇ” ಎಂದು ಉಲ್ಲೇಖಿಸಿದೆ. ಹದಿನಾಲ್ಕು ವಿದ್ಯೆಗಳಲ್ಲಿ ಪರಿಣತರಾದ ಸಹಸ್ರಾರು ಬ್ರಾಹ್ಮಣರು ಈ ಪಟ್ಟಣದಲ್ಲಿ ವಾಸವಾಗಿದ್ದರು. ಇದರಿಂದಾಗಿ ಬಾದಾಮಿಯು ಶಿಕ್ಷಣ ಕೇಂದ್ರವಾಗಿತ್ತೆಂದು ಊಹಿಸಲು ಅವಕಾಶವಿದೆ.[29] ಅವರ ಇನ್ನೊಂದು ಶಾಸನವು ಸಹ ಅದನ್ನು ಅಧಿಷ್ಠಾನವೆಂದು ಹೆಸರಿಸಿದೆ.[30] ಮಹಾಕೂಟದ ಮಹಾಕೂಟೇಶ್ವರ ದೇವಾಲಯದ ಮುಖಮಂಟಪದ ಕಂಬದ ಮೇಲಿರುವ ಶಾಸನವು ಅದು ಅಗ್ರಹಾರವಿರುವುದನ್ನು ಸೂಚಿಸುವಂತಿದೆ.[31] ಐಹೊಳೆಯ ಎರಡು ಶಾಸನಗಳಲ್ಲಿ ಅದನ್ನು ಅಧಿಷ್ಠಾನವೆಂದು ಹೇಳಿದೆ.[32] ಈ ಶಾಸನಗಳಲ್ಲಿ ಆರ್ಯಪುರದ ಜನರಿಂದ ಯೋಗ್ಯರೆಂದು  ಆರಿಸಿದ ಚತುರ್ವೇದಿಗಳಾದ ಐನೂರ್ವ್ವರ ಉಲ್ಲೇಖವಿದೆ. ಈ ಎಲ್ಲ ಉಲ್ಲೇಖಗಳು ಚಾಲುಕ್ಯರ ಕಾಲದಲ್ಲಿ ಅನೇಕ ಅಗ್ರಹಾರಗಳಿದ್ದವೆಂದು ತಿಳಿದುಬರುತ್ತದೆ. ಆದರೆ ಇಲ್ಲಿ ಎಂತಹ ಶಿಕ್ಷಣ ವ್ಯವಸ್ಥೆ ಇತ್ತು ಎಂಬುದು ಸ್ಪಷ್ಟವಾಗುವುದಿಲ್ಲ.
ಬ್ರಹ್ಮಪುರಿ
ಅಗ್ರಹಾರಗಳಂತೆ ಬ್ರಹ್ಮಪುರಿಗಳೂ ವಿದ್ಯಾಕೇಂದ್ರಗಳಾಗಿದ್ದವು. ಬ್ರಹ್ಮಪುರಿ ಎಂದರೆ ಪಟ್ಟಣದಲ್ಲಿ ಬ್ರಾಹ್ಮಣ ವಿದ್ವಾಂಸರು ವಾಸವಾಗಿರುವ ಒಂದು ಭಾಗ ಅಥವಾ ಓಣಿ. ಪ್ರಾಚೀನ ಕಾಲದಲ್ಲಿ ಪಟ್ಟಣಗಳು ಕಡಿಮೆ ಸಂಖ್ಯೆಯಲ್ಲಿ ಇದ್ದುದರಿಂದ ಬ್ರಹ್ಮಪುರಿಗಳ ಸಂಖ್ಯೆಯು ಕಡಿಮೆ. ಬಾದಾಮಿ, ಪುಲಿಗೆರೆಗಳಲ್ಲಿ ಬ್ರಹ್ಮಪುರಿಗಳಿದ್ದವೆಂಬ ಉಲ್ಲೇಖಗಳಿವೆ.
ಘಟಿಕಾ ಸ್ಥಾನ
ಘಟಿಕಾ ಸ್ಥಾನವು ಒಂದು ಉನ್ನತ ಶಿಕ್ಷಣ ಕೇಂದ್ರವಾಗಿತ್ತು. ಕರ್ನಾಟಕದಲ್ಲಿ ಪ್ರಥಮಭಾರಿಗೆ ಘಟಿಕಾಸ್ಥಾನದ ಉಲ್ಲೇಖ ಬರುವ ಶಾಸನವೆಂದರೆ ಕದಂಬ ಕಾಕುಸ್ಥವರ್ಮನ ತಾಳಗುಂದ ಶಾಸನ. ಇದರಲ್ಲಿ ಮಯೂರವರ್ಮನು ತನ್ನ ಆರಂಭದ ಶಿಕ್ಷಣವನ್ನು ಮುಗಿಸಿಕೊಂಡು ಉನ್ನತ ಶಿಕ್ಷಣಕ್ಕಾಗಿ ಕಾಂಚಿಯ ಘಟಿಕಾಸ್ಥಾನವನ್ನು ಪ್ರವೇಶಿಸಿದನೆಂದು ಹೇಳಿದೆ. ಚಾಲುಕ್ಯ ಎರಡನೆಯ ವಿಕ್ರಮಾದಿತ್ಯನು ಕಾಂಚಿಯ ಕೈಲಾಸನಾಥ ದೇವಾಲಯದ ಕಲ್ಲು ಕಂಬದ ಮೇಲೆ ಕೆತ್ತಿಸಿರುವ ಶಾಸನವೊಂದು “ಘಟಿಕೆಯಾ ಮಹಾಜನಮನ್ಕೊನ್ದಾರ ಲೋಕಕ್ಕೆ ಸನ್ದಾರಪ್ಪಾರ” ಎಂದು ಹೇಳಿದೆ. ಇಲ್ಲಿ ವಿಕ್ರಮಾದಿತ್ಯನು ಕಾಂಚಿಯನ್ನು ಗೆದ್ದುಕೊಂಡು ಅಲ್ಲಿ ಸೂರೆ ಮಾಡಿದ್ದ ಸಂಪತ್ತನ್ನು ಅಲ್ಲಿಯ ಮಹಾಜನರಿಗೆ ಮರಳಿ ಕೊಟ್ಟನೆಂದು ತಿಳಿಯುತ್ತದೆ. ಇದರಿಂದ ಮೂರು ಅಂಶಗಳು ಸ್ಪಷ್ಟವಾಗುತ್ತವೆ. ೧. ಕದಂಬರ ಕಾಲದಲ್ಲಿ ಉನ್ನತ ಶಿಕ್ಷಣ ಕೇಂದ್ರವಾಗಿದ್ದ ಕಾಂಚಿಯು ಚಾಲುಕ್ಯರ ಕಾಲದಲ್ಲಿಯೂ ಮುಂದುವರೆದು ಕೊಂಡು ಬಂದಿತು. ೨. ಅದರ ಆಡಳಿತವನ್ನು ನೋಡಿಕೊಳ್ಳಲು ಮಹಾಜನರಿರುತ್ತಿದ್ದರು. ೩. ರಾಜರು ದೇವಾಲಯಗಳ ಸಂಪತ್ತನ್ನು ಲೂಟಿ ಮಾಡಿದಾಗ ಅದನ್ನು ದೋಚಿಕೊಂಡು ಬರದೇ ಅಲ್ಲಿಯ ಬ್ರಾಹ್ಮಣರಿಗೆ, ದೇವಾಲಯಗಳಿಗೆ ಮರಳಿಸುತ್ತಿದ್ದರು.[33]
ಎರಡನೆಯ ಪುಲಕೇಶಿಯ ತಮ್ಮೆಯನೂರು ತಾಮ್ರಶಾಸನದಲ್ಲಿ ಇಂದುಪುರ ಘಟಿಕೆಯ ಉಲ್ಲೇಖವಿದೆ. ಅಲ್ಲಿಯ ಆತ್ರೇಯ ಗೋತ್ರದ ಆಪಸ್ತಂಭ ಸೂತ್ರದ ಮಾವುಗಣ ಸ್ವಾಮಿಗೆ ಚಾಲುಕ್ಯ ವಿಷಯದಲ್ಲಿ ಪನ್ನಾಸ ಭೂಮಿಯನ್ನು ದಾನ ಮಾಡಿದನು.[34] ಲಕ್ಷ್ಮೇಶ್ವರದ ಶಾಸನವು ದಾನ ಭೂಮಿಯ ಸೀಮೆಗಳನ್ನು ಹೇಳುವಾಗ ದಕ್ಷಿಣತಃ ಘಟಿಕಾಕ್ಷೇತ್ರಂ ಎಂದು ಉಲ್ಲೇಖಿಸಿದ್ದುದನ್ನು ಗಮನಿಸಿದರೆ ಆ ಕಾಲದಲ್ಲಿ ಲಕ್ಷ್ಮೇಶ್ವರದಲ್ಲಿ ಘಟಿಕಾಸ್ಥಾನವಿದ್ದಿರ ಬಹುದು.[35]
ದೇವಾಲಯಗಳು ಮತ್ತು ಮಠಗಳು
ಪ್ರಾಚೀನ ಕರ್ನಾಟಕದಲ್ಲಿ ದೇವಾಲಯಗಳು ಶೈವಯತಿಗಳ ವಾಸಸ್ಥಾನ ಆಗಿರುವುದರ ಜೊತೆಯಲ್ಲಿ ಅವು ವಿದ್ಯಾಕೇಂದ್ರಗಳಾಗಿದ್ದವು. ಒಂದನೆಯ ಪುಲಕೇಶಿಯ ಅಮ್ಮಿನಭಾವಿಯ ಶಾಸನವು ಅಲ್ಲಿರುವ ಕಲಿದೇವ ದೇವಾಲಯದಲ್ಲಿ ಅಧ್ಯಯನ ನಡೆಯುತ್ತಿದ್ದುದರ ಬಗ್ಗೆ ಹೇಳಿದೆ.[36] ಎರಡನೆಯ ಪುಲಕೇಶಿಯ ಸಹೋದರನಾದ ಜಯಸಿಂಹವರ್ಮನ ಮಗ ನಾಗವರ್ಧನನ ನಿರ್ಪಾನ ತಾಮ್ರಶಾಸನವು ಬಾಲಮ್ಮ ಠಕ್ಕುರನ ವಿಜ್ಞಾಪನೆಯ ಮೇರೆಗೆ ಕಪಾಲೇಶ್ವರನ ಗುಗ್ಗಳ ಪೂಜಾದಿಗಳನ್ನು ನಡೆಸುವುದಕ್ಕೆ ಮತ್ತು ಅಲ್ಲಿಯ ಮಹಾಯತಿಗಳ ಉಪಯೋಗಕ್ಕೆ ಗೋಪರಾಷ್ಟ್ರದಲ್ಲಿದ್ದ ಬಲೇ ಗ್ರಾಮವನ್ನು ದಾನ ನೀಡಿದ್ದನ್ನು ತಿಳಿಸುತ್ತದೆ. ಈ ಕಪಾಲೇಶ್ವರ ದೇವಾಲಯದಲ್ಲೂ ವಿದ್ಯಾಭ್ಯಾಸ ನಡೆಯುತ್ತಿತ್ತು. ಇಂತಹ ಹಲವಾರು ಉದಾಹರಣೆಗಳು ಶಾಸನದಲ್ಲಿವೆ.[37]
ಪಟ್ಟದಕಲ್ಲಿನ ಸಂಗಮೇಶ್ವರ ದೇವಾಲಯದಲ್ಲಿರುವ ಶಾಸನವೊಂದು ಅಲ್ಲಿರುವ ಭೀಮೇಶ್ವರ ಮಠದಲ್ಲಿರುವ ವಿದ್ಯಾರ್ಥಿಗಳು ಮತ್ತು ಉಪಾಧ್ಯಾಯರ ಕ್ಷೌರವನ್ನು ಮಾಡುತ್ತಿದ್ದ ನಾವಿದನ ಉಲ್ಲೇಖವನ್ನು ಮಾಡುತ್ತದೆ. ಅಲ್ಲದೇ ಅದಕ್ಕಾಗಿ ದತ್ತಿ ಬಿಟ್ಟಿರುವುದನ್ನು ಹೇಳಿದೆ.[38] ಇದರಿಂದ ಮಠಗಳಲ್ಲಿಯೂ ವ್ಯಾಸಂಗ ನಡೆಯುತ್ತಿದ್ದುದು ಗೊತ್ತಾಗುತ್ತದೆ.
ಹೀಗೆ ಗುರುಕುಲ, ಅಗ್ರಹಾರ, ಬ್ರಹ್ಮಪುರಿ, ಘಟಿಕಾಸ್ಥಾನ ಮತ್ತು ದೇವಾಲಯ ಹಾಗೂ ಮಠಗಳಲ್ಲಿ ಶಿಕ್ಷಣವು ನಡೆಯುತ್ತಿತ್ತೆಂದು ಸ್ಪಷ್ಟವಾಗುತ್ತದೆ.
ಬೋಧನ ವಿಷಯಗಳು: ಮೊದಲನೆಯ ಕೀರ್ತಿವರ್ಮನ ಗೊಡಚಿಯ ತಾಮ್ರಶಾಸನವು ವ್ಯಾಘ್ರಸ್ವಾಮಿಯನ್ನು ಕುರಿತು ಹೇಳುವಾಗ ಅವನು ನೀತಿ ಶಾಸ್ತ್ರವಿಶಾರದ, ಸಕಲವ್ಯಾಕರಣ, ನ್ಯಾಯ, ಕಾಯ, ನಾಟಕೇತಿಹಾಸ, ಗಾಂಧರ್ವ ಪುರಾಣೇಶ್ವ ಅಸಾಧಾರಣ ವ್ಯಾಖ್ಯಾನ ಸಂಪದ ಆದ್ಯಕಾಲ, ಬ್ರಹ್ಮಸ್ಪತಿ, ರಾಜ್ಯಸರ್ವಸ್ವ ಧುರಂದರ ಎಂದು ಹೇಳಿರುವುದನ್ನು ಗಮನಿಸಿದರೆ ಅಂದು ಈ ಎಲ್ಲ ವಿಷಯಗಳನ್ನು ಕಲಿಸುತ್ತಿದ್ದರೆಂದು ತಿಳಿದುಬರುತ್ತದೆ.[39]
ವೃತ್ತಿಶಿಕ್ಷಣ: ವೃತ್ತಿಗಳು ವಂಶಪರಂಪರೆಯಾಗಿ ಮುಂದುವರೆಯುತ್ತಿದ್ದವು. ತಂದೆಯಿಂದ ಮಗನಿಗೆ ಮುಂದುವರೆದುದಕ್ಕೆ ಶಾಸನಗಳಲ್ಲಿ ಆಧಾರಗಳುಂಟು. ದೇವಾಲಯಗಳ ನಿರ್ಮಾಣ ಕಾರ್ಯದಲ್ಲಿ ತಂದೆ ಮಗ ಭಾಗವಹಿಸುತ್ತಿದ್ದುದನ್ನು ಶಾಸನಗಳು ಹೇಳಿವೆ. ಆದರೂ ಪ್ರಸಿದ್ಧ ಆಚಾರ್ಯರನ್ನು ಹುಡುಕಿಕೊಂಡು ಹೋಗಿ ಶಿಲ್ಪವಿದ್ಯೆಯನ್ನು ಕಲಿತಿರುವುದುಂಟು. ಪಟ್ಟದಕಲ್ಲಿನ ಶಾಸನವೊಂದರಲ್ಲಿ ಸರ್ವಸಿದ್ದಿ ಆಚಾರ್ಯನು ಒಬ್ಬ ಪ್ರಸಿದ್ಧ ಶಿಲ್ಪಿ. ಈತನ ಶಿಷ್ಯ ರೇವಡಿ ಓವಜ್ಜನೆಂದು ಹೇಳಿರುವುದನ್ನು ಗಮನಿಸಬಹುದು.[40]
ಗುರುಗಳು: ಪ್ರಾಚೀನ ಕಾಲದಲ್ಲಿ ಗುರುವೇ ಬ್ರಹ್ಮ. ಗುರುವೇ ವಿಷ್ಣು, ಗುರುವೇ ದೇವರಾದ ಮಹೇಶ್ವರ, ಗುರುವೇ ಸಾಕ್ಷಾತ್ ಪರಬ್ರಹ್ಮ ಸ್ವರೂಪವೆಂದು ಹೇಳಿ ಅಂತಹ ಗುರುವಿಗೆ ನಮಸ್ಕಾರ ಎಂದು ಹೇಳಲಾಗಿದೆ. ಚಾಲುಕ್ಯರ ಶಾಸನಗಳಲ್ಲಿ ಗುರು ದೀಕ್ಷಾಗುರು, ಶಿಕ್ಷಾಗುರು, ಆಚಾರ್ಯ ಓಜ, ಪಂಡಿತ, ಭದ್ರ ಮತ್ತು ಉಪಾಧ್ಯಾಯ ಎಂಬ ಪದಗಳನ್ನು ಉಪಯೋಗಿಸಲಾಗಿದೆ. ‘ವಿದ್ಯೆ’ ಮುಗಿದ ತಕ್ಷಣವೇ ಗುರುದಕ್ಷಿಣೆಯನ್ನು ಸಹ ನೀಡುತ್ತಿದ್ದು ದುಂಟು. ಒಂದನೆಯ ವಿಕ್ರಮಾದಿತ್ಯನು ತನ್ನ ಆಳ್ವಿಕೆಯ ಆರನೆಯ ವರ್ಷದಲ್ಲಿ ಎಳಸುತ್ತಿ ಗ್ರಾಮವನ್ನು ತನ್ನ ಗುರುಗಳಾದ ಮೇಘಾಚಾರ್ಯರಿಗೆ ಗುರುದಕ್ಷಿಣೆಯಾಗಿ ಕೊಟ್ಟಿರುವುದು ಅವನ ತಲಮಂಚಿ ಶಾಸನದಿಂದ  ತಿಳಿದು ಬರುತ್ತಿದೆ.[41]
ಗುರುಶಿಷ್ಯರ ಸಂಬಂಧ: ಚಾಲುಕ್ಯರ ಶಾಸನಗಳಲ್ಲಿ ಅಂತೇವಾಸಿ ಮತ್ತು ಛಾತ್ರ ಎಂಬ ಎರಡು ಪದಗಳ ಉಪಯೋಗವಿದೆ. ವಿದ್ಯಾರ್ಥಿ ಮತ್ತು ಉಪಾಧ್ಯಾಯರೀರ್ವರು ಒಂದೇ ಚಾವಣಿಯ ಕೆಳಗೆ ವಾಸವಾಗುತ್ತಿದ್ದರೆಂದು ತಿಳಿಯಬಹುದಾಗಿದೆ. ಇದರಿಂದ ಗುರುಶಿಷ್ಯ ರೀರ್ವರು ಹತ್ತಿರವಿದ್ದು ತಂದೆ‑ಮಕ್ಕಳ ಸಂಬಂಧದಂತೆ ಸಹಜವಾಗಿಯೇ ಏರ್ಪಟ್ಟಿತೆಂದು ಊಹಿಸಲವಕಾಶವಿದೆ.
ಮಹಿಳಾ ಶಿಕ್ಷಣ: “ಮನೆಯೇ ಮೊದಲ ಪಾಠಶಾಲೆ ಜನನಿ ತಾನೇ ಮೊದಲ ಗುರು” ಎಂಬ ಮಾತಿನಂತೆ ಶೈಕ್ಷಣಿಕ ವ್ಯವಸ್ಥೆಯಲ್ಲಿ ಮಹಿಳೆಯ ಪಾತ್ರ ಪ್ರಮುಖವಾದುದು. ಆದರೆ ಯಾವುದೇ ಅಗ್ರಹಾರ, ಬ್ರಹ್ಮಪುರಿ, ಘಟಿಕಾಸ್ಥಾನಗಳಲ್ಲಿ ಮಹಿಳೆಯರು ಅಧ್ಯಯನ ಮಾಡಿರುವುದನ್ನು ಶಾಸನಗಳು ಉಲ್ಲೇಖಿಸುವುದಿಲ್ಲ. ಮಹಿಳೆಯರು ಲಲಿತ ಕಲೆಗಳಾದ ನರ್ತನ ಸಂಗೀತ, ಮುಂತಾದವುಗಳನ್ನು ಮನೆಯಲ್ಲಿಯೇ ಕಲಿಯುತ್ತಿದ್ದರು. ಚಾಲುಕ್ಯ ಎರಡನೆಯ ಪುಲಕೇಶಿಯ ಮಗ ಚಂದ್ರಾದಿತ್ಯನ ಮಡದಿ ವಿಜಯಭಟ್ಟಾರಿಕೆಯು ವಿದ್ವಾಂಸೆಯಾಗಿದ್ದು ಅವಳು ‘ಕೌಮುದೀ ಮಹೋತ್ಸವ’ ಎಂಬ ಸಂಸ್ಕೃತ ನಾಟಕವನ್ನು ರಚಿಸಿದಳು. ಇದು ಐದು ಅಂಕದ ಚಿಕ್ಕದಾದ ನಾಟಕ. ರಾಜಕೀಯ ಹಿನ್ನೆಲೆಯ ಕಥಾ ವಸ್ತುವನ್ನು ಹೊಂದಿರುವಂತಹ ದಾಗಿದೆ.[42] ಚಾಲುಕ್ಯರ ಕಾಲದಲ್ಲಿ ಹಲವಾರು ಮಹಿಳೆಯರು ಸಂಗೀತ ನೃತ್ಯ ಕಲೆಗಳಲ್ಲಿ ಪರಿಣತರಾಗಿರುವುದರೊಂದಿಗೆ ಸಾಹಿತ್ಯದಲ್ಲಿಯೂ ಶ್ರೇಷ್ಠರಾದವರಾಗಿದ್ದರು.
ಹೀಗೆ ಚಾಲುಕ್ಯರ ಕಾಲದಲ್ಲಿ ಶಿಕ್ಷಣ ವ್ಯವಸ್ಥೆ ಇದ್ದುದು ಶಾಸನಗಳಿಂದ ತಿಳಿದುಬರುತ್ತದೆ.

ಬಾದಾಮಿ ಚಾಲುಕ್ಯರು : ೧೮. ಬಾದಾಮಿ ಚಾಲುಕ್ಯರ ಕಾಲದ ಆರ್ಥಿಕ ವ್ಯವಸ್ಥೆ – ತೆರಿಗೆಗಳು
ತೆರಿಗೆಗಳು
ಚಲುಕ್ಯರ ಅಳಿಕೆಯ ಕಾಲದ ದಾನ ಶಾಸನಗಳನ್ನು ಅವಲೋಕಿಸಿದರೆ ಆ ಕಾಲದಲ್ಲಿ ಪ್ರಚಲಿತವಿದ್ದ ತೆರಿಗೆ, ಸುಂಕಗಳ ಬಗ್ಗೆ ಹೆಚ್ಚಿನ ವಿವರಗಳು ಲಭ್ಯವಾಗುತ್ತವೆ. ಭೂಕಂದಾಯದ ಜೊತೆಗೆ ಆಸ್ತಿ ತೆರಿಗೆ, ವೃತ್ತಿ ತೆರಿಗೆ, ವಾಣಿಜ್ಯ ತೆರಿಗೆ, ಸಾಮಾಜಿಕ ತೆರಿಗೆ ಮೊದಲಾದವುಗಳು ಅಸ್ತಿತ್ವದಲ್ಲಿ ಇದ್ದುದನ್ನು ಮನಗಾಣುತ್ತೇವೆ. ರಾಜ್ಯದ ಭೂ ತೆರಿಗೆ ನೀತಿ, ಸಂಗ್ರಹಣೆಗೆ ಸಂಬಂಧಿಸಿದಂತೆ ಶಾಸನಗಳಲ್ಲಿ ಸೂಚನೆಗಳಿವೆ. ಆದರೆ ಅಂದಿನ ಪದಗಳು ಇಂದು ಬಳಕೆಯಲ್ಲಿ ಇಲ್ಲದಿರುವುದರಿಂದ ಅವನ್ನು ಅರ‌್ಥೈಸಿಕೊಳ್ಳುವುದುದ ಕಷ್ಟ. ಹೆಚ್ಚೆಂದರೆ ನಾವು ಆ ಪದದ ಅರ್ಥವನ್ನು ಶಬ್ಧದ ವ್ಯತ್ಪತ್ತಿಯನ್ನು ಊಹಿಸಿ ಗ್ರಹಿಸಬಹುದಾಗಿದೆ. ಪಟ್ಟದಕಲ್ಲಿನ ಎರಡು ಶಾಸನಗಳಲ್ಲಿ ಬಳ್ಳಿಗವರ್ತ್ತಿ ಎಂಬ ತೆರಿಗೆಯನ್ನು ವಿನಾಯಿತಿ ಮಾಡಿದುದನ್ನು ಉಲ್ಲೇಖಿಸಲಾಗಿದೆ.
[1]ಇದರ ಶಬ್ದಾರ್ಥವನ್ನೇ ಅವಲಂಬಿಸಿ ನಿಘಂಟುಕಾರರು ಇದನ್ನು ವೀಳ್ಯದೆಲೆ(ಬಳ್ಳಿ)ಯ ಮೇಲಿನ ತೆರಿಗೆ ಎಂದು ಅರ್ಥೈಸಿದ್ದಾರೆ. ಈ ತೆರಿಗೆಯ ವಿನಾಯತಿ ಪಡೆದವರು ಸರ್ವ ಸಿದ್ದಿ ಆಚಾರಿ ಹಾಗೂ ಗುಂಡ ಅನಿವಾರಿತಾಚಾರಿ ಎಂಬ ಮಹಾಶಿಲ್ಪಿಗಳು. ಶಿಲ್ಪಿಗೂ, ಬಳ್ಳಿಗೂ ಏನು ಸಂಬಂಧ? ಶಿಲ್ಪಿಗಳಿಗೆ ಈ ತೆರಿಗೆ ವಿನಾಯತಿ ಮಾಡುವ ಸಂದರ್ಭ ಏನೆಂಬುದು ಅರ್ಥವಾಗುವುದಿಲ್ಲ. ಆದ್ದರಿಂದ ಬಳ್ಳಿಗವರ್ತ್ತೆಯ ಅರ್ಥವನ್ನು ಬೇರೆ ಮೂಲದಿಂದ ಹುಡುಕಬೇಕಾಗುತ್ತದೆ. ಬಳ್ಳಿಗವರ್ತ್ತೆಯ ಶಿಲ್ಪಿಯ ಉದ್ಯೋಗಕ್ಕೆ ಸಂಬಂಧಿಸಿದ ತೆರಿಗೆಯಾಗಿರಬೇಕೆಂಬ ಎಸ್.ವಿ.ಪಾಡಿಗಾರ ಅವರ ಅಭಿಪ್ರಾಯವು ಸ್ವಾಗತಾರ್ಹ. ಹೀಗೆ ಅನೇಕ ತೆರಿಗೆಗಳ ಅರ್ಥಗಳನ್ನು ಪುನಃ ಪರಿಶೀಲಿಸಿದರೆ ಅಂದಿನ ಜೀವನದ ಆರ್ಥಿಕ ಒಳನೋಟವೊಂದು ಗೋಚರಿಸಬಹುದು.
ತೆರಿಗೆಗಳನ್ನು ಸಂಗ್ರಹಿಸುವ ಅಧಿಕಾರಿಗಳಿದ್ದದ್ದು ಶಾಸನಗಳಿಂದ ಸ್ಪಷ್ಟವಾಗಿದೆ. ಇಮ್ಮಡಿ ವಿಕ್ರಮಾದಿತ್ಯನ ಆಳ್ವಿಕೆಯಲ್ಲಿ ರೇವಡಿ ಎಂಬಾತನು ಬಡ್ಡರಾವುಳ ವಡ್ಡರಾವುಳ ತೆರಿಗೆಗೆ ಸಂಬಂಧದ ಅಧಿಕಾರಿಯಾದದ್ದು ಐಹೊಳೆಯ ದುರ್ಗಗುಡಿ ಶಾಸನದಿಂದ[2] ತಿಳಿದು ಬರುತ್ತದೆ.
ಸ್ವಂತ ಮನೆಯುಳ್ಳವರು ಮತ್ತು ಜಾಗೆಯುಳ್ಳವರು ತಮ್ಮ ಆಸ್ತಿಯ ಮೇಲೆ ತೆರಿಗೆ ಕೊಡಬೇಕಾಗುತ್ತಿತ್ತು. ಯುವರಾಜ ವಿಕ್ರಮಾದಿತ್ಯನ ಲಕ್ಷ್ಮೇಶ್ವರ ಶಾಸನವು[3] ಪ್ರಜೆಗಳು ಕೊಡಬೇಕಾದ ಮನೆ ತೆರಿಗಗಳ ಬಗ್ಗೆ ಸೂಚನೆ ನೀಡುತ್ತದೆ. ಮನೆಯಿಲ್ಲದವರು ಕೂಡ ತಮ್ಮ ಅಂತಸ್ತಿಗೆ ಅನುಗುಣವಾಗಿ ಪ್ರತಿವರ್ಷ ೧೫,೧೦,೭ ಇಲ್ಲವೆ ೫ ಪಣಗಳನ್ನು ಅಧಿಕಾರಿಗಗೆ ತೆರಿಗೆಯಾಗಿ ನೀಡಬೇಕಾಗಿತ್ತು. ಊರುಗಳಿಗೆ ರಾಜಭಟರು ಇಲ್ಲವೇ ಸೈನಿಕರು ಬಂದರೆ ಅವರ ಊಟ ಮೊದಲಾದವುಗಳ ವೆಚ್ಚವನ್ನು ಊರಿನವರೇ ನಿರ್ವಹಿಸಬೇಕಾಗುತ್ತಿತ್ತು. ಯುವರಾಜ ವಿಷ್ಣುವರ್ಥನನ ಸಾತಾರಾ ಶಾಸನವು[4] ಆಲಂದತೀರ್ಥ ಗ್ರಾಮವು ಚಾಟರು, ಭಟರು ಹಾಗೂ ಕುಸೀದರಿಂದ ಮುಕ್ತವಾದುದನ್ನು, ಎಲ್ಲ ತೆರಿಗೆಗಳಿಂದ ವಿನಾಯಿತಿ ಹೊಂರುವುದನ್ನು ಉಲ್ಲೇಖಿಸುತ್ತದೆ. ಹೀಗೆ ತೆರಿಗೆಗಳನ್ನು ವಿನಾಯತಿ ನೀಡಿದುದನ್ನು ತೆಲಮಂ[5] ಶಾಸನದಲ್ಲಿಯ ಸರ್ವೋಪಧಾ ಪರಿಹಾರಂ ಮತ್ತು ಸೊರಬ ಶಾಸನ[6] ಸರ್ವಬಾಧಾ ಪರಿಹಾರಂ ಎಂಬ ಪದಗಳು ಸೂಚಿಸುತ್ತವೆ. ತೆರಿಗೆಗಳು ಬಾಧೆ ಕೊಡುವಷ್ಟು ಭಾರವಾಗಿದ್ದವೆಂಬ ಅಂಶವೂ ಈ ಪದಗಳಲ್ಲಿ ವ್ಯಕ್ತವಾಗಿದೆ. ಇಮ್ಮಡಿ ಪೊಲಿಕೇಶಿಯು ಮಕರಪ್ಪಿ ಗ್ರಾಮವನ್ನೂ, ಗ್ರಾಮದ ನಿಧಿ, ಉಪನಿಧಿಗಳನ್ನೂ ಜೊತೆಗೆ ಪರಿಕರ ತೆರಿಗೆಗಳನ್ನೂ ಬಿಟ್ಟುಕೊಟ್ಟ ವಿಷಯವು ಹೈದರಾಬಾದ ಶಾಸನದಲ್ಲಿ[7] ಉಕ್ತವಾಗಿದೆ. ಮಾರುಕಟ್ಟೆಯ ತೆರಿಗೆಗಳನ್ನೂ ಹೇರಲಾಗಿತ್ತು. ಶೀಲಾದಿತ್ಯನ ನೌಸಾರಿ ಶಾಸನದಲ್ಲಿ ಉದ್ರಂಗ, ಪರಿಕರಗಳನ್ನು ಬಿಟ್ಟುಕೊಟ್ಟ ಸಂಗತಿ ದಾಖಲಾಗಿದೆ.[8] ಉದ್ರಂಗ ಮಾರುಕಟ್ಟೆ ಸುಂಕವೆಂದೂ ಪರಿಕರ ಜಕಾತಿ ಸುಂಕವೆಂದೂ ಗ್ರಹಿಸಲಾಗಿದೆ.
ಕಾಂದರ್ಬ ಎಂಬ ಹೆಸರಿನ ಅಧಿಕಾರಿಯು ಪೆರಿಯ ಒಸಗೆ. ಉಪ್ಪು ಇವುಗಳ ಹಣವನ್ನು ಹಾಗೂ ಅಪುತ್ರಕ ಧನವನ್ನು ನಾಗರಖಂಡ-೭೦, ಜೆಜುಗೂರು-೭೦ ಎಂಬೆರಡು ಜಿಲ್ಲೆಗಳಿಂದ ರಾಜನ ಪರವಾಗಿ ಸಂಗ್ರಹಿಸುತ್ತಿದ್ದ ವಿಷಯವು ವಿನಯಾದಿತ್ಯನ ಶಾಸನ[9]ದಿಂದ ವಿದಿತವಾಗುತ್ತದೆ. ರಾಜನು ಸಾಮಾಜಿಕ ಕಾರ್ಯಗಳ ಮೇಲೆಯೂ ತೆರಿಗೆಯನ್ನು ಹೇರುತ್ತಿದ್ದನು. ಪೆರಿಯ ಒಸಗೆ ಮಹೋತ್ಸವಗಳ ಬಗೆಗಿನ ತೆರಿಗೆ ಇರಬಹುದಾಗಿದೆ. ಮುಂಜಿವೆ, ಮದುವೆ ಮೊದಲಾದ ಧಾರ್ಮಿಕ ಸಂಸ್ಕಾರಗಳಿಗೆ ತೆರಿಗೆಯನ್ನು ವಿಧಿಸಲಾಗುತ್ತಿತ್ತು[10] ತೆರಿಗೆಗಳು ಹಣದ ರೂಪದಲ್ಲಿಯೂ, ಉತ್ಪನ್ನ ರೂಪದಲ್ಲಿಯೂ ಸಂಗ್ರಹವಾಗುತ್ತಿದ್ದವು. ವಿಜಯಾದಿತ್ಯನ ಜುಂಬುಲಿಂಗ ಗುಡಿ ಶಾಸನವು[11] ತೆರಿಗೆಗಳನ್ನು ಎಣ್ಣೆ, ಸಕ್ಕರೆಗಳ ರೂಪದಲ್ಲಿ ಬ್ರಹ್ಮ ವಿಷ್ಣು ಮಹೇಶ್ವರ ದೇವಾಲಯಕ್ಕೆ ಕೊಡಲಾಗುತ್ತಿತ್ತೆಂದು ತಿಳಿಸುತ್ತದೆ. ಅದೇ ಅರಸನ ಐಹೊಳೆಯ ಶಾಸನವೊಂದು[12] ಪ್ರತಿ ಗಾಣದಿಂದ ಒಂದು ಸೊಂತಿಗೆ ಅಳತೆಯ ಎಣ್ಣೆಯು ಧರ್ಮದ ಸಲುವಾಗಿ ಸಂದಾಯವಾಗಬೇಕೆಂದು ಆದೇಶಿಸುತ್ತದೆ. ಪಟ್ಟದಕಲ್ಲಿನ ಲೋಕೇಶ್ವರ ಗುಡಿಗೆ ನೆರೆಯಂಗಲ್-೫೦ನ್ನು ನೀಡಿದ ಲೋಕ ಮಹಾದೇ ಅರಸಯ ಒಂದು ಮತ್ತರಿಗೆ ಎರಡು ಕೊಳಗ (ಇಕ್ಕುಳ) ಜೋಳ ಕೊಡಬೇಕೆಂದು ಆಜ್ಞಾಪಿಸಿದ್ದಾಳೆ.[13] ಈ ತೆರಿಗೆಗೆ ರಾಜಪುರುಷರ ಒತ್ತಾಯವಿಲ್ಲ ಎಂಬ ಅಭಯ ನುಡಿ ಪ್ರಸ್ತುತ ಶಾಸನದಲ್ಲಿದೆ ಧಾರ್ಮಿಕ ಕಾರ್ಯಗಳಿಗೆ ನೀಡಲಾಗುವ ತೆರಿಗೆಗಳನ್ನು ಬಲವಂತವಾಗಿ ಕಸಿದುಕೊಳ್ಳುತ್ತಿರಲಿಲ್ಲವೆಂಬುದು ಇದರಿಂದ ಸ್ಪಷ್ಟವಾಗುತ್ತದೆ. ಹಾಗೆ ಮಾಡಿದಲ್ಲಿ ಧರ್ಮಕ್ಕೆ ಅಪಚಾರವಾಗುತ್ತದೆಂಬ ಅಳುಕು ಇರಬೇಕು. ರಾಜಕೀಯವಾಗಿ ಪ್ರದೇಶವನ್ನು ವಶಪಡಿಸಿಕೊಂಡಾಗ ಒತ್ತಾಯ ತೆರಿಗೆಗಳು ಹೇರಲ್ಪಡುತ್ತಿದ್ದವು. ಇಮ್ಮಡಿ ಪೊಲೆಕೇಶಿಯು ಬಾಣರಾಜನ ವಿಷಯವನ್ನು ಗೆದ್ದ ಬಳಿಕ ಅದರ ಪ್ರತಿಯೊಂದು ಹಳ್ಳಿಯೂ ತೆರೆಪೊನ್ ಎಂಬ ಅಪರೂಪದ ತೆರಿಗೆಯನ್ನು ನೀಡಬೇಕೆಂದು ಕಡ್ಡಾಯ ಮಾಡಿದುದನ್ನು ಇಲ್ಲಿ ಗಮನಿಸಬಹುದು.[14] ಕರ್ನೂಲು ಜಿಲ್ಲೆಯ ಚಲುಕ್ಯ ಶಾಸನಗಳಲ್ಲಿ ಮಾರುಂಚ, ಆದಿತ್ಯುಂಚ, ಉಂಚಮನ್ನ, ಮರುಮನ್ನ ಎಂಬ ತೆರಿಗೆಗಳು ಕಾಣಿಸಿಕೊಂಡಿವೆ.[15] ವಡ್ಡರಾವುಳ ಎಂಬ ತೆರಿಗೆಯು ವಾಸ್ತವವಾಗಿ ವೃದ್ಧರಾಜ ಕುಲ ವೆನಿಸಿತ್ತು. ಅದು ರಾಜರ ಜೀವನಾಂಶದ ಹಿಡುವಳಿಯನ್ನು ಸೂಚಿಸುತ್ತದೆ ಎಂದು ಕೆ.ವಿ.ರಮೇಶ ಅವರು ಅಭಿಪ್ರಾಯ ಪಡುತ್ತಾರೆ. ಪಂಗು ಎಂಬ ಇನ್ನೊಂದು ಬಗೆಯ ತೆರಿಗೆಯು ಚಲುಕ್ಯ[16] ಕಾಲದಲ್ಲಿ ಇದ್ದುದು ತಿಳಿದು ಬರುತ್ತದೆ.[17] ಕರ ಎನ್ನುವುದು ಇನ್ನೊಂದು ವಿಶಿಷ್ಟ ತೆರಿಗೆ. ಇದು ಮಾಂಡಲಿಕರು ಮಹಾರಾಜನಿಗೆ ಸಲ್ಲಿಸುವ ಕಾಣಿಕೆಯಾಗಿತ್ತು. ಚಲುಕ್ಯ ವಿನಯಾದಿತ್ಯನ ಸೊರಬ ಶಾಸನದಲ್ಲಿ ಇದರ ಉಲ್ಲೇಖವನ್ನು ಕಾಣಬಹುದು. ಕ್ಲಿಪ್ತ, ಉಪಕ್ಲಿಪ್ತಗಳು ಪ್ರಚಲಿತ ಮತ್ತೆರಡು ತೆರಿಗೆಗಳು. ಇಮ್ಮಡಿ ಪೊಲೆಕೇಶಿಯ ಹೈದ್ರಾಬಾದ ಶಾಸನದಲ್ಲಿ[18] ನಿಧಿ. ಉಪನಿಧಿಗಳೊಂದಿಗೆ ಇವೆರಡನ್ನು ಹೆಸರಿಸಲಾಗಿದೆ. ಈ ತೆರಿಗೆಗಳ ಸ್ವರೂಪ ತಿಳಿದು ಬಂದಿಲ್ಲ.
ಇಷ್ಟೆಲ್ಲ ಬಗೆಯ ತೆರಿಗೆಗಳು ಇದ್ದುದನ್ನು ಗಮನಿಸಿದಾಗ ಅವೆಲ್ಲವುಗಳ ವ್ಯವಸ್ಥಿತ ಸಂಗ್ರಹಣೆಗಾಗಿ ಆಡಳಿತದ ಸಿಬ್ಬಂದಿ ಇದ್ದಿರಬೇಕೆಂಬುದು ಸ್ಪಷ್ಟವಾಗುತ್ತದೆ. ತೆರಿಗೆದಾರರು ತೆರಿಗೆ ಕೊಟ್ಟದ್ದು. ಬಿಟ್ಟದ್ದು ದಾಕಲಾಗುತ್ತಿರಬೇಕು. ಜೀವನದ ಎಲ್ಲ ಪ್ರಧಾನ ವಸ್ತುಗಳ ಮೇಲೆ ಕರಾಕರಣೆ ಇದ್ದದ್ದು ಕಂಡು ಬರುತ್ತದೆ. ಈ ಹಿನ್ನೆಲೆಯಲ್ಲಿ ಜನಸಾಮಾನ್ಯನ ಜೀವನವನ್ನು ಊಹಿಸಿದರೆ ತೆರಿಗೆಯ ಭಾರದಿಂದ ಪ್ರಜೆಯ ಬೆನ್ನು ಬಾಗಿರಬಹುದೆನ್ನಿಸುತ್ತದೆ. ಆದರೆ ಈ ತೆರಿಗೆಗಳೇ ರಾಜನ ಬೆನ್ನಲುವಾಗಿದ್ದವು.
ನಾಣ್ಯಗಳು
ಆರ್ಥಿಕ ವ್ಯವಸ್ಥೆಯಲ್ಲಿ ನಾಣ್ಯ ಪದ್ಧತಿಯ ಪಾತ್ರ ಪ್ರಾಮುಖ್ಯವಾದುದು. ಚಲುಕ್ಯರ ಆಡಳಿತ ಕಲೆ ಮೊದಲಾದವುಗಳ ಬಗ್ಗೆ ವಿವರಗಳು ಲಭ್ಯವಿರುವಂತೆ ನಾಣ್ಯಗಳ ಬಗೆಗೆ ಹೆಚ್ಚಿನ ವಿವರಗಳು ಲಭ್ಯವಿಲ್ಲ. ರಾಷ್ಟ್ರಕೂಟ. ಕಲ್ಯಾಣ ಚಾಲುಕ್ಯರ ವಿಷಯದಲ್ಲೂ ಅಷ್ಟೆ. ಹೆಚ್ಚಿನ ಸಂಖ್ಯೆಯಲ್ಲಿ ಈ ಅರಸರ ನಾಣ್ಯಗಳು ದೊರೆಯದೆ ಇದ್ದುದಕ್ಕೆ ಅವರು ಹೆಚ್ಚಾಗಿ ಚಿನ್ನದ ನಾಣ್ಯಗಳಿರುವುದೇ ಕಾರಣವಾಗಿರಬಹುದು.[19] ವರಾಹ ಚಲುಕ್ಯರ ರಾಜ ಲಾಂಛನವಾಗಿತ್ತು. ಅವರ ತಾಮ್ರ ಶಾಸನಗಳ ಉಂಗುರಗಳ ಮೇಲೆ ವರಾಹದ ಮುದ್ರೆ ಇರುವುದು ಸಾಮಾನ್ಯ ಅದ್ದರಿಂದ ವರಾಹ ಚಿತ್ರವಿರುವ ಚಿನ್ನದ ನಾಣ್ಯಗಳು ಚಲುಕ್ಯರವು ಎಂದು ತಿಳಿಯಬಾಗಿದೆ. ವರಾಹ ಮುದ್ರೆಯ ನಾಣ್ಯಗಳನ್ನು ಪ್ರಾರಂಭಿಸಿದವರು ಚಲುಕ್ಯರೇ. ವರಾಹ ಮುದ್ರೆಯ ಈ ಚಿನ್ನದ ನಾಣ್ಯಗಳು ವರಹಗಳೆನಿಸಿದವು. ಕ್ರಮೇಣ ಚಿನ್ನದ ನಾಣ್ಯಗಳನ್ನು ವರಾಹ ಮುದ್ರೆ ಇರದಿದ್ದರೂ ವರಹಗಳೆಂದೇ ಕರೆಯತೊಡಗಿದರು. ಚಲುಕ್ಯರು ಚಿನ್ನದಲ್ಲಿ ಮಾತ್ರವಲ್ಲದೆ ಬೆಳ್ಳಿ ಮಿಶ್ರಲೋಹ ಹಾಗೂ ತಾಮ್ರಗಳ ಮಾಧ್ಯಮಗಳ ನಾಣ್ಯಗಳನ್ನು ಚಲಾವಣೆಗೆ ತಂದದ್ದು ತಿಳಿದು ಬರುತ್ತದೆ.
ಚಿನ್ನದ ನಾಣ್ಯ
ಒಂದನೆಯ ವಿಕ್ರಮಾದಿತ್ಯನ ಲಿಪಿಯುಳ್ಳ ಚಿನ್ನದ ನಾಣ್ಯವನ್ನು ಎಸ್.ರಾಮಯ್ಯನವರು ಬೆಳಕಿಗೆ ತಂದಿದ್ದಾರೆ. ಇದು ೧೧೭ ಗ್ರೇನುಗಳ ಶುದ್ಧ ಚಿನ್ನದ ನಾಣ್ಯವಾಗಿದ್ದು ಅದರ ವ್ಯಾಸ ೦.೭೬ ಇದೆ. ಮುಮ್ಮುಖದಲ್ಲಿ ವರಾಹ ಚಿತ್ರವಿದ್ದು ಅದರ ಮುಂದೆ ದೀಪವಿದೆ. ಮೇಲ್ಭಾಗದಲ್ಲಿ ಸೂರ್ಯ ಚಂದ್ರರಿದ್ದಾರೆ. ಕೆಳಗೆ ಶ್ರೀವಿಕ್ರಮ ಎಂಬ ಅಕ್ಷರಗಳಿವೆ. ವರಾಹದ ಮೇಲ್ಭಾಗದಲ್ಲಿಯೂ ಅಕ್ಷರಗಳಿದ್ದು ಅವು ಅಸ್ಪಷ್ಟವಿವೆ. ನಾಣ್ಯದ ಹಿಮ್ಮುಖದಲ್ಲಿ ನಿಂತ ಮನುಷ್ಯನ ಆಕೃತಿ ಇದೆ. ಆತನ ಬಲಗೈ ಟೊಂಕದ ಹೆಡೆ ಎತ್ತಿದ ನಾಗವಿದೆ. ಒಂದು ತುದಿಯಲ್ಲಿ ಚಿಕ್ಕ ವರಾಹವಿದೆ. ಇನ್ನೊಂದು ತುದಿಗೆ, ಎಡಕ್ಕೆ, ವಿಕ್ರಮ ಎಂಬ ಅಕ್ಷರಗಳಿವೆ. ಅದೇ ಅಕ್ಷರಗಳು ನಾಗದ ಮೇಲೆಯೂ ಕಾಣಸಿಗುತ್ತವೆ. ಹೀಗೆ ಒಟ್ಟು ಮೂರೂ ಬರಹಗಳಿವೆ.
ಈ ಬರಹಗಳ ಲಿಪಿಯು ಏಳನೆಯ ಶತಮಾನದ ಅಕ್ಷರಗಳದ್ದಾಗಿದೆ. ಈ ನಾಣ್ಯವನ್ನು ಶೋಧಿಸಿದ ರಾಮಯ್ಯನವರು ಅದು ಮೊದಲನೆಯ ವಿಕ್ರಮಾದಿತ್ಯನದೆಂದು ಅಭಿಪ್ರಾಯ ಪಟ್ಟಿದ್ದಾರೆ. ಶ್ರೀವಿಕ್ರಮ ಎಂದರೆ ಮೊದಲನೆಯ ವಿಕ್ರಮಾದಿತ್ಯನದೇ ಎಂದು ಹೇಗೆ ಹೇಳುವುದು? ಮೊದಲನೆಯ ವಿಕ್ರಮಾದಿತ್ಯನು ಮಹಾನ್ ಅರಸನಾಗಿದ್ದು ೨೬ ವರ್ಷಗಳ ಕಾಲ ರಾಜ್ಯವಾಳಿದ. ಇಮ್ಮಡಿ ವಿಕ್ರಮಾದಿತ್ಯನು ಕೇವಲ ೧೨ ವರ್ಷಗಳ ಕಾಲ ರಾಜ್ಯಭಾರ ಮಾಡಿದ. ಈ ಕಾರಣ ದಿಂದಲೇ ಪ್ರಸ್ತಾಪಿತ ನಾಣ್ಯವು ಮೊದಲನೆಯ ವಿಕ್ರಮಾದಿತ್ಯನದೆಂದು ರಾಮಯ್ಯ ಪ್ರತಿಪಾದಿಸಿದ್ದಾರೆ. ಇದು ಸಂಭಾವ್ಯವನ್ನು ಸೂಚಿಸುತ್ತದೆ ಅಷ್ಟೇ. ಆದರೆ ನಾಣ್ಯವು ಸಿಗುವಾಗ ಸುದೀರ್ಘ ಕಾಲ ರಾಜ್ಯವಾಳಿದ ರಾಜನದೇ ಸಿಗಬೇಕೆಂಬ ನಿಯಮವಿಲ್ಲ. ೩೭ ವರ್ಷ ಸಿಂಹಾಸನಾರೂಢನಾಗಿದ್ದ ವಿಜಯಾದಿತ್ಯನ ನಾಣ್ಯವಾದರೂ ಎಲ್ಲಿ ಸಿಕ್ಕಿದೆ?
ಪ್ರಸ್ತುತ ಚಿನ್ನದ ನಾಣ್ಯವು ೧೧೭ ಗ್ರೇನುಗಳ ತೂಕದ್ದು ಎಂದು ಹಿಂದೆ ಹೇಳಲಾಯಿತು. ಮೂಲತಃ ಅದು ೧೨೦ ಗ್ರೇನುಗಳದ್ದಾಗಿರಬಹುದು. ಗುಪ್ತರ ನಾಣ್ಯಗಳು ೧೨೦ ಗ್ರೇನುಗಳಷ್ಟು ಇದ್ದುದನ್ನು ಗಮನಿಸಿದಾಗ ಪ್ರಾಯಶಃ ಗುಪ್ತರ ಮಾನವನ್ನೇ ವಿಕ್ರಮಾದಿತ್ಯನು ಅನುಸರಿಸಿದಂತೆ ತೋರುತ್ತದೆ.
ಬೆಳ್ಳಿಯ ನಾಣ್ಯ
ಇತ್ತೀಚೆಗೆ ಚಲುಕ್ಯರ ಕಾಲದ ಬೆಳ್ಳಿಯ ನಾಣ್ಯವೊಂದನ್ನು ಶ್ರೀನಿವಾಸ ಪಾಡಿಗಾರ ಗುರುತಿಸಿದ್ದಾರೆ. ಈ ನಾಣ್ಯದ ವಿವರವನ್ನು ಅವರು ಹೀಗೆ ಕೊಟ್ಟಿದ್ದಾರೆ.[20] ಈ ಬೆಳ್ಳಿಯ ನಾಣ್ಯವು ಬಿಜಾಪುರ ಜಿಲ್ಲೆಯ ಕೋಳೂರೂ ಗ್ರಾಮದ ಬಳಿ ಕೃಷ್ಣಾ ನದಿ ತೀರದಲ್ಲಿ ದೊರೆತಿದೆ. ನಾಣ್ಯವು ಸಮ ತ್ರಿಜ್ಯದ ವೃತ್ತವಾಗಿಲ್ಲ. ಅದರ ಸರಾಸರಿ ವ್ಯಾಸ ೧.೯ಸೆಂ.ಮೀ. ಆಗಿದೆ. ಅದರ ತೂಕ ೪.೧೫ ಗ್ರಾಂ. ಇದೆ. ಮುಮ್ಮುಖದಲ್ಲಿ ಬಲ ಮುಂಗಾಲನ್ನು ಎತ್ತಿದ ಸುತ್ತಿದ ಬಾಲುಳ್ಳ ಗರ್ಜಿಸುವ ಸಿಂಹವಿದೆ. ಸುತ್ತಲೂ ಬಿಂದುಗಳಿಂದಾದ ವೃತ್ತವಿದೆ. ಹಿಮ್ಮುಖದಲ್ಲಿ ಶಂಖವಿದೆ. ಎಡ ಬಲಗಳಲ್ಲಿ ದೀಪದ ಸಮೆಗಳಿವೆ. ಈ ಎರಡೂ ದೀಪದ ಸಮೆಗಳ ಮೇಲ್ಭಾಗದಲ್ಲಿ ಶಂಖದ ಮೇಲೆ, ಅರ‌್ಧ ವೃತ್ತಾಕಾರದ ವಿನ್ಯಾಸದಲ್ಲಿ ಶ್ರೀಪ್ರಿಥಿವಿ ಎಂಬ ೬-೭ ಶತಮಾನದ ಕನ್ನಡ ತೆಲುಗು ಅ೭ರಗಳ ಬರಹವಿದೆ. ಈ ನಾಣ್ಯವು ವಿಷ್ಣುಕುಂಡಿನ ನಾಣ್ಯಗಳನ್ನು ಹೋಲುತ್ತದೆ. ಶ್ರೀ ಪ್ರಿಥಿವೀ ಎಂಬ ಬರಹ, ಆ ಬರಹದ ಲಿಪಿ ವಿನ್ಯಾಸ. ಶಂಖ, ಸಿಂಹ ಮತ್ತು ನಾಣ್ಯ ದೊರೆತ ಸ್ಥಳವನ್ನಾಧರಿಸಿ ಶ್ರೀನಿವಾಸ ಪಾಡಿಗಾರ ಈ ನಾಣ್ಯವು ಚಾಲುಕ್ಯ ದೊರೆ ಮೊದಲನೆಯ ಪೊಲೆಕೇಶಿಯದೆಂದು ತರ್ಕಿಸಿದ್ದಾರೆ. ಇಮ್ಮಡಿ ಪೊಲೆಕೇಶಿಯ ಸಹೋದರನಾದ ವಿಷ್ಣುವರ್ಧನನ ಕಾಲದ ಬೆಳ್ಳಿಯ ನಾಣ್ಯಗಳು ದೊರೆತಿವೆ. ಆತ ವೆಂಗಿ ಮಂಡಲದ ದೊರೆಯಾಗಿ ಹೊರಡಿಸಿದ ನಾಣ್ಯಗಳಿವು. ಇವುಗಳ ಮುಮ್ಮುಖದಲ್ಲಿ ವಿಷಮ ಸಿದ್ದಿ ಎಂಬ ಬರಹವಿದೆ. ಹಿಮ್ಮುಖದಲ್ಲಿ ತ್ರಿಶೂಲವಿದ್ದು ಅದರ ಎಡಬಲಗಳಲ್ಲಿ ದೀಪದ ಸಮೆಗಳಿವೆ.[21]
ಮಿಶ್ರ ಲೋಹದ ನಾಣ್ಯ
ಈ ಮೇಲೆ ಚರ್ಚಿಸಲಾದ ಚಿನ್ನದ ನಾಣ್ಯವಲ್ಲದೆ ಎಸ್.ರಾಮಯ್ಯನವರು ಚಲುಕ್ಯರ ಕಾಲದ ಮಿಶ್ರಲೋಹದ ಮೂರು ನಾಣ್ಯಗಳನ್ನು ಶೋಧಿಸಿದ್ದಾರೆ. ಚಿನ್ನ ಮತ್ತು ಬೆಳ್ಳಿ ಈ ಮಿಶ್ರ ಲೋಹದ ಘಟಕಗಳಾಗಿದ್ದು ಕ್ರಮವಾಗಿ ಶೇ. ೩೦ ಮತ್ತು ೭೦ ಪ್ರಮಾಣದಲ್ಲಿವೆ. ವೃತ್ತಾಕಾರದ ಈ ನಾಣ್ಯಗಳ ವ್ಯಾಸ ೦.೭೬ ಆಗಿದೆ.
ಈ ನಾಣ್ಯಗಳ ಮುಮ್ಮುಖದಲ್ಲಿ ವರಾಹವಿದ್ದು ಅದು ದಪ್ಪನಾದ ಕಾಲು ಹಾಗೂ ಬಾಲದಿಂದ ಸ್ಪಷ್ಟವಾಗಿದೆ. ಶ್ರೀ ವಿಕ್ರಮರಾಜ ಎಂಬ ಕನ್ನಡ ಬರಹವಿದೆ. ಲಿಪಿ ವಿನ್ಯಾಸವು ಅದು ೭ನೆಯ ಶತಮಾನದ್ದೆಂದು ಸೂಚಿಸುತ್ತದೆ. ಹಿಮ್ಮುಖದಲ್ಲಿ ಪುರುಷನ ಚಿತ್ರವಿದೆ. ಜೊತೆಗೆ ನವಿರುಗರಿಯ ವಿನ್ಯಾಸವಿದೆ ಮತ್ತು ‘ಶ್ರೀ ವಿಕ್ರಮ ಮಹಾರಾಜ’ ಎಂಬ ಬರಹ ಹಿಮ್ಮುಖದಲ್ಲಿಯೂ ಇದೆ. ಈ ಹಿಂದೆ ಗಮನಿಸಲಾದ ಚಿನ್ನದ ನಾಣ್ಯವು ಇದೇ ಬಗೆಯದಾಗಿದ್ದು ಅದರ ಮೇಲೆ ಮಹಾರಾಜ ಎಂಬ ಬರಹವಿರಲಿಲ್ಲ. ಚಿನ್ನದ ಹಾಗೂ ಮಿಶ್ರ ಲೋಹದ ಈ ನಾಣ್ಯಗಳ ಸಾಮ್ಯದಿಂದ ಅವು ಮೊದಲನೆಯ ವಿಕ್ರಮಾದಿತ್ಯನ ನಾಣ್ಯಗಳೆಂದು ತಿಳಿಯಬಹುದು.
ಇತರ ನಾಣ್ಯಗಳು
ಉಚ್ಚ ತರಗತಿಯದಲ್ಲದ ಲೋಹದಿಂದ ತಯಾರಾದ ಎರಡು ನಾಣ್ಯಗಳನ್ನು ಚಲುಕ್ಯರವು ಎಂದು ಎಂ.ಎಚ್.ಕೃಷ್ಣ ಅವರು ಗುರುತಿಸಿದ್ದಾರೆ. ಈ ಎರಡರಲ್ಲಿ ಒಂದು ನಾಣ್ಯವು ಒಂದನೆಯ ಪೊಲೆಕೇಶಿಯದೆಂದು ಊಹಿಸಲಾಗಿದೆ. ಇದು ಎರಕದಿಂದ ತಯಾರಾದುದು. ೫೭.೨ ಗ್ರೇನುಗಳ ಈ ನಾಣ್ಯದ ವ್ಯಾಸ ೦.೫೫. ನಾಣ್ಯದ ಮುಮ್ಮುಖದಲ್ಲಿ ವರಾಹವಿದೆ. ಜೊತೆಗೆ ಸೂರ್ಯ-ಚಂದ್ರರ ಆಕೃತಿಗಳಿವೆ. ಹಿಮ್ಮುಖದಲ್ಲಿ ಎಂಟು ದಳಗಳ ದೊಡ್ಡ ಕಮಲವಿದೆ. ಕಮಲವು ಬನವಾಸಿ ಕದಂಬರ ಚಿಹ್ನೆಯಾಗಿದ್ದು ಅವರನ್ನು ಜಯಸಿದುದರ ಸಂಕೇತವಾಗಿ ಇದನ್ನು ನಾಣ್ಯದಲ್ಲಿ ಬಳಸಿರಬಹುದೆಂಬ ಅಭಿಪ್ರಾಯ ಕೃಷ್ಣ ಅವರದು.
ಇನ್ನೊಂದು ನಾಣ್ಯವು ೫೭.೨ ಗ್ರೇನು ತೂಕದ್ದಿದ್ದು ಬಟ್ಟಲಾಕಾರವಾಗಿದೆ. ಮುಮ್ಮುಖದಲ್ಲಿ ವರಾಹವಿದೆ. ಮೇಲ್ಭಾಗದಲ್ಲಿ ಕಮಲವಿದೆ. ಜೊತೆಗೆ ಶ್ರೀ ಎಂಬ ಕನ್ನಡ ಅಕ್ಷರ. ಅಷ್ಟದಳ ಕಮಲ. ಶಂಖ ಮತ್ತು ಬಾಣ ಇವೆ. ಎಂ.ಎಚ್.ಕೃಷ್ಣ ಅವರು ಇದು ಚಲುಕ್ಯರ ಸಾಮಂತರಾದ ಯಾದವರದ್ದಾಗಿರಬಹುದೆಂದು ಊಹಿಸಿದರೆ ಎ.ವಿ. ನರಸಿಂಹಮೂರ್ತಿಯವರು ಅದು ಕಲ್ಯಾಣ ಚಾಲುಕ್ಯರದ್ದೆಂದು ಭಾವಿಸುತ್ತಾರೆ.[22] ಈ ಬಗ್ಗೆ ಸ್ಪಷ್ಟವಾಗಿ ಏನನ್ನೂ ಹೇಳಲಾದು.
ನಾಣ್ಯಗಳ ಮುದ್ರಣ ಶೈಲಿಯನ್ನಾಧರಿಸಿ ಎಲಿಯಟ್ ಅವರು ಕೆಲವು ನಾಣ್ಯಗಳನ್ನು ಚಲುಕ್ಯರವು ಎಂದು ಊಹಿಸುತ್ತಾರೆ. ಅವೆಲ್ಲವುಗಳ ಮೇಲೆ ವರಾಹದ ಆಕೃತಿಯಿರುವುದೇ ಈ ಊಹೆಗೆ ಕಾರಣವಾಗಿದೆ.
ಇವುಗಳಲ್ಲದೆ ಇತ್ತೀಚೆಗೆ ಚಾಲುಕ್ಯರ ಎರಡು ಬಗೆಯ ನಾಣ್ಯಗಳು ಪ್ರಕಾಶಕ್ಕೆ ಬಂದಿವೆ. ಒಂದನೆಯ ಪ್ರಕಾರದ ನಾಣ್ಯಗಳು ಎಲಿಫಂಟಾದಲ್ಲಿ ದೊರೆತಿವೆ.[23] ಇವು ತಾಮ್ರದ ನಾಣ್ಯಗಳು; ಆಯತಾಕಾರದ್ದಾಗಿವೆ. ಮುಮ್ಮುಖದಲ್ಲಿ ಆರನೆಯ ಶತಮಾನದ ಕನ್ನಡ ಬರಹವು. ಎರಡು ಸಾಲುಗಳಲ್ಲಿ ‘ಶ್ರೀ ಸತ್ಯಾಶ್ರಯ’ ಎಂದಿದೆ. ಸತ್ಯಾಶ್ರಯ ಎಂಬುದು ಒಂದನೆಯ ಪೊಲೆಕೇಶಿ. ಮಂಗಲೇಶ, ಇಮ್ಮಡಿ ಪೊಲೆಕೇಶಿ ಇವರ ಬಿರುದಾಗಿತ್ತು. ಇವರಲ್ಲಿ ಇಮ್ಮಡಿ ಪೊಲೆಕೇಶಿಯು ಕೊಂಕಣದ ಮೌರ್ಯರನ್ನು ಸೋಲಿಸಿ ಪುರಿ (ಎಲಿಫೆಂಟಾ) ದ್ವೀಪವನ್ನು ವಶಪಡಿಸಿಕೊಂಡ ನಂತರ ಈ ದ್ವೀಪಕ್ಕೆ ಚಲುಕ್ಯರ ಸಂಪರ್ಕ ಬಂದಿರುವುದರಿಂದ ಮತ್ತು ಈ ನಾಣ್ಯಗಳು ಎಲಿಫಂಟಾದಲ್ಲಿ ದೊರೆತದ್ದರಿಂದ ಅದರ ಮೇಲಿನ ಸತ್ಯಾಶ್ರಯ ಬಿರುದು ಇಮ್ಮಡಿ ಪೊಲೆಕೇಶಿಯನ್ನು ಸೂಚಿಸುತ್ತಿರಬೇಕು.
ಈ ನಾಣ್ಯದ ಹಿಮ್ಮುಖದಲ್ಲಿ ವರಾಹವಿರದೆ ನಂದಿಯ ಆಕೃತಿ ಇರುವುದು ಕುತೂಹಲಕಾರಿ. ಬಹುಶಃ ಚಿನ್ನದ ನಾಣ್ಯಗಳಿಗೆ ವರಾಹವನ್ನು. ತಾಮ್ರದ ನಾಣ್ಯಗಳಿಗೆ ನಂದಿಯನ್ನು ಬಳಸಿದಂತೆ ತೋರುತ್ತದೆ. ಒಂದನೆಯ ವಿಕ್ರಮಾದಿತ್ಯನ ಕಾಲದಿಂದ ಚಲುಕ್ಯರು ಶೈವ ಮತಾವಲಂಬಿಗಳಾದುದರಿಂದ ನಂದಿಯನ್ನು ತೋರಿಸುವ ರೂಢಿ ಬಳಕೆಗೆ ಬಂದಿರಬಹುದು.
ಇನ್ನೊಂದು ಬಗೆಯ ನಾಣ್ಯವು ಸೀಸದ ಮಿಶ್ರಲೋಹದ್ದಾಗಿದೆ.[24] ನಾಣ್ಯದ ವ್ಯಾಸ ೧.೮ ಸೆಂ.ಮೀ. ಮತ್ತು ತೂಕ ೪ ಗ್ರಾಂ ಇದೆ. ಮುಮ್ಮುಖದಲ್ಲಿ ಬಲಕ್ಕೆ ಮುಖ ಮಾಡಿದ ನಂದಿ ಚಿತ್ರವಿದೆ. ಹಿಮ್ಮುಖದಲ್ಲಿ ಕುಂಭ ಮತ್ತು ಎರಡು ದೀಪದ ಸಮೆಗಳಿವೆ ಹಾಗೂ ಎರಡು ಸಾಲಿನ ‘ಶ್ರೀ ಕಿೃತರಾಜ’ ಎಂಬ ಬರಹವಿದೆ. ಇದು ಕೀರ್ತಿರಾಜನನ್ನು ಸೂಚಿಸುತ್ತಿರಬೇಕು. ಅಂದರೆ ಅದು ಕೀರ್ತಿವರ್ಮನ ನಾಣ್ಯವಾಗಿರಬೇಕು. ಇಬ್ಬರು ಕೀರ್ತಿವರ್ಮರಲ್ಲಿ ಯಾರದೀ ನಾಣ್ಯ ಎಂದು ಖಚಿತವಾಗಿ ಹೇಳಲಾಗುವುದಿಲ್ಲ. ಈ ನಾಣ್ಯದ ಮೇಲೆ ವರಾಹ ಮುದ್ರೆ ಇಲ್ಲದಿರುವುದೊಂದು ವಿಶೇಷ.
ಚಲುಕ್ಯರ ಶಾಸನಗಳು ಗದ್ಯಾಣ, ಸುವರ್ಣ, ಧರಣ, ನವಿಲಪೊನ್, ಪಣ, ವಿಸ ಮೊದಲಾದ ನಾಣ್ಯಗಳನ್ನು  ಹೆಸರಿಸಿವೆ. ಐಹೊಳೆಯ ಲಾಡಖಾನ ಗುಡಿ ಶಾಸನವೊಂದರಲ್ಲಿ[25] ಗದ್ಯಣ ಗದ್ಯಾಣ ಪ್ರಸ್ತಾವಿತವಾಗಿದೆ. ಮೂವತ್ತು ನಿವರ್ತನ ಭೂಮಿಯನ್ನು ಮೂವತ್ತು ಗದ್ಯಾಣಗಳಿಗೆ ಕೊಂಡು ಜ್ಞಾನ ಶಿವಾಚಾರ್ಯನು ಪಟ್ಟದಕಲ್ಲಿನ ವಿಜಯೇಶ್ವರ ದೇವಾಲಯದ ಪೂಜಾವಿಧಿಗಳಿಗಾಗಿಕೊಟ್ಟನೆಂಬುದು ತಿಳಿದು ಬರುತ್ತದೆ.[26] ಇದರಿಂದ ಗದ್ಯಾಣದ ಆರ್ಥಿಕ ಮೌಲ್ಯ ಅರ್ಥವಾಗುತ್ತದೆ. ಬಿಜೇಶ್ವರಕ್ಕೆ ಮಾಡಿಕೊಟ್ಟ ಪೊನ್ನು ಅಯ್ವತ್ತೊಂದು ಗದ್ಯಾಣ ಎಂದಿರುವುದರಿಂದ ಗದ್ಯಾಣವು ಬಂಗಾರದ ನಾಣ್ಯವೆಂದು ಗೊತ್ತಾಗುತ್ತದೆ. ಸುವರ್ಣ ಎಂಬ ನಾಣ್ಯವು ಎರಡು ಶಾಸನಗಳಲ್ಲಿ ಕಾಣಿಸಿಕೊಂಡಿದೆ.[27] ಇದು ಗದ್ಯಾಣ ಎಂದಿರುವುದರಿಂದ ಗದ್ಯಾಣವು ಬಂಗಾರದ ನಾಣ್ಯವೆಂದು ಗೊತ್ತಾಗುತ್ತದೆ. ಸುವರ್ಣ ಎಂಬ ನಾಣ್ಯವು ಎರಡು ಶಾಸನಗಳಲ್ಲಿ ಕಾಣಿಸಿಕೊಂಡಿದೆ.[28] ಇದು ಗದ್ಯಾಣದ ಮೌಲ್ಯವನ್ನು ಹೊಂದಿದೆ. ಐಹೊಳೆಯ ಇನೊಂದು ಶಾಸನವು[29] ಧರಣಿ ಎಂಬ ನಾಣ್ಯವನ್ನು ಹೆಸರಿಸಿದೆ. ಇದು ಗದ್ಯಾಣದ ಕಾಲು ಭಾಗ ಮೌಲ್ಯವುಳ್ಳದ್ದು. ಇಮ್ಮಡಿ ಪುಲೆಕೇಶಿಯ ಕುರುಗೋಡು ಶಾಸನದಲ್ಲಿ[30] ನವಿಲಪೊನ್ ಎಂಬ ಚಿನ್ನದ ನಾಣ್ಯದ ಉಲ್ಲೇಖವಿದೆ. ಇದು ನವಿಲಿನ ಗುರುತನ್ನು ಹೊಂದಿದ್ದು ಕಾರ್ತಿಕೇಯನ ಪೂಜೆಗಿರುವ ಪ್ರಾಶಸ್ಯವನ್ನು ವ್ಯಕ್ತಪಡಿಸುತ್ತದೆ. ಲಕ್ಷೇಶ್ವರದ ಶಾಸನ[31] ವೊಂದರಲ್ಲಿ ಪಣ ಪ್ರಸ್ತಾಪಗೊಂಡಿದೆ. ಇದು ಗದ್ಯಾಣದ ಹತ್ತರಲ್ಲಿ ಒಂದಂಶ ಮೌಲ್ಯದ್ದು. ಐಹೊಳೆಯ ದುರ್ಗಗುಡಿಯ ಒಂದು ಶಾಸನದಲ್ಲಿ[32] ವೀಸ ನಾಣ್ಯವನ್ನು ಹೆಸರಿಸಲಾಗಿದೆ. ವೀಸವು ಪಣದ ಹದಿನಾರರ ಒಂದಂಶ ಬೆಲೆಯುಳ್ಳದ್ದು. ಇವೆಲ್ಲ ಶಾಸನಗಳ ಮೂಲಕ ತಿಳಿದು ಬರುವ ನಾಣ್ಯಗಳು.
ಬಾದಾಮಿಯು ರಾಷ್ಟ್ರಕೂಟರ ಆಡಳಿತಕ್ಕೆ ಒಳಪಟ್ಟಿದ್ದರೂ ಬಾದಾಮಿಯ ಪರಿಸರದಲ್ಲಿ ರಾಷ್ಟ್ರಕೂಟರ ನಾಣ್ಯಗಳು ದೊರೆತಿಲ್ಲ. ಅವರ ನಾಣ್ಯಗಳನ್ನು ಪ್ರಸ್ತಾಪಿಸುವ ಶಾಸನಗಳೂ ಬಾದಾಮಿಯಲ್ಲಿ ಕಂಡುಬಂದಿರುವುದಿಲ್ಲ. ಆದರೆ ಕಲ್ಯಾಣ ಚಾಲುಕ್ಯರ ಕಾಲದ ಕೆಲವು ಶಾಸನಗಳು ಬಾದಾಮಿಯ ಎಡಬಲಗಳಲ್ಲಿದ್ದು ಅವು ಈ ಭಾಗದಲ್ಲಿ ಅಂದು ಪ್ರಚಲಿತವಿದ್ದ ನಾಣ್ಯಗಳನ್ನು ಪರಿಚಯಿಸುತ್ತವೆ. ಬಾದಾಮಿಯ ಎಲ್ಲಮ್ಮ ದೇವಾಲಯ ಪ್ರಾಕಾರದಲ್ಲಿದ್ದ ಶಾಸನದಲ್ಲಿ[33] ದಂಡನಾಯಕರು ಹತ್ತು ಗದ್ಯಾಣಗಳ ವಾರ್ಷಿಕ ಅನುದಾನವನ್ನು ನೀಡಿದುದು ವ್ಯಕ್ತವಾಗಿದೆ. ಇದು ಇಮ್ಮಡಿ ಜಗದೇಕಮಲ್ಲನ ಕಾಲದ ಶಾಸನವಾಗಿದೆ. ಐಹೊಳೆಯ ದುರ್ಗ ಗುಡಿ ಬಾವಿಯ ಶಿಲಾಶಾಸನವು ಚಲುಕ್ಯ ಭುವನಯ್ಕಮಲ್ಲನು ಆಳುತ್ತಿದ್ದಾಗ ಆತನ ಮಗ ನೀಡಿದ ದಾನದಲ್ಲಿ ಗದ್ಯಣ, ಪಣ, ಹಾಗ ಎಂಬು ನಾಣ್ಯಗಳು ಉಲ್ಲೇಖಗೊಂಡಿವೆ.[34]
ಕ್ರಿ.ಶ.೧೩೪೦ರ ವೇಳೆಗೆ ಬಾದಾಮಿಯು ವಿಜಯನಗರದ ಅರಸು ಹರಿಹರನ ಆಡಳಿತಕ್ಕೆ ಒಳಪಟ್ಟಿತ್ತೆಂದು ಶಾಸನದಿಂದ ಸ್ಪಷ್ಟವಿದೆ.[35] ಒಂದನೆಯ ಹರಿಹರ ಹಾಗೂ ಒಂದನೆಯ ಬುಕ್ಕ ಕನ್ನಡ ಅಕ್ಷರಗಳನ್ನು ತಮ್ಮ ನಾಣ್ಯಗಳ ಮೇಲೆ ಬರೆಯಿಸಿದ್ದಾರೆ. ಗದ್ಯಾಣವು ಬಂಗಾರದ ನಾಣ್ಯವಾಗಿತ್ತು. ಇದನ್ನು ವರಾಹ ಎಂದೂ ಕರೆಯುತ್ತಿದ್ದರು. ಪ್ರತಾಪ, ಕಾಟಿ, ಪಣ, ಹಾಗ ಎಂಬ ನಾಣ್ಯಗಳೂ ಚಿನ್ನದ ನಾಣ್ಯಗಳೇ ಆಗಿದ್ದವು. ಇವರ ಬೆಳ್ಳಿಯ ನಾಣ್ಯಕ್ಕೆ ತಾರ ಎನ್ನುತ್ತಿದ್ದರು. ತಾಮ್ರದ ನಾಣ್ಯಗಳಿಗೆ ಜಿತಲ್, ಕಾಸು ಎಂಬ ಹೆಸರುಗಳಿದ್ದವು. ವಿಜಯನಗರದ ನಾಣ್ಯಗಳು ಮುಂದಿನ ಅರಸುಮನೆತನಗಳ ನಾಣ್ಯಗಳಿಗೆ ಬುನಾದಿ ಎನಿಸಿವೆ

ಬಾದಾಮಿ ಚಾಲುಕ್ಯರು : ೧೮. ಬಾದಾಮಿ ಚಾಲುಕ್ಯರ ಕಾಲದ ಆರ್ಥಿಕ ವ್ಯವಸ್ಥೆ
ಮಾನವ ಜೀವನ ಮುಖ್ಯವಾಗಿ ಕೃಷಿ ಉತ್ಪನ್ನಗಳನ್ನು ಅವಲಂಬಿಸಿದೆ. ಆದ್ದರಿಂದ ಭೂಮಿಯು ಪ್ರಧಾನ ಆರ್ಥಿಕ ಮೌಲ್ಯವಾಯಿತು. ಭೂದಾನಗಳ ಸಂಖ್ಯೆಯೇ ಹೆಚ್ಚಾಗಿದ್ದುದು ಇದನ್ನು ಸಮರ್ಥಿಸುತ್ತದೆ. ಚಲುಕ್ಯರ ಕಾಲದಲ್ಲಿ ವ್ಯವಸ್ಥಿತವಾಗಿ ಊರ್ಜಿತಗೊಂಡಿದ್ದರೂ ಇವರ ಕಾಲದಲ್ಲಿ ಬಳಕೆಯಲ್ಲಿದ್ದ ನಾಣ್ಯಗಳು (ಅಲ್ಲೊಂದು ಇಲ್ಲೊಂದು ಬಿಟ್ಟರೆ) ಬೆಳಕಿಗೆ ಬಂದಿಲ್ಲ. ಚಲುಕ್ಯ ಅರಸ ಅರಸಿಯರು ಮತ್ತು ಯುವರಾಜರು, ಬ್ರಾಹ್ಮಣರಿಗೆ, ಆಚಾರ್ಯರಿಗೆ, ಯೋಧರಿಗೆ ಭೂದಾನ ಮಾಡಿದುದನ್ನು ಶಾಸನಗಳು ತಿಳಿಸುತ್ತವೆ. ಹೆಚ್ಚೆಚ್ಚು ಭೂಮಿಯನ್ನು ಸಾಗುವಳಿಗೆ ಒಳಪಡಿಸುವುದೇ ಚಲುಕ್ಯರ ಆರ್ಥಿಕ ಧೋರಣೆಯಾಗಿತ್ತು. ಭೂದಾನಗಳು ನಾಡಿನ ಆರ್ಥಿಕ ಅಭಿವೃದ್ದಿಗೆ ದಾರಿ ಮಾಡಿಕೊಟ್ಟವು. ಇದೇ ಹಿನ್ನೆಲೆಯಲ್ಲಿ ಸ್ಮೃತಿಕಾರರು ಭೂಧಾನವು ಪುಣ್ಯ ತರುವಂತಹುದೆಂದು ಹೇಳಿರಬೇಕು.
ಚಲುಕ್ಯರ ಕಾಲದಲ್ಲಿ ಭೂಮಿಯ ಒಡೆಯ ರಾಜನೋ ಅಥವಾ ಅದಕ್ಕೆ ಸಂಬಂಧಿಸಿದ ವ್ಯಕ್ತಿಯೋ ಎಂಬುದು ಸ್ಪಷ್ಟವಿಲ್ಲ. ರಾಜ್ಯ ರಾಜನದು. ಅದರೊಳಗಿನ ಎಲ್ಲ ಭೂಮಿಯೂ ರಾಜನ ಒಡೆತನಕ್ಕೆ ಸೇರಿದ್ದೆಂದು ಕೆಲವರ ಅಭಿಪ್ರಾಯ ಏಕೆಂದರೆ ಇಡಿ ಹಳ್ಳಿಯನ್ನೇ ರಾಜನು ದಾನ ಮಾಡಿರುವುದನ್ನು ಶಾಸನಗಳಲ್ಲಿ ಕಾಣುತ್ತೇವೆ. ಮಂಗಲೇಶನ ನೇರೂರು ತಾಮ್ರಶಾಸನ,
[1]ಇಮ್ಮಡಿ ಪೊಲೆಕೇಶಿಯ ಲೋಹನೇರ,[2]ಹೈದರಾಬಾದ,[3]ಚಿಪ್ಲಂ[4]ಶಾಸನಗಳು; ಯುವರಾಜ ವಿಷ್ಣುವರ್ಧನನ ಸಾತಾರಾ ಶಾಸನ[5]ಮೊದಲನೆಯ ವಿಕ್ರಮಾದಿತ್ಯನ ತೆಲಮಂಚಿ[6], ಆಮುದಲಪಾಡು[7]ಶಾಸನಗಳು; ವಿನಯಾದಿತ್ಯನ ಸೊರಬ[8]. ಹರಿಹರ[9]ಶಾಸನಗಳು; ವಿಜಯಾದಿತ್ಯನ ಕಾರುವ,[10]ನೇರೂರು,[11]ಚೊಳಚಗುಡ್ಡ,[12]ಶಾಸನಗಳು ಇಮ್ಮಡಿ ಕೀರ್ತಿವರ್ಮನ ವಕ್ಕಲೇರಿ,[13]ಕೆಂದೂರು[14]ಶಾಸನಗಳು ಹಳ್ಳಿಯನ್ನು ದಾನವಾಗಿ ಕೆಡಮಾಡಿದುದನ್ನು ತಿಳಿಸುತ್ತವೆ. ವಿಜಯನಗರ ಅರಸು ಹರಿಹರನ ಕಾಲದಲ್ಲಿ ಚಾಮೆಯನಾಯಕನು[15] ಬಾದಾಮಿಯನ್ನೇ ದಾನ ರೂಪವಾಗಿ ಮಹಾಜನರಿಗೆ ಕೊಟ್ಟುಬಿಟ್ಟನು! ಆಗ ಬಾದಾಮಿ ಗ್ರಾಮ ರೂಪಕ್ಕೆ ಇಳಿದಿತ್ತು!
ಆದರೆ ಕೆಲವು ಸಲ ರಾಜನು ಮಹಾಜನರ ಅನುಮತಿ ಪಡೆದು ಭೂದಾನ ಮಾಡಿದುದು ತಿಳಿದು ಬರುತ್ತದೆ. ವಿಜಯಾದಿತ್ಯನ ಚಿಪ್ಪಗಿರಿ (ಭೋಗೇಶ್ವರ ಗುಡಿ) ಶಾಸನದಲ್ಲಿ[16] ಬಂತರಸನು ಮಹಾಜನರ ಸಮ್ಮತಿ ಪಡೆದು ಭಟಾರರಿಗೆ ಭೂದಾನ ಮಾಡಿದುದು ವ್ಯಕ್ತವಾಗಿದೆ. ಬಂತರಸನು ರಾಜನ ಅನುಮತಿಯನ್ನು ಕೇಳದೆ ಮಹಾಜನರ ಅನುತಿಯನ್ನು ಕೇಳಿರುವ ಸಂಗತಿಯಿಂದ ಭೂಮಿಯು ಮಹಾಜನರ ಒಡೆತನಕ್ಕೆ ಸೇರಿದುದೆಂಬುದು ಸ್ಪಷ್ಟವಾಗುತ್ತದೆ. ಸ್ಮೃತಿಕಾರರೂ ಕೂಡ ರಾಜನು ಭೂಮಿಗೆ ಒಡೆಯನಲ್ಲವೆಂದೂ ಆತ ಕೇವಲ ಭೂಪಾಲಕನೆಂದೂ ಹೇಳುತ್ತಾರೆ. ಆದಾಗ್ಯೂ ರಾಜರು ತಾವೇ ಒಡೆಯರೆನ್ನುವ ರೀತಿಯಲ್ಲಿ ಭೂದಾನ ಮಾಡಿದುದು ವ್ಯಕ್ತಗೊಂಡಿದೆ. ಹೀಗಾದಾಗ ಭೂಮಿಯ ಒಡೆಯನು ಪ್ರತಿಭಟನೆಯ ಧ್ವನಿಯನ್ನು ಎತ್ತಿದ್ದು ಇತಿಹಾಸದಲ್ಲಿ ಕಂಡುಬರುವುದಿಲ್ಲ.
ಚಲುಕ್ಯರ ಬಹುಪಾಲು ಶಾಸನಗಳು ‘ಬ್ರಹ್ಮದೇಯ’ ದಾನಗಳನ್ನು ಕುರಿತು ಇವೆ. ಬ್ರಾಹ್ಮಣರಿಗೆ ಕೊಡಲಾದ ದತ್ತಿಗಳನ್ನು ಬ್ರಹ್ಮದೇಯಗಳೆನ್ನುತ್ತಾರೆ. ಹೀಗೆ ಕೊಡಲಾದ ಭೂದಾನಗಳು ಗ್ರಾಮದ ಶೈಕ್ಷಣಿಕ, ಸಾಮಾಜಿಕ, ಧಾರ್ಮಿಕ ಬೆಳವಣಿಗೆಗೆ ಮುಖ್ಯ ಸಾಧನಗಳಾಗಿದ್ದವು. ದಾನವಾಗಿ ಪಡೆದ ಭೂಮಿಗೆ ತೆರಿಗೆ ವಿನಾಯಿತಿ ಇರುವುದು ರೂಢಿಯಾಗಿತ್ತು. ಇಮ್ಮಡಿ ಪೊಲೆಕೇಶಿಯ ಹೈದರಾಬಾದ್[17]ಪೆದ್ದವಡಗೂರು[18] ಶಾಸನಗಳನ್ನು ಇಲ್ಲಿ ಉದಾಹರಿಸಬಹುದು.
ಭೂವಿಧಗಳು
ಚಲುಕ್ಯರ ಶಾಸನಗಳಲ್ಲಿ ನಾಲ್ಕು ಬಗೆಯ ಭೂವಿಧಗಳನ್ನು ಕಾಣುತ್ತೇವೆ. ಅವು ೧. ಗೞ್ದೆ(ಹಸಿ ನೆಲ), ೨. ಬೆದ್ದಲೆ(ಒಣ ನೆಲ), ೩. ತೋಟದ ನೆಲ, ೪. ಬರಡು ನೆಲ, ವಿಜಯಾದಿತ್ಯನ ಬೆಟಪಳ್ಳಿ ಶಾಸನ[19]ದಲ್ಲಿ ಈ ವಿಧಗಳನ್ನು ಕಾಣಬಹುದು. ಅಲ್ಲಿ ಕೊಡಲಾದ ಭೂದಾನವು ೨೫ ಮತ್ತರ ಕಪ್ಪು ಮಣ್ಣು. ೫೦ ಮತ್ತರ ಕೆಂಪು ಮಣ್ಣು. ೩೬ ಮಡಿ ಕಾಡನ್ನು, ಒಂದು ಮತ್ತರ (ಹಸಿ ನೆಲ) ಮತ್ತು ೨ ಮತ್ತರ ತೋಟವನ್ನು ಒಳಗೊಂಡಿದೆ. ಮಣ್ಣಿನ ಗುಣ ನೀರಾವರಿ ಸೌಲಭ್ಯ ಹಾಗೂ ಬೆಳೆಯ ಆಧಾರದ ಮೇಲೆ ಭೂ ಪ್ರಕಾರಗಳನ್ನು ವಿಂಗಡಿಸಿದುದು. ಇದರಿಂದ ಗೊತ್ತಾಗುತ್ತದೆ. ೨೬ ಮಡಿ ಕಾಡನ್ನು ನೀಡಿದುದು ಕೃಷಿ ವಿಸ್ತರಣಾ ನೀತಿಯನ್ನು ಸೂಚಿಸುತ್ತದೆ.[20] ಗದ್ದೆಯನ್ನು ಮಾತ್ರ ಕೇವಲ ಒಂದು ಮತ್ತರ ನೀಡಿದುದು ಅದು ಹೆಚ್ಚು ಮೌಲಿಕವಾಗಿತ್ತೆಂಬುದನ್ನು ಸೂಚಿಸುತ್ತದೆ. ಹಸಿ ನೆಲದ ಪ್ರಯೋಜನವನ್ನು ಅವರು ಚೆನ್ನಾಗಿ ಬಲ್ಲವರಾಗಿದ್ದರು. ಇಮ್ಮಡಿ ಕೀರ್ತಿವರ್ಮನ ಆಡೂರ ಶಾಸನದಲ್ಲಿ[21] ಗದ್ದೆಯ ಪ್ರಸ್ತಾಪವಿದೆ. ಮೊದಲನೆಯ ವಿಕ್ರಮಾದಿತ್ಯನ ಶಾಸನ[22]ವೊಂದರಲ್ಲಿ ವ್ರೀಹಿ ಕ್ಷೇತ್ರದ ದಾನವನ್ನು ಉಲ್ಲೇಖಿಸಲಾಗಿದೆ. ವ್ರೀಹಿ ಎಂದರೆ ನೆಲ್ಲು. ವ್ರೀಹಿ ಕ್ಷೇತ್ರವು ಹಸಿ ನೆಲವೇ ಆಗಿರುತ್ತದೆ. ಪೆದ್ದವಡಗೂರು ಶಾಸನದಲ್ಲಿ[23] ೧೨ ಮತ್ತರ ಹಸಿ ನೆಲವನ್ನು ಶಾಸನ ಬರೆದ ಮಹೇಂದ್ರ ಪಲ್ಲವಾಚಾರಿಗೆ ದಾನ ನೀಡಿದುದು ದಾಖಲಾಗಿದೆ. ಮೊದಲನೆಯ ಪೊಲೆಕೇಶಿಯ ಅಳ್ತಂ ಶಾಸನದಲ್ಲಿಯೂ[24] ಬತ್ತದ ಗದ್ದೆಯ ಪ್ರಸ್ತಾಪವಿದೆ.
ಬೆೞ್ದೆಲೆ ಅಥವಾ ಬೆದ್ದಲೆಯೆಂದು ಶಾಸನಗಳಲ್ಲಿ ಕಾಣಿಸಿಕೊಳ್ಳುತ್ತಿದ್ದು ಇದು ಒಣಭೂಮಿಯಾಗಿದೆ. ಅಂದರೆ ಕೇವಲ ಮಳೆ ನೀರನ್ನು ಆಶ್ರಯಿಸಿ ಬೆಳೆಯುವ ಹೊಲ. ಮೊದಲನೆಯ ವಿಕ್ರಮಾದಿತ್ಯನ ಶಾಸನವೊಂದು ಆತನು ರತ್ನಾಗಿರಿಯಲ್ಲಿ ೧೨೦ ನಿವರ್ತನ ಬೆದ್ದೆಲೆ ಭೂಮಿಯನ್ನು ದಾನ ಮಾಡಿದುದನ್ನು ಉಲ್ಲೇಖಿಸಿದೆ. ಶಾಸನಗಳಲ್ಲಿ ಕಾಣಿಸಿಕೊಳ್ಳುವ ಕರಿ ನೆಲವನ್ನು ಒಣಭೂಮಿ ಎಂದು ಗುರುತಿಸಬಹುದು. ಬೆಟಪಳ್ಳಿ ಶಾಸನದಲ್ಲಿ[25] ೫೦ ಮತ್ತರ ಕರಿ ನೆಲವನ್ನು ದಾನವಾಗಿ ನೀಡಿದುದನ್ನು ಹಿಂದೆಯೇ ನೋಡಿದ್ದೇವೆ. ಹತ್ತಿ, ಜೋಳ ಬೆಳೆಯಲು ತಕ್ಕ ಭೂಮಿ ಇದು. ಈ ಬೆಳೆಗಳಿಗೆ ಮಳೆಯ ನೀರು ಸಾಕು. ಹತ್ತಿ ಇಲ್ಲಿಯ ಮುಖ್ಯ ಬೆಳೆಗಳಲ್ಲಿ ಒಂದಾಗಿರಬೇಕು. ಶಿಲ್ಪಗಳಲ್ಲಿ ಕಾಣುವ ಉಡುಪುಗಳು ಇದನ್ನು ಸಮರ್ಥಿಸುತ್ತವೆ.
ಶಾಸನಗಳು ಹೂವಿನ ತೋಟವನ್ನು ‘ಹೂವಿನ ಗದ್ದೆ’ ಎಂದೂ ಮಾವಿನ ತೋಟವನ್ನು ‘ಮಾವಿನ ಗದ್ದೆ’ ಎಂದೂ ಕರೆದಿವೆ. ಸಂಜಾನ ಶಾಸನವು[26] ೧೦ ನಿವರ್ತನ ಮಾವಿನ ಗದ್ದೆಯನ್ನು ಬ್ರಾಹ್ಮಣನಿಗೆ ದಾನ ಮಾಡಿದುದನ್ನು ತಿಳಿಸುತ್ತದೆ. ವಿಜಯಾದಿತ್ಯನ ಕಾರುವ ಶಾಸನದಲ್ಲಿ[27] ಆಮ್ರಪಟ್ಟಿಕೆ ದಾನದ ಉಲ್ಲೇಖವಿದೆ. ಆಮ್ರಪಟ್ಟಿಕೆ ಎಂದರೆ ಮಾವಿನ ತೋಟ ಎಂದು ಗ್ರಹಿಸಬಹುದು. ಹಿರೇಮಾಗಡಿ[28] ಹಾಗೂ ಚಿಪ್ಪಗಿರಿ[29] ಶಾಸನಗಳಲ್ಲಿ ಹೂದೋಟಗಳನ್ನು ಕಾಣುತ್ತೇವೆ. ಹೀಗೆ ಬಹು ಸಂಖ್ಯೆಯಲ್ಲಿ ತೋಟಗಳು ಶಾಸನಗಳಲ್ಲಿ ಉಕ್ತವಾಗಿರುವುದರಿಂದ ಚಲುಕ್ಯರ ಕಾಲದಲ್ಲಿಯ ಫಲ, ಪುಷ್ಪಗಳ ಸಮೃದ್ದಿಯನ್ನು ಗುರುತಿಸಬಹುದು. ಶಿಲ್ಪಗಳಲ್ಲಿಯ ಗಿಡ-ಮರಗಳು, ಫಲ-ಪುಷ್ಪಗಳು ಈ ಶ್ರೀಮಂತಿಕೆಗೆ ಸಾಕ್ಷಿಯಾಗಿವೆ.
ವಿನಯಾದಿತ್ಯನ ಹರಿಹರ ಶಾಸನದಲ್ಲಿ[30] ಸಾಗುವಳಿಯ ಭೂಮಿಯ ಜೊತೆಗೆ ಸಾಗುವಳಿ ಮಾಡಿರದ ಭೂಮಿಯನ್ನೂ ದಾನವಾಗಿ ನೀಡಿದುದು ತಿಳಿದು ಬರುತ್ತದೆ. ಹೀಗೆ ಮಾಡಿರದ ಹೆಚ್ಚಿನ ಭೂಮಿಯನ್ನು ಕೊಟ್ಟಿರುವುದಾದರೂ ಏಕೆ? ಅದೂ ಕೂಡ ಸಾಗುವಳಿಯಾಗಲಿ ಎಂಬುದು ಉದ್ದೇಶವಾಗಿರಬೇಕು. ವಿಜಯ ಭಟ್ಟಾರಿಕೆಯ ಶಾಸನದಲ್ಲಿ[31] ಖಜ್ಜನ (ಉಪ್ಪಿನ) ಭೂಮಿಯನ್ನು ದಾನ ಮಾಡಲಾಗಿದೆ. ದಾನ ಪಡೆದವನು ಅದನ್ನು ಫಲವತ್ತತೆಗೊಳಿಸಿ ಬಳಸಿರಬೇಕು. ಇಂಥ ದಾನಗಳು ವೈಯಕ್ತಿಕ ಮತ್ತು ಸಾಮಾಜಿಕ ಆರ್ಥಿಕಾಭಿವೃದ್ದಿಗೆ ಎಡೆ ಮಾಡಿದವು.
ಕೃಷಿ
ಗ್ರಾಮೀಣ ಆರ್ಥಿಕ ಜೀವನದಲ್ಲಿ ಕೃಷಿಯು ಮುಖ್ಯವಾದ ಘಟಕ. ಕೃಷಿಗೆ ಭೂಮಿಯಷ್ಟೇ ನೀರೂ ಅವಶ್ಯಕವಾದ್ದರಿಂದ ರಾಜರು ಕೆರೆ ಬಾವಿಗಳನ್ನು ಕಟ್ಟಿಸಲು ಮುಂದಾದರು. ಕದಂಬ ಮಯೂರ ಶರ್ಮನ ಚಂದ್ರವಳ್ಳಿ ಶಾಸನದಲ್ಲಿ ಮತ್ತು ಕಾಕುಸ್ಥವರ್ಮನ ತಾಳಗುಂದ ಶಾಸನದಲ್ಲಿ ಕೆರೆ-ನಿರ್ಮಾಣದ ಪ್ರಸ್ತಾಪವಿದೆ. ಚಲುಕ್ಯರೂ ಕೆರೆಗಳನ್ನು ಕಟ್ಟಿಸುವಲ್ಲಿ ಹೆಚ್ಚಿನ ಆಸ್ಥೆ ತೋರಿದುದು ಶಾಸನಗಳಲ್ಲಿ ಕಂಡು ಬರುತ್ತದೆ.
ಮೊದಲನೆಯ ಪೊಲೆಕೇಶಿಯ ಆಲ್ತೆಂ ಶಾಸನದಲ್ಲಿ[32] ನಾಲ್ಕಾರು ತಟಾಕಗಳ ಉಲ್ಲೇಖವಿದೆ. ಈ ಅರಸನೇ ಬಾದಾಮಿಯ ಪ್ರಸಿದ್ಧ ಅಗಸ್ತ್ಯ ಕೆರೆಯನ್ನು ನಿರ್ಮಿಸಿರಬಹುದು.[33] ಇಮ್ಮಡಿ ಪೊಲೆಕೇಶಿಯ ಮೊಡ್ಲಿಂಬ ಶಾಸನವು[34] ಕೆರೆಯ ನಿರ್ಮಾಣಕ್ಕೆಂದು ದೇವಗಣ ಸ್ವಾಮಿಗೆ ಗ್ರಾಮ ದಾನವನ್ನು ಮಾಡಲಾಯಿತೆಂದು ಹೇಳುತ್ತದೆ. ವಿಜಯಾದಿತ್ಯನ ಚಿಪ್ಪಗಿರಿ ಶಾಸನವು[35] ಭೂಮಿಯ ಜೊತೆಗೆ ಕೆರೆ ಬಾವಿಯನ್ನು ದತ್ತಿಯಾಗಿ ದೇವಾಲಯಕ್ಕೆ ನೀಡಿದುದನ್ನು ಬಣ್ಣಿಸಿದೆ. ಅಲಂಪುರದ ಬಾಲಬ್ರಹ್ಮ ದೇವಸ್ಥಾನದ ವಿಜಯಾದಿತ್ಯನ ಪ್ರಶಸ್ತಿಯು[36] ಆತನು ಸಾಮ್ರಾಜ್ಯದ ಎಲ್ಲೆಡೆಗಳಲ್ಲೂ ಕೆರೆಗಳನ್ನು ನಿರ್ಮಿಸಿದುದನ್ನು ವರ್ಣಿಸುತ್ತದೆ. ವಿಜಯಾದಿತ್ಯನ ಶಿಗ್ಗಾಂವ ಶಾಸನದಲ್ಲಿ[37] ಗುಡಿಗೆರೆ ಗ್ರಾಮದ ಸೀಮೆಯನ್ನು ವಿವರಿಸುವಾಗ ವೆಣ್ಣೆ ತಟಾಕ. ಕುವೇರ ತಟಾಕ, ಕೋಡಿ ತಟಾಕ, ತಪಸ್ವಿ ತಟಾಕ, ಪುಲಿವಾರ ತಟಾಕ, ಮತ್ಕುಣ ತಟಾಕ, ಅರಸಿ ತಟಾಕ ಎಂಬ ಕೆರೆಗಳನ್ನು ಹೆಸರಿಸಲಾಗಿದೆ. ಇಷ್ಟು ಕೆರೆಗಳಲ್ಲಿರುವ ಆ ಭೂಪ್ರದೇಶದ ಸಮೃದ್ದಿಯನ್ನು ಕಲ್ಪಿಸಬಹುದು.
ಉತ್ಪನ್ನಗಳು
ಚಲುಕ್ಯರ ಕಾಲದ ಕೃಷಿ ಉತ್ಪನ್ನಗಳನ್ನು ತಿಳಿದುಕೊಳ್ಲಲು ಶಾಸನಗಳು ನೆರವಾಗಿವೆ. ಈ ಶಾಸನಗಳಲ್ಲಿ ಬತ್ತ.[38] ಜೋಳ[39], ರಾಗಿ[40], ಗೋದಿ[41] ಮೊದಲಾದ ಧಾನ್ಯಗಳು ಮಾವು[42], ಹಲಸು[43], ಹುಣಸೆ[44], ದಾಳಿಂಬೆ[45], ತೆಂಗು[46] ಮೊದಲಾದ ಹಣ್ಣುಗಳನ್ನು ಹೆಸರಿಸುತ್ತವೆ. ಖರ್ಜೂರವೂ[47] ಶಾಸನದಲ್ಲಿ ಕಾಣಿಸಿಕೊಂಡಿದೆ. ಇದನ್ನು ಬೆರೆದೆಂದ (ಪರ್ಶಿಯಾದಿಂದ)? ಆಮದು ಮಾಡಿಕೊಂಡಿರಬಹುದು. ಬಾದಾಮಿಯ ಪುರಾತತ್ವ ಸಂಗ್ರಹಾಲಯದಲ್ಲಿಯ ಒಂದು ವೀರಗಲ್ಲಿನಲ್ಲಿ ಜೋಳದ ಪೈರನ್ನು ಯೋಧನ ಹಿಂದೆ ಕೆತ್ತಲಾಗಿದೆ. ಬಾದಾಮಿಯ ಮಹಾವಿಷ್ಣು ಗೃಹದ ಸಾಲಭಂಜಿಕಾ ಶಿಲ್ಪಗಳಲ್ಲಿ ಮಾವು ಹಲಸು ಮೊದಲಾದ ಮರಗಳನ್ನು ಕಾಣಬಹುದು. ಚಲುಕ್ಯ ಶಿಲ್ಪಗಳಲ್ಲಿ ಹತ್ತಿಯಿಂದ ತಯಾರಾದ ಬಟ್ಟೆಗಳನ್ನು ತೋರಿಸಲಾಗಿದೆ. ಹತ್ತಿಯ ಉತ್ಪಾದನೆ ಇದ್ದುದು ಇದರಿಂದ ಸ್ಪಷ್ಟ. ಆದರೆ ಶಾಸನಗಳಲ್ಲಿ ಹತ್ತಿ ಪ್ರಸ್ತಾಪವಿಲ್ಲ. ಬೆಳವಲ ಮರದ ಪ್ರಸ್ತಾಪವೂ ಇಲ್ಲ! ಮೊದಲನೆಯ ಪೊಲೆಕೇಶಿಯ ಅಳ್ತೆಂ ಶಾಸನದಲ್ಲಿ[48] ಕುಹುಂಡೀ ವಿಷಯದ ಅಲಕ್ತಕ (ಅಲ್ತೆ) ನಗರದ ವರ್ಣನೆ ಇದೆ. ಅದರಲ್ಲಿ ಭತ್ತ, ಕಬ್ಬು, ಬಟಗಡ್ಲಿ, ನವಣೆ, ಗೋದಿ ಮೊದಲಾದ ಧಾನ್ಯದಿಂದ ಪ್ರಾಂತವು ಸಮೃದ್ಧವಾಗಿತ್ತೆಂದು ಹೇಳಾಗಿದೆ. ದುರ್ಲಭಾ ದೇವಿಯು ಮಕುಟೇಶ್ವರ (ಮಹಾಕೂಟೇಶ್ವರ) ಗುಡಿಗೆ ಕೊಡಮಾಡಿದ ದತ್ತಿ ಗ್ರಾಮಗಳಲ್ಲಿ ವ್ರೀಹಿ ಮುಖಗ್ರಾಮ ಎಂಬುದೂ ಒಂದು. ವ್ರೀಹಿ ಎಂದರೆ ನೆಲ್ಲು, ವ್ರೀಹಿ ಮುಖ ಗ್ರಾಮ ಎಂದರೆ ನೆಲ್ಲಿನ ಮೊಗದಂತಿರುವ ಗ್ರಾಮ. ಈಗಲೂ ಈ ಗ್ರಾಮವು ನೆಲುವಿಗೆ[49] ಎಂದೇ ಕರೆಯಲ್ಪಡುತ್ತದೆ. ಮಲಪ್ರಭಾ ದಡದಗುಂಟ ಈ ಗ್ರಾಮದ ಎಡಬಲಗಳಲ್ಲಿ ಈಗಲೂ ನೆಲ್ಲು ಬೆಳೆಯುತ್ತಾರೆ.
ವ್ಯಾಪಾರ ವಾಣಿಜ್ಯ
ಒಂದು ದೇಶದ ಆರ್ಥಿಕ ಅಭಿವೃದ್ದಿಗೆ ಫಲವತ್ತಾದ ಭೂಮಿ ಹಾಗೂ ಅದರ ಉತ್ಪನ್ನಗಳು ಕಾರಣವಾಗಿರುತ್ತವೆ. ಕರ್ನಾಟಕವು ಭೌಗೋಲಿಕವಾಗಿ ದಕ್ಷಿಣ ಭಾರತ ಹಾಗೂ ಉತ್ತರ ಭಾರತದ ಮಧ್ಯೆ ಇರುವುದರಿಂದ ವ್ಯಾಪಾರಕ್ಕೆ ಅನುಕೂಲಕರ ಸ್ಥಳವೆನಿಸಿರುವುದು ಸಹಜ. ಅದರಂತೆ ಪಶ್ಚಿಮ ಕರಾವಳಿಯಲ್ಲಿಯ ಬಂದರುಗಳ ಮೂಲಕ ಜಲಮಾರ್ಗದ ಮೂಲಕ ವಿದೇಶಗಳೊಂದಿಗೆ ವ್ಯಾಪಾರದ ಸಂಬಂಧಗಳನ್ನು ಬೆಳೆಯಿಸಲು ಸಾಧ್ಯವಾಯಿತು.
ಚಲುಕ್ಯರ ಕಾಲದಲ್ಲಿ ಐಹೊಳೆಯಲ್ಲಿ ೫೦೦ ಜನ ಸದಸ್ಯರ ವರ್ತಕ ಸಂಘವೊಂದು ವ್ಯಾಪಾರದ ಹುಟ್ಟು ಹಾಕಿತು. ಪ್ರಸಿದ್ಧವಾದ ಈ ವರ್ತಕ ಸಂಘವು ವ್ಯಾಪಾರಿಶಾಹಿ ಪ್ರಭುತ್ವವನ್ನು ಸ್ಥಾಪಿಸಿದಂತೆ ತಿಳಿದು ಬರುತ್ತದೆ. ಈ ಸಂಘದಲ್ಲಿ ಸೆಟ್ಟಿಗಳುಂ. ಸೆಟ್ಟಗುತ್ತರುಂ ನಾನಾ ದೇಶಿಗಳುಂ, ನಖರಂಗಳುಂ, ಗವಱೀ, ಮುಮ್ಮುರಿದಂಡ ಎಂದು ಮುಂತಾಗಿ ಉಪಸಮಿತಿ ಗಳಿದ್ದವು. ಐಹೊಳೆಯ ಗೌಡರ ಗುಡಿಯ ತೊಲೆಯ ಮೇಲೆ ಚಲುಕ್ಯರ ಕಾಲದ ಎಂಟು ವ್ಯಾಪಾರಿ ಸಂಘಗಳ ಉಲ್ಲೇಖವಿದೆ.[50] ‘ಅಯ್ಯಾವೊಳೆ ಅಯ್ನೂರು’ ಎಂಬ ವ್ಯಾಪಾರ ಸಂಘವು ಬೇರೆ ಬೇರೆ ಜಾಗಗಳಲ್ಲಿ ನಕರಗಳನ್ನು ನಿಯಮಿಸಿ ದಕ್ಷಿಣ ಭಾರತದ ವ್ಯಾಪಾರವನ್ನು ತನ್ನ ಹಿಡಿತದಲ್ಲಿರಿಸಿಕೊಂಡಿತ್ತು. ದುರ್ಗ ಗುಡಿಯಲ್ಲಿಯ ಇಮ್ಮಡಿ(?) ವಿಕ್ರಮಾದಿತ್ಯನ ಶಾಸನವು[51] ‘ಇನಿತುಂ ರಾಜಶ್ರಾವಿತಂ ಮಹಾಜನಮು ನಕರ ಶ್ರಾವಿತಂ ಇದಾನ್ಸಲಿಸುಗೆ’ ಎಂದು ಹೇಳಿರುವು ದರಿಂದ ಮಹಾಜನರಿಗೂ, ವ್ಯಾಪಾರ ಸಂಘಕ್ಕೂ ರಾಜನಿಗೆ ಸಮನಾದ ಅಧಿಕಾರವಿದ್ದದ್ದು ಸ್ಪಷ್ಟವಿದೆ. ಇದು ವ್ಯಾಪಾರ ಸಂಘದ ಪ್ರಾಬಲ್ಯವನ್ನು ಮನದಟ್ಟು ಮಾಡಿಕೊಡುತ್ತದೆ. ಈ ಸಂಘವು ಇಂದಿನ ‘ಚೇಂಬರ್ ಆಫ್ ಕಾಮರ್ಸ್‌’ನ್ನು ಹೋಲುತ್ತದೆನ್ನಬಹುದು.
ಅಯ್ಯಾವೊಳೆ ಅಯ್ನೂರರ ವ್ಯಾಪಾರವು ದೇಶ-ವಿದೇಶಗಳಿಗೆ ವ್ಯಾಪಿಸಿತ್ತು. ಆನೆಗಳು. ಕುದುರೆಗಳು, ಮುತ್ತು, ರತ್ನಗಳು, ಮಸಾಲಿ ಸಾಮಾನುಗಳು, ಸುಗಂಧ ದ್ರವ್ಯಗಳು, ಔಷಧಿ ಮೊದಲಾದವು ವ್ಯಾಪಾರದ ಸರಕುಗಳಾಗಿದ್ದವು. ಸರಕು ಸಾಗಾಣಿಕೆಗಾಗಿ ಬಂಡಿಗಳನ್ನು ಮತ್ತು ಕುದುರೆ, ಕೋಣ, ಎತ್ತು, ಕತ್ತೆಗಳನ್ನು ಬಳಸುತ್ತಿದ್ದರು.
ಅಳತೆಗಳು, ತೂಕಗಳು
ಚಲುಕ್ಯರ ಕಾಲದಲ್ಲಿ ಭೂಮಿಯನ್ನು ನಿವರ್ತನ ಎಂಬ ಮಾನದಿಂದ ಅಳೆಯಲಾಗುತ್ತಿತ್ತು. ಸಂಸ್ಕೃತ ಶಾಸನಗಳಲ್ಲಿ ನಿವರ್ತನವು ಕಾಣಿಸಿಕೊಂಡರೆ ಕನ್ನಡ ಶಾಸನಗಳಲ್ಲಿ ‘ಮತ್ತರ’ ಎಂಬ ಮಾನವು ಕಾಣಿಸಿಕೊಳ್ಳುತ್ತದೆ. ಆದ್ದರಿಂದ ಮತ್ತರವು ನಿವರ್ತನದ ಸಮಾನ ಪದವೆಂದು ಹೇಳಲಾಗಿದೆ. ನಿವರ್ತನ ಅಥವಾ ಮತ್ತರಕ್ಕೆ ಸಮನಾದ ಆಧುನಿಕ ಅಳತೆಯನ್ನು ಕಂಡು ಹಿಡಿಯುವಲ್ಲಿ ವಿದ್ವಾಂಸರು ವಿಫಲರಾಗಿದ್ದಾರೆ. ಒಂದು ನಿವರ್ತನವು ಇಂದಿನ ಐದು ಎಕರೆಗಳ ವಿಸ್ತೀರ್ಣದ್ದು ಎಂಬ ಎ.ಎಸ್.ಅಲ್ಟೇಕರ್[52] ಅವರ ಅಭಿಪ್ರಾಯವನ್ನು ಸದ್ಯಕ್ಕೆ ಒಪ್ಪಲಾಗಿದೆ. ಚಲುಕ್ಯರ ಶಾಸನಗಳಲ್ಲಿ ಭೂದಾನಗಳು ಎರಡು ನಿವರ್ತನಗಳಿಂದ ಎಂಟು ನೂರು ನಿವರ್ತನಗಳವರೆಗೆ ಆದುದನ್ನು ಗುರುತಿಸಬಹುದು. ಐವತ್ತು ನಿವರ್ತನ ಅಳತೆಯ ಭೂದಾನದ ಶಾಸನಗಳು ಹೆಚ್ಚಿನ ಸಂಖ್ಯೆಯಲ್ಲಿವೆ. ಇಪ್ಪತ್ತೈದು ನಿವರ್ತನದ ಭೂದಾನದ ಕಡಿಮೆ ಸಂಖ್ಯೆಯಲ್ಲಿಯೂ ಇಪ್ಪತ್ತು ನಿವರ್ತನದ ಭೂದಾನಗಳು ವಿರಳವಾಗಿಯೂ ಕಂಡು ಬರುತ್ತವೆ. ಕೆಲವು ಶಾಸನಗಳಲ್ಲಿ ಪನ್ನಾಸ. ಪನ್ನಾವೀಸ ಮತ್ತು ವೀಸ ಅಳತೆಗಳೂ ಬಳಕೆಯಾಗಿವೆ.[53] ವಿಜಯಾದಿತ್ಯನ ಕೊಟ್ಟೂರಿನ ತೆಲುಗು ಶಾಸನ[54] ಹಾಗೂ ಇಮ್ಮಡಿ ಪೊಲೆಕೇಶಿಯ ತಮ್ಮೆಯನೂರು ಶಾಸನದಲ್ಲಿ[55] ಪನ್ನಾಸ ಪದದ ಪ್ರಯೋಗವನ್ನು ಕಾಣುತ್ತೇವೆ. ಮಂಗಲೇಶನ ಬಾದಾಮಿ ಶಾಸನದಲ್ಲಿ[56] ಮಾಲಕಾರರಿಗೆ ಅರ‌್ಧ ವಿಸ ನೀಡಿದುದನ್ನು ಹೇಳಿದೆ. ‘ವಿಸ’ ವಿಂಶತಿಯ ತದ್ಭವವೆಂಬ ರಮೇಶ ಅವರ ವಿಚಾರವನ್ನು ಸ್ವೀಕರಿಸಿದರೆ ಇದು ೫೦ ಎಕರೆಯಾಗುತ್ತದೆ. ಚಲುಕ್ಯರ ಅನೇಕ ಶಾಸನಗಳಲ್ಲಿ ಭೂ ಅಳತೆಗೆ ಸಂಬಂಧಿಸಿದಂತೆ ರಾಜಮಾನ ಎಂಬ ಪದಪ್ರಯೋಗವು ಕಂಡು ಬರುತ್ತದೆ. ಇಂದಿನ ಭಾರತೀಯ ಮಾನಕ ಸಂಸ್ಥೆ(ISI)ಯ ಅಧಿಕೃತ ಮಾನದಂತೆ ರಾಜನಿಂದ ಮಾನ್ಯತೆ ಪಡೆದ ಅಳತೆ ರಾಜಮಾನವಾಗಿರಬಹುದು. ಭೂಮಿಯನ್ನು ಅಳತೆಯಲು ಅಳತೆಯ ಕೋಲನ್ನು ಉಪಯೋಗಿಸುತ್ತಿದ್ದ ಸಂಗತಿ ಕುರುಗೋಡಿನ ಚಲುಕ್ಯ ಶಾಸನದಿಂದ[57] ತಿಳಿದು ಬರುತ್ತದೆ. ಇದರಲ್ಲಿ ೧೮ ಗೇಣಿನ ಅಳತೆಗೋಲನ್ನು ಬಳಸಲು ಸೂಚಿಸಲಾಗಿದೆ. ಇಂತಹ ಕೋಲಿನ ಒಂದು ಮಾದರಿಯನ್ನು ಆ ಊರಿನ ದೇವಾಲಯಗಳಲ್ಲಿ ಇಡುತ್ತಿದ್ದರು ಅಥವಾ ಗುಡಿಯ ಗೋಡೆಯ ಮೇಲೆ ಕೆತ್ತುತ್ತಿದ್ದರು.[58] ದಾನ ಮಾಡಿದ ಭೂಮಿಯೊಂದು ಅಳೆದ ಐವರನ್ನು ಇಮ್ಮಡಿ ವಿಕ್ರಮಾದಿತ್ಯನ ತಿಪ್ಪಲೂರು ಶಾಸನವು[59] ಹೆಸರಿಸಿದೆ. ಇದರಿಂದ ಭೂ ಅಳತೆಗಾಗಿ ನಿರ್ದಿಷ್ಟ ಅಳತೆಗೋಲು ಇದ್ದುದಾಗಿಯೂ. ಅದಕ್ಕಾಗಿ ಅರಸನ ಸಿಬ್ಬಂದಿ ಇದ್ದುದಾಗಿಯೂ ಸ್ಪಷ್ಟವಾಗುತ್ತದೆ.
ಐಹೊಳೆಯ ದುರ್ಗಗುಡಿಯ ಶಾಸನದಲ್ಲಿ[60] ಮಣ. ಪೇರು, ವೀಸ, ಭಂಡ ಪೇರುಗಳ ಪ್ರಸ್ತಾಪವಿದೆ. ಸಲಗೆ,[61] ಕುಳ,[62] ಕುಳಗ,[63] ಖಂಡುಗ,[64] ಮಡಿ.[65] ಸೊಂತಿಗೆ[66] ಎಂಬ ಮಾನಗಳೂ ಕಾಣಸಿಗುತ್ತವೆ. ಮಣ ಎಂಬುದು ಈಗಿನ ಕಾಲದ ಮಣ(=೧೧.೨ಕೆಜಿ), ಪೇರು ಎಂಬುದು ೬೪೪ ಸೇರುಗಳುಳ್ಳ ಚೀಲ; ವೀಸ (ವೀಸೆ) ಐದು ಸೇರುಗಳಿಗೆ ಸಮವಾದುದು;[67] ವೀಸೆ ಇಲ್ಲಿ ತೂಕದ ಮಾನ. ವೀಸ ಹಣದ ಮಾನವಾಗಿತ್ತು. ೨೦೦ ವೀಸಗಳು ೧ ಗದ್ಯಾಣ್ಕೆ ಸಮ.[68] ವಿಸವನ್ನು ವಿಸ್ತೀರ್ಣದ ಮಾನವೆಂದೂ, ವೀಸೆಯನ್ನು ತೂಕದ ಮಾನವೆಂದೂ, ವೀಸವನ್ನು ಹಣದ ಮಾನವೆಂದೂ ಬಳಸಿದಂತೆ ಕಾಣುತ್ತದೆ. ಭಂಡಪೇರು ಒಂದು ಬಂಡಿಯ ಹೊರೆಗೆ ಸಮನಾದುದು. ಕುಳ, ಕುಳಗ ಅಥವಾ ಕೊಳಗ ೬೪ ಸೇರುಗಳಿಗೆ. ಸರಿಯಾದುದು. ಸೊಂತಿಗೆ ದ್ರವದ ಮಾಪನವಾಗಿತ್ತು.

ಬಾದಾಮಿ ಚಾಲುಕ್ಯರು : ೧೯. ನಾಣ್ಯಪದ್ಧತಿ
ಕದಂಬರನ್ನು ಸೋಲಿಸಿದ ಚಾಲುಕ್ಯರು ದಖ್ಖನ್‌ದಲ್ಲಿ ತಮ್ಮದೇಯಾದ ಒಂದು ಸಾಮ್ರಾಜ್ಯವನ್ನು ಕಟ್ಟಿದರು. ಕರ್ನಾಟಕದ ನಾಣ್ಯಪದ್ಧತಿಗೆ ಅವರು ಇತ್ತ ಕೊಡುಗೆ ಬಹಳ ಮಹತ್ವದ್ದು. ವರಾಹವು ಅವರ ರಾಜಲಾಂಛನ. ಆದ್ದರಿಂದ ಅವರು ತಮ್ಮ ನಾಣ್ಯಗಳ ಮೇಲೆ ವರಾಹವನ್ನು ಮುದ್ರಿಸುತ್ತಿದ್ದರು. ಆದ್ದರಿಂದಲೆ, ನಾಣ್ಯಗಳನ್ನು ವರಹಾಗಳು ಎಂದು ಕರೆಯುವ ಪದ್ಧತಿ ಬೆಳೆದುಬಂದಿತು. ಇವು ದೇಶಾದ್ಯಂತ ಬಳಕೆಯಲ್ಲಿ ಬಂದವು. ಅನಂತರ ವರಹಕ್ಕೆ (೫೬ರಿಂದ ೬೦ ಗ್ರೇನಿನಷ್ಟಿದೆ) ಬಂಗಾರದ ನಾಣ್ಯ ಎಂಬ ಅರ್ಥ ಬಂದಿತು. ಆ ನಾಣ್ಯದ ಮೇಲೆ ವರಾಹಮುದ್ರೆ ಇದ್ದರೂ ಅಷ್ಟೆ, ಇರದಿದ್ದರೂ ಅಷ್ಟೆ, ಅದನ್ನು ವರಹಾ ಎಂದೇ ಕರೆಯುತ್ತಿದ್ದರು.
ಚಾಲುಕ್ಯರ ಶಾಸನಗಳಲ್ಲಿ ನಾಣ್ಯಗಳನ್ನು ಗದ್ಯಾಣ, ಸುವರ್ಣ, ಧರಣ, ಪಣ, ಪಲ ಮತ್ತು ವಿಸ ಎಂದು ಕರೆಯಲಾಗಿದೆ. ಆದರೆ ಚಾಲುಕ್ಯರ ಶಾಸನಗಳಲ್ಲಿ ಗದ್ಯಾಣವನ್ನು ಅನೇಕ ಬಾರಿ ಮೇಲಿಂದ ಮೇಲೆ ಉಲ್ಲೇಖಿಸಲಾಗಿದೆ. ಬಹುಶಃ ಅವರ ಎಲ್ಲ ಬಗೆಯ ನಾಣ್ಯಗಳಲ್ಲಿ ಗದ್ಯಾಣವು ಹೆಚ್ಚು ಚಲಾವಣೆಯಲ್ಲಿ ಇದ್ದಂಥ ನಾಣ್ಯವಾಗಿರಬಹುದು. ಐಹೊಳೆ ಲಾಡಖಾನ ದೇವಸ್ಥಾನದ ಚಾಲುಕ್ಯರ ಶಾಸನವೊಂದರಲ್ಲಿ ‘ಗದ್ಯಾಣ’ ಪದವನ್ನು ಐದು ಬಾರಿ ಹೇಳಲಾಗಿದೆ. ದ್ವಾದಶದ ಆಚರಣೆಗಾಗಿ ಒಂದು ಸಾವಿರದ ಒಂದುನೂರ ಹದಿನೆರಡು ಗದ್ಯಾಣವೆಂದರೆ ಒಂದು ಬಂಗಾರದ ನಾಣ್ಯ. ಪಟ್ಟದಕಲ್ಲಿನಲ್ಲಿಯ ಇನ್ನೊಂದು ಶಾಸನದಲ್ಲಿ ಭೂವ್ಯವಹಾರವೊಂದನ್ನು ಉಲ್ಲೇಖಿಸುತ್ತ ಮೂವತ್ತು ನಿವರ್ತನಗಳಷ್ಟು ಭೂಮಿಯನ್ನು ೩೦ ಗದ್ಯಾಣಗಳಿಗೆ ಖರೀದಿಸಿದ್ದನ್ನು ಹೇಳಿದೆ. ಈ ಉಲ್ಲೇಖಗಳು ಗದ್ಯಾಣ ಅತ್ಯಂತ ಚಲಾವಣೆಯಲ್ಲಿ ಇದ್ದ ನಾಣ್ಯವಾಗಿತ್ತೆಂಬುದನ್ನು ತೋರಿಸಿಕೊಡುತ್ತವೆ.
‘ಸುವರ್ಣ’ ನಾಣ್ಯದ ಉಲ್ಲೇಖ ಎರಡು ಶಾಸನಗಳಲ್ಲಿ ಬಂದಿದೆ. ಇದು ಉತ್ತರಭಾರತದಲ್ಲಿ ಮೌರ್ಯ ಮತ್ತು ಗುಪ್ತರ ಕಾಲದಲ್ಲಿ ಚಲಾವಣೆಯಲ್ಲಿದ್ದ ನಾಣ್ಯದ ಹೆಸರಾಗಿದೆ. ಅದು ಗದ್ಯಾಣದಷ್ಟೆ ತೂಕ ಮತ್ತು ಮೌಲ್ಯವನ್ನು ಹೊಂದಿತ್ತು. ಆದರೆ ಕರ್ನಾಟಕವನ್ನೊಳಗೊಂಡು ದಕ್ಷಿಣ ಭಾರತದಲ್ಲಿ ಈ ನಾಣ್ಯ ಅಷ್ಟಾಗಿ ಬಳಕೆಯಲ್ಲಿ ಇದ್ದಿರಲಿಲ್ಲ. ಆದರೂ ಈ ನಾಣ್ಯದ ಉಲ್ಲೇಖ ಕೆಲವೆಡೆ ಅಲ್ಲಲ್ಲಿ ಬರುತ್ತದೆ. ಐಹೊಳೆಯ ಶಾಸನವೊಂದರಲ್ಲಿ ‘ಧರಣ’ ನಾಣ್ಯವನ್ನು ಹೆಸರಿಸಲಾಗಿದೆ. ರಾಷ್ಟ್ರಕೂಟ ಶಾಸನಗಳಲ್ಲಿ ಧರಣವು ಬಂಗಾರದ ನಾಣ್ಯವೆಂದು ಹೇಳಿದೆ. ಅವರ ಮೌಲ್ಯವು ಗದ್ಯಾಣದ ಅಥವಾ ಹೊನ್ನಿನ ನಾಲ್ಕರಲ್ಲಿ ಒಂದರಷ್ಟು ಇದ್ದಿತು. ಎರಡನೇ ಪುಲಕೇಶಿಯ ಕಟ್ಟೆಬಂದರೆ ಶಾಸನದಲ್ಲಿ ‘ನವಿಲಪೊನ್ನು’ ಎಂಬ ಒಂದು ನಾಣ್ಯದ ಉಲ್ಲೇಖವಿದೆ. ಈ ನಾಣ್ಯ ನವಿಲಿನ ಚಿಹ್ನೆಯನ್ನು ಹೊಂದಿತ್ತು ಎಂಬುದು ಸ್ಪಷ್ಟ. ನವಿಲು ಕಾರ್ತಿಕೇಯನ ವಾಹನ. ಕಾರ್ತಿಕೇಯನ ಚಾಲುಕ್ಯರು ಅತ್ಯಂತವಾದ ಭಕ್ತಿಭಾವವನ್ನು ಹೊಂದಿದ್ದನ್ನು ಅವರ ಬಿರುದುಗಳು ತೋರಿಸಿಕೊಡುತ್ತವೆ. ಆದ್ದರಿಂದ ನವಿಲಿನ ಚಿಹ್ನೆಯುಳ್ಳ ನಾಣ್ಯಗಳನ್ನು ಮುದ್ರಿಸುತ್ತಿದ್ದರು. ಆದರೆ ಇಂತಹ ನಾಣ್ಯಗಳ ಶೋಧ ನಡೆಯಬೇಕಾಗಿದೆ.
ಚಾಲುಕ್ಯರು ಶಾಸನಗಳಲ್ಲಿ ‘ಪಣ’ ಎಂಬ ನಾಣ್ಯದ ಉಲ್ಲೇಖವು ಬರುತ್ತದೆ. ಉದಾ: ಎರಡನೇ ವಿಕ್ರಮಾದಿತ್ಯನ ಲಕ್ಷ್ಮೇಶ್ವರ ಶಾಸನ. ಕಲ್ಯಾಣ ಚಾಲುಕ್ಯರ ಶಾಸನಗಳಲ್ಲಿ ‘ಪಣ’ವು ಬಂಗಾರ ನಾಣ್ಯವಾಗಿತ್ತು ಎಂದು ಹೇಳಿದೆ. ‘ಪಣ’ವನ್ನು ‘ಹಣ’ ಎಂದು ಕರೆಯುತ್ತಿದ್ದರು. ಹತ್ತು ಪಣಗಳಿಂದ ಒಂದು ಗದ್ಯಾಣವಾಗುತ್ತಿತ್ತು. ಹೊಯ್ಸಳರ ಹಾಗೂ ದೇವಗಿರಿಯ ಸೇವುಣರ ಶಾಸನಗಳಲ್ಲಿಯೂ ಪಣಕ್ಕೆ ಇದೇ ಮೌಲ್ಯವನ್ನು ಆಕರಿಸಲಾಗಿದೆ. ಈ ಕಾಲಗಳಲ್ಲಿ ಪಣದ ತೂಕ ೫ ರಿಂದ ೬ ಗ್ರೇನುಗಳಷ್ಟು ಇರುತ್ತಿತ್ತು. ಇದನ್ನೆ ಪ್ರಮಾಣವಾಗಿ ತೆಗೆದುಕೊಂಡರೆ ಬಾದಾಮಿ ಚಾಲುಕ್ಯರ ಕಾಲದಲ್ಲಿಯೂ ಪಣವು ಇದೇ ಮೌಲ್ಯವನ್ನು ಹೊಂದಿತ್ತು ಎಂದು ಹೇಳಬಹುದು.
ಎರಡನೇ ವಿಕ್ರಮಾದಿತ್ಯನ ಲಕ್ಷ್ಮೇಶ್ವರದ ಶಾಸನದಲ್ಲಿ ‘ಪಲ’ ಎಂಬ ನಾಣ್ಯವನ್ನು ಹೆಸರಿಸಲಾಗಿದೆ. ಇದರ ಮೌಲ್ಯ ಎಷ್ಟಿತ್ತು ಎಂಬುದನ್ನು ಹೇಳುವುದು ಕಠಿಣ. ಹೊಯ್ಸಳರ ಕಾಲದಲ್ಲಿ ರಚಿತವಾದ ‘ವ್ಯವಹಾರ ಗಣಿತ’ ಎಂಬ ಗ್ರಂಥದಲ್ಲಿ ಒಂದು ಪಲ ಅಂದರೆ ಒಂದು ಕರ್ಪಸ್ ಎಂದು ಹೇಳಿದೆ.
ಐಹೊಳೆ ದುರ್ಗಾ ದೇವಸ್ಥಾನ ಶಾಸನದಲ್ಲಿ ‘ಎಸ’ ಎಂಬ ನಾಣ್ಯದ ಹೆಸರು ಬರುತ್ತದೆ. ಅದು ಒಂದು ತೆರಿಗೆಯ ಸಂಗತಿಯನ್ನು ಹೇಳುವ ಸಂದರ್ಭದಲ್ಲಿ ಉಕ್ತವಾಗಿದೆ. ಒಂದು ಬಂಡಿಯ ಭಾರಕ್ಕೆ ೫ ಎಸಗಳಷ್ಟು ತೆರಿಗೆ ಎಂದು ಒಂದರಲ್ಲಿ ಹೇಳಿದೆ. ಕಲ್ಯಾಣ ಚಾಲುಕ್ಯರು ಮತ್ತು ಹೊಯ್ಸಳರ ಕಾಲದಲ್ಲಿ ಒಂದು ಪಣದ ಮೌಲ್ಯವು ೧೬ ಎಸಗಳಷ್ಟು ಇರುತ್ತಿತ್ತು. ಚಾಲುಕ್ಯರ ಕಾಲದಲ್ಲಿಯೂ ಇದೇ ವಿನಿಮಯ ಬೆಲೆ ಇದ್ದಿರಲು ಸಾಕು.
ಚಾಲುಕ್ಯರ ನಾಣ್ಯಗಳನ್ನು ಆಲೇಖಿತವಾದ ಮತ್ತು ಆಲೇಖಿತವಲ್ಲದ ನಾಣ್ಯಗಳು ಎಂದು ಎರಡು ಆಲೇಖನದ ಕೆತ್ತನೆಯೂ ಇರುವುದಿಲ್ಲ. ವರಾಹ ಲಾಂಛನ ಮಾತ್ರ ಇವೆ. ಆ ನಾಣ್ಯದ ತೂಕ ೬೬ಗ್ರೇನುಗಳಷ್ಟು ಇದೆ. ಈ ಬಗೆಯಾಗಿ ಶೋಧಿತವಾದ ನಾಣ್ಯಗಳಲ್ಲಿಯ ಒಂದು ನಾಣ್ಯದ ಮೇಲ್ಮುಖದ ಮೇಲೆ ಚಕ್ರದ ಲಾಂಛನವಿದ್ದರೆ, ಅದರ ಹಿಂಬದಿಗೆ ವರಾಹ ಚಿತ್ರವಿದೆ. ಇನ್ನೊಂದು ನಾಣ್ಯದಂಚಿನಲ್ಲಿ ಎರಕ ಹೊಯ್ದು ಮಾಡಿದ್ದು, ಒಂದು ನಾಲ್ಕಾಂಶ ಸೆಂ.ಮೀ. ವ್ಯಾಸದಷ್ಟಿದ್ದ ಈ ನಾಣ್ಯವು ೫೬ ಗ್ರೇನು ತೂಕವನ್ನು ಹೊಂದಿದೆ. ಮೇಲ್ಮುಖದಲ್ಲಿ ಅಲಂಕೃತವಾದ ವರಾಹ ಕದಂಬರ ಮೇಲೆ ವಿಜಯ ಸಂಪಾದನೆ ಮಾಡಿದ ಸ್ಮರಣಾರ್ಥವಾಗಿ ಈ ನಾಣ್ಯಗಳನ್ನು ಮುದ್ರಿಸಿದರು ಎಂಬ ಅಭಿಪ್ರಾಯಗಳು ಇವೆ. ಒಂದನೇ ಪುಲಕೇಶಿಯ ಕಂದಬರನ್ನು ಸೋಲಿಸಿದ ಚಾಲುಕ್ಯನಾದ್ದರಿಂದ ಇವು ಪುಲಕೇಶಿಯ ನಾಣ್ಯಗಳು ಆಗಿರಬೇಕು.
ಆಲೇಖಿತವಲ್ಲದ ಚಾಲುಕ್ಯರ ನಾಣ್ಯಗಳಲ್ಲಿ ಕೆಲವುಗಳ ಮೇಲ್ಮುಖದ ಮೇಲೆ ಸಾಲಂಕೃತವಾದ ಶೃಂಗಾರ ಭರಿತವಾದ ವರಾಹ ಚಿಹ್ನೆ ಇದ್ದರೆ, ಅವುಗಳ ಹಿಂಬದಿಗೆ ಪುಷ್ಪ ನಕ್ಷೆಗಳಿವೆ. ಇನ್ನೂ ಕೆಲವು ನಾಣ್ಯಗಳ ಮೇಲ್ಮುಖದಲ್ಲಿ ವರಾಹ ಚಿಹ್ನೆ ಇದ್ದ ಒಂದು ಕಾರಣಕ್ಕಾಗಿ ಅವು ಚಾಲುಕ್ಯರ ನಾಣ್ಯಗಳು ಎಂದು ಕರೆಸಿಕೊಳ್ಳುತ್ತವೆ.
ಆಲೇಖಿತವಾದ ಚಾಲುಕ್ಯರ ನಾಣ್ಯಗಳಲ್ಲಿ ಶೋಧಿತವಾದ ಮೊದಲನೆಯ ನಾಣ್ಯ ಬಂಗಾರದ್ದಿದೆ. ಅದರ ತೂಕ ೧೧೮ ಗ್ರೇನು, ‘ವ್ಯಾಸ ೦.೭೫’ಗಳು. ಅದರ ಮೇಲ್ಮುಖದ ಮೇಲೆ ಬಲದ ದಿಕ್ಕಿಗೆ ಮುಖಮಾಡಿ ನಿಂತ ವರಾಹ ಮತ್ತು ಜ್ಯೋತಿ, ಸೂರ್ಯ-ಚಂದ್ರ ಮತ್ತು ಪುಷ್ಪನಕ,ಎಗಳಿವೆ. ವರಾಹದ ಕೆಳಬದಿಗೆ ‘ಶ್ರೀ ವಿಕ್ರಮ’ ಎಂಬ ಆಲೇಖನವಿದೆ. ಹಿಂಬದಿಗೆ ಒಬ್ಬ ವ್ಯಕ್ತಿಯ ಚಿತ್ರವಿದ್ದು, ಅವನು ಎಡದ ದಿಕ್ಕಿಗೆ ಮುಖಮಾಡಿ ನಿಂತಿದ್ದಾನೆ. ಅವರ ಎದುರಿಗೆ ಹೆಡೆ ಎತ್ತಿದ ಹಾವಿನ ಚಿತ್ರವಿದೆ. ಎಡಕಿನ ತುದಿಗೆ ‘ವಿಕ್ರಮ’ ಎಂಬ ಆಲೇಖನವಿದೆ. ಅದೇ ಬದಿಯ ಮೇಲೆ ಹಾಗೂ ಬಲಕ್ಕೂ ಇದೇ ಆಲೇಖನವನ್ನು ಪುನರುಚ್ಚರಿಸಲಾಗಿದೆ. ಈ ನಾಣ್ಯಗಳು ಚಾಲುಕ್ಯ ಅರಸ ಒಂದನೇ ವಿಕ್ರಮಾದಿತ್ಯನವು ಎಂಬ ಮತುಗಳನ್ನು ಮಂಡಿಸಲಾಗಿದೆ. ಈ ನಾಣ್ಯದ ಹಿಂಬದಿಗೆ ಇದ್ದ ಕೃತಿಯನ್ನು ಕಾರ್ತಿಕೇಯ ಎಂದು ಊಹಿಸಲಾಗಿದೆ. ಏಕೆಂದರೆ ಅಲ್ಲಿ ನವಿಲಿನ ಚಿತ್ರದ ಅಸ್ಪಷ್ಟ ಗುರುತುಗಳು ಇವೆ. ಚಾಲುಕ್ಯರು ಕಾರ್ತಿಕೇಯ ಭಕ್ತರು. ಅದು ಬಂಗಾರದ ನಾಣ್ಯ. ಅದರ ತೂಕ ೧೧೭ಗ್ರೇನು ಎಂಬುದು ಕುತೂಹಲಕ್ಕೆ ಎಡೆ ಮಾಡುತ್ತದೆ. ವಾಸ್ತವದಲ್ಲಿ ಇಷ್ಟೊಂದು ತೂಕದ ನಾಣ್ಯವನ್ನು ಗುಪ್ತವಂಶದ ಅರಸರು ಹೊರಡಿಸುತ್ತಿದ್ದರು. ಚಾಲುಕ್ಯರು ಗುಪ್ತರ ನಂತರ ಬಂದ ಅವರ ಸಮಕಾಲೀನರು. ಅವರು ಈ ತೂಕ ವಿಷಯದಲ್ಲಿ ಗುಪ್ತರನ್ನೆ ಅನುಸರಿಸಿರಬಹುದು.
ಇದೇ ಬಗೆಯ ಇನ್ನೂ ಮೂರು ನಾಣ್ಯಗಳು ದೊರೆತಿದ್ದು, ಅವು ಇಲೆಕ್ಟ್ರಮ್‌ದಲ್ಲಿ (ಶೇಕಡ ೩೦ ಬಂಗಾರ ಮತ್ತು ಶೇಕಡ ೭೦ ಬೆಳ್ಳಿಯಿಂದ ಮಾಡಿದ ಲೋಹ) ಮಾಡಿದೆ. ಈ ನಾಣ್ಯದ ತೂಕ ೧೫೩ ಗ್ರೇನು, ವ್ಯಾಸ ೦.೭೫’ಗಳು. ಅಂದರೆ ಬಂಗಾರ ಹಾಗೂ ಇಲೆಕ್ಟ್ರಮ್ ನಾಣ್ಯಗಳಗಳಲ್ಲಿ ಅಲ್ಪ ಸ್ವರೂಪದಲ್ಲಿ ಕೆಲವೊಂದು ವ್ಯತ್ಯಾಸಗಳು ಇವೆ. ಈ ನಾಣ್ಯಗಳ ಮುಖದ ಮೇಲೆ ‘ಶ್ರೀ ವಿಕ್ರಮರಾಜ’ ಎಂಬ ಆಲೇಖನವೂ ಇವೆ. ಇವು ಕ್ರಿ.ಶ. ೭ನೇ ಶತಮಾನದ ನಾಣ್ಯಗಳು. ಆದ್ದರಿಂದ ಇಲೆಕ್ಟ್ರಮ್ ನಾಣ್ಯಗಳು ಇದೇ ವಂಶದ ಒಂದನೇ ವಿಕ್ರಮಾದಿತ್ಯನ ನಾಣ್ಯಗಳಾಗಿರುವ ಸಾಧ್ಯತೆಯನ್ನೂ ಮುಂದುಮಾಡಲಾಗಿದೆ.
ಇತ್ತೀಚೆಗೆ ಎಲಿಫೆಂಟಾ(ಪ್ರಾಚೀನಪುರಿ)ದಲ್ಲಿ ದೊರೆತ ಇನ್ನೊಂದು ನಾಣ್ಯವು ದೀಪ ಚೌಕಾಕೃತಿಯಲ್ಲಿದ್ದು, ಅದು ತಾಮ್ರದ ನಾಣ್ಯವಾಗಿದೆ. ಅದರ ಮುಖದ ಮೇಲೆ ಕ್ರಿ.ಶ. ೬ನೇ ಶತಮಾನದ ಪ್ರಾಚೀನ ಕನ್ನಡ ಲಿಪಿಯಲ್ಲಿ ಎರಡು ಸಾಲಿನಲ್ಲಿ ಒಂದು ಆಲೇಖನವಿದೆ. ಅದು ‘ಶ್ರೀ ಸತ್ಯಾಶ್ರಯ’ ಎಂಬ ಆಲೇಖನ. ಎರಡನೇ ಪುಲಕೇಶಿಯು ಕೊಂಕಣದ ಮೌರ್ಯರನ್ನು ಪುರಿ ಎಂಬಲ್ಲಿ ಪರಾಭವಗೊಳಿಸಿದನು. ಆ ವಿಷಯದ ಸ್ಮರಣಾರ್ಥವಾಗಿ ಎರಡನೇ ಪುಲಕೇಶಿಯು ಈ ನಾಣ್ಯಗಳನ್ನು ಹೊರಡಿಸಿರಬಹುದು. ಈ ಎಲ್ಲ ಸಾಕ್ಷ್ಯಗಳನ್ನು ನೋಡಿದರೆ ಬಾದಾಮಿಯ ಚಾಲುಕ್ಯರು ಕರ್ನಾಟಕದ ನಾಣ್ಯಪದ್ಧತಿಗೆ ಭದ್ರ ಬುನಾದಿಯನ್ನು ಹಾಕಿದರು  ಎಂದು ಹೇಳಬಹುದು.
ಬಾದಾಮಿ ಚಾಲುಕ್ಯರು : ೨೦. ಬಾದಾಮಿಯ ಚಳುಕ್ಯರ ನಾಣ್ಯ
ಕರ್ನಾಟಕದಲ್ಲಿ ತಲಕಾಡಿನ ಗಂಗರ ತನವಾದ ಮೇಲೆ ಕ್ರಿ.ಶ. ೬ನೇ ಶತಮಾನದಲ್ಲಿ ಬಾದಾಮಿ ಚಾಳುಕ್ಯರು ಪ್ರಾಬಲ್ಯಕ್ಕೆ ಬಂದರು. ಈ ಸಾಮ್ರಾಜ್ಯ ಕರ್ನಾಟಕ ಹಾಗೂ ದಕ್ಷಿಣ ಭಾರತದಲ್ಲಿ ವಿಶೇಷ ಮಹತ್ವವನ್ನು ಪಡೆಯಿತು. ಇವರ ಆಡಳಿತ ಉತ್ತರದಲ್ಲಿ ನರ್ಮದಾ ನದಿಯಿಂದ ದಕ್ಷಿಣದಲ್ಲಿ ಕಾವೇರಿ ನದಿಯವರೆಗೆ ವ್ಯಾಪಿಸಿತ್ತು. ಇವರ ಇತಿಹಾಸದ ಬಗ್ಗೆ ಈ ಶಾಸನಗಳು ಬೆಳಕು ಚೆಲ್ಲುತ್ತವೆ.
೧. ಮಂಗಳೇಶನ ಮಹಾಕೂಟ ಶಾಸನ
೨. ಇಮ್ಮಡಿ ಪುಲಿಕೇಶಿಯ ಐಹೊಳೆ ಶಾಸನ (ರವಿಕೀರ್ತಿಯಿಂದ ವಿರಚಿತ) ಹಾಗೂ
೩. ಒಂದನೆ ಪುಲಿಕೇಶಿಯ ಬಾದಾಮಿ ಶಾಸನ ಮುಖ್ಯವಾದವು.
ಇವುಗಳಲ್ಲದೆ ಇವರ ಕಾಲಕ್ಕೆ ಭೇಟಿ ನೀಡಿದ ಚೀನಾದ ಪ್ರವಾಸಿ ಹ್ಯೂಯನ್‌ತ್ಸಾಂಗ್ ಹಾಗೂ ಅರಬ್ ಇತಿಹಾಸಕಾರ ತಬರಿಯ ಬರವಣಿಗೆ ಮತ್ತು ನಾಣ್ಯಗಳು ಇವರ ಇತಿಹಾಸದ ಮೇಲೆ ಬೆಳಕು ಚೆಲ್ಲುತ್ತದೆ.
ಬಾದಾಮಿ ಚಳುಕ್ಯರ ಇತಿಹಾಸವನ್ನು ಮೂರು ಭಾಗಗಳಲ್ಲಿ ಅಧ್ಯಯನ ಮಾಡಬಹುದು.
೧. ಬಾದಾಮಿ ಚಳುಕ್ಯರು ಅಥವಾ ಮೊದಲ ಪಶ್ಚಿಮ ಚಳುಕ್ಯರು ಕ್ರಿ.ಶ.೬ನೇ ಶತಮಾನದಿಂದ ೮ನೇ ಶತಮಾನದವರೆಗೆ ಬಾದಾಮಿಯಲ್ಲಿ ಆಳಿದರು.
೨. ಕಲ್ಯಾಣಿಯ ಚಳುಕ್ಯರು ಕ್ರಿ.ಶ.೮ನೇ ಶತಮಾನದಿಂದ ೧೨ನೇ ಶತಮಾನದವರೆಗೆ ಕಲ್ಯಾಣಿಯಲ್ಲಿ ಆಡಳಿತ ನಡೆಸಿದರು.
೩. ವೆಂಗಿಯ ಚಳುಕ್ಯರು ಅಥವಾ ಪೂರ್ವ ಚಳುಕ್ಯರು ಕ್ರಿ.ಶ. ೭ನೇ ಶತಮಾನದಿಂದ ೧೨ನೇ ಶತಮಾನದವರೆಗೆ ವೆಂಗಿಯಲ್ಲಿ ಆಡಳಿತ ನಡೆಸಿದರು.
ಚಳುಕ್ಯರ ಮೂಲ
ಇವರ ಮೂಲದ ಬಗ್ಗೆ ವಿಭಿನ್ನ ಹೇಳಿಕೆಗಳಿವೆ. ಇವರ ಹೆಸರಿಗೆ ಸಂಬಂಧಿಸಿದಂತೆ ಶಾಸನಗಳಲ್ಲಿ ‘ಚಳುಕ್ಯ’ ‘ಚಳಿಕ’ ಎಂಬ ಪದಗಳನ್ನು ಕಾಣಬಹುದಾಗಿದೆ. ಇವರು ತಮ್ಮನ್ನು ‘ಹರೀತಿುತ್ರರೆಂದೂ’ ಮಾನವ್ಯಗೋತ್ರಕ್ಕೆ ಸೇರಿದ ಕಾರ್ತಿಕೇಯನ ಕೃಪೆಗೊಳಗಾದವರೆಂದೂ ತಿಳಿಸಿದ್ದಾರೆ. ಮುಂದುವರಿದು ಶ್ರೀಮನ್ನಾರಾಯಾಣನ ಕೃಪೆಯಿಂದ ಸಕಲ ಧರಣಿಯನ್ನು ಶರಣಾಗುವಂತೆ ಮಾಡಿಕೊಂಡರೆಂದು ಹೇಳಿಕೊಂಡಿದ್ದಾರೆ. ಇವರ ಲಾಂಛನ ಹಂದಿ(ವರಾಹ).
ನಂತರದ ಶಾಸನದ ಪ್ರಕಾರ ಋಷಿಪುಂಗವ ಹರೀತಪಂಚಮುಖನು ಸಂಧ್ಯಾವಂದನೆಯಲ್ಲಿ ಆರ್ಘ್ಯ ಕೊಡುತ್ತಿರುವಾಗ ಅವನ ಚುಳಕ(ಬೊಗಸೆ)ದಿಂದ ಒಬ್ಬ ವೀರನು ಜನಿಸಿದನೆಂದೂ ಅವನನ್ನು ‘ಚಲಕ’ ಎಂದು ಕರೆದನೆಂದೂ, ಅವನ ವಂಶಜರೇ ಚಾಲುಕ್ಯರಾದರೆಂದು ತಿಳಿಸುತ್ತದೆ.
ಕಲ್ಯಾಣಿಯ ಚಾಳುಕ್ಯ ದೊರೆ ಆರನೇ ವಿಕ್ರಮಾದಿತ್ಯನ ಆಸ್ಥಾನಕವಿಯಾಗಿದ್ದ ಬಿಲ್ಹಣನು ಬ್ರಹ್ಮನು ಸಂಧ್ಯಾವಂದನೆ ಮಾಡುತ್ತಿದ್ದಾಗ ಇಂದ್ರನು ಅಲ್ಲಿಗೆ ಬಂದು ಪೃಥ್ವಿಯಲ್ಲಿ ನಾಸ್ತಿಕರು ಮತ್ತು ದುಷ್ಟರು ಹೆಚ್ಚಾಗುತ್ತಿದ್ದಾರೆ. ಅವರಿಂದ ರಕ್ಷಣೆ ಪಡೆಯಲು ಜನತೆಗೆ ಓರ್ವ ವೀರನ ಅವಶ್ಯಕತೆ ಇದೆ ಎಂದು ಪ್ರಾರ್ಥಿಸಿದಾಗ ಬ್ರಹ್ಮನು ತನ್ನ ಚುಲಕದತ್ತ ನೋಡಿದನೆಂದು, ಅದರೊಳಗಿನಿಂದ ಒಬ್ಬ ಯೋಧನು ಉದ್ಭವಿಸಿದನೆಂದೂ, ಅವನ ವಂಶಜರೇ ಚಾಲುಕ್ಯರೆಂದು ತಿಳಿಸಿದ್ದಾನೆ. (ಚುಳಕ ಅಂದರೆ ಬೊಗಸೆ) ಆದರೆ ವಿದ್ವಾಂಸರು ಈ ಹೇಳಿಕೆಯನ್ನು ಅಲ್ಲಗಳೆದು ಇದು ಕೇವಲ ಕಾಲ್ಪನಿಕಕಥೆಯಾಗಿದೆ, ಇದನ್ನು ಒಪ್ಪುವಂತಿಲ್ಲವೆಂದು ತಿಳಿಸಿದ್ದಾರೆ.
ಮತ್ತೆ ಕೆಲವು ವಿದ್ವಾಂಸರು ಇವರ ಉಗಮ ನಾಮವು ‘ಚಲ್ಕ’, ‘ಚುಲಕಿ’ ಎಂಬ ಕನ್ನಡ ಪದದ ಒಂದು ಕೃಷಿ ಉಪಕರಣವಾಗಿದ್ದು, ಇವರು ಮೂಲತಃ ಬಾದಾಮಿಯ ಸುತ್ತಮುತ್ತ ವಾಸಿಸುತ್ತಿದ್ದ ಕೃಷಿಕರೆಂದೂ ನಂತರ ಪ್ರಾಬಲ್ಯಕ್ಕೆ ಬಂದು ಈ ಸಾಮ್ರಾಜ್ಯದ ಸ್ಥಾಪಕರಾಗಿರಬಹು ದೆಂದು ಅಭಿಪ್ರಾಯಪಟ್ಟಿದ್ದಾರೆ.
ಈ ವಂಶದ ಮೂಲ ಪುರುಷರು ಒಂದನೆ ಜಯಸಿಂಹ ಹಾಗೂ ರಣರಾಗ. ಇವರ ಬಗ್ಗೆ ಶಾಸನಗಳಲ್ಲಿ ವಿವರಗಳಿಲ್ಲದೆ ಇರುವುದರಿಂದ ಇವರು ಕದಂಬರ ಅಧೀನರಾಗಿರಬಹುದೆಂದೂ ಈ ವಂಶದ ಮೂಲ ಪುರುಷರಲ್ಲವೆಂದು ತಿಳಿದುಬರುತ್ತದೆ.
ಕ್ರಿ.ಶ. ೫೪೦ರಲ್ಲಿ ಮೊದಲನೆಯ ಪುಲಿಕೇಶಿಯು ಕದಂಬರಿಂದ ಸ್ವತಂತ್ರವನ್ನು ಘೋಷಿಸಿ ಕೊಂಡು ಚಾಲುಕ್ಯರ ಸ್ವತಂತ್ರ ಅರಸರ ಪರಂಪರೆಯನ್ನು ಸ್ಥಾಪಿಸಿದನು. ಇದರ ಸವಿನೆನಪಿಗಾಗಿ ಅಶ್ವಮೇಧಯಾಗವನ್ನು ಮಾಡಿ, ಸತ್ಯಾಶ್ರಯ, ರಣವಿಕ್ರಮ, ಪೃಥ್ವಿವಲ್ಲಭ ಎಂಬ ಬಿರುದನ್ನು ಧರಿಸಿದನು. ಈತನು ಬಾದಾಮಿಯನ್ನು ತನ್ನ ರಾಜಧಾನಿಯನ್ನಾಗಿ ಮಾಡಿಕೊಂಡು ಕ್ರಿ.ಶ. ೫೬೬ರವರೆಗೆ ಆಡಳಿತ ನಡೆಸಿದನು. ಇವನ ನಂತರ ಆಳಿದ ಅರಸರು ಮೊದಲನೆ ಕೀರ್ತಿವರ್ಮ (ಕ್ರಿ.ಶ. ೫೬೬-೫೬೯), ಮಂಗಳೇಶ(ಕ್ರಿ.ಶ.೫೬೯-೬೧೦), ಎರಡನೇ ಪುಲಿಕೇಶಿ(ಕ್ರಿ.ಶ. ೬೧೦-೬೪೨), ಮೊದಲನೆಯ ವಿಕ್ರಮಾದಿತ್ಯ (ಕ್ರಿ.ಶ.೬೫೫-೬೮೧), ವಿನಯಾದಿತ್ಯ (ಕ್ರಿ.ಶ.೬೮೧-೬೯೬), ವಿಜಯಾದಿತ್ಯ (ಕ್ರಿ.ಶ.೬೯೦-೭೩೭), ಎರಡನೆಯ ವಿಕ್ರಮಾದಿತ್ಯ (ಕ್ರಿ.ಶ. ೭೩೩-೭೪೫) ಹಾಗೂ ಎರಡನೇ ಕೀರ್ತಿವರ್ಮ (ಕ್ರಿ.ಶ.೭೪೫-೭೫೭).
ಬಾದಾಮಿ ಚಳುಕ್ಯರಲ್ಲಿ ಎರಡನೇ ಪುಲಿಕೇಶಿಯು (ಕ್ರಿ.ಶ. ೬೧೦-೬೪೨) ಅತ್ಯಂತ ಪ್ರಸಿದ್ಧ ದೊರೆ. ಈತನು ತನ್ನ ಚಿಕ್ಕಪ್ಪನಾದ ಮಂಗಳೇಶನನ್ನು ಕೊಂದು ಸಿಂಹಾಸನಕ್ಕೆ ಬಂದನು. ಇವನು ಪರಾಕ್ರಮಿಯಾಗಿ ಚಾಲುಕ್ಯ ಸಾಮ್ರಾಜ್ಯವನ್ನು ಉತ್ತರ ಭಾರತದ ನರ್ಮದಾ ನದಿಯವರೆಗೆ ವಿಸ್ತರಿಸಿದನು.
ಉತ್ತರ ಪಥೇಶ್ವರ ಎಂಬ ಬಿರುದು ಪಡೆದ ಶ್ರೀಹರ್ಷ(ಶಿಲಾದಿತ್ಯ)ನನ್ನು ಕ್ರಿ.ಶ.೬೩೦ರಲ್ಲಿ ಸೋಲಿಸಿ ಪರಮೇಶ್ವರ ಹಾಗೂ ದಕ್ಷಿಣ ಪಥೇಶ್ವರ, ರಣವಿಕ್ರಮ ಎಂಬ ಬಿರುದುಗಳನ್ನು ಪಡೆದನು. ಈತನು ಸಾಹಿತ್ಯ ಪ್ರೇಮಿಯಾಗಿ ಅತ್ಯಂತ ಪ್ರಸಿದ್ಧ ದೊರೆ ಎನಿಸಿಕೊಂಡು ಕರ್ನಾಟಕದ ಇತಿಹಾಸದಲ್ಲಿ ಶಾಶ್ವತಸ್ಥಾನಗಳಿಸಿದ್ದಾನೆ.
ಬಾದಾಮಿಯ ಚಾಳುಕ್ಯರು ಕನ್ನಡದ ಸಾಹಿತ್ಯಾಭಿವೃದ್ದಿಗೆ ಕಾರಣರಾಗಿ ‘ತ್ರಿಪದಿ’ಯನ್ನು  ಅಭಿವೃದ್ದಿಗೊಳಿಸಿದರು. ಗುಹಾಂತರ ದೇವಾಲಯಗಳ ನಿರ್ಮಾಣಕ್ಕೆ ಕಾರಣರಾಗಿ ಐಹೊಳೆ, ಪಟ್ಟದಕಲ್ಲು ಹಾಗೂ ಬಾದಾಮಿಯಲ್ಲಿ ನೂರಾರು ದೇವಸ್ಥಾನಗಳನ್ನು ನಿರ್ಮಿಸಿದರು. ಹಾಗೂ ನಾಗರ ಮತ್ತು ದ್ರಾವಿಡ ಶಿಲ್ಪಕಲೆಯನ್ನು ಒಂದುಗೂಡಿಸಿ ‘ವೇಸರಶೈಲಿ’ ಎಂಬ ಹೊಸ ಶಿಲ್ಪಕಲಾ ಶೈಲಿಯನ್ನು ಅಭಿವೃದ್ದಿಗೊಳಿಸಿದರು.
ಎರಡನೇ ಪುಲಕೇಶಿಯ ನಂತರ ಬಂದ ಚಾಲುಕ್ಯ ಸಂತತಿಯ ದೊರೆಗಳ ಅಸಮರ್ಥತೆಯಿಂದಾಗಿ ಪತನದ ಹಾದಿ ಹಿಡಿಯಿತು. ಎರಡನೇ ಕೀರ್ತಿವರ್ಮನ ಕಾಲಕ್ಕೆ (ಕ್ರಿ.ಶ.೭೫೪-೭೫೭) ರಾಷ್ಟ್ರಕೂಟರು ಪ್ರಬಲರಾದರು. ಕೀರ್ತಿವರ್ಮನನ್ನು ಸೋಲಿಸಿ ರಾಷ್ಟ್ರಕೂಟರ ದೊರೆ ಮೊದಲನೆ ಕೃಷ್ಣನು ರಾಷ್ಟ್ರಕೂಟ ಸಾಮ್ರಾಜ್ಯವನ್ನು ಸ್ಥಾಪಿಸಿದನು.
ಬಾದಾಮಿ ಚಳುಕ್ಯರು ರಾಜ್ಯದ ಸರ್ವತೋಮುಖ ಅಭಿವೃದ್ದಿಗೆ ಗಮನ ನೀಡಿದರಾದರೂ ನಾಣ್ಯಗಳ ಬೆಳವಣಿಗೆಗೆ ಹೆಚ್ಚಿನ ಗಮನ ನೀಡಲಿಲ್ಲವೆಂಬುದು ಇತಿಹಾಸಕಾರರ ಅಭಿಪ್ರಾಯ. ಇವರ ಲಾಂಛನವಾದ ‘ವರಾಹ’ದ ಬಗ್ಗೆ ಶಾಸನಗಳಲ್ಲಿ ಮಾಹಿತಿಗಳಿವೆ. ಇವರು ವರಾಹಚಿಹ್ನೆಯನ್ನು ತಮ್ಮ ನಾಣ್ಯಗಳಲ್ಲಿಯೂ ಮುದ್ರಿಸಿ ‘ವರಾಹ’ (ಹಂದಿ) ನಾಣ್ಯಗಳೆಂದು ಕರೆದರು. ಇವರ ಶಾಸನಗಳಲ್ಲಿ ಗದ್ಯಾಣ, ಧಾರಣ, ಸುವರ್ಣ, ಪತ, ಪಾಲ ಮತ್ತು ವೀಸ ಎಂಬ ಹೆಸರು ಕಂಡುಬಂದಿವೆ.
ಬಾದಾಮಿ ಚಳುಕ್ಯರ ಕಾಲದಲ್ಲಿ ‘ಗದ್ಯಾಣ’ ಅತ್ಯಂತ ಪ್ರಮುಖವಾದ ಚಿನ್ನದ ನಾಣ್ಯ. ಇದನ್ನು ಧಾರ್ಮಿಕ ಕಾರ್ಯಗಳಲ್ಲಿ ಹಾಗೂ ವ್ಯಾಪಾರಕ್ಕೋಸ್ಕರ ಉಪಯೋಗಿಸುತ್ತಿದ್ದರು. ಪಟ್ಟದಕಲ್ಲಿನ ಗದ್ಯಾಣವನ್ನು ನೀಡಿದ ಬಗ್ಗೆ ಉಲ್ಲೇಖವಿದೆ. ‘ಸುವರ್ಣ’ ಎಂಬುದು ಮತ್ತೊಂದು ಚಿನ್ನದ ನಾಣ್ಯ. ಇದು ಗದ್ಯಾಣದ ಸಮಾನವಾಗಿತ್ತು. ‘ಧಾರಣ’ ಚಿನ್ನದ ನಾಣ್ಯ. ಇದರ ಬಗ್ಗೆ ಐಹೊಳೆ ಶಾಸನದಲ್ಲಿ ತಿಳಿಸಲಾಗಿದೆ. ‘ಪೊನ್’ ಎಂಬುದು ಚಿನ್ನದ ನಾಣ್ಯ. ಇದನ್ನು ‘ನವಿಲಪೊನ್’ ಅಥವಾ ‘ನವಿಲುಹೊನ್ನು’ ಎಂದು ಕರೆಯುತ್ತಿದ್ದರು. ಇದರಲ್ಲಿ ನವಿಲಿನ ಚಿತ್ರವನ್ನು ಮುದ್ರಿಸಿದ್ದರು. ‘ಪನ’ ಅಥವಾ ‘ಹನ’ ಹಾಗೂ ‘ವೀಸ’ ನಾಣ್ಯಗಳ ಬಗ್ಗೆಯೂ ಶಾಸನಗಳಲ್ಲಿ ಉಲ್ಲೇಖವಿದೆ. ‘ರೂಪಕ’ ಬೆಳ್ಳಿಯ ನಾಣ್ಯವಾಗಿದ್ದು, ಸಾಮಂತ ರಾಜರು ಮುದ್ರಿಸುವ ಹಕ್ಕನ್ನು ಹೊಂದಿದ್ದರು.
ಬಾದಾಮಿ ಕಾಲದಲ್ಲಿದ್ದ ನಾಣ್ಯ ಕೋಷ್ಟಕ
ಗದ್ಯಾಣ=ಸುವರ್ಣ=೬೦ ಗ್ರೇನ್
ದಾರಣ=೧/೪  ಗದ್ಯಾಣ=೧೫ ಗ್ರೇನ್
ಗದ್ಯಾಣ=೧೦ ಪಣ
೧ ಪಣ=೧೬ ವೀಸ
ಮೊದಲನೆ ಪುಲಿಕೇಶಿಯು ಮುದ್ರಿಸಿದ ಬೆಳ್ಳಿಯ ನಾಣ್ಯ ವೃತ್ತಾಕಾರವಿದ್ದು, ೧.೯ ಸೆಂ.ಮೀ, ವ್ಯಾಸವಿದ್ದು, ೪.೧೫ ಗ್ರಾಂ ತೂಕವಿತ್ತು. ಒಂದು ಮಗ್ಗುಲಲ್ಲಿ ಸಿಂಹವು ಎಡಕ್ಕೆ ತಿರುಗಿ ಮುಂಗಾಲನ್ನು ಎತ್ತಿದ್ದು, ಬಾಲವು ಸುರುಳಿಯಾಗಿದೆ. ಹಿಂಭಾಗದಲ್ಲಿ ಶಂಕವಿದ್ದು, ಅದರ ಎರಡೂ ಮಗ್ಗುಲಲ್ಲಿ ಎರಡು ದೀಪದ ಕಂಬಗಳು ಕಂಡುಬಂದಿವೆ. ಅವುಗಳ ಮೇಲ್ಭಾಗದಲ್ಲಿ ‘ಶ್ರೀಪೃಥ್ವಿ’ ಎಂಬ ಕನ್ನಡ ಬರಹ ಕಂಡುಬರುತ್ತದೆ. ‘ಶ್ರೀಪೃಥ್ವಿ’ ಎಂಬುದು ಮೊದಲನೆ ಪುಲಿಕೇಶಿಯು ಇಟ್ಟುಕೊಂಡ ‘ಶ್ರೀಪೃಥ್ವಿವಲ್ಲಭ’ ಎಂಬ ಬಿರುದೆಂದು ಅಭಿಪ್ರಾಯಪಡಲಾಗಿದೆ.
ಇತ್ತೀಚಿಗೆ ಮುಂಬೈ ಹತ್ತಿರದ ಎಲಿಫೆಂಟಾ ದ್ವೀಪದಲ್ಲಿ ದೊರೆತಿರುವ ತಾಮ್ರದ ನಾಣ್ಯ ಎರಡನೇ ಪುಲಿಕೇಶಿಗೆ ಸೇರಿದ್ದು. ೧.೧ x ೦.೯ ಸೆಂ.ಮೀ. ವ್ಯಾಸವಿದ್ದು ೦.೫. ಗ್ರಾಂನಿಂದ ೦.೭೧ ಹಾಗೂ೧.೩. ಗ್ರೇನ್ ತೂಕವಿದೆ. ಇದರ ಒಂದು ಮಗ್ಗುಲಲ್ಲಿ ಕನ್ನಡದಲ್ಲಿ ಶ್ರೀಸತಾ ಶ್ರಯ ಎಂಬ ಕನ್ನಡದ ಬರಹವಿದ್ದು, ಹಿಂಭಾಗದಲ್ಲಿ ಚುಕ್ಕೆಗಳು ಹಾಗೂ ಕುಳಿತಿರುವ ಗೂಳಿಯ (ಬಸವನ) ಚಿತ್ರವಿದೆ. ಇದರಿಂದ ಎರಡನೆಯ ಪುಲಿಕೇಶಿಯ ಸತ್ಯಾಶ್ರಯ ಎಂಬ ಬಿರುದನ್ನು ಹೊಂದಿದ್ದನೆಂದು ತಿಳಿಯಬಹುದು.
ಕ್ರಿ.ಶ.೬೫೫-೬೮೧ರವರೆಗೆ ಆಳಿದ ಮೊದಲನೆಯ ವಿಕ್ರಮಾದಿತ್ಯನ ನಾಣ್ಯ ೧೧೭ ಗ್ರೇನ್ ತೂಕದವಿದ್ದು ೦.೭೬ “ಡಯಾಮೀಟರ್ ಸುತ್ತಳತೆಯಿಂದ ಕೂಡಿದ್ದು, ಒಂದು ಮಗ್ಗುಲಲ್ಲಿ ವರಹ ಚಿತ್ರವಿದ್ದು, ಅದು ಬಲಭಾಗಕ್ಕೆ ತಿರುಗಿ ನಿಂತಿದ್ದು, ಅದರ ಮುಂಭಾಗದಲ್ಲಿ ದೀಪದ ಕಂಬ ಕಂಡುಬರುತ್ತವೆ. ಹಾಗೂ ವರಹ ಚಿತ್ರದ ಮೇಲ್ಭಾಗದಲ್ಲಿ ಸೂರ್ಯ-ಚಂದ್ರರ ಚಿತ್ರವಿದ್ದು ಅದರ ಕೆಳಭಾಗದಲ್ಲಿ (ವರಹದ) ‘ಶ್ರೀವಿಕ್ರಮ’ ಎಂಬ ಬರಹವಿದೆ.
ಈ ನಾಣ್ಯಗಳ ಸಹಾಯದಿಂದ ಬಾದಾಮಿ ಚಾಳುಕ್ಯರು ಸಹ ಸ್ವಂತ ನಾಣ್ಯಗಳನ್ನು ಅಚ್ಚುಹಾಕಿಸಿ ‘ವರಹ’ ನಾಣ್ಯದ ಕರ್ತೃಗಳಾದರು. ಇವರ ನಂತರ ಕಲ್ಯಾಣದ ಚಾಳುಕ್ಯರು ಹಾಗೂ ವಿಜಯನಗರದ ಅರಸರು ‘ವರಹ’ ನಾಣ್ಯವನ್ನು ಮುದ್ರಿಸಿದರು.
ಬಾದಾಮಿ ಚಾಲುಕ್ಯರು : ೨೧. ಬಾದಾಮಿ ಚಾಲುಕ್ಯ ಮಹಿಳೆಯರ ಮಹತ್ವದ ದಾಖಲೆಗಳು
ಕರ್ನಾಟಕದಲ್ಲಿ ಬಾಳಿ ಬದುಕಿದ ಅರಸು ಮನೆತನಗಳು ಅಂತಸ್ತು, ಗೌರವ, ಪ್ರತಿಷ್ಠೆಯಿಂದ ರಾಜ್ಯವಾಳಿವೆ. ಹೀಗೆ ಆತ್ಮಶ್ರೀ, ಪ್ರತಿಷ್ಠೆಯಿಂದ ರಾಜ್ಯವಾಳಿದ ಅರಸು ಮನೆತನ ಬಾದಾಮಿ ಚಾಲುಕ್ಯರದು. ಬಾದಾಮಿಯನ್ನು ಸಂಸ್ಕೃತಿ ಉತ್ಕೃರ್ಷದ ಕೇಂದ್ರವನ್ನಾಗಿಸಿಕೊಂಡು ಕರ್ನಾಟಕ ಸಂಸ್ಕೃತಿಗೆ ಭದ್ರಬುನಾದಿ ಹಾಕಿ ಸುಮಾರು ಇನ್ನೂರು ವರ್ಷ ರಾಜ್ಯವಾಳಿದರು. ಇವರ ಆಳ್ವಿಕೆಯ ಕಾಲ ಕರ್ನಾಟಕದಲ್ಲಿ ಸುವರ್ಣಯುಗವೆಂದು ಹೆಸರಾಗಿದೆ.
ಚಾಲುಕ್ಯರು ಸಾಮ್ರಾಜ್ಯದ ಭದ್ರತೆ ಮತ್ತು ವಿಶಾಲ ವಿಸ್ತಾರಕ್ಕಾಗಿ ತಮ್ಮ ಸುತ್ತ ಮುತ್ತಲಿನ ಮಂಡಲೇಶ್ವರ, ಸಾಮಂತರೊಡನೆ ರಕ್ತ ಸಂಬಂಧ ಬೆಸೆದು ಅನುಕೂಲ ಕಲ್ಪಿಸಿಕೊಂಡಿದ್ದರು. ಇವರಲ್ಲಿ ಸಮಾನ ಅಂತಸ್ತು, ಗೌರವ, ಮನಸ್ಸು ಮನಗಂಡ ಚಾಲುಕ್ಯರು ಸಂಬಂಧವನ್ನು ಸದೃಢಗೊಳಿಸಿಕೊಳ್ಳುವಲ್ಲಿ ಪ್ರಯನ್ನಶೀಲರಾಗಿದ್ದರು. ಇದರಿಂದಾಗಿ ಸಾಮಂತರ ಅಂತಸ್ತು, ಗೌರವ, ಪ್ರತಿಷ್ಠೆಗೆ ಗರಿಮೂಡಿಸಿದಂತಾಗಿತ್ತು. ಹೀಗೆ ಬಾಂಧವ್ಯದ ಬೆಸುಗೆಯಲ್ಲಿ ಪಾಲುಗಾರರಾದವರಲ್ಲಿ ಪ್ರಮುಖರು ಗಂಗರು, ಬಟ್ಟೂರ ಕುಲದವರು, ಸೇಂದ್ರಕರು, ಕದಂಬರು, ಆಳುಪರು ಮತ್ತು ಕಲಚೂರ್ಯರು. ಇವರನ್ನೆಲ್ಲ ತಬ್ಬಿಕೊಂಡು ಚಾಲುಕ್ಯರು ಕರ್ನಾಟಕ ಸಂಸ್ಕೃತಿಯನ್ನು ವಿಸ್ತರಿಸಿದ ರಾಜ್ಯದಲ್ಲಿ ಪಸರಿಸಿದರು.
ಬಾದಾಮಿ ಚಾಲುಕ್ಯರು ಸಾಮ್ರಾಜ್ಯದ ಭದ್ರತೆಗಾಗಿ ಕೈಕೊಂಡಿದ್ದ ಬಾಂಧವ್ಯ ಅಂದು ಮಹಾಮಂಡಲೇಶ್ವರ, ಸಾಮಂತರಿಗೆ ಬಲಿಷ್ಠತೆ ತಂದಿತ್ತು. ಮೊದಲನೆಯ ಪುಲಿಕೇಶಿಯ ಪತ್ನಿ ದುರ್ಲಭಾದೇವಿ ಬಟ್ಟೂರ ಕುಲದವಳು. ಈಕೆ ಬಾದಾಮಿಯ ಸುತ್ತಮುತ್ತಲಿನ ಕೆಲವು ಪ್ರಾಂತಗಳ ಆಡಳಿತ ಸೂತ್ರ ಹಿಡಿದಿರುವ ಸಂಭಾವ್ಯವಿದೆ. ಕಿಸುವೊಳಲು, ಕೆಂದೂರು, ನಂದಿಗ್ರಾಮ(ಇಂದಿನ ನಂದಿಕೇಶ್ವರ), ವ್ರೀಹಿ ಮುಖ ಗ್ರಾಮ, ಶ್ರೀಯಂಬಾಟಕ ಮೊದಲಾದ ಹತ್ತು ಗ್ರಾಮಗಳನ್ನು ದುರ್ಲಭಾದೇವಿಯ ಆಜ್ಞೆಯ ಮೇರೆಗೆ ಮಗ ಮಂಗಳೇಶನು ಮಕುಟೇಶ್ವರ ದೇವರಿಗೆ ದಾನ ನೀಡಿದ ದಾಖಲೆ ಇದೆ
[1]ಹೀಗೆ ದಾನ ನೀಡಿದ ದುರ್ಲಭಾದೇವಿಯನ್ನು ಮಹಾಕೂಟ ಶಾಸನವು ‘ಸ್ವಗುರುಪತ್ನಿ’ ಎಂದು ಉಚ್ಚರಿಸಿದೆ. ಆದರೆ ದುರ್ಲಭಾದೇವಿಯು ಮಂಗಳೇಶನ ತಾಯಿ ಎಂಬುದು ಶಾಸನದಂದ ಸ್ಪಷ್ಟ. ಮೊದಲನೆಯ ಪುಲಿಕೇಶಿಯ ದ್ವಿತೀಯ ಪುತ್ರ ಕೀರ್ತಿವರ್ಮನು ಸೇಂದ್ರಕ ವಂಶದ ದೊರೆ ಶ್ರೀ ವಲ್ಲಭ ಸೇನಾನಂದನನ ಸಹೋದರಿಯನ್ನು ಮದುವೆ ಮಾಡಿಕೊಂಡುದಕ್ಕೆ ಉಲ್ಲೇಖವಿದೆ.[2]ಇಮ್ಮಡಿ ಪುಲಿಕೇಶಿಯು ತನ್ನ ಅರ್ಧಾಂಗಿಯನ್ನಾಗಿ ಸ್ವೀಕರಿಸಿದ್ದು ಅಗ್ರಮಹಾದೇವಿಯನ್ನು. ಈಕೆ ಸಾಮಂತ ಕದಂಬರ ವರಪುತ್ರಿ.[3]ಒಂದನೆಯ ವಿಕ್ರಮಾದಿತ್ಯನು ಗಂಗ ದುರ್ವಿನೀತನ ಮಗಳಾದ ಗಂಗ ಮಹಾದೇವಿಯನ್ನು ವರಿಸಿದ್ದನು.[4]ಆತನ ಸಹೋದರ ಚಂದ್ರಾದಿತ್ಯನ ಮಡದಿ ವಿಜಯಾ (ವಿಜ್ಜಿಕೆ) ಖ್ಯಾತ ಸಂಸ್ಕೃತ ಸಾಹಿತಿ. ‘ಕೌಮುದಿ ಮಹೋತ್ಸವ’ ಎಂಬ ಸಂಸ್ಕೃತ ನಾಟಕದ ಕರ್ತೃ. ತನ್ನ ಸಮಕಾಲೀನ ಕವಿಗಲಿಗಿಂತ ತನಾನು ಶ್ರೇಷ್ಠಗಳೆಂಬ ಅಭಿಮಾನ ಆಕೆಯದು.
ವಿನಯವತಿಯು ವಿನಯಾದಿತ್ಯನ ಮಡದಿ. ಈಕೆ ಬಾದಾಮಿಲ್ಲಿ ಬ್ರಹ್ಮ, ವಿಷ್ಣು, ಮಹೇಶ್ವರರನ್ನು ಒಂದೇ ಮಂದಿರಲ್ಲಿ ಪ್ರತಿಷ್ಠಾಪಿಸಿರುವಳ. ಇದು ಕರ್ಟಕದ ಮೊದಲ ತ್ರಿಕೂಟಾಲಯವೆನಿಸಿದೆ. ವಿನಯಾದಿತ್ಯನ ಮಗಳಾದ ಕುಂಕುಮ ಮಹಾದೇಯ ಆಳುವ ವಂಶದ ದೊರೆ ಚಿತ್ರವಾಹನನನ್ನು ವರಿಸಿದಳು. ಈಕೆ ಲಕ್ಷ್ಮೇಶ್ವರದಲ್ಲಿ ಆನೆಸಜ್ಜೆ ಬಸದಿಯನ್ನು ಕಟ್ಟಿಸಿದ ಗೌರವಕ್ಕೆ ಪಾತ್ರಳಾಗಿದ್ದಾಳೆ.
ಮಹಾಕೂಟ ಶಾಸನದಲ್ಲಿ ‘ವಿಜಯಾದಿತ್ಯ ಸತ್ಯಾಶ್ರಯ ಶ್ರೀ ಪೃಧ್ವೀವಲ್ಲಭ ಮಹಾರಾಜಾಧಿರಾಜ ಪರಮೇಶ್ವರ ಭಟಾರರಾ ಪ್ರಾಣವಲ್ಲಭೆ ವಿನಾಪೊಟಿಗಳೆ ನ್ವೊರ್ಸೂಳೆಯರ್….’ ಎಂಬ ರಾವೇಶ್ಯೆಯೋರ್ವಳ ಪ್ರಸ್ತಾಪವಿದೆ. ವಂಶ ಪಾರಂಪರ್ಯ ಸೂಳೆಗಾರಿಕೆಯ ತಮ್ಮ ಪರಂಪರೆಯನ್ನು ತಿಳಿಸುವಲ್ಲಿ ಯಾವುದೇ ಅಗೌರವದ ಭಾವನೆ ಇಲ್ಲ. ವಿನಾಪೊಟಿಯ ತಾಯಿ ಕುಚಿಪೊಟಿ ಅಜ್ಜಿ ರೇವಮಂಚಳನ್ನು ಈ ಶಾಸನವು ಉಲ್ಲೇಖಿಸಿಸೂ[5] ವಿನಾಪೋಟಿಯು ಹಿರಣ್ಯಗರ್ಭ ದಾನವನ್ನು ಮಾಡಿ ದೇವರಿಗೆ ರತ್ನ ಪೀಠವನ್ನೂ, ಬೆಳ್ಳಿಯ ಕೊಡೆಯನ್ನು ನೀಡಿ ‘ಅಷ್ಟಶತಂ ಕ್ಷೇತ್ರಂ’ ಭೂಮಿಯನ್ನು ದಾನ ಮಾಡಿದಳು. ಪಟ್ಟದಕಲ್ಲಿನ ಶಾಸನವೊಂದರಲ್ಲಿ ವಿಜಯಾದಿತ್ಯನು, ಸಂಗೀತಗಾರ ಈ ಹಿಂದೆ ನೀಡಿದ್ದ ಕೆಲವು ಮರ್ಯಾದೆಗಳನ್ನು  ರಾಣಿ ಲೋಕಮಹಾದೇವಿಯು ನವೀಕರಿಸಿದುದು ದಾಖಲಾಗಿದೆ.[6]
ಇಮ್ಮಡಿ ವಿಕ್ರಮಾದಿತ್ಯನ ಪತ್ನಿಯರಾದ ಲೋಕಮಹಾದೇವಿ ಮತ್ತು ತ್ರೈಲೋಕ್ಯ ಮಹಾದೇವಿಯರು ಪಟ್ಟದಕಲ್ಲಿನಲ್ಲಿ ಲೋಕೇಶ್ವರ (ಇಂದಿನ ವಿರೂಪಾಕ್ಷ ಗುಡಿ) ಮತ್ತು ತ್ರೈಲೋಕೇಶ್ವರ (ಇಂದಿನ ಮಲ್ಲಿಕಾರ್ಜುನ ಗುಡಿ) ದೇವಾಲಯಗಳನ್ನು ಕಟ್ಟಿಸಿರುವರು. ಇವರು ಹೈಹಯ ವಂಶದ ಸೋದರಿಯರು ಲೋಕೇಶ್ವರ ದೆವಾಲಯದ ಸೂತ್ರಧಾರಿ ಸರ್ವಸಿದ್ದಿ ಆ ವೂರು ಬಾರಿ ‘ಪೆರ್ಜೆಱೀಪು’ ಎಂಬ ಘನತರ ಗೌರವವನ್ನು ಸಲ್ಲಿಸಿರುವರು. ಲೋಕಮಹಾದೇವಿಯು ಕಟ್ಟಿಸಿದ ಲೋಕೇಶ್ವರ ದೇವರಿಗೆ ನರೆಯಂಗಲ್ಲಿನ ಪನ್ನಾಸ (ಎಲೆಯ ಸುಂಕ?) ವನ್ನು ವಿಕ್ರಮಾದಿತ್ಯ ಅರಸನು ಬಿಟ್ಟಿದ್ದನ್ನು ಶಾಸನವೊಂದು ತಿಳಿಸುತ್ತದೆ.[7]
ಬಾದಾಮಿ ಚಾಲುಕ್ಯ ರಾಣಿಯರು ಶಾಂತಿ, ಸೌಹಾರ್ದತೆಯನ್ನು ನೆಲೆಸುವಲ್ಲಿ, ಸಾಮ್ರಾಜ್ಯದ ಸರ್ವತೋಮುಖ ಬೆಳವಣಿಗೆಯನ್ನು ತೀವ್ರಗೊಳಿಸುವಲ್ಲಿ ನೆರವಾದದ್ದನ್ನು ಈ ಮೇಲಿನ ಸಂಗತಿಗಳನ್ನು ಪುಷ್ಟೀಕರಿಸುತ್ತವೆ. ಆಡಳಿತ ನಿರ್ವಹಣೆಯಲ್ಲಿ ಕಲಾ ಪೋಷಣೆಯಲ್ಲಿ, ಅವರು ತೋರಿದ ಔದಾರ್ಯ, ಮಾಡಿದ ದಾನ ಧರ್ಮಗಳು ಉಳಿದ ಸಾಮ್ರಾಜ್ಯಗಳಿಗೆ ಮಾರ್ಗದರ್ಶಕ ವಾದವು.

—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)

[1]      ಅಯ್.ಎ., XIX ಪು. ೧೬‑೧೮, (ಕ್ರಿ.ಶ.೬೦೨)
[2]      ಆಯ್.ಎ., IX, ಪು. ೧೨೪
[3]      ಎ.ಇ. VI., ಪು.೪
[4]      ಎ.ಇ. X, ಪು.೧೦೦
[5]     ಆಯ್. ಎ VII, ಪು. ೧೦೩
[6]     ಆಯ್. ಎ. X, ಪು ೧೬೬
[7]     ಆಯ್.ಎ. X, ಪು. ೧೬೭
ಬಾದಾಮಿ ಚಾಲುಕ್ಯರು : ೨೨. ಕವಯಿತ್ರಿ ವಿಜಯ ಭಟ್ಟಾರಿಕೆ
ಕವುತ್ರಿಯರಾಗಲಿ, ಸಾಹಿತ್ಯಕ್ಕೆ ತಮ್ಮ ಕಾಣಿಕೆ ಸಲ್ಲಿಸಿದ ಮಹಿಳೆಯರಾಗಲಿ ಒಟ್ಟಿನಲ್ಲಿಯೇ ಹೆಚ್ಚು ಸಂಖ್ಯೆಯಲ್ಲಿಲ್ಲ. ವೇದಕಾಲದ ಋಕ್ಕುಗಳನ್ನು ರಚಿಸಿದ ಬ್ರಹ್ಮವಾದಿನಿಯರನ್ನು ಬಿಟ್ಟರೆ, ತರುವಾಯದ ಕವಯಿತ್ರಿಯರ ಸಂಖ್ಯೆ ದೊಡ್ಡದಾಗಿಲ್ಲ. ಇದುವರೆಗೆ ಪರಿಶೀಲಿಸಿದಂತೆ ಅನೇಕ ಧಾರ್ಮಿಕ, ಸಾಮಾಜಿಕ, ರಾಜಕೀಯ ಕಾರಣಗಳು ಇದರ ಮೂಲದಲ್ಲಿವೆ. ಯಾವ ಸಾಹಿತ್ಯದ ಇತಿಹಾಸದಲ್ಲಾದರೂ ಇದೇ ಪರಿಸ್ಥಿತಿ ಗೋಚರವಾಗುತ್ತದೆ.
ಸಂಸ್ಕೃತಕ್ಕೆ ರಾಜಾಶ್ರಯ ದೊರೆತಾಗ, ರಾಜಮನೆತನದ ಕೆಲ ಮಹಿಳೆಯರು ಸಂಸ್ಕೃತಕ್ಕೆ ತಮ್ಮ ಸಾಹಿತ್ಯಿಕ ಕಾಣಿಕೆಯನ್ನು ಸಲ್ಲಿಸಿದರು. ಕನ್ನಡಕ್ಕೂ ರಾಜಾಶ್ರಯ ದೊರೆತಾಗ, ಕನ್ನಡ ಸಾಹಿತ್ಯಕ್ಕೂ  ಮಹಿಳೆಯರು ತಮ್ಮ ಕಾಣಿಕೆಯನ್ನು ಸಲ್ಲಿಸಿದರು. ಸಂಸ್ಕೃತ ಸಾಹಿತ್ಯಕ್ಕೂ ಕನ್ನಡಿತಿಯರು ಸಲ್ಲಿಸಿದ ಕಾಣಿಕೆಯಿದೆ.
ಅವರೇ ಕನ್ನಡತಿಯಾರದ
೧. ವಿಜಯಾ ೨. ಗಂಗಾಬಿಕೆ ೩. ತಿರುಮಲಾಂಬೆಯರು.
ಇವರು ೧೩ ರಿಂದ ೧೭ನೆಯ ಶತಮಾನದವರೆಗಿನ ಅವಧಿಯಲ್ಲಿ ಕಾಣಿಸಿಕೊಳ್ಳುತ್ತಾರೆ. ಆದರೆ ಈ ಕನ್ನಡತಿಯರೆಲ್ಲ ರಾಜಮನೆತನದವರೇ ಎಂಬುದು ಗಮನಾರ್ಹವಾದ ವಿಷಯವಾಗಿದೆ.
‘ಕೌಮುದಿ ಮಹೋತ್ಸವ’ವೆಂಬ ನಾಟಕವನ್ನು ಬರೆದಿರುವಳೆಂಬ ಖ್ಯಾತಿಯಿರುವ ವಿಜಯಾಂಬಿಕೆ (ವಿಜ್ಜಿಕೆ) ಪ್ರಾಚೀನಳು; ಅವಳ ಕಾಲ. ದೇಶ. ವ್ಯಕ್ತಿತ್ವದ ಬಗ್ಗೆ ನಿಶ್ಚಿತವಾದ ಅಭಿಪ್ರಾಯವಾವುದೂ ಇಲ್ಲ. ಹತ್ತನೆಯ ಶತಮಾನದ ರಾಜಶೇಖರನು,
ಸರಸ್ವತೀ ಕರ್ಣಾಟೀ ವಿಜಯಾಂಕಾ ಜಯತ್ಯಸೌ |
ಯಾ ವೈದರ್ಭಗಿರಾಂ ವಾಸಃ ಕಾಲಿದಾಸಾದನಂತರಮ್||
‘ಕಾಳಿದಾಸನ ತರುವಾಯ ವೈದರ್ಭೀ ಶೈಲಿಯಲ್ಲಿ ಬರೆದ ಕರ್ಣಾಟ ದೇಶದ ವಿಜಯಾ ಸರಸ್ವತಿಯಂತೆ ರಾಜಿಸುತ್ತಾಳೆ’- ಎಂದು ಅವಳನ್ನು ವರ್ಣಿಸಿದ್ದಾನೆ. ಇವಳು ಕರ್ಣಾಟ ದೇಶದವಳೆಂಬುದು ಇದರಿಂದ ಸಿದ್ಧವಾಗುತ್ತದೆ ಮತ್ತು ರಾಜಶೇಖರನಿಗಿಂತ ಪ್ರಾಚೀನಳೆಂಬುದು ಇದರಿಂದ ಗೊತ್ತಾಗುತ್ತದೆ.
ವಿಜ್ಜಿಕೆಯೇ ಹೇಳಿದ ಮಾತಿದು
ನಿಲೋತ್ಪಲದಲಶ್ಯಾಮಿಆಂ ವಿಜ್ಜಿಕಾ ಮಾಮಜಾನತಾ|
ವೈಥೈವ ದಂಡಿನಾ ಪ್ರೋಸರ್ವಶುಕ್ಲಾ ಸರಸ್ವತೀ||
[1]
‘ಶ್ಯಾಮಲವರ್ಣದ ವಿಜ್ಜಿಕೆಯನ್ನರಿಯದೇ, ದಂಡಿಯ ಸರಸ್ವತಿಯು ಗೌರವರ್ಣದವಳೆಂದು ಸುಮ್ಮನೆ ವರ್ಣಿಸಿದ್ದಾನೆ‘- ಅಂದರೆ ತಾನೇ ಸರಸ್ವತಿಯ ಅವತಾರವೆಂದು ಹೇಳಿಕೊಂಡಿದ್ದಾಳೆ. ಮೇಲೆ ವರ್ಣಿತಳಾದ ವಿಜಯಾ ಹಾಗೂ ವಿಜ್ಜಿಕೆ ಇಬ್ಬರೂ ಒಂದೇ ಆಗಿರಬೇಕು ಎಂಬ ಊಹೆಗೂ ಅವಕಾಶವಿದೆ. ದಂಡಿಯ ಕಾಲವು ಏಳನೆಯ ಶತಮಾನವಿರುವುದರಿಂದ ಇವಳು ಆ ತರುವಾಯದವಳಿರಬೇಕು.
ಏಕೋsಭೂತ್ ನಲಿನಾತ್ ತತಶ್ಚಪುಲಿನಾತ್ ಪವ್ಮೀಕತಶ್ಚಾಪರ|
ತೇ ಸರ್ವೆ ಭವಂತಿ ಕವಯುಸ್ತೇಭ್ಯೋ ನಮಸ್ಕುರ್ಮಹೆ||
ಆರ್ವಾಂಚೋ ಯದಿ ಗದ್ಯಪದ್ಯರಚನೈಶ್ಚೇಶ್ಚಮತ್ಕುರ್ವತೆ|
ತೇಷಾಂ ಮೂರ್ಧ್ನಿ ದದಾಮಿ ವಾಮಚರಣಂ ಕರ್ಣಾಟರಾಜಪ್ರಿಯಾ||
‘ಕಮಲದಿಂದ ಹುಟ್ಟಿದ ಬ್ರಹ್ಮ, ಮಳಲಿನಿಂದ ಹುಟ್ಟಿದ ವ್ಯಾಸ, ಹುತ್ತದಿಂದ ಹುಟ್ಟಿದ ವಾಲ್ಮೀಕಿ, ಇವರೇ ಕವಿಗಳು! ಅವರಿಗೆ ನಮ್ಮ ವಂದನೆ; ಉಳಿದವರು ಗದ್ಯ-ಪದ್ಯ ರಚನಾ ಚಾತುರ್ಯವನ್ನು ತೋರಿಸಹೋದರೆ, ಕರ್ಣಾಟ ರಾಜಪ್ರಿಯೆಯಾದ ನಾನು ಅವರ ತಲೆಯ ಮೇಲೆ ಎಡಗಾಲನ್ನಿರಿಸುತ್ತೇನೆ.’
ಈ ಎಲ್ಲ ವಿವೇಚನೆಯಿಂದ ದಂಡಿ ಹಾಗೂ ರಾಜಶೇಖರ ಕಾಲವಾದ ಏಳು ಮತ್ತು ಹತ್ತನೆಯ ಶತಮಾನಗಳ ಮಧ್ಯದಲ್ಲಿ ವಿಜ್ಜಿಕೆ ಅಥವಾ ವಿಜಯಾ ಇದ್ದಿರಬೇಕೆಂಬುದು ಸ್ಪಷ್ಟವಾಗುತ್ತದೆ. ವಿಜ್ಜಿಕೆ ಅಥವಾ ವಿಜಯಾ ಇದ್ದಿರಬೇಕೆಂಬುದು ಸ್ಪಷ್ಟವಾಗುತ್ತದೆ. ವಿಜ್ಜಿಕೆಯಿಂದ ರಚಿತವಾದ ಪದ್ಯಗಳನ್ನು ಲಾಕ್ಷಣಿಕರಾದ ಮುಕುಲಭಟ್ಟ(೯ನೆಯ ಶತಮಾನ), ಮಮ್ಮಟ, ಭೋಜ, ವಿಶ್ವನಾಥ ಮೊದಲಾದವರು ತಮ್ಮ ಕೃತಿಗಳಲ್ಲಿ ಉಲ್ಲೇಖಿಸಿರುವರು.
‘ಕೌಮುದೀ ಮಹೋತ್ಸವ’ ನಾಟಕದ ಪ್ರತಿಯೂ, ಸದ್ಯ ದೊರೆತಿರುವುದು, ಗೆದ್ದಲು ತಿಂದು ಉಳಿದ ಭಾಗ! ಒಂದು ಶ್ಲೋಕದ ಅಳಿದುಳಿದ ಭಾಗದಲ್ಲಿ, ‘ಕಯಾನಿಬದ್ದಂ’ ಎಂಬುದರ ಆಧಾರದಿಂದಲೂ, ‘ಜಯಂತಿ ಪ್ರಥಮಂ ವಿಜಯಾ’ ಎಂಬ ನಾಟಕ ವಾಕ್ಯದಿಂದಲೂ, ಅಲ್ಲದೆ ದೊರೆವ ಆಂತರಿಕ ಆಧಾರದಿಂದಲೂ, ಎಂಟನೆಯ ಶತಮಾನದ ನಾಟಕವಿದು ಎಂದು ನಿರ್ಧರಿಸಲು ಬರಬುಾದ್ದರಿಂದಲೂ ವಿಜ್ಜಿಕೆ ಎಂಟನೆಯ ಅಥವಾ ಹತ್ತನೆಯ ಶತಮಾನದವಳಿದ್ದಿರಬೇಕು ಎಂಬ ಊಹೆಗೆ ಬಲವಾದ ಅವಕಾಶವಿದೆ.
ಕರ್ನಾಟಕದಲ್ಲಿ ಆಳಿದ ರಾಜಮನೆತನಗಳಲ್ಲಿ (ಅ) ಚಾಲುಕ್ಯ ವಂಶದ ಮೂಲ ಸಂಸ್ಥಾಪಕ ವಿಷ್ಣುವರ್ಧನನ ತಾಯಿ, ವಿಜಯಾದಿತ್ಯನ ಹೆಂಡತಿಯೊಬ್ಬಳು ವಿಜಯಾ (ಬ) ಪೂರ್ವ ಚಾಲುಕ್ಯ ಮನೆತನದಲ್ಲಿ ವಿಜಯಾದಿತ್ಯನೆಂಬ ಇನ್ನೋರ್ವನ ಹೆಂಡತಿ ವಿಜಯಮಹಾದೇವಿ. ಇದು ಪೀಠಪುರ ಶಾಸನದಿಂದ ವ್ಯಕ್ತವಾಗುತ್ತದೆ.
ಏತೇಷು ವಿಜಯಾದಿತ್ಯೊ ಸೂರ್ಯಾನ್ವಯ ಸಮುದ್ಭುವಾಮ್|
ಉಪಯೇಮೇಥ ವಿಜಯಾಂ ಮಹಾದೇವಿಯಂ ಮಹೀಸಮಾಮ್||[2]
(ಕ) ಬಾದಾಮಿಯ ಚಾಲುಕ್ಯ ಮನೆತನದಲ್ಲಿ ಎರಡನೆಯ ಪುಲಿಕೇಶಿಯ ಸೊಸೆ, ಚಂದ್ರಾದಿತ್ಯನ ಹೆಂಡತಿ ವಿಜಯಾ(ನೆರೂರ ಶಾಸನ). (ಡ) ನೃಪತುಂಗನ ಸೇನಾಪತಿ ಬಂಕೇಶನೆಂಬವನ ಹೆಂಡತಿ ವಿಜಯಾ.[3]
ಈ ನಾಲ್ವರು ವಿಜಯೆಯರಲ್ಲಿ ಬಂಕೇಶನ ಪತ್ನಿಯೊಬ್ಬಳೇ ಒಂಬತ್ತು ಹತ್ತನೆಯ ಶತಮಾನದ ಕಾಲಕ್ಕೆ ಹೊಂದಿಕೊಳ್ಳುತ್ತಾಳೆ. ಆದರೆ ಕರ್ಣಾಟಕರಾಜ ಪ್ರಿಯಾ ಎಂದು ಅವಳು ತನ್ನನ್ನು ಕರೆದುಕೊಳ್ಳುತ್ತಾಳೆ. ಆದರೆ ಕರ್ಣಾಟಕರಾಜ ಪ್ರಿಯಾ ಎಂದು ಅವಳು ತನ್ನನ್ನು ಕರೆದುಕೊಳ್ಳಬಹುದೇ ಎಂಬ ಶಂಕೆಯುಂಟಾಗುತ್ತದೆ. ಯಾರೆಂದು ಹೇಳುವುದು ಕಷ್ಟಕರವೇ! ಚಂದ್ರಾದಿತ್ಯನ ಹೆಂಡತಿಯೇ ಗ್ರಂಥಕರ್ತ್ರೆ ಎಂದು ಗ್ರಹಿಕೆ.[4] ಶಾಸನದಲ್ಲಿ ಇವಳು ‘ಕಲಿಕಾಲಪತಿಕ್ಷಭೂತಾ’ ಎಂದು ತನ್ನ ಧಾರ್ಮಿಕ ಮನೋಭಾವನೆಯಿಂದಾ ಹೊಗಳಲ್ಪಟ್ಟಿದ್ದಾಳೆ. ಈಕೆ ಪತಿಯ ಮರಣಾನಂತರ ರಾಜ್ಯಭಾರ ಮಾಡಿದ್ದಾಳೆಂದು ಡಾ.ಫ್ಲೀಟ್ ಅವರ ಅವರ ಅಭಿಪ್ರಾಯ[5]
“ಕೌಮುದೀ ಮಹೋತ್ಸವ” ಐದಂಕರ ನಾಟಕ: ಭಾಸ-ಕಾಲಿದಾಸರ ಪ್ರಭಾವವು ನಾಟಕದ ಮೇಲೆ ಬಹಳವಾದಂತಿದೆ. ನಾಟಕದ ಮೇಲೆ ‘ರತ್ನಾವಳಿ’ಯ ಪ್ರಭಾವವೂ ಇದೆ.
ವಿರಸಾಪಿ ಕೃತಿಃ ಪ್ರಪತ್ಸ್ಯಗೆ ಮಧುನಿಷ್ಯಂದಮಯೀಂ ದಶಾಂತರಂ|
ಯದಿ ನಾಮ ಸತಾಮನುಗ್ರಃ ಪ್ರಾಉರವೇರಿವಾತಪಮ್||
ಕೃತಿಯು ನೀರಸವಾಗಿದ್ದರೂ, ಸಹೃದಯರ ಕೃಪೆಯಿದ್ದರೆ, ಚಳಿಗಾಲದ ಬಿಸಿಲಿನಂತೆ ಸುಖಕರವಾಗಿಯೇ ಇರುವುದು. ಪ್ರೇಮ ಹಾಗೂ ರಾಜಕೀಯ ಘಟನೆಗಳಿಂದ ಕೂಡಿದ ನಾಟಕವಿದು. ನಾಯಕನಾದ ಕಲ್ಯಾಣವರ್ಮನಿಗೆ ರಾಜ್ಯಪ್ರಾಪ್ತಿ ಮತ್ತು ಕೀರ್ತಿಮತಿಯ ಸಮಾಗಮಗಳಿಂದ ಮುಕ್ತಾಯವಾಗುತ್ತದೆ. ಮಂತ್ರಿ ಮಂತ್ರಗುಪ್ತನ ಯೋಜನೆಯಿಂದಾಗಿ ರಾಜಕುಮಾರ ಕಲ್ಯಾಣವರ್ಮನು ಬದುಕಿ, ಬೆಳೆದು, ರಾಜ್ಯವನ್ನೂ ಕೀರ್ತಿಮತಿಯನ್ನೂ ಪಡೆಯುವುದು ಸಾಧ್ಯವಾಗುತ್ತದೆ. ಹಾಸ್ಯ, ವೀರ, ಶೃಂಗಾರ ಎಲ್ಲ ರಸಗಳ ಚಿತ್ರಣಕ್ಕೂ ಯಥಾವಕಾಶ ದೊರೆತಿದೆ.
‘ಅಂಧಸ್ಯ ಕೂಪಪತನಮ್ ಸಂವೃತ್ತಮ್, ಪೂರ್ವ ರಾಜ್ಯನಾಶಃ ತತಃ ಸ್ತ್ರೀ ತಂತುನಾ ಬಂಧನಂ.’
ಇದು ಕುರುಡನು ಭಾವಿಗೆ ಬಿದ್ದಂತಾಯಿತು. ಈಗಾಗಲೇ ರಾಜ್ಯವನ್ನು ಕಳೆದುಕೊಂಡಿರುವಿ; ಈಗ ಸ್ತ್ರೀಯೆಂಬ ಹಗ್ಗದಿಂದ ಬಿಗಿದುಕೊಳ್ಳುತ್ತಿರುವಿ’ ಎಂದು ವಿದೂಷಕನು ಕಲ್ಯಾಣವರ್ಮನಿಗೆ ಹೇಳಿದಾಗ, ಸಹೃದಯ ಪ್ರೇಕ್ಷಕರು ನಗದೇ ಇರಲಾರರು.
ಸನ್ಯಾಸಿನಿ ಯೋಗಸಿದ್ದಿಯು ನಾಟಕದ ವಸ್ತುವು ತ್ವರಿತಗತಿಯಿಂದ ವಿಕಾಸಹೊಂದಲು ಸಹಾಯಕಾರಿಯಾಗಿದ್ದಾಳೆ. “ಮಾಲತೀ ಮಾಧವ”ದ ಕಾಮಂದಕಿಯನ್ನು ಇವಳು ಹೋಲುತ್ತಾಳೆ. ಇದರಲ್ಲಿಯ ಕೌಮುದೀ ಮಹೋತ್ಸವದ ಕಲ್ಪನೆ “ಮುದ್ರಾರಾಕ್ಷಸ”ದಿಂದ ಬಂದಂತಿದೆ. ಒಟ್ಟಿನಲ್ಲಿ ಉಪಲಬ್ಧವಿದ್ದ ನಾಟಕಗಳಲ್ಲಿಯ ಎಲ್ಲ ಒಳ್ಳೆಯ ಅಂಶಗಳನ್ನೂ ತೆಗೆದುಕೊಳ್ಳಲು ನಾಟಕಕಾರ್ತಿ ಯತ್ನಿಸಿದ್ದಾಳೆ. ಮೇಲೆ ತನ್ನದೇ ಆದ ಪ್ರತಿಭೆ ಮೆರಗನ್ನೂ ಕೊಟ್ಟು, ನಾಟಕಕ್ಕೆ ಹೊಸ ಕಳೆಯನ್ನು ತಂದಿದ್ದಾಳೆ.
ನಾಟಕದ ನಿಯಮಗಳನ್ನೆಲ್ಲ ನಾಟಕದಲ್ಲಿ ಅನುಸರಿಸಲಾಗಿದೆ. ಪಾತ್ರಗಳ ರಚನೆ, ರಸನಿರೂಪಣೆ ಆಕರ್ಷಕವಾಗಿದೆ. ಅನುಭವದ ಆಣಿಮುತ್ತುಗಳು ಅಲ್ಲಲ್ಲಿ ಇವೆ. ನಾಟಕವು ಸಂಪ್ರದಾಯವನ್ನನುಸರಿಸಿದ್ದರೂ ನಾಟಕದ ಕೊನೆ ಮಾತ್ರ ಸಂಪ್ರದಾಯಕ್ಕೆ ಒಳಗಾಗಿಲ್ಲ. ನಾಟಕದ ಹೆಸರನ್ನೂ ಸಂಪಾದಕರೇ ಕೊಟ್ಟಂತಿದೆ.
ನಾಟಕದ ಜೊತೆಗೆ ವಿಜ್ಜಿಕೆಯವೆಂದು ಹೇಳಲ್ಪಡುವ ಮೂವತ್ತು ಬಿಡಿ ಪದ್ಯಗಳು ಅಲಂಕಾರವಿನ್ಯಾಸದಿಂದಲೂ, ಅರ್ಥವತ್ತಾಗಿರುವುದರಿಂದಲೂ ತುಂಬ ಆಕರ್ಷಕವಾಗಿವೆ, ಮಮ್ಮಟ, ಭೋಜ, ವಿಶ್ವನಾಥರು ಇವಳ ಪದ್ಯಗಳನ್ನು ತಮ್ಮಗ್ರಂಥಗಳಲ್ಲಿ ಉದಾಹರಿಸಿದ್ದಾರೆ.
ಪ್ರಕೃತಿ ವರ್ಣನೆಯಲ್ಲಿ ವಿಜ್ಜಿಕೆಯದು ಎತ್ತಿದ ಕೈ: ಕಿಂಶುಕ ಪುಷ್ಪವೊಂದನ್ನು ಅವಳು ಈ ರೀತಿಯಾಗಿ ವರ್ಣಿಸಿದ್ದಾಳೆ.
ಕಿಂಶುಕ ಕಲಿಕಾಂತರ್ಗರ್ತಂ ಇಂದುಕಲಾಸ್ಪರ್ಧಿ ಕೇಸರಂ ಭಾತಿ|
ರಕ್ತನಿಚೋಲಕವಿಹಿತಂ ಧನುರಿವ ಜಾತಮುದ್ರಿತಂ ವಿತನೊಃ||
ಚಂದ್ರನ ಕಲೆಯೊಂದಿಗೆ ಸ್ಪರ್ಧಿಸುತ್ತಿರುವಂತೆ ಕಿಂಶುಕದ ಕೇಸರ ಕಾಣಿಸಿತಂತೆ ಕವಯತ್ರಿಗೆ!
ಬತ್ತ ಕುಟ್ಟುವ ನಾರಿಯರ ಒಂದು ಚಿತ್ರವನ್ನು ಕವಯಿತ್ರಿ ಚಿತ್ರಿಸಿದ್ದಾಳೆ. ನಾರಿಯರು ಬತ್ತ ಕಟ್ಟುವಾಗ ತೋಳುಗಳನ್ನು ಮೇಲೆ ಕೆಳಗೆ ಎತ್ತಿದಾಗ ಉಂಟಾದ ಬಳೆಗಳ ನಿನಾದ, ಹುಂಕಾರ, ಒನಕೆಯ ಸಪ್ಪಳ ಎಲ್ಲವೂ ತಾಳಲಯ ಬದ್ಧ|  ಗೀತಕ್ಕೆ ಮೇಳವಾದ್ಯ|
ವಿಲಾಸಮಸೃಣೋಲ್ಲಸನ್ಮುಸಲ ಲೋಕದೋಃ ಕಂದಲೀ-
ಪರಸ್ಪರಪರಿಸ್ಖಲದ್‌ವಲಯನಿಸ್ವನೋದ್ ಬಂಧುರಾಃ|
ಲಸಂತಿ ಕಲಹುಂಕೃತಿ ಪ್ರಸಭಕಂಪಿತೋರಸ್ಥಲತೃಟ
ದ್ಗಲದ್ಗಮಕಸಂಕುಲಾಃ ಕಲಮಕಂಡಿನೀಗೀತಯಃ|
ಪ್ರೇಮದ ಕಥಾವಸ್ತುವು, ಮತ್ತೆ ಮೇಲೆ ಸುಖಾಂತವಾಗಿಯೆ ಕಾಣತಕ್ಕದ್ದು. ಅಂದ ಮೇಲೆ ನಾಯಕ ನಾಯಿಕೆಯರ ವರ್ಣನೆ, ಪರಿಚಯ ಕೆಲವು ವಿಶಿಷ್ಟ ಸನ್ನಿವೇಶಗಳು ಅನಿವಾರ್ಯವೋ ಎನ್ನುವಂತೆ ಇಲ್ಲಿಯೂ ಬಂದಿವೆ: ಬಲಭುಜ ಹಾರುವುದು, ನಾಯಕಿಯರು ಸೀರೆಯ ಸೆರಗು ಬಳ್ಳಿಗೆ ತೊಡಕಿ ನಾಯಕನನ್ನು ಓರೆಗಣ್ಣಿನಿಂದ ನೋಡುವುದು ಇವೆಲ್ಲ ಇಂತಹ ಎಲ್ಲ ನಾಟಕಗಳಲ್ಲಿಯೂ ಬರುವಂತೆ ಇಲ್ಲಿಯೂ ಬಂದಿವೆ. ರಾಜಕೀಯ ಘಟನೆಗಳಲ್ಲಿ “ಮುದ್ರಾರಾಕ್ಷಸ”ದ ಪ್ರಭಾವವಿದೆ: ಕವಯಿತ್ರಿ ತನ್ನ ಹಿಂದಿನ ನಾಟಕಕಾರರ ಕೃತಿಗಳನ್ನೆಲ್ಲ ಅಭ್ಯಾಸ ಮಾಡಿರಬೇಕು ಎಂಬುದು ನಿಶ್ಚಿತ.
ನಾಟಕದಲ್ಲಿಯ ಪಾತ್ರಗಳ ರಚನೆ ಆಕರ್ಷಕವಾಗಿದೆ: ಇದರಲ್ಲಿ ಬರುವ ಪಾತ್ರಗಳು ಐತಿಹಾಸಿಕ ವ್ಯಕ್ತಿಗಳೇ ಹೇಗೆಂಬುದು ತಿಳಿಯದು.
ನಾಟಕದಲ್ಲಿ ಶೃಂಗಾರರಸವು ಮುಖ್ಯವಾಗಿ, ವೀರರಸವು ಅಂಗರಸವಾಗಿ, ಇನ್ನುಳಿದ ರಸಗಳು ಔಚಿತ್ಯವನ್ನರಿತು ಬಂದಿವೆ. ಸಂಭಾಷಣೆಗಳು ಸುಧೀರ್ಘವಾಗಿಲ್ಲ, ಚುರುಕಾಗಿವೆ. ಅಲ್ಲಲ್ಲಿ ಗಾದೆಯ ಮಾತಿನಂತಹ ಮಾತುಗಳೂ ಬರುತ್ತವೆ. ಆಕೆಯಿಂದ ರಚಿತವಾದ ಬಿಡಿಪದ್ಯಗಳಲ್ಲಿ ವಿಶೇಷತಃ ವಿವಿಧ ಅಲಂಕಾರಗಳಿಗೆ ಉದಾಹರಣೆಯಾಗುವಂತಹ ಪದ್ಯಗಳೇ ಇವೆ.
ಉತ್ತಮ ಕಾವ್ಯದಲ್ಲಿ ರಸಾಸ್ವಾದವನ್ನು ಧ್ವನಿಯನ್ನು, ಸವಿಯುವ ಸಹೃದಯರಿಗೆ ಕವಯಿತ್ರಿ ತನ್ನ ಗೌರವವನ್ನು ವ್ಯಕ್ತಪಡಿಸುತ್ತಾಳೆ.
ಕವೇರಭಿಪ್ರಾಯಮಶಬ್ದ ಗೋಚರಮ್|
ಸ್ಫುರಂತಮಾರ್ದ್ರೇಷು ಪದೇಷು ಕೋಮಲಮ್||
ಸ್ಫುರದ್ಭಿರಂಗೈಃ ಕೃತರೋಮವಿಕ್ರಿಯೈಃ|
ಜನಸ್ಯ ತೂಷ್ಣೀಂ ಭವತೋಯಮಂಜಲಿಃ||
ಅನ್ಯೋಕ್ತಿ ಹಾಗೂ ಇನ್ನಿತರ ಅಲಂಕಾರಗಳಿಗೆ ಅವಳು ಕೊಡುವ ಉದಾಹರಣೆಗಳು ಮಾರ್ಮಿಕವಾಗಿವೆ. ಹಳೆಯ ವಸ್ತುವನ್ನೇ ಆದರೂ ನೋಡುವ ದೃಷ್ಟಿಕೋನ ಹೊಸದಾಗಿದೆ. “ಕಾಮವನ್ನು ಶಂಕರನು ಜಯಿಸಿದನು, ಬುದ್ಧನು ಜಯಿಸಿದನು, ಪ್ರವಾಸದಲ್ಲಿರುವ ಪತಿಯೂ ಜಯಿಸಿದನು, ಹೀಗಾಗಿ ಕಾಮನು ದಿಕ್ಕುಗಾಣದೆ ಮನೆಯಲ್ಲಿದ್ದ ಅಬಲೆಯನ್ನು ಹಿಂಸಿಸುತ್ತಾನೆ” ಎಂದು ಕವಯಿತ್ರಿ ಹೇಳಿದಳು. ಕವಿ ಸಮಯದಲ್ಲಿಯೂ ನಾವೀನ್ಯವನ್ನು ತರಲೆತ್ನಿಸಿದ್ದಾಳೆ ವಿಜ್ಜಿಕೆ.
ಇಂತಹ ಪ್ರತಿಭಾನಿತ್ವ ಕವಯಿತ್ರಿ ವಿಜ್ಜಿಕೆ ಯಾರೆಂದು ನಿಶ್ಚಿತವಾಗಿ ತಿಳಿಯದೇ ಹೋದರೂ ಕರ್ನಾಟಕದವಳೆಂಬುದು ಅಭಿಮಾನದ ವಿಷಯ!

[1]     ಚತುರ್ಮುಖ ಮುಖಾಂಭೋಜವನ ಹಂಸವಧೂರ್ಮಮ |
ಮಾನಸೇ ರಮತಾಂ ದೀರ್ಘಂ ಸರ್ವಶುಕ್ಲಾ ಸರಸ್ವತೀ ||
[2]     ಸಂಸ್ಕೃತ ಕವಯತ್ರಿಯರು, ಪುಟ ೧೬.
[3]     ಕರ್ನಾಟಕ ಗತವೈಭವ
[4]     P.V.Kane: History of Sanskrit Poetics, pp.SLI.
[5]      Indian Antiquary, Vol, VII pp.೪೫.
ಬಾದಾಮಿ ಚಾಲುಕ್ಯರು : ೨೩. ಶಿಲ್ಪಕಲೆ: ಚಾಲುಕ್ಯರ ಕಾಲ
ಕರ್ನಾಟಕದಲ್ಲಿ ತೀರ ಮೊದಲಣ ಕದಂಬ ವಂಶದ ದೊರೆಗಳನ್ನು ಸೋಲಿಸಿ, ತಮ್ಮ ಆಧಿಪತ್ಯ ಸ್ಥಾಪಿಸಿದ ಚಾಲುಕ್ಯರ ಕಾಲದಲ್ಲಿ, ಮಧ್ಯ ದಕ್ಖಣದಲ್ಲಿ ಕಾಣಿಸಿಕೊಂಡ ವಾಸ್ತುಶಿಲ್ಪಾದಿ ಕಲೆಗಳ ಕಡೆಗೆ ನಾವು ನಮ್ಮ ದೃಷ್ಟಿಯನ್ನು ಹರಿಯಿಸಬಹುದು. ನಮಗೆ ತಿಳಿದುಬಂದ ಮೊದಲ ಚಾಲುಕ್ಯ ದೊರೆ ಜಯಸಿಂಹನೆಂಬಾತ. ಈತ ಮೊದಲು ರಾಷ್ಟ್ರಕೂಟರ ದೊರೆಯೊಬ್ಬನ ಮಾಂಡಲಿಕನಾಗಿದ್ದು, ಅವನನ್ನು ಬಿಟ್ಟು ದಕ್ಖಣದ ಕೆಳಭಾಗಕ್ಕೆ ಬಂದು, ದಕ್ಷಿಣ ದಕ್ಖಣವನ್ನು ಆಳುತ್ತಿದ್ದ ಕದಂಬರೊಡನೆ ಕಾದಿ ಅವರನ್ನು ಸೋಲಿಸಿ ಐಹೊಳೆ ಎಂಬಲ್ಲಿ ಅರಸರು ತಮ್ಮ ರಾಜಧಾನಿಯನ್ನು ಸ್ಥಾಪಿಸಿದ(ಸು.ಕ್ರಿ.ಶ.೫೦೦). ಅಲ್ಲಿಂದ ಮುಂದಣ ಚಾಲುಕ್ಯ ಅರಸರು ತಮ್ಮ ರಾಜಧಾನಿಯನ್ನು ಸಮೀಪದ ಬಾದಾಮಿ ಅಥವಾ ವಾತಾಪಿಪುರ ಎಂಬಲ್ಲಿಗೆ ಒಯ್ದರು. ಜಯಸಿಂಹನ ಮುಂದಿನ ಪೀಳಿಗೆಯ ಅರಸರು ಕಾಲಕ್ರಮದಲ್ಲಿ ಪ್ರಬಲಿಸುತ್ತ ತಮ್ಮ ರಾಜ್ಯವನ್ನು ವಿಸ್ತರಿಸುತ್ತಲೇ ಹೋದರು. ರಾಜ್ಯವಿಸ್ತಾರದ ಕೆಲಸದಲ್ಲಿ ಈ ಚಾಲುಕ್ಯ ದೊರೆಗಳಿಗೆ, ಅವರ ರಾಜ್ಯದ ದಕ್ಷಿಣದಲ್ಲಿದ್ದ ಗಂಗರು ಅಡ್ಡ ಬಂದುದುಂಟು; ಹಾಗೆಯೇ ಕರ್ನಾಟಕದ ಪೂರ್ವ ಮತ್ತು ದಕ್ಷಿಣದ ಪ್ರದೇಶಗಳಿಗೆ ಒಡೆಯರಾಗಿದ್ದ ಬೇರೆ ಅರಸು ವಂಶದವರೂ ಅಡ್ಡ ಬರುತ್ತಿದ್ದರು. ಅವರೂ ಸ್ವರಾಜ್ಯ ವಿಸ್ತಾರದ ಬಾಯಾರಿಕೆಯ ಅರಸರೇ. ಚಾಲುಕ್ಯ ವಂಶದ ಅರಸರಲ್ಲಿ ಕೀರ್ತಿವರ್ಮ(ಕ್ರಿ.ಶ.೫೬೬-೯೮), ಮಂಗಳೇಶ( ೫೯೮-೬೦೯) ಇಮ್ಮಡಿ ಪುಲಕೇಶಿ (೬೦೮-೪೨) ಮೊದಲಾದ ಕೆಲವರು  ಹೆಸರಾದವರು. ಇಮ್ಮಡಿ ಪುಲಿಕೇಶಿ, ಕನೋಜದ ಹರ್ಷವರ್ಧನನ ಪ್ರಾದುರ್ಭಾವವನ್ನು ಹಿಮ್ಮೆಟ್ಟಿಸಿದ ಒಬ್ಬ ದೊರೆ. ಸುಮಾರು ಐದನೆಯ ಶತಮಾನದಿಂದ ಎಂಟರ ಮಧ್ಯಾವಧಿಯ ತನಕವೂ ಚಾಲುಕ್ಯರು ಕರ್ನಾಟಕದ ಬಹುಮಟ್ಟಿನ ಪ್ರದೇಶಗಳ ಒಡೆಯರಾಗಿ ಮೆರೆದರು.
ಈ ಅವಧಿಯಲ್ಲಿ ಚಾಲುಕ್ಯರು ಪಲ್ಲವ ರಾಜಧಾನಿಗೆ ದಂಡೆತ್ತಿ ಹೋಗಿ ಆಕ್ರಮಿಸಿದ್ದುಂಟು. ಪಲ್ಲವ ದೊರೆಗಳು ಬಾದಾಮಿಯನ್ನು ಆಕ್ರಮಿಸಿದ್ದೂ ಉಂಟು. ಇಂಥ ಪರಸ್ಪರ ಕಾದಾಟ, ವಿಪ್ಲವಗಳ ಎಡೆಯಲ್ಲೇ ಚಾಲುಕ್ಯವಾಸ್ತು, ಶಿಲ್ಪಾದಿ ಕಲೆಗಳು ಬೆಳಗಿದುದು ಅಚ್ಚರಿಯ ಸಂಗತಿಯೇ. ಅವರ ಕಾಲದಲ್ಲಿ ಬಾದಾಮಿ, ಐಹೊಳೆ ಮತ್ತು ಪಟ್ಟದಕಲ್ಲು ಎಂಬ ಮೂರು ನಗರಗಳಲ್ಲಿ ಕಾಣಿಸಿಕೊಂಡ  ಬ್ರಾಹ್ಮಣ ದೇವಾಲಯಗಳ ವಾಸ್ತು ವಿಕಾಸ ಅತ್ಯದ್ಭುತವಾದದ್ದು. ಅವುಗಳಲ್ಲಿ ಹೆಚ್ಚಿನವು ಬ್ರಾಹ್ಮಣ ದೇಗುಲಗಳಾದರೂ, ಅಲ್ಲೊಂದು ಇಲ್ಲೊಂದು ಜೈನ ದೇವಾಲಯವನ್ನೂ ನಾವು ಕಾಣುತ್ತೇವೆ. ಚಾಲುಕ್ಯರು ಆಳಿದ ಮೂರು ಶತಮಾನಗಳ ಅವಧಿಯಲ್ಲಿ ಈ ಪ್ರದೇಶದಲ್ಲಿ ನಾಗರ ಮತ್ತು ದ್ರಾವಿಡ ಎಂಬ ಎರಡು ವಾಸ್ತುಶೈಲಿಗಳ ದೇವಾಲಯಗಳನ್ನು ಕಾಣುತ್ತೇವೆ. ತೀರ ಸರಳವಾದ ಚಿಕ್ಕ ಗುಡಿಗಳಿಂದ ತೊಡಗಿ ಕಲಾಪೂರ್ಣವಾದ ಅದ್ಭುತಮಂದಿರಗಳ ರಚನೆಯ ತನಕವೂ ಇವೆ. ಈ ವಾಸ್ತುಗಳ ಅಲಂಕರಣೆ ಬಳಸಿಕೊಂಡ ಅಸಂಖ್ಯ ಶಿಲ್ಪಕೃತಿಗಳು ಕನ್ನಡ ನಾಡಿನ ಇತಿಹಾಸದಲ್ಲೇ ಹೆಸರಾದವು. ಅವುಗಳಲ್ಲಿ ಹಲವು ಗುಪ್ತಯುಗದ ಅತ್ಯುತ್ತಮ ಕೃತಿಗಳಿಗೆ ಸಾಟಿಯಾದುವು.
ಇವರ ಕಾಲದಲ್ಲಿ ಐಹೊಳೆ ಮತ್ತು ಬಾದಾಮಿಗಳಲ್ಲಿ ಗುಹಾಲಯಗಳನ್ನು ಕೊರೆದಿದ್ದಾರೆ. ಐಹೊಳೆಯು ರಾವಣನ ಗುಹೆ ಎಂಬೊಂದು ಸಣ್ಣ ಗುಹೆ ತೀರ ಮೊದಲಿನದು. ಅನಂತರ, ಬಾದಾಮಿಯಲ್ಲಿ ಮೂರು ಗುಹೆಗಳನ್ನೂ ಒಂದು ಜೈನ ಗುಹೆಯನ್ನೂ ಕೊರೆದುದುಂಟು. ಈ ಗುಹೆಯಲ್ಲಿ ಕೀರ್ತಿವರ್ಮ ಎಂಬ ದೊರೆಯ ಸೋದರನಾದ ಮಂಗಲೇಶನು (ಕ್ರಿ.ಶ.೫೯೮-೬೦೯) ಕೊರೆಯಿಸಿದಂಥ ‘ವಿಷ್ಣುಗುಹೆ’ ಎಂಬುದು ಪ್ರಸಿದ್ಧವಾದುದು. ಆತ ಕೀರ್ತಿವರ್ಮನ ಮಗನಾದ ಎರಡನೆಯ ಪುಲಕೇಶಿಯನ್ನು ಮಗ್ಗುಲಿಗೆ ತಳ್ಳಿ ಪಟ್ಟಕ್ಕೆ ಬಂದವನು. ಮುಂದೆ ಇಮ್ಮಡಿ ಪುಲಕೇಶಿ ಅವನನ್ನು ಸೋಲಿಸಿ, ತಾನೇ ದೊರೆಯಾದ. ಈ ಇಮ್ಮಡಿ ಪುಲಕೇಶಿಯ ಪ್ರಭುತ್ವವನ್ನು ಅವನ ಆಸ್ಥಾನಕ್ಕೆ ಬಂದಿದ್ದ ಹ್ಯೂಯೆನ್‌ತ್ಸಾಂಗ್ ಎಂಬ ಚೀನೀ ಯಾತ್ರಿಕ ತುಂಬ ಕೊಂಡಾಡಿದ್ದಾನೆ. ಭಾರತದ ಪಶ್ಚಿಮ ಕರಾವಳಿಯ ಮೇಲೆ ದಂಡೆತ್ತಿ ಬಂದಂಥ ಪಲ್ಲವರು ವಾತಾಪಿಪುರಕ್ಕೆ ಬಂದು, ಅದೇ ಪ್ರತಿಯಾಗಿ ಮುಂದೆ ಬಂದ ಚಾಲುಕ್ಯ ದೊರೆ ಇಮ್ಮಡಿ ವಿಕ್ರಮಾದಿತ್ಯ (ಕ್ರಿ.ಶ.೬೫೫) ಪಲ್ಲವ ರಾಜಧಾನಿ ಕಂಚಿಯ ತನಕವೂ ದಂಡೆತ್ತಿ ಹೋಗಿ, ಅವರನ್ನು ಗೆದ್ದ. ಅನಂತರ ಇಮ್ಮಡಿ ಕೀರ್ತಿವರ್ಮನ (ಕ್ರಿ.ಶ. ೭೪೭-೫೭) ಆಳ್ವಿಕೆಯಲ್ಲಿ ಅವನಿಗೆ ರಾಷ್ಟ್ರಕೂಟ ದೊರೆ ದಂತಿದುರ್ಗನೆಂಬಾತನಿಂದ ಸೋಲುಂಟಾಯಿತು. ಇಷ್ಟೆಲ್ಲ ಬಾದಾಮಿಯ ಚಾಲುಕ್ಯರನ್ನು ಕುರಿತು ಸ್ಥೂಲ ಇತಿಹಾಸ. ಈ ಕಾಲದಲ್ಲಿ ಹಲವು ಸಂಸ್ಕೃತ ಕವಿಗಳು ಈ ಚಾಲುಕ್ಯ ದೊರೆಗಳಿಂದ ಮನ್ನಣೆ ಪಡೆದರು; ಇದೇ ಕಾಲದಲ್ಲಿಯೇ ಕನ್ನಡ ಸಾಹಿತ್ಯದ ಉದಯವೂ ಆದಂತೆ ಕಾಣಿಸುತ್ತದೆ.
ಶಿಲ್ಪಕಲೆ ಈ ಬರಹದ ಉದ್ದೇಶವಾದುದರಿಂದ, ಅದರ ಕಡೆಗೆ ಈಗ ಗಮನ ಹರಿಸೋಣ. ಐಹೊಳೆಯಲ್ಲಿ ಕರ್ನಾಟಕದ ಪಾಲಿನ ಮೊತ್ತ ಮೊದಲನೆಯ ದೇಗುಲ ಕ್ರಿ.ಶ.೪೫೦ರಷ್ಟು ಪೂರ್ವದ ಇತಿಹಾಸವುಳ್ಳದ್ದು. ಈ ದೇವಾಲಯಕ್ಕೆ ಯಾವ ಕಾರಣದಿಂದಲೋ ಏನೋ ‘ಲಡಖಾನ ದೇವಾಲಯ’ ಎಂಬ ಹೆಸರು ಬಂದಿದೆ. ಇದು ಚಾಲುಕ್ಯರು ಇಲ್ಲಿಗೆ ಬರುವುದಕ್ಕಿಂತ ಪೂರ್ವದ್ದು. ಐಹೊಳೆ ಬಹು ಹಿಂದಿನಿಂದಲೂ ಒಂದು ದೊಡ್ಡ ವ್ಯಾಪಾರೀ ಕೇಂದ್ರವಾಗಿತ್ತು. ಇಲ್ಲಿರುವ ಲಡಖಾನ ದೇವಾಲಯ ಒಂದು ಶಿವಾಲಯವಾಗಿದೆ. ಅದು ಸರಳ ರೀತಿಯ ಗರ್ಭಗೃಹ, ಪ್ರದಕ್ಷಿಣಾಪಥ, ಸಭಾಮಂಟಪ ಮತ್ತು ಮುಖಮಂಟಪಗಳುಳ್ಳ ಆಯತಾಕೃತಿಯ ಒಂದು ರಚನೆ. ಅದರ ಗರ್ಭಗೃಹದ ಮೇಲೆ ಒಂದು ಮಹಡಿಯೂ ಇದೆ. ಇಲ್ಲಿನ ಮುಖಮಂಟಪದ ಸ್ತಂಭಗಳ ಹೊರಮಗ್ಗಲುಗಳಲ್ಲಿ ಸುಮಾರು ಮೂರಡಿ ಗಾತ್ರದ ಪ್ರಮಣ ಶಿಲ್ಪಗಳಿವೆ. ಮಂದಣ ಶತಮಾನಗಳಲ್ಲಿ ಈ ದೇಗುಲದ ಪರಿಸರದಲ್ಲಿ ಹಲವು ಮನೋಹರ ದೇಗುಲಗಳು ನಿರ್ಮಾಣಗೊಂಡುವು. ದೇಗುಲಗಳ ಆಕೃತಿ ಮಾಡು, ಮುಚ್ಚಿಗೆ ಶಿಖರಗಳ ವಿಚಾರದಲ್ಲಿ ಈ ಒಂದೇ ತಾವಿನಲ್ಲಿ ಅನೇಕ ಪ್ರಯೋಗಗಳನ್ನು ನಡೆಸಿದರು. ವಾಸ್ತು ರಚನೆಯಲ್ಲಿ ಹಿತಮಿತವಾಗಿ ಆಲಂಕಾರಿಕ ಶಿಲ್ಪಕ್ಕೆ ಎಷ್ಟೆಲ್ಲ ಪ್ರಾಶಸ್ತ್ಯವನ್ನು ಕೊಡಬಹುದೋ ಅಷ್ಟೆಲ್ಲಾ ಕೊಟ್ಟರು.
ಮೊನ್ನೆ ಮೊನ್ನೆಯ ತನಕವೂ ಇಲ್ಲಿನ ಗುಡಿಗಳಲ್ಲಿ ಲಡಖಾನ ದೇಗುಲ ಅತಿ ಪ್ರಾಚೀನವಾದುದು ಎಂಬ ಭಾವನೆ ಉಳಿದಿತ್ತು. ಐಹೊಳೆ ಮಲಪ್ರಭಾ ನದಿಯ ದಂಡೆಯ ಮೇಲಣ ನಗರವಾದುದರಿಂದ, ಮಳೆಗಾಲದಲ್ಲಿ ನೆರೆನೀರು ಅದರ ದಂಡೆಗಳ ಮೇಲೆ ಆಗಾಗ ಮಣ್ಣನ್ನು ತಂದು ಚೆಲ್ಲುತ್ತಿತ್ತು. ಇದರಿಂದ ಹಲವು ಪುರಾತನ ವಾಸ್ತುಗಳು ಹುದುಗಿಹೋಗಿದ್ದವು. ಪ್ರಾಚ್ಯ ಇಲಾಖೆಯವರು ಮೂರು ನಾಲ್ಕು ವರುಷಗಳ ಹಿಂದೆ ಇಲ್ಲಿ ಅಗೆತ ನಡೆಸಿದ್ದಾರೆ. ಲಡಖಾನ ಗುಡಿಯ ಮುಂಭಾಗದ ನೆಲವನ್ನು ಅವರು ಅಗೆದಾಗ, ಇನ್ನೂ ನಾಲ್ಕಾರು ಅಡಿ ಆಳಕ್ಕೆ ಮತ್ತೂ ಪೂರ್ವದ ಗುಡಿಯೊಂದರ ಪಾಯ ಕಾಣಸಿಕ್ಕಿತು. ಅಲ್ಲದೆ, ಹೀಗೆ ಮಾಡಿದ ಅಗೆತದಲ್ಲಿ ಮರುಳುಗಲ್ಲಿನ ಮೂರಡಿ ಉನ್ನತವಾದ ಒಂದು ವಿಗ್ರಹವೂ ದೊರೆಯಿತು. ಇದು ಆಸೀನ ಕುಬೇರನ ವಿಗ್ರಹ. ಕಾಲಮಾನದ ದೃಷ್ಟಿಯಿಂದ, ಈ ವಿಗ್ರಹ ಲಡಖಾನ ದೇವಾಲಯಕ್ಕಿಂತ ಒಂದು ಶತಮಾನ ಹಿಂದಿನದೆಂದು ಎಣಿಸಬಹುದು. ಹಾಗಿದ್ದರೆ ಐಹೊಳೆಯಲ್ಲಿ ಕ್ರಿಸ್ತಶಕ ನಾಲ್ಕನೆಯ ಶತಮಾನದಿಂದಲೇ ದೇವಾಲಯಗಳಿದ್ದವು ಎಂದು ಊಹಿಸಬೇಕಾಗುತ್ತದೆ. ಇಲ್ಲಿ ದೊರೆತ ಈ ಶಿಲ್ಪವನ್ನು ಕುರಿತು ವಿಚಾರಿಸುವ ಉತ್ತರ ಹಿಂದುಸ್ಥಾನದ ಆದಿ ಶಿಲ್ಪಗಳಲ್ಲೂ ಕುಬೇರ ಸಿಗುತ್ತಾನೆ.
ವೈದಿಕ ಯುಗದಲ್ಲಿ ಕುಬೇರ ಒಬ್ಬ ದುಷ್ಟ ದೇವತೆ; ಮುಂದಣ ಶತಮಾನಗಳಲ್ಲಿ ಆತನ ಕತೆ ಮಾರ್ಪಟ್ಟು ಅವನೊಬ್ಬ ಶಿವಭಕ್ತನೆನಿಸುತ್ತಾನೆ. ಅಷ್ಟದಿಕ್ಕುಗಳಲ್ಲಿ ಉತ್ತರ ದಿಕ್ಕಿಗೆ ಒಡೆಯನಾಗುತ್ತಾನೆ; ಆತ ಸಂಪತ್ತಿಗೂ ಅಧಿದೇವತೆ ಎನಿಸುತ್ತಾನೆ.  ಕ್ರಮೇಣ ಅವನ ಪುರಾಣವು ಬೆಳೆದು ಆತ ಪ್ರಸಿದ್ದಿಗೆ ಬರುತ್ತಾನೆ. ಅವನ ದೇಹ ಕುಬ್ಜವಾಗಿದ್ದುದಲ್ಲದೆ ಆತ ಕುರೂಪಿ ಎಂಬುದಾಗಿ ಪುರಾಣಗಳು ಹೇಳುತ್ತವೆ. ಅವನಿಗೆ ಎರಡು ಕಾಲುಗಳ ಬದಲು ಮೂರು ಕಾಲುಗಳಿದ್ದು, ನಡೆಯುವುದಕ್ಕೆ ತೊಡಕು ಬಂದು, ಅವನ ಮೇಲೆ ಮರುಕಗೊಂಡ ವಿಶ್ವಕರ್ಮ ಅವನಿಗೆ ಪುಷ್ಪಕ ವಿಮಾನವನ್ನು ಒದಗಿಸಿದ ಎಂಬ ಕತೆಯಿದೆ. ಆತನ ರಾಜಧಾನಿಯಾದ ಲಂಕೆಯನ್ನು, ಅವನ ತಮ್ಮನಾದ ರಾವಣ ಒಂದು ದಿನ ಅಪಹರಿಸಿದನಂತೆ. ಹೀಗಾಗಿ, ವಿಶ್ವಕರ್ಮನು, ಅವನಿಗೆ ತಿರುಗಿ ಇ್ನೊಂದು ರಾಜಧಾನಿ (ಅಳಕಾವತಿ)ಯನ್ನು ಕಟ್ಟಿಕೊಡಬೇಕಾಯಿತು. ಈ ತೆರನಲ್ಲಿ ವೇದಗಳ ಕಾಲದ ಅನೇಕ ದೇವ ದೇವತೆಗಳು ವಿಚಿತ್ರ ಮಾರ್ಪಾಟು ಹೊಂದಿದ್ದಾರೆ. ಐಹೊಳೆಯ ಕುಬೇರನನ್ನು ಇಲ್ಲಿನ ಶಿಲ್ಪಿಗಳು ತೀರ ಅಸಹ್ಯವಾಗಿ ಇಲ್ಲವೆ ತೀರ ಆಕರ್ಷಕವಾಗಿ ಚಿತ್ರಿಸದೆ ಹೋದರೂ, ಒಬ್ಬ ಗಂಭೀರ ವ್ಯಕ್ತಿಯನ್ನಾಗಿ ಚಿತ್ರಿಸಿದ್ದಾರೆ.
ಸ್ವಂತಿಕೆ, ವೈವಿಧ್ಯ
ವಾಸ್ತು ರಚನೆಯ ದೃಷ್ಟಿಯಿಂದ ಈ ಪ್ರದೇಶ ಎಷ್ಟು ಕುತೂಹಲಕಾರಿಯೋ, ಅಷ್ಟೇ ಶಿಲ್ಪಕಲೆಯನ್ನು ಕುರಿತು ಆಶ್ಚರ್ಯ ಹುಟ್ಟಿಸುತ್ತದೆ. ಈ ಮೂರೂ ನಗರಗಳಲ್ಲಿ ಕಾಣಸಿಗುವ ಉಬ್ಬುಗೆತ್ತನೆ, ದುಂಡುಶಿಲ್ಪಗಳು ಅಸಂಖ್ಯಾತ. ಅವೆಲ್ಲವೂ ಮರಳುಗಲ್ಲಿನವು. ಹೆಚ್ಚಿನವು ಐದರಿಂದ ಎಂಟನೆಯ ಶತಮಾನದ ಅವಧಿಯಲ್ಲಿ ಕೆತ್ತಲ್ಪಟ್ಟವು. ಇಲ್ಲಿನ ಶಿಲ್ಪಿಗಳು ಬ್ರಹ್ಮ, ವಿಷ್ಣು, ಶಿವ ಮತ್ತು ದುರ್ಗೆಯರ ಎಷ್ಟೆಲ್ಲ ಅವತಾರಗಳನ್ನು ಚಿತ್ರಿಸಬಹುದೋ ಅಷ್ಟೆಲ್ಲವನ್ನೂ ಕೆತ್ತಿದ್ದಾರೆ. ಅದೇ ರೀತಿಯಲ್ಲಿ, ಭಾರತ, ರಾಮಾಯಣದ ಕತೆಗಳುಳ್ಳ ಹಲವು ಭಿತ್ತಿಶಿಲ್ಪಗಳೂ ಇವೆ. ಆರಂಗುಲ ಗಾತ್ರದ ಶಿಲ್ಪ ವಿಗ್ರಹಗಳಿಂದ ತೊಡಗಿ, ಹತ್ತಡಿ ಗಾತ್ರದ ದೈತ್ಯ ವಿಗ್ರಹಗಳನ್ನೂ ಇಲ್ಲಿ ಕಾಣಬಹುದು. ಅದಕ್ಕಿಂತ ಹೆಚ್ಚಿನ ಒಂದು ಸಂಗತಿಯೆಂದರೆ ಈ ತಾವು ಶಿಲ್ಪಿಗಳ ಪಾಲಿಗೆ ಒಂದು ಪ್ರಯೋಗಶಾಲೆಯೇ ಆಗಿತ್ತು. ಅನೇಕ ಶಿಲ್ಪಿಗಳು ಪೂರ್ವಪರಂಪರೆಯನ್ನು ಕುರುಡಾಗಿ ಅನುಕರಿಸದೆಯೇ ತಂತಮ್ಮ ಯೋಗ್ಯತೆಯನ್ನು ತೋರಿಸುವುದಕ್ಕೆ ಇಲ್ಲಿ ಹೆಚ್ಚಿನ ಅವಕಾಶ ದೊರಕಿತ್ತು. ಐಹೊಳೆಯ ದುರ್ಗೆ ದೇವಾಲಯದಂಥ ಒಂದೇ ಕಥಾನಕವನ್ನು, ಬೇರೆ ಬೇರೆ ಶಿಲ್ಪಿಗಳು ತಂತಮ್ಮದೇ ಆದ ರೀತಿಯಲ್ಲಿ, ಎಂದರೆ ಹಳಬರನ್ನು ಅನುಕರಿಸದೆಯೇ ಕೆತ್ತಿದ್ದನ್ನು ಕಾಣುತ್ತೇವೆ. ಇಲ್ಲಿ ಕಸುಬಿನಲ್ಲಿ ಪಳಗದವರ ಕೈವಾಡವನ್ನೂ ಕಾಣಬಹುದು; ಹೇಗೆ ಬೇಕಾದರೆ ಹಾಗೆ ಕಲ್ಲನ್ನು ಕಟೆದು, ಸೊಗಸು, ಲಾಲಿತ್ಯಗಳನ್ನು ತೋರಿಸಬಲ್ಲ ನಿಪುಣರನ್ನೂ ಕಾಣುತ್ತೇವೆ. ಈ ಪ್ರದೇಶದಲ್ಲಿ ಶಿಲ್ಪಕಲೆ ಎಷ್ಟೊಂದು ಪೋಷಣೆಯನ್ನು ಪಡೆಯಿತೆಂದು ಹೇಳುವುದಕ್ಕಿಲ್ಲ.
ಐಹೊಳೆ ಮತ್ತು ಬಾದಾಮಿ ದೇಗುಲಗಳ ಗುಹೆಗಳ ಮುಚ್ಚಿಗೆಗಳಲ್ಲಿ, ಆಯಾ ಸ್ಥಳಗಳನ್ನು ಹೊಂದಿಕೊಂಡು, ಹಲವು ತೆರನ ಶಿಲ್ಪಾಕೃತಿಗಳನ್ನು ತೋರಿಸಿದ್ದಾರೆ. ಕೆಲವು ಜಾಮಿತಿಕ ರೇಖಾ ವಿನ್ಯಾಸಗಳನ್ನು ಮೆರೆಸುವ ಮುಚ್ಚಿಗೆಯಂಥ ಕೆತ್ತನೆಗಳು; ಇನ್ನು ಕೆಲವು ಶಿಲ್ಪಭಿತ್ತಿಗಳು ತ್ರಿಮೂರ್ತಿಗಳಂಥ ದೇವರುಗಳದ್ದು. ಇನ್ನು ಕೆಲವು ‘ವಿದ್ಯಾಧರರು’ ಎಂಬ ಕಾಲ್ಪನಿಕ ಅಂತರಿಕ್ಷವಾಸಿಗಳಾಗಿದ್ದು, ಈ ಕೊನೆಯ ವಸ್ತುವನ್ನು ಗುಪ್ತಯುಗದ ಶಿಲ್ಪಿಗಳೂ ಬಳಸಿದ್ದಾರೆ; ವಕಾಟಕ ಶಿಲ್ಪಿಗಳೂ ಚಿತ್ರಿಸಿದ್ದಾರೆ. ಅಂತಹ ವಿದ್ಯಾಧರ ದಂಪತಿಗಳ ಕೆತ್ತನೆ ಈ ಗಗನಗಾಮಿಗಳು ವಿರಾಮಶೀಲರಾಗಿ ಅಂತರಿಕ್ಷದಲ್ಲಿ ಚಲಿಸುತ್ತಿದ್ದಾರೆಂಬ ಕಲ್ಪನೆ ಮೆಚ್ಚುಗೆಗೆ ತೀರ ಸೊಗಸಾದ ವಿಷಯವೇ. ಈ ದಂಪತಿಗಳ ಕೇಶರಾಶಿ, ಗಾಳಿಯಲ್ಲಿ ತೂರಾಡುವ ಸೆರಗು, ಮಲಗಿದಂತೆ ಅವರು ಬಾನಿನಲ್ಲಿ ಹಾರುತ್ತಿರುವ ಕಲ್ಪನೆಯನ್ನು ಬಲು ಮನೋಹರವಾಗಿ ತೋರಿಸುತ್ತವೆ.
ಐಹೊಳೆಯ ಕೊಂತಿ ಗುಡಿ ಎಂಬ ದೇಗುಲದ ಚಾವಡಿಯ ಮೇಲೆ, ನೀಳವೂ, ಅಗಲವೂ ಆದ ಮೂರು ಶಿಲ್ಪ ಭಿತ್ತಿಗಳನ್ನು ಮುಚ್ಚಿಗೆಗೆ ಹಾಸಿದ್ದಾರೆ. ಅವು ಒಂದೊಂದರಲ್ಲಿ ಬ್ರಹ್ಮ ಶೇಷಶಾಯಿ ವಿಷ್ಣು ಮತ್ತು ಶಿವರನ್ನು ಚಿತ್ರಿಸಿದ್ದಾರೆ. ಇಂಥ ಒಂದೊಂದು ಭಿತ್ತಿಯ ಗಾತ್ರ ೧೦x೬ ಅಡಿಗಳಷ್ಟಿದ್ದೀತು. ಇದೇ ವಸ್ತುವನ್ನು ಐಹೊಳೆಯ ಮತ್ತೊಂದು ದೇಗುಲದಿಂದ ಸಂಗ್ರಹಿಸಿ ಮುಂಬಯಿಯ ಪ್ರಿನ್ಸ್ ಆಫ್ ವೇಲ್ಸ್ ಸಂಗ್ರಹಾಲಯದಲ್ಲಿರಿಸಿದ್ದಾರೆ. ಅದರ ಗಾತ್ರ ೬x೪ ಅಡಿಗಳಷ್ಟಿದ್ದೀತು. ಇಲ್ಲಿನ ಪಾರ್ವತಿ ಸಹಿತನಾದ ಶಿವನ ಸುತ್ತ ಅವನ ಪರಿವಾರದ ಗಣಗಳಿವೆ. ಈ ಗಣಗಳ ಬಡ ಆಕಾರಕ್ಕೂ, ಶಿವ ಪಾರ್ವತಿಯರ ಭವ್ಯಮೋಹಕ ಅಂಗಭಂಗಿಗಳಿಗೂ ತಕ್ಕ ಅಂತರವಿದೆ.
ಶಿವ ಪಾರ್ವತಿಯರು
ಶಿವ ಮತ್ತು ಪಾರ್ವತಿಯರು ಐಹೊಳೆಯ ಶಿಲ್ಪಗಳಿಗೆ ವಿಶೇಷ ಪ್ರಿಯವಾದ ದೇವದೇವಿಯಯರು. ಅವರನ್ನು ಇನ್ನೊಂದೇ ರೀತಿಯಲ್ಲಿ ಚಿತ್ರಿಸುವ ಒಂದು ದೊಡ್ಡ ಶಿಲ್ಪಭಿತ್ತಿ. ಶಿವ ಪಾರ್ವತಿಯರಿಬ್ಬರನ್ನು ಇಲ್ಲಿ ಬಲು ಮೋಹಕವಾಗಿ ಚಿತ್ರಿಸಿದ್ದಾರೆ. ಶಿವನು ಸರ್ಪಭೂಷಣನಾಗಿ ಕಾಣಿಸುತ್ತಾನೆ; ಶಿವನ ಬಲಗಡೆ ಪಾರ್ವತಿ ಕುಳಿತಿದ್ದಾಳೆ. ಅವಳ ಮೇಲಕ್ಕೆ ಛತ್ರವಿದೆ. ಶಿವನ ಕಾಲು ನಂದಿಯ ನೇಲೆ ವಿರಮಿಸಿದೆ. ಸುತ್ತಮುತ್ತಲೂ ಅವನ ಗಣಗಳು ಹಿರಿಯ ಉತ್ಸವದಲ್ಲಿ ಭಾಗಿಯಾಗುವಷ್ಟು ಉತ್ಸಾಹದಲ್ಲಿ ನೆರೆದಿದ್ದಾರೆ. ಈ ಯಾವತ್ತೂ ಆಕೃತಿಗಳು ಒಂದು ಸುಂದರ ಪ್ರಬಂಧದಲ್ಲಿ ಮೇಳವಿಸಿವೆ. ಈ ವಿವಿಧ ಆಕೃತಿಗಳಲ್ಲಿ ಕಾಣಿಸುವ ಲಯಬದ್ಧ ಹೊಂದಿಕೆ ಶಿಲ್ಪಿಯ ಅಪೂರ್ವ ಸಾಧನೆಯೇ ಸರಿ ಎಂಬುದು ಐಹೊಳೆಯ ಪ್ರಾಚೀನವೂ, ಪ್ರಸಿದ್ಧವೂ ಆದ ದುರ್ಗಾದೇವಿ ಗುಡಿಯ ಹೊರ ಗೋಡೆಯಲ್ಲಿ ಕಾಣಿಸುವ ಎಂಟು ಹತ್ತು ಶಿಲ್ಪಗಳಲ್ಲಿ ಒಂದು. ಸುಮಾರು ನಾಲ್ಕಡಿ ಎತ್ತರದ ಈ ಶಿಲ್ಪ ಉಬ್ಬುಗೆತ್ತನೆಯಾಗಿರದೆ ಸಮನಾದ ದುಂಡು ಶಿಲ್ಪವೇ ಆಗಿದೆ. ನಂದಿಯ ಮಗ್ಗುಲಲ್ಲಿ ತ್ರಿಭಂಗಿಯಲ್ಲಿ ನಿಂತ ಶಿವ ಅತಿ ಮನೋಹರ ರೂಪಿ. ಅವನಿಗೆ  ತೊಡಿಸಿರುವ ಆಭರಣ ಅಲಂಕಾರಾದಿಗಳು, ಅವನ ಪ್ರಭಾವಳಿ ವಿಗ್ರಹದ ಮೈಮುಖಗಳ ಸೊಬಗನ್ನು ಎಷ್ಟೊಂದು ಹೆಚ್ಚಿಸುತ್ತವೆ ಎಂದು ಬಣ್ಣಿಸುವಂತಿಲ್ಲ. ಈ ಶಿಲ್ಪದ ಸೊಬಗು, ಲಾಲಿತ್ಯ ಗುಪ್ತಶೈಲಿಯ ಸೊಗಸನ್ನು ಮೀರಿಸುವಂಥದು; ಇದು ಯಾವ ಮಾರ್ಗ ಶೈಲಿಗೂ ಕಡಿಮೆಯಾಗಿಲ್ಲ. ಈ ವಿಗ್ರಹದ ಕೆಲವು ಭಾಗ ಮುರಿದುಹೋಗಿದ್ದರೂ, ನೋಡುವ ನಮಗೆ ಈ ಆ ನಷ್ಟದ ಅರಿವೇ ಆಗಲೊಲ್ಲದು. ಇಲ್ಲಿನ ಒಂದು ಕೊರತೆಯೆಂದರೆ ವಿಗ್ರಹವನ್ನು ನಿಲ್ಲಿಸಿದ ಗೋಡೆಯ ಮುಂಗಡೆ ಕೇವಲ ಮೂರು ನಾಲ್ಕಡಿ ಅಗಲದ ದಾರಿಯಿದ್ದು, ಶಿಲ್ಪವನ್ನು ಸಾಕಷ್ಟು ದೂರದಿಂದ ನೋಡಲಾಗದ ಸ್ಥಳ ಸಂಕೋಚವೊಂದೇ. ಹಾಗೆ ಇನ್ನಷ್ಟು ದೂರದಲ್ಲಿ ನಿಂತು ನೋಡಲು ಬರುವಂತಿದ್ದರೆ ನೋಟ ತೃಪ್ತಿ ಮತ್ತಷ್ಟು ಹೆಚ್ಚುತ್ತಿತ್ತು.
ಈ ದುರ್ಗಾ ಗುಡಿಯೊಂದರಲ್ಲೇ ಮೂರು ವಿಭಿನ್ನ ಶೈಲಿಗಳ ಶಿಲ್ಪಗಳನ್ನು ನಾವು ಕಾಣಬಹುದು. ಇಲ್ಲಿನ ಹೊರ ಸಾಲಿನ ಸ್ತಂಭಗಳ ಇಬ್ಬದಿಗಳಲ್ಲೂ ಶಿಲ್ಪ ಮೂರ್ತಿಗಳಿವೆ; ಅವುಗಳಲ್ಲಿ ಕೆಲವು ಮಿಥುನ ಶಿಲ್ಪಗಳು. ಆದರೆ, ಅವು ಅಷ್ಟೊಂದು ಸೊಗಸಿನವಲ್ಲ. ಇಂಥ ಮಿಥುನ ಶಿಲ್ಪಗಳು ಇಲ್ಲಿ ಲಡಖಾನ ಗುಡಿ ಮತ್ತು ಹುಚ್ಚಯ್ಯನ ಗುಡಿಗಳಲ್ಲೂ ಇವೆ. ಲಡಖಾನ ಗುಡಿಯ ಮುಖಮಂಟಪದ ಒಂದು ಮಿಥುನ ಶಿಲ್ಪದಲ್ಲಿ ಕಾಣಿಸುವ ಪ್ರಣಯಿಗಳಲ್ಲಿ ಪ್ರಣಯಿನಿಯಾದವಳು ಗಾರ್ದಭಮುಖಿಯಾದ ಸ್ತ್ರೀ ಅದನ್ನು ಎಣಿಸುವಾಗ ಈ ಮಿಥುನ ಶಿಲ್ಪಗಳಿಗೂ ಕೂಡ ಏನಾದರೊಂದು ಪೌರಾಣಿಕ ಹಿನ್ನೆಲೆ ಇದ್ದಿರಬಹುದೇ ಎಂಬ ಸಂಶಯ ಮೂಡುತ್ತದೆ.
ಮಿಥುನ ಶಿಲ್ಪಗಳ ಪರಂಪರೆ ಐಹೊಳೆಯಲ್ಲೇ ತೊಡಗಿದ್ದಂತೂ ಅಲ್ಲ. ಅವುಗಳ ಆರಂಭ ಸಾಂಚಿಯ ಸ್ತೂಪಗಳಲ್ಲೇ ಕಾಣಸಿಗುತ್ತದೆ. ಶೃಂಗಾರ ಮತ್ತು ಸೌಂದರ್ಯಗಳ ದೃಷ್ಟಿಯಿಂದ ಖಜುರಾಹೋ ಮತ್ತು ಚೆಲುವಿನಲ್ಲಿ ಅವನ್ನು ಮೀರಿಸುವ ತಾವು ಎಲ್ಲೋರ ಎಂದರೆ ತಪ್ಪಾಗದು.
ಐಹೊಳೆಗೆ ಸಮೀಪದಲ್ಲಿರುವ ಬಾದಾಮಿ(ವಾತಾಪಿಪುರ)ಯ ಬೆಟ್ಟದಲ್ಲೂ, ಮಹಾಕೂಟ ಬೆಟ್ಟದಲ್ಲೂ ಹಲವಾರು ದೇಗುಲಗಳಿವೆ. ಅವುಗಳ ಹೊರಮೈಯಲ್ಲಿ ಶಿಲ್ಪಪಂಕ್ತಿಗಳಿವೆ. ಬಾದಾಮಿಯ ಗುಹೆಗಳಲ್ಲಂತು ಭವ್ಯವೂ, ಗಾತ್ರವೂ ಆದ ದೈತ್ಯಶಿಲ್ಪಗಳನ್ನು ಕಾಣಬಹುದು. ಈ ಗುಹೆಗಳಲ್ಲಿ ವಿಷ್ಣು, ವರಾಹ, ನರಸಿಂಹ, ವಾಮನಾದಿ ಅವತಾರ ಕೃತಿಗಳೂ, ಶಿವ ದುರ್ಗೆಯರ ಸಾಹಸದ ಶಿಲ್ಪಗಳೂ ಕಾಣಸಿಗುತ್ತವೆ. ಇಲ್ಲಿನ ವಿಷ್ಣು ಗುಹೆಯಲ್ಲಿ ಮಹಾಶೇಷನ ವಿಗ್ರಹವಿದೆ. ಇಲ್ಲಿ ವಿಷ್ಣುವು ಗಂಭೀರ ಭಾವದಲ್ಲಿ ಚಿತ್ರಿತನಾಗಿದ್ದಾನೆ. ಅದೇ ಗುಹೆಯ ದೂರದ ಇನ್ನೊಂದು ಮಗ್ಗಲ ಗೋಡೆಯಲ್ಲಿ ‘ತ್ರಿವಿಕ್ರಮ’ನ ಶಿಲ್ಪವಿದೆ. ಅಲ್ಲದೇ ಇದೇ ಗುಹೆಯಲ್ಲಿ ನರಸಿಂಹ, ಮಹಿಷಾಮರ್ದಿನಿಯರ ಬೃಹತ್ ಪ್ರಮಾಣದ ಅನ್ಯ ಶಿಲ್ಪಗಳೂ ಇವೆ.
ಅದೇ ಮೂರನೆಯ ಗುಹೆಯ ಸ್ತಂಭರಾಜಿಗಳ ಮೇಲೆ ಬೇರೆಯೇ ಒಂದು ಶೈಲಿಯಲ್ಲಿ ಮದನ ಕೈ ವಿಗ್ರಹಗಳಿವೆ. ಅವು ಒಂಟಿ ವಿಗ್ರಹಗಳಲ್ಲ; ದೇವ ದೇವಿಯರನ್ನು ಜತೆಜತೆಯಾಗಿ ನಿಲ್ಲಿಸಿ ತೋರಿಸಿದ, ಸುಮಾರು ಮೂರಡಿ ಎತ್ತರದ ಶಿಲ್ಪಗಳು. ಒಂದೊಂದು ಕಂಬದ ಕುಡಿಯಲ್ಲೂ ಅಂಥ ಎರಡು ಮೂರು ಮದನ ಕೈ ಗೊಂಬೆಗಳು ಸ್ತಂಭದಿಂದ ಮೆಚ್ಚಿಗೆಗೆ ಅನಿಸಿ ನಿಂತಿವೆ. ಅಂಥವುಗಳಲ್ಲಿ ಎಂಬುದು ಶಿವ ಪಾರ್ವತಿಯನ್ನು ತೋರಿಸುವ ಒಂದು ಸುಂದರ ಮಾದರಿಯಾಗಿದೆ. ಸಾಂಚಿತೋರಣಗಳಲ್ಲಿ ಒಂಟಿಯಾದ ಸಾಲಭಂಜಿಕೆಯರನ್ನೂ, ಯಕ್ಷಕನ್ನಿಕೆಯರನ್ನೂ ಇಂಥದೇ ಸ್ಥಾನಗಳಲ್ಲಿ ನಿಲ್ಲಿಸಿ ತೋರಿಸಿದ್ದಾರೆ. ಇಲ್ಲಿ ಉದಹರಿಸಿದ ಮದನ ಕೈ ಗೊಂಬೆಗಳಲ್ಲಿ ಶಿವ, ಪಾರ್ವತಿಯರ ದೇಹದ ವಕ್ರಗತಿ ರೇಖೆಗಳಿಗೂ, ಶಿವನ ಮೈಯಿಂದ ಇಳಿದು ತೂಗುತ್ತಿರುವ ಸರ್ಪದ ವಕ್ರ ರೇಖೆಗೂ ಸುಂದರವಾದ ಮೇಳವಿದೆ.
ಚಾಲುಕ್ಯರ ಈ ರಾಜಧಾನಿಯ ಕೆಲವೇ ಹರದಾರಿಗಳ ದೂರದಲ್ಲಿ ಪಟ್ಟದಕಲ್ಲು ಎಂಬ ಇನ್ನೊಂದು ತಾಣವಿದೆ. ಅಲ್ಲಿ ಚಾಲುಕ್ಯ ದೊರೆಗಳಿಗೆ ಪಟ್ಟಾಭಿಷೇಕ ಉತ್ಸವ ನಡೆಯುತ್ತಿತ್ತು. ಪುರಾತನ ಕಾಲದಲ್ಲಿ ಅದನ್ನು ಕಿಸುವೊಳಲು ಎಂದು ಕರೆಯುತ್ತಿದ್ದರು. ಇಲ್ಲಿನ ನಾಗರ, ದ್ರಾವಿಡ ಶೈಲಿಗಳ ಹಲವು ದೇಗುಲಗಳು ಐಹೊಳೆಗಿಂತ ಭವ್ಯವೂ, ಗಾತ್ರವೂ ಆಗಿದ್ದು ವಾಸ್ತು ದೃಷ್ಟಿಯಿಂದ ವಿಶೇಷವೆನಿಸುತ್ತವೆ. ಅಲ್ಲಿನ ಪಾಪನಾಥ ದೇವಾಲಯದ ಗೋಡೆಯಲ್ಲಿ ಸೂಕ್ಷ್ಮ ತೆರನಲ್ಲಿ ಕೆತ್ತಿದ ರಾಮಾಯಣ ಮತ್ತು ಮಹಾಭಾರತ ಕಥಾನಕಗಳ ಭಿತ್ತಿಶಿಲ್ಪಗಳು ವಿಪುಲವಾಗಿವೆ. ಅಲ್ಲಿನ ಮಲ್ಲಿಕಾರ್ಜುನ ದೇಗುಲದ ಒಳಗಡೆಯ ಸಭಾಮಂಟಪದಲ್ಲಿ ತೀರ ತಗ್ಗಿನಲ್ಲಿ ಸ್ತಂಭಗಳ ಪೀಠಗಳಲ್ಲಿ ಕೆತ್ತಿರುವ ಶ್ಗಾರ ಶಿಲ್ಪಗಳು ಹಲವಿವೆ. ಅದೇ ರೀತಿ ಗೋಡೆಗಳ ಅಲಂಕರಣೆಗೆ ಬಳಸಿರುವ ಮೂರು ನಾಲ್ಕಡಿ ಗಾತ್ರದ ದೇವತಾ ವಿಗ್ರಹಗಳ ಸಂಖ್ಯೆಯೂ ಸಾಕಷ್ಟಿದೆ. ಚಾಲುಕ್ಯ ದೊರೆಗಳು ತಮ್ಮ ಆಶ್ರಯದಲ್ಲಿ ಪೋಷಿಸಿದ ವಾಸ್ತು ಮತ್ತು ಶಿಲ್ಪಗಳ ಸಂಭ್ರಮ, ಶಕ್ತಿಯುತವೂ, ವೈವಿಧ್ಯಪೂರ್ಣವೂ ಆಗಿದ್ದು ಈ ಚಾಲುಕ್ಯ ಯುಗ ಕರ್ನಾಟಕ ಶಿಲ್ಪ ವಾಸ್ತುಕಲೆಗಳ ಪಾಲಿಗೆ ಒಂದು ನಂದನವಾಯಿತು.
ಬಾದಾಮಿ ಚಾಲುಕ್ಯರು : ೨೪. ಚಲುಕ್ಯರ ದ್ರಾವಿಡ ಶೈಲಿಯ ದೇವಾಲಯಗಳು
ಈ ಲೇಖನದಲ್ಲಿ ಬಾದಾವಿು ಚಲುಕ್ಯರ ಕಾಲದಲ್ಲಿ ದ್ರಾವಿಡ ಪದ್ಧತಿಯಲ್ಲಿ ನಿರ್ಮಾಣಗೊಂಡ ದೇವಾಲಯಗಳ ಮೂಲದ ಕುರಿತು ತಮ್ಮ ಗಮನ ಸೆಳಯಬಯಸುತ್ತೇನೆ. ಈ ದಿಶೆಯಲ್ಲಿ ಹಲವಾರು ಇತಿಹಾಸತಜ್ಞರು ತಮ್ಮ ಅಭಿಪ್ರಾಯ ಮಂಡಿಸಿದ್ದಾರೆ. ಹೆನ್ರಿ ಕಜಿನ್ಸ್(೧೯೨೬)ರಿಂದ ಹಿಡಿದು ಎ.ಕೆ. ಕುಮಾರಸ್ವಾಮಿ, ಬೆಂಜಮಿನ್ ರೊಲ್ಯಾಂಡ್ ಮತ್ತಿತರರು ಪಟ್ಟದಕಲ್ಲಿನಲ್ಲಿರುವ ವಿರೂಪಾಕ್ಷ ದೇವಾಲಯವನ್ನು ಚಲುಕ್ಯ ದೊರೆ ಇಮ್ಮಡಿ ವಿಕ್ರಮಾದಿತ್ಯನ ಹಿರಿಯ ರಾಣಿ ಲೋಕಮಹಾದೇವಿಯು ಕಂಚಿಯಲ್ಲಿರುವ ಕೈಲಾಸನಾಥ ದೇವಾಲಯದಿಂದ ಸ್ಫೂರ್ತಿಗೊಂಡು ಪಲ್ಲವ ದೇಶದ ವಾಸ್ತುಶಿಲ್ಪಿಯ ಸಹಾಯ ಪಡೆದು ಕಟ್ಟಿಸಿದಳೆಂದು ಮತ್ತು ಈ ವಿರೂಪಾಕ್ಷ ದೇವಾಲಯದಿಂದ ಆರಂಭಗೊಂಡಂತೆ ಪಲ್ಲವರ ದ್ರಾವಿಡ ಶೈಲಿ ಮುಂದೆ ಇಡೀ ಕರ್ನಾಟಕದಲ್ಲಿ ಬೆಳೆದು ಬಂದಿತೆಂದು ಅಭಿಪ್ರಾಯ ಪಟ್ಟಿದ್ದಾರೆ. ಈ ಬಗೆಯ ಅಭಿಪ್ರಾಯಕ್ಕೆ ಪಟ್ಟದಕಲ್ಲಿನ ವಿರೂಪಾಕ್ಷ ದೇವಾಲಯದಲ್ಲಿರುವ ಶಿಲಾಶಾಸನದ ತೆಂಕಣದಿಸೆಯ ಸೂತ್ರಧಾರ ಸರ್ವಸಿದ್ದಿ ಆಚಾರ್ಯ ಈ ದೇವಾಲಯದ ವಾಸ್ತುಶಿಲ್ಪಿ ಎಂದು ದಾಖಲಾಗಿರುವುದನ್ನು ವಿದ್ವಾಂಸರು ಅವನು ದಕ್ಷಿಣ ದಿಕ್ಕಿನ ಪಲ್ಲವ ರಾಜ್ಯದಿಂದ ಬಂದ ವಾಸ್ತುಶಿಲ್ಪಿ ಎಂದು ಅರ್ಥೈಸಿರುವುದು ಕಾರಣವಾಗಿದೆ. ಆದರೆ ಇದು ತಪ್ಪು ಎಂದು ನಾನು ಇಲ್ಲಿ ಹೇಳಬಯಸುತ್ತೇನೆ.
ಈ ವಿರೂಪಾಕ್ಷ ದೇವಾಲಯ ನಿರ್ಮಾಣದ ಮುಖ್ಯ ಸೂತ್ರಧಾರಿಗಳು ಗುಂಡಅನಿವಾರಿತ ಮತ್ತು ಸರ್ವಸಿದ್ದಿ ಆಚಾರಿಗಳು. ಇವರು ಚಲುಕ್ಯರ ಪ್ರಮುಖ ವಾಸ್ತುಶಿಲ್ಪಿಗಳು. ಹಾಗೆಯೇ ಪಟ್ಟದಕಲ್ಲಿನಲ್ಲಿರುವ ರೇಖಾನಾಗರ ಶೈಲಿಯಲ್ಲಿ ಕಟ್ಟಲ್ಪಟ್ಟಿರುವ ಪಾಪನಾಥ ದೇವಾಲಯದ ವಾಸ್ತುಶಿಲ್ಪಿ ರೇವಡಿ ಓವಜ್ಜನು ಈ ದೇವಾಲಯದ ದಕ್ಷಿಣ ದಿಕ್ಕಿನ ಶಿಷ್ಯನೆಂದೂ ಅದೇ ದೇವಾಲಯಗಳೂ ರೇಖಾನಾಗರ ಶೈಲಿಯಲ್ಲಿ ಕಟ್ಟಲ್ಪಟ್ಟಿಲ್ಲ. ಹೀಗಾಗಿರುವಾಗ, ಪಲ್ಲವ ನಾಡಿನ ಸ್ಥಪತಿಗಳು ದ್ರಾವಿಡ ಶೈಲಿಯನ್ನು ಹೊರತುಪಡಿಸಿ ಬೇರಾವುದೇ ಶೈಲಿ(ರೇಖಾನಾಗರ) ಯಲ್ಲಿ ನಿಷ್ಣಾತರಾಗಿದ್ದರೆಂದು ಹೇಳುವುದು ಸಾಧ್ಯವಾಗುವುದಿಲ್ಲ. ಹಾಗಾಗಿ ಆ ನಾಡಿನ ಸ್ಥಪತಿಯೊಬ್ಬನು ಇಲ್ಲಿಗೆ ಬಂದು ತನ್ನ ಶಿಷ್ಯರಿಗೆ ರೇಖಾನಾಗರ ಶೈಲಿಯನ್ನು ಕಲಿಸಿದನು ಎನ್ನುವುದು ನಂಬಲಸಾಧ್ಯ. ಸರ್ವಸಿದ್ದಿ ಆಚಾರಿ ಪಲ್ಲವ ನಾಡಿನಿಂದ ಬಂದವನೆಂದು ಅರ್ಥೈಸುವುದು ತಪ್ಪಾಗುತ್ತದೆ. ಅಲ್ಲದೆ ಐಹೊಳೆ, ಬಾದಾಮಿ, ಪಟ್ಟದಕಲ್ಲು ಮತ್ತು ಮಹಾಕೂಟದಲ್ಲಿ ರೇಖಾನಗರ, ದ್ರಾವಿಡ ಮತ್ತು ಕದಂಬನಾಗರ ಈ ಎಲ್ಲಾ ಶೈಲಿಗಳಲ್ಲಿ ನಿಷ್ಣಾತರಾದ ಸ್ಥಪತಿಗಳು ವಾಸವಾಗಿದ್ದರು ಎಂಬುದು ನಿರ್ವಿವಾದದ ಅಂಶವಾಗಿದೆ.
ಈ ಸಂದರ್ಭದಲ್ಲಿ ಈ ದ್ರಾವಿಡ ಶೈಲಿಯ ಉಗಮ ಎಲ್ಲಿ ಎಂಬುದನ್ನು ನಾವು ವಿಶ್ಲೇಷಿಸಬೇಕಾಗುತ್ತದೆ ಮತ್ತು ಪ್ರಾಚೀನವಾಗಿ ದ್ರಾವಿಡ ಶೈಲಿಯ ದೇವಾಲಯ ಎಲ್ಲಿ ಕಟ್ಟಲ್ಪಟ್ಟಿತು? ಅದು ಪಲ್ಲವ ನಾಡಿನಲ್ಲಿತ್ತೇ? ಅಥವಾ ಬಾದಾಮಿ ಚಲುಕ್ಯರ ರಾಜ್ಯದಲ್ಲಿತ್ತೇ?
ಈ ದ್ರಾವಿಡ ಶೈಲಿ ಚಾಲುಕ್ಯರ ನಾಡಿನಲ್ಲಿಯೇ ಉಗಮಗೊಂಡಿತೆ? ಹಾಗಿದ್ದರೆ ಎಲ್ಲಿ, ಎಂದು ಆರಂಭಗೊಂಡಿತು? ಮತ್ತು ಇಲ್ಲಿಂದ ಪಲ್ಲವ ರಾಜ್ಯಕ್ಕೆ ಹೇಗೆ ಮತ್ತು ಯಾರ ಮೂಲಕ ಪ್ರಸಾರಗೊಂಡಿತು?
ಮೊದಲಾದ ಪ್ರಶ್ನೆಗಳಿಗೆ ಸೂಕ್ತ ಉತ್ತರ ಕಂಡುಕೊಳ್ಳಲು ಅನುಕೂಲವಾಗುವ ಆಧಾರಗಳನ್ನು ನೀಡಬಹುದಾದ ಯಾವುದೇ ಪ್ರಾಚೀನ ದೇವಾಲಯ ಅಥವಾ ಅವಶೇಷಗಳು ದೊರಕುತ್ತವೆಯೇ?
ಇಂಥ ಹಲವಾರು ಪ್ರಶ್ನೆಗಳನ್ನು ನಾವು ಕೇಳಿಕೊಳ್ಳಬೇಕಾಗುತ್ತದೆ.
ಈ ಪ್ರಶ್ನೆಗಳಿಗೆ ಉತ್ತರ ಹುಡುಕಲು ಬಹಳ ಕಷ್ಟಪಡಬೇಕಾಗಿಲ್ಲ. ಹಲವಾರು ವಾಸ್ತವಾಂಶಗಳನ್ನು ನಾವು ಗಮನಿಸಿದರೆ ಸಾಕು.
ಪಲ್ಲವ ರಾಜ್ಯದಲ್ಲಿ ನಿರ್ಮಿತವಾದ ಮೊಟ್ಟಮೊದಲಿನ ದ್ರಾವಿಡ ಶೈಲಿಯ ದೇವಾಲಯಗಳೆಂದರೆ ಮಹಾಬಲಿಪುರದಲ್ಲಿರುವ ಏಕಶಿಲಾರಥಗಳಾದ ಧರ್ಮರಾಜರಥ, ಭೀಮರಥ, ಅರ್ಜುನರಥ, ಸಹದೇವ ರಥ, ದ್ರೌಪದಿರಥ ಇತ್ಯಾದಿ. ಈ ರಥಗಳು ಪಲ್ಲವ ದೊರೆ ಮೊದಲನೆಯ ನರಸಿಂಹವರ್ಮನ ಕಾಲದಲ್ಲಿ ಅಂದರೆ ಕ್ರಿ.ಶ. ಏಳನೆಯ ಶತಮಾನದ ಮಧ್ಯಕಾಲದಲ್ಲಿ ಮೊಟ್ಟ ಮೊದಲು ಪಲ್ಲವರಿಂದ ಕಟ್ಟಲ್ಪಟ್ಟ ದೇವಾಲಯ ಕೂಡ ಮಹಾಬಲಿಪುರದ ಕಡಲತೀರದ ದೇವಾಲಯ. ಇದು ಪಲ್ಲವ ಅರಸು ಇಮ್ಮಡಿ ನರಸಿಂಹವರ್ಮನ ರಾಜಸಿಂಹ(ಕ್ರಿ.ಶ. ೭೦೦-೭೭೮)ನ ಕಾಲದಲ್ಲಿ ಕಟ್ಟಲ್ಪಟ್ಟಿದೆ. ಕಂಚಿಯ ಕೈಲಾಸನಾಥ ದೇವಾಲಯವನ್ನೂ ಕೂಡ ಇವನೇ ಕಟ್ಟಿಸಿದ್ದಾನೆ.
ಅಂದರೆ ಪಲ್ಲವ ರಾಜ್ಯದಲ್ಲಿ ದ್ರಾವಿಡ ಶೈಲಿಯಲ್ಲಿ ಕೊರೆಯಲ್ಪಟ್ಟ ಮೊಟ್ಟ ಮೊದಲಿನ ಏಕಶಿಲಾದೇಗುಲಗಳು ಏಳನೆಯ ಶತಮಾನಕ್ಕೆ ಸಂಬಂಧಿಸಿದ್ದರೆ, ಈ ಶೈಲಿಯಲ್ಲಿ ಕಟ್ಟಲ್ಪಟ್ಟ ಮೊಟ್ಟಮೊದಲಿನ ಕಟ್ಟಡ ಶೈಲಿಯ ದೇವಾಲಯವು ಎಂಟನೆಯ ಶತಮಾನದ ಆರಂಭಕಾಲಕ್ಕೆ ಸಂಬಂಧಿಸಿದೆ. ಮಂಡಗಪಟ್ಟುವಿನಲ್ಲಿರುವ ಕ್ರಿ.ಶ. ೭ನೆಯ ಶತಮಾನದ ಆರಂಭದಲ್ಲಿ ಮೊದಲನೆ ಮಹೇಂದ್ರವರ್ಮ ಕೊರೆಯಿಸಿದ್ದ ಗುಹಾದೇವಾಲಯವು ಪಲ್ಲವ ರಾಜ್ಯದಲ್ಲಿರುವ ಗುಹಾದೇಗುಲಗಳಲ್ಲಿ ಪ್ರಾಚೀನವಾದುದಾಗಿದೆ.
ಗುಹಾದೇವಾಲಯಗಳ ಮತ್ತು ಕಟ್ಟಡ ಶೈಲಿಯ ದೇವಾಲಯಗಳ ದೃಷ್ಟಿಯಿಂದ ಕ್ರಿ.ಶ. ೫೫೦ರ ನಂತರದಲ್ಲಿ ಬಾದಾಮಿ ಚಲುಕ್ಯರು ದಕ್ಷಿಣ ಭಾರತದಲ್ಲಿ ಪ್ರಭುತ್ವ ಸಾಧಿಸಿದ ಕಾಲ ಮುಖ್ಯವಾಗುತ್ತದೆ. ಕ್ರಿ.ಶ. ೫೩೫ರಿಂದ ೬೧೦ರ ಅವಧಿಗಾಗಲೇ ಬಾದಾಮಿ ಮತ್ತು ಐಹೊಳೆಗಳಲ್ಲಿ ಗುಹಾದೇವಾಲಯಗಳು ಕೊರೆಯಲ್ಪಟ್ಟಿದ್ದವು. ಪಲ್ಲವರು ಗುಹಾದೇವಾಲಯಗಳನ್ನು ಕೊರೆಯುವುದನ್ನು ಆರಂಭಿಸುವ ಕಾಲಕ್ಕಾಗಲೇ ಚಲುಕ್ಯರು ಈ ಗುಹಾದೇಲಯಗಳ ವಾಸ್ತುಶೈಲಿಯನ್ನು ಬಿಟ್ಟುಕೊಟ್ಟು ಕಟ್ಟಡ ದೇವಾಲಯಗಳ ವಾಸ್ತುಶೈಲಿಯನ್ನು ರೂಢಿಯಲ್ಲಿ ತಂದಿದ್ದರು. ಕ್ರಿ.ಶ. ೫೬೭ರಲ್ಲಿ ಮಂಗಳೇಶನು ಪಟ್ಟಕ್ಕೆ ಬರುವ ಪೂರ್ವದಲ್ಲಿ ಮಹಾಕೂಟದಲ್ಲಿರುವ ಬಾಣಂತಿ ಗುಡಿ ಮತ್ತು ಮುಕುಟೇಶ್ವರ ದೇವಾಲಯಗಳನ್ನು ದ್ರಾವಿಡ ಶೈಲಿಯಲ್ಲಿ ಕಟ್ಟಿ ಮುಗಿಸಲಾಗಿತ್ತು. ಅಲ್ಲದೆ ಕ್ರಿ.ಶ. ೫೯೭ರಿಂದ ೬೩೫ರ ಅವಧಿಯಲ್ಲಿ ದ್ರಾವಿಡ ಶೈಲಿಯಲ್ಲಿ ಇನ್ನೂ ಕೆಲವು ದೇಗುಲಗಳು ನಿರ್ಮಾಣಗೊಂಡಿದ್ದನ್ನು ಗಮನಿಸಬಹುದು. ಬಾದಾಮಿಯಲ್ಲಿರುವ ಮೇಗಣ ಮತ್ತು ಕೆಳಗಣ ಶಿವಾಲಯಗಳು ಹಾಗೂ ಐಹೊಳೆಯಲ್ಲಿ ರಾವಣಪಡಿಯ  ಹತ್ತಿರದ ಸಣ್ಣ ದೇವಾಲಯ ಮತ್ತು ಕ್ರಿ.ಶ. ೬೩೫ರಲ್ಲಿ ಕಟ್ಟಲ್ಪಟ್ಟ ಮೇಗುತಿ ದೇವಾಲಯಗಳನ್ನು ಉದಾಹರಿಸಬಹುದು.
ಈ ಸಂದರ್ಭದಲ್ಲಿ ಕ್ರಿ.ಶ. ೬೪೩ರಲ್ಲಿ ಪಲ್ಲವ ಅರಸು ಮೊದಲನೆ ನರಸಿಂಹವರ್ಮನು ಬಾದಾಮಿಯ ಮೇಲೆ ತನ್ನ ಪ್ರಭುತ್ವ ಸಾಧಿಸಿದ್ದು ಮತ್ತು ಅದರ ಪರಿಣಾಮವನ್ನು ನಾವು ಚರ್ಚಿಸಬೇಕಾಗುತ್ತದೆ. ಕ್ರಿ.ಶ. ೬೫೫ರಲ್ಲಿ ಮೊದಲನೆಯ ವಿಕ್ರಮಾದಿತ್ಯನು ಚಲುಕ್ಯ ಪ್ರಭುತ್ವವನ್ನು ಪುನರ್‌ಸ್ಥಾಪಿಸುವವರೆಗೆ ೧೩ ವರ್ಷಗಳ ಕಾಲ ಈ ನಾಡು ಪಲ್ಲವರ ಪ್ರಭಾವಕ್ಕೊಳಗಾಗಿತ್ತು. ಅದಕ್ಕೂ ಮೊದಲೇ ಮಹಾಕೂಟ, ಐಹೊಳೆ ಮತ್ತು ಬಾದಾಮಿಗಳಲ್ಲಿ ದ್ರಾವಿಡ ಶೈಲಿಯಲ್ಲಿ ಕಟ್ಟಲ್ಪಟ್ಟ ದೇವಾಲಯಗಳು ಅಸ್ತಿತ್ವದಲ್ಲಿದ್ದವು ಎನ್ನುವುದು ಮುಖ್ಯ.
ಚಲುಕ್ಯ ನಾಡಿನಲ್ಲಿ ಕ್ರಿ.ಶ. ೬೩೫ರ ಹೊತ್ತಿಗಾಗಲೇ ಅಸ್ತಿತ್ವದಲ್ಲಿದ್ದ ಈ ದ್ರಾವಿಡ ಶೈಲಿ ದೇವಾಲಯಗಳ ಕಾಲಾವಧಿಯನ್ನು ಮಹಾಬಲಿಪುರದಲ್ಲಿರುವ ಏಕಶಿಲಾರಥಗಳು ಮತ್ತು ಕಡಲತೀರದ ದೇವಾಲಯಗಳ ಕಾಲಾವಧಿ(ಏಳನೆಯ ಶತಮಾನದ ಮಧ್ಯಕಾಲ ಮತ್ತು ಎಂಟನೆಯ ಶತಮಾನದ ಆರಂಭಕಾಲ)ಯೊಂದಿಗೆ ತೂಗಿ ನೋಡಿದಾಗ ಸುಸ್ಪಷ್ಟವಾದ ಅಂಶವೆಂದರೆ ಚಲುಕ್ಯ ನಾಡಿನ ಸ್ಥಪತಿಗಳು ದ್ರಾವಿಡ ಶೈಲಿಯಲ್ಲಿ ದೇವಾಲಯಗಳನ್ನು ಕಟ್ಟುವದನ್ನು ಪಲ್ಲವ ಸ್ಥಪತಿಗಳಿಗಿಂತಲೂ ಒಂದು ಶತಮಾನದಷ್ಟು ಮೊದಲೇ ಆರಂಭಿಸಿದ್ದರು ಎನ್ನುವುದು ಮತ್ತು ಚಲುಕ್ಯರ ನಾಡಿನ ವಾಸ್ತುಶಾಸ್ತ್ರಜ್ಞರು ಮತ್ತು ಶಿಲ್ಪಿಗಳು ದ್ರಾವಿಡ ಮತ್ತು ರೇಖಾನಾಗರ ಶೈಲಿಗಳೆರಡರಲ್ಲಿಯೂ ನಿಷ್ಣಾತರಾಗಿದ್ದರು ಎನ್ನುವುದು. ಬಾದಾಮಿಯ ಎರಡನೆಯ ಗುಹಾದೇಗುಲದ ಗರ್ಭಗೃಹದ ದ್ವಾರದ ಮೇಲಿನ ಕವಾಟಪಟ್ಟಿಯಲ್ಲಿ ಶಾಲಾ ಮತ್ತು ಕೂಟ ಶೈಲಿಯ ಶಿಖರಗಳ ಮಾದರಿಗಳನ್ನು ಕೆತ್ತಿರುವುದು; ಮೂರನೆಯ ಗುಹಾದೇಗುಲದ ಗರ್ಭಗೃಹದ ದ್ವಾರದ ಮೇಲಿನ ಕವಾಟಪಟ್ಟಿಯಲ್ಲಿ ಶಾಲಾ ಮತ್ತು ಕೂಟ ಶೈಲಿಯ ಶಿಖರಗಳ ಮಾದರಿಗಳನ್ನು ಕೊರೆಯಲಾಗಿರುವುದು ಹಾಗೂ ಐಹೊಳೆಯಲ್ಲಿರುವ ಬೌದ್ಧ ಚೈತ್ಯಾಲಯದ ಮೇಲಂತಸ್ತಿನ ಗರ್ಭಗುಡಿಯ ದ್ವಾರದ ಕವಾಟಿನ ಮೇಲೆ ಕೂಟ ಮತ್ತು ಶಾಲಾ ಶೈಲಿಯ ಇಡೀ ದೇವಾಲಯದ ಮಾದರಿಗಳನ್ನೇ ಕೆತ್ತಲಾಗಿರುವುದನ್ನು ಆಧಾರವಾಗಿ ಕೊಡಬಹುದು. ಇವನ್ನು ಕ್ರಿ.ಶ. ೫೭೮ರ ಕಾಲಾವಧಿಗಿಂತಲೂ ಮುಂಚೆಯೇ ಕಂಡರಿಸಲಾಗಿತ್ತು ಎನ್ನುವುದನ್ನು ನೆನಪಿಡಬೇಕು.
ಹೀಗೆ ದ್ರಾವಿಡ ಶೈಲಿಯ ಶಿಖರ ಮತ್ತು ದೇವಾಲಯಗಳ ಮಾದರಿಗಳನ್ನು ಮೊದಲು ಬರಿಯ ಅಲಂಕಾರಕ್ಕಾಗಿ ಕೊರೆದವರಲ್ಲಿ ಹಾಗೂ ನಂತರ ಪೂರ್ಣ ಪ್ರಮಾಣದ ದೇವಾಲಯಗಳನ್ನಾಗಿ ಕಟ್ಟಿದವರಲ್ಲಿ ಬಾದಾಮಿ ಚಲುಕ್ಯರೆ ಮೊದಲಿಗರು. ಬಾಣಂತಿ ಗುಡಿ, ಮುಕುಟೇಶ್ವರ, ಮೇಗಣ ಮತ್ತು ಕೆಳಗಣ ಶಿವಾಲಯ ಮತ್ತು ಐಹೊಳೆಯ ಮೇಗುತಿ ದೇವಾಲಯಗಳನ್ನು ಸಾಕ್ಷಿಯಾಗಿ ಕೊಡಬಹುದು.
ಕ್ರಿ.ಶ. ೬೪೨ರಲ್ಲಿ ಪಲ್ಲವ ಅರಸರು ಬಾದಾಮಿಯ ಮೇಲೆ ತಮ್ಮ ಪ್ರಭುತ್ವ ಸ್ಥಾಪಿಸಿದ ಮೇಲೆ, ಚಲುಕ್ಯ ಸ್ಥಪತಿಗಳು ಇಲ್ಲಿ ಆರಂಬಿಸಿದ ದ್ರಾವಿಡ ಶೈಲಿಯಲ್ಲಿ ಕಟ್ಟಲಾದ ದೇವಾಲಯಗಳನ್ನು ನೋಡಿ ಮೆಚ್ಚಿಕೊಂಡು ನಂತರ ಮಹಾಬಲಿಪುರಂನ ಏಕಶಿಲಾರಥಗಳನ್ನು ಮತ್ತು ಕಡಲತೀರದ ದೇವಾಲಯವನ್ನು ನಿರ್ಮಿಸುವಾಗ ಈ ದ್ರಾವಿಡ ಶೈಲಿಯನ್ನು ತಮ್ಮ ನಾಡಿನಲ್ಲಿಯೂ ಬಳಸಿಕೊಂಡರು. ಅರ್ಥಾತ್ ದ್ರಾವಿಡ ಶೈಲಿಯ ವಾಸ್ತುಶಿಲ್ಪ ಪದ್ಧತಿಯು ಚಲುಕ್ಯರ ನಾಡಿನಲ್ಲಿ ಆರಂಭಗೊಂಡು ಇಲ್ಲಿಂದ ಪಲ್ಲವರ ನಾಡಿಗೆ ವಲಸೆ ಹೋಯಿತು ಎಂಬುದು ನಿರ್ವಿವಾದ.
ಈ ಸಂದರ್ಭದಲ್ಲಿ ಬಾದಾಮಿ ಚಲುಕ್ಯರ ಕಾಲದಲ್ಲಿ ಆರಂಭಗೊಂಡ ರೇಖಾನಾಗರ ಶೈಲಿಯ ದೇವಾಲಯಗಳನ್ನು ಪರಾಮರ್ಶಿಸಬೇಕು. ಈ ಶೈಲಿಯ ದೇವಾಲಯಗಳಲ್ಲಿ ಐಹೊಳೆಯಲ್ಲಿ ಹುಚ್ಚಿಮಲ್ಲಿ, ಹುಚ್ಚಪ್ಪಯ್ಯ ಮತ್ತು ತಾರಪ್ಪ ದೇವಾಲಯಗಳು; ಮಹಾಕೂಟದ ವಿಷ್ಣು ಪುಷ್ಕರಣಿಯ ಅಂಚಿನಲ್ಲಿರುವ ಚಿಕ್ಕ ದೇವಾಲಯಗಳು; ಪಟ್ಟದಕಲ್ಲಿನಲ್ಲಿರುವ ಗಳಗನಾಥ, ಕಾಶಿವಿಶ್ವೇಶ್ವರ ಮತ್ತು ಪಾಪನಾಥ ದೇವಾಲಯಗಳು, ಸಿದ್ದನಕೊಳ್ಳದಲ್ಲಿರುವ ದೇವಾಲಯ; ಆಲಂಪುರನಲ್ಲಿರುವ ವೀರಬ್ರಹ್ಮ, ಬಾಲಬ್ರಹ್ಮ, ಸ್ವರ್ಗಬ್ರಹ್ಮ ಮುಂತಾದ ದೇವಾಲಯಗಳನ್ನು ನೋಡಬಹುದು. ಇವುಗಳಲ್ಲಿ ಮೊಟ್ಟ ಮೊದಲನೆಯ ರೇಖಾನಾಗರ ಶೈಲಿಯ ದೇವಾಲಯ ಯಾವುದು ಎನ್ನುವುದರ ಬಗ್ಗೆ ಭಿನ್ನಾಭಿಪ್ರಾಯಗಳುಂಟು. ಆದರೆ ಕ್ರಿ.ಶ. ೭ನೇ ಶತಮಾನದ ಆರಂಭದ ವರ್ಷಗಳ ಅವಧಿಯ ಹುಚ್ಚಿಮಲ್ಲಿ ದೇವಸ್ಥಾನವೇ ಅತಿ ಪೂರ್ವದ ಉದಾಹರಣೆ ಎನ್ನಲು ಸಾಕಷ್ಟು ಸಾಕ್ಷಾಧಾರಗಳಿವೆ.
ಇಲ್ಲಿಯವರೆಗೂ ಈ ರೇಖಾನಾಗರ ಶೈಲಿಯನ್ನು ಚಲುಕ್ಯ ನಾಡಿನ ಸ್ಥಪತಿಗಳು ಸ್ವೀಕಾರ ಮಾಡಿರುವುದಕ್ಕೆ ಯಾವ ಪ್ರಭಾವ ಕಾರಣವಾಯಿತು ಎಂಬ ಬಗ್ಗೆ ಅಷ್ಟೊಂದು ಸಂಶೋಧನೆ ನಡೆದಿಲ್ಲ. ಬಹುಶಃ ಒರಿಸ್ಸಾದಲ್ಲಿರುವ ದೇವಾಲಯಗಳ ಪ್ರಭಾವದಿಂದ ಈ ವಾಸ್ತುಶೈಲಿ ಇಲ್ಲಿ ರೂಢಿಯಲ್ಲಿ ಬಂದಿರಬೇಕು ಎಂಬ ಅಭಿಪ್ರಾಯವೊಂದಿದೆ. ಈ ವಿಷಯದಲ್ಲಿ ಆಳವಾದ ಸಂಶೋಧನೆ ಮತ್ತು ವಿಶ್ಲೇಷಣಾತ್ಮಕ ಅಧ್ಯಯನದ ಅಗತ್ಯವಿದೆ. ಒರಿಸ್ಸಾ ಪ್ರಾಂತದಲ್ಲಿ ರೇಖಾನಾಗರ ಶೈಲಿಯಲ್ಲಿ ಕಟ್ಟಿದ ಕ್ರಿ.ಶ. ೭೫೦ರ ಪರಶುರಾಮೇಶ್ವರ ದೇವಸ್ಥಾನವೇ ಮೊದಲನೆಯದಾಗಿದೆ. ಆದ್ದರಿಂದ ವಿಶೇಷವಾಗಿ ಆಲಂಪುರದಲ್ಲಿ ಬಾದಾಮಿ ಚಲುಕ್ಯರ ಕಾಲದ ಸ್ಥಪತಿಗಳು ಕಟ್ಟಿದ ರೇಖಾನಾಗರ ಶೈಲಿಯ ದೇವಾಲಯಗಳು ಒರಿಸ್ಸಾ ಪ್ರಾಂತದ ಕಳಿಂಗ ವಾಸ್ತುಶಿಲ್ಪದ ಮೇಲೆ ಬೀರಿದ ಪ್ರಭಾವದ ಬಗ್ಗೆ ಹೆಚ್ಚಿನ ಸಂಶೋಧನೆಯ ಅಗತ್ಯವಿದೆ ಎಂದು ನನ್ನ ಅನಿಸಿಕೆ.
ಬಾದಾಮಿ ಚಾಲುಕ್ಯರು : ೨೫. ವಾಸ್ತುಶಿಲ್ಪ
ಕ್ರಿ.ಶ. ೫೩೦ರಲ್ಲಿ ಚಾಲುಕ್ಯ ಆಳಿಕೆಯ ಸ್ಥಾಪನೆ ಮತ್ತು ಒಂದನೇ ಪುಲಿಕೇಶಿಯ ಆದೇಶದಂತೆ ಕ್ರಿ.ಶ. ೫೪೩ರಲ್ಲಿ ಬಾದಾಮಿಯಲ್ಲಿ ಅಭೇದ್ಯವಾದ ಕೋಟೆಯ ನಿರ್ಮಾಣ -ಇವು ಉತ್ತರ ಕರ್ನಾಟಕದಲ್ಲಿ ಹಿಂದೆಂದೂ ಕಂಡರಿಯದಷ್ಟು ಪ್ರಮಾಣದ ನಿರ್ಮಾಣ ಚಟುವಟಿಕೆಗಳಿಗೆ ನಾಂದಿಯನ್ನು ಹಾಡಿದವು. ಅವರ ಶಾಂತವಾದ ಆಳ್ವಿಕೆಯಲ್ಲಿ ಇಡೀ ದಖ್ಖನ್ ಪ್ರದೇಶವು ಒಂದು ರಾಜಕೀಯ ಪ್ರಭುತ್ವಕ್ಕೆ ಒಳಪಟ್ಟಿತು. ರಾಜಕೀಯ ಸ್ಥಿರತೆಗೆ ಆರ್ಥಿಕ ಸಮೃದ್ದಿಯೂ ಸೇರಿಕೊಂಡು ಗುಹಾದೇವಾಲಯಗಳ ಪರಿಶೋಧನೆ ಮತ್ತು ದೇವಾಲಯಗಳ ನಿರ್ಮಾಣಕಾರ್ಯಗಳಿಗೆ ದಾರಿಯನ್ನು ಹಾಕಿಕೊಟ್ಟವು. ಇದರ ಜೊತೆಗೆ ವೈದಿಕ ಸಂಪ್ರದಾಯಗಳ ಪುನರುಜ್ಜೀವನ ಹಾಗೂ ಭಾಗವತ ಪಂಥದ ಉದಯಗಳು ಬೌದ್ಧ ಮತ್ತು ಜೈನ ಪ್ರಭಾವವನ್ನು ಹದ್ದುಬಸ್ತಿನಲ್ಲಿಡಲು ನೆರವಾದವು. ಅರಸರೂ ಕೂಡ ವೈದಿಕ ಮತ್ತು ಭಾಗವತ ಸಂಸ್ಕೃತಿಯ ಪ್ರಸಾರಕರಾದರು. ಅವರು ಪರಮ ಭಾಗವತ, ಪರಮ ಮಾಹೇಶ್ವರ ಎಂಬ ಬಿರುದುಗಳನ್ನು ಧರಿಸಿದರು. ಅವರ ದಾಖಲೆಗಳು ಸಂಸ್ಕೃತದಲ್ಲಿ ರಚಿತವಾಗುತ್ತಿದ್ದವು. ಪೌರಾಣಿಕ ಮತ್ತು ಧಾರ್ಮಿಕ ತತ್ವಗಳನ್ನು ಪ್ರವರ್ತಿಸಲು ರಾಜರು ತಾವೇ ಸ್ವತಃ ದೇವಾಲಯ ನಿರ್ಮಾಣವನ್ನು ಕೈಗೆತ್ತಿಕೊಂಡು ಇತರರಿಗೆ ಮಾದರಿ ಹಾಕಿಕೊಟ್ಟರು. ಆದರೆ ಒಂದು ಮಾತು. ಅವರು ವೈದಿಕ ಸಂಸ್ಕೃತಿಯನ್ನು ಪ್ರಸಾರ ಮಾಡಿದರೂ ಅಂಧಾಭಿಮಾನಿಗಳಾಗಿರಲಿಲ್ಲ. ಜೈನರು ಮತ್ತು ಬೌದ್ಧರು ತಮ್ಮ ತಮ್ಮ ಧರ್ಮಗಳನ್ನು ಅನಿರ್ಬಂಧಿತವಾಗಿ ಅನುಸರಿಸುತ್ತಾ ತಮ್ಮ ಪೂಜಾಗೃಹಗಳನ್ನು ಸ್ವತಂತ್ರವಾಗಿ ಕಟ್ಟಿಕೊಳ್ಳಲು ಅವಕಾಶ ಕೊಟ್ಟು ಸಹಿಷ್ಣುತೆಯನ್ನು ಪ್ರದರ್ಶಿಸಿದರು. ಅದರಿಂದಾಗಿ ಅಲ್ಪಸಂಖ್ಯಾತರಾಗಿದ್ದರೂ ಅವರೂ ಕೂಡ ಆಡಳಿತವರ್ಗದ ಪೋಷಣೆಯನ್ನು ಪಡೆಯುವಂತಾಯಿತು. ಚಾಲುಕ್ಯ ಅರಸರಿಗೆ ಉತ್ತಮ ಸೌಂದರ್ಯಪ್ರಜ್ಞೆಯಿತ್ತು, ಕಲಾಕೃತಿಗಳನ್ನು ಪೋಷಿಸುವುದರಲ್ಲಿ ಅವರು ಹೆಮ್ಮೆ ಪಡುತ್ತಿದ್ದರು. ಹಾಗಾಗಿ ಅಸಂಖ್ಯಾತ ವಾಸ್ತುಶಿಲ್ಪಿಗಳಿಗೂ, ಶಿಲ್ಪಿಗಳಿಗೂ ಅವರು ಆಶ್ರಯ ನೀಡಿದುದರಲ್ಲಿ ಆಶ್ಚರ್ಯವಿಲ್ಲ.
ವಿಂಧ್ಯದಿಂದ ಕಾವೇರಿಯವರೆಗಿನ ವಿಸ್ತಾರವಾದ ರಾಜ್ಯವನ್ನು ಆಳಿದ ಚಾಲುಕ್ಯರ ಆಶ್ರಯದಲ್ಲಿ ದೇವಾಲಯ ವಾಸ್ತುಶಿಲ್ಪ ಮತ್ತು ಹಿಂದೂ ಮೂರ್ತಿಶಿಲ್ಪಗಳಲ್ಲಿ ಅಸಾಧಾರಣ ಬೆಳವಣಿಗೆಯಾದುದನ್ನು ನೋಡಬಹುದು. ಬನವಾಸಿ ಕದಂಬರ ಆಳಿಕೆಯಲ್ಲಿ ಆಗಾಗ ಕಾಣಿಸಿಕೊಳ್ಳುತ್ತಿದ್ದ ದೇವಾಲಯ ನಿರ್ಮಾಣಕಾರ್ಯವು ಈಗ ಚಾಲುಕ್ಯರ ಆಳಿಕೆಯಲ್ಲಿ ಖಾಯಂ ಲಕ್ಷಣವೇ ಆಯಿತು. ಪೌರಾಣಿಕ ಪರಂಪರೆಯಲ್ಲಿ ಪವಿತ್ರವಾದವೆಂದು ಹೆಸರಾದ ಕೆಲವು ಸ್ಥಳಗಳನ್ನು ಕಲೆ ಮತ್ತು ವಾಸ್ತುಶಿಲ್ಪಗಳ ದೊಡ್ಡ ಕೇಂದ್ರಗಳನ್ನಾಗಿ ಪರಿವರ್ತಿಸ ಲಾಯಿತು. ಬಾದಾಮಿ, ಮಹಾಕೂಟ, ಐಹೊಳೆ, ಪಟ್ಟದಕಲ್ಲು, ಆಲಂಪುರ ಮತ್ತು ಮಹಾ ನಂದಿಗಳು ಇಂತಹ ಕೆಲವು ಕೇಂದ್ರಗಳಾದವು.
ರಾಜಕೀಯ ಇತಿಹಾಸದಂತೆಯೇ ಚಾಲುಕ್ಯರ ವಾಸ್ತುಶಿಲ್ಪ ಚಟುವಟಿಕೆಯೂ ಎರಡು ನಿರ್ದಿಷ್ಟ ಹಂತಗಳನ್ನು ಕಂಡಿತು. ಮೊದಲನೆಯ ಹಂತವು ಕ್ರಿ.ಶ. ೫೩೫ರಲ್ಲಿ ಚಾಲುಕ್ಯ ಆಳಿಕೆಯ ಸ್ಥಾಪನೆಗೆ ಸಂವಾದಿಯಾಯಿತು. ಕ್ರಿ.ಶ. ೬೪೨ರಲ್ಲಿ ತಾತ್ಕಾಲಿಕ ಗ್ರಹಣದವರೆಗೆ ಬಹುದೊಡ್ಡ ರಾಜಕೀಯ ಶಕ್ತಿಯಾಗಿ ಅವರು ಬೆಳೆದರು. ಎರಡನೆಯ ಹಂತವು ಕ್ರಿ.ಶ. ೬೩೫ರಲ್ಲಿ ಮತ್ತೆ ಚಾಲುಕ್ಯ ಆಳಿಕೆಯು ಸ್ಥಾಪನೆಗೊಳ್ಳುವುದರಿಂದ ಪ್ರಾರಂಭವಾಗಿ ಕ್ರಿ.ಶ.೭೫೭ರಲ್ಲಿ ಮುಗಿಯುವವರೆಗೂ ಮುಂದುವರಿಯುತ್ತದೆ. ಮೊದಲ ಹಂತವು ಮುಖ್ಯವಾಗಿ ಗುಹಾಂತರ್ಗತ ದೇವಾಲಯಗಳ ಉತ್ಖನನ, ನಿರ್ಮಾಣ ಬಾದಾಮಿ ಮತ್ತು ಐಹೊಳೆಗಳಲ್ಲಿ ನಡೆಯಿತು. ರಾಜಧಾನಿಯಲ್ಲೂ ಸನಿಹದ ಕೆಲವು ಸ್ಥಳಗಳಲ್ಲೂ ದೇವಾಲಯಗಳು ನಿರ್ಮಾಣಗೊಂಡವು. ಎರಡನೆಯ ಹಂತದಲ್ಲಿ  ಗುಹಾಂತರ್ಗತ ದೇವಾಲಯಗಳ ಬಗೆಗೆ ಒಲವು ಕಡಿಮೆಯಾಯಿತು. ಅದಕ್ಕೆ ಬದಲು ಹೇರಳ ಸಂಖ್ಯೆಯಲ್ಲಿ ದೇವಾಲಯಗಳನ್ನು ಕಟ್ಟಲಾಯಿತು. ಪಟ್ಟದಕಲ್ಲು ಮತ್ತು ಆಲಂಪುರಗಳು ಕಲೆಯ ನೂತನ ಕೇಂದ್ರಗಳಾದುವು. ಮೊದಲನೆಯ ಹಂತದಲ್ಲಿ ಚಾಲುಕ್ಯ ವಾಸ್ತುಶಿಲ್ಪಗಳು ಮತ್ತು ಪಶ್ಚಿಮಭಾರತ ಮತ್ತು ಗೋವಾಗಳ ಕಲ್ಲು ಕೊರೆದು ದೇವಾಲಯ ಕಟ್ಟುವ ಸಂಪ್ರದಾಯವನ್ನು ಮುಂದುವರಿಸಿದರು. ಪೌರಾಣಿಕ ಧರ್ಮಗಳಿಗನುಸಾರವಾಗಿ ಅವುಗಳಲ್ಲಿ ಕೆಲವು ಬದಲಾವಣೆಗಳನ್ನು ಅಳವಡಿಸಿದರು. ಹಿಂದೂ ಆಗಲಿ, ಜೈನ ಆಗಲಿ ಶಿಲ್ಪಗಳ ಹಂತವು ನಿರ್ಮಿತಿ ವಾಸ್ತುಶಿಲ್ಪ ಕಲೆಯು ವೇಗವಾಗಿ ಬೆಳೆದುದಕ್ಕೂ, ಶಿಲ್ಪಗಳ ಲಾಲಿತ್ಯ, ಗಾಂಭೀರ್ಯ, ನವ್ಯತೆಗಳಿಗೂ ವಿಶಿಷ್ಟವಾಯಿತು. ಇದು ಕಂಡುಬಂದದ್ದು ವಿಶೇಷವಾಗಿ ಐಹೊಳೆ, ಪಟ್ಟದಕಲ್ಲು ಮತ್ತು ಆಲಂಪುರಗಳಲ್ಲಿ.
ಒಂದನೇ ಹಂತ
ಒಂದನೇ ಪುಲಕೇಶಿಯು ಬಾದಾಮಿಯಲ್ಲಿ ಕೋಟೆಯನ್ನು ಕಟ್ಟಿಸಿದ್ದು ಮಾತ್ರವಲ್ಲದೆ, ಬಾದಾಮಿಯ ಮೊದಲ ಎರಡು ಗುಹೆಗಳ ಉತ್ಖನನ ಹಾಗೂ ಐಹೊಳೆಯಲ್ಲಿ ಅರ್ಧಭಾಗ ಕಲ್ಲಿನಲ್ಲಿ ಕೊರೆದ, ಇನ್ನರ್ಧಭಾಗ ಕಟ್ಟಿದ ಬೌದ್ಧ ಚೈತ್ಯದ ನಿರ್ಮಾಣಕ್ಕೆ ಕಾರಣನೂ ಆದನು. ಒಂದನೇ ಪುಲಕೇಶಿಯು ಸುಭದ್ರವಾದ ತಳಹದಿಯ ಮೇಲೆ ಚಾಲುಕ್ಯ ಆಡಳಿತವನ್ನು ಸ್ಥಾಪಿಸಿದ್ದು, ಅವನ ಅನಂತರ ಬಂದ ರಾಜರಿಗೆ ಅಂಥದೆ ನಿರ್ಮಾಣಕಾರ್ಯಗಳಲ್ಲಿ ತೊಡಗಲು ಸ್ಫೂರ್ತಿಯನ್ನು ಪ್ರೇರಣೆಯನ್ನೂ ನೀಡಿತು. ಒಂದನೇ ಕೀರ್ತಿವರ್ಮನ ಕಾಲದಲ್ಲಿ ಚಾಲುಕ್ಯ ಪ್ರಭುತ್ವದ ಸಂಘಟನೆಯಾದುದು ಮಾತ್ರವಲ್ಲದೆ, ರಾಜಧಾನಿ ಬಾದಾಮಿ ನಗರವನ್ನು ಸುಂದರಗೊಳಿಸುವ ಕೆಲಸವೂ ಮುಂದುವರಿಯಿತು. ಬಾದಾಮಿಯ ಅತಿದೊಡ್ಡ ಚಾಲುಕ್ಯ ಗುಹೆಯ ಉತ್ಖನನವನ್ನು ಕೈಗೊಳ್ಳಲು ಅವನು ತನ್ನ ತಮ್ಮ ಯುವರಾಜ ಮಂಗಳೇಶನಿಗೆ ಬೆಂಬಲ ನೀಡಿದನು. ವಿಷ್ಣುವಿಗೆ ಅರ್ಪಿತವಾದ ಈ ಗುಹಾ ದೇವಾಲಯವು ಕ್ರಿ.ಶ. ೫೭೮ರಲ್ಲಿ ಮುಗಿಯಿತು. ಮಹಾಕೂಟವು ಮಕುಟೇಶ್ವರ (ಮುಂದೆ ಮಹಾಕೂಟೇಶ್ವರ ಎಂದೇ ಪ್ರಸಿದ್ಧವಾದ) ದೇವಾಲಯದಿಂದಾಗಿ ಶೈವಧರ್ಮ ಮತ್ತು ಕಲೆಗಳ ದೊಡ್ಡ ಕೇಂದ್ರವಾಗಿ ಬೆಳೆಯಿತು. ಚಾಲುಕ್ಯರ ಅತಿ ಪ್ರಾಚೀನ ನಿರ್ಮಿತಿ ದೇವಾಲಯಗಳಲ್ಲೊಂದೆಂದು ಪರಿಗಣಿಸಿರುವ ಇನ್ನೊಂದು ಮಹಾಕೂಟದ ಬಾಣಂತಿಗುಡಿ. ಇದೊಂದು ಆಡಂಬರರಹಿತವಾದ ಸಣ್ಣ ಗುಡಿ. ಅತ್ಯಂತ ಪ್ರಾಚೀನ ರೂಪದ ದ್ರಾವಿಡ ಶೈಲಿಯ ಶಿಖರವನ್ನು ಹೊಂದಿದೆ. ಪರಮಭಾಗವತ ಮಂಗಳೇಶನು ಕಲಚೂರಿಗಳ ವಿರುದ್ಧ ಯುದ್ಧದಲ್ಲಿ ಗೆದ್ದು ಹಿಂದಿರುಗುವಾಗ ಮಹಾಕೂಟದಲ್ಲಿ ಮಹಾಕೋಟೇಶ್ವರ ದೇವಾಲಯದ ಮುಂಭಾಗದಲ್ಲಿ ಒಂದು ಧರ್ಮಸ್ತಂಭವನ್ನು ನಿಲ್ಲಿಸಿದನು. ಬಾದಾಮಿ ಮತ್ತು ಐಹೊಳೆಯ ಜೈನ ಗುಹೆಗಳು ಮಂಗಳೇಶನ ಆಳಿಕೆಯ ಕಾಲದ ಇತರ ನಿರ್ಮಿತಿಗಳು.
ಕ್ರಿ.ಶ.೬೧೦ರಲ್ಲಿ ಮಂಗಳೇಶನೊಂದಿಗೆ ನಡೆದ ಅಂತರ್ಯುದ್ಧದಲ್ಲಿ ಜಯಶಾಲಿಯಾದ ಎರಡನೇ ಪುಲಕೇಶಿಯು ತನ್ನ ಯುದ್ಧ ಸಾಹಸಗಳಿಗೆ ಚಾಲುಕ್ಯ ಅರಸರಲ್ಲೆಲ್ಲಾ ತುಂಬಾ ಪ್ರಸಿದ್ಧನಾದವನು. ಅವನು ಶ್ರೇಷ್ಠ ಕಲಾಪೋಷಕನೂ ಆಗಿದ್ದನು. ಅವನ ಕಾಲದಲ್ಲಿ ದ್ರಾವಿಡ ಮತ್ತು ರೇಖಾನಗರ ಎರಡೂ ಶೈಲಿಯ ದೇವಾಲಯಗಳನ್ನು ನಿರ್ಮಿಸಲಾಯಿತು. ಬಾದಾಮಿಯ ಮೇಲು ಶಿವಾಲಯ (ವಾಸ್ತವವಾಗಿ ಅದು ಒಂದು ವಿಷ್ಣುದೇವಾಲಯ) ಮತ್ತು ಕೆಳ ಶಿವಾಲಯಗಳು, ಸಂಗಮದ ಸಂಗಮೇಶ್ವರ ದೇವಾಲಯ (ಈಗ ಆಲಂಪುರಕ್ಕೆ ಸ್ಥಳಾಂತರಿಸಲಾಗಿದೆ) ಮತ್ತು ಐಹೊಳೆಯಲ್ಲಿ ಎರಡನೇ ಪುಲಕೇಶಿಯ ಆಸ್ಥಾನ ಕವಿ ರವಿಕೀರ್ತಿಯು ಕ್ರಿ.ಶ. ೬೩೫ರಲ್ಲಿ ಕಟ್ಟಿಸಿದ ಮೇಗುತಿಯ ದೇವಾಲಯ ಇವು ದ್ರಾವಿಡ ಶೈಲಿಯವಾದರೆ, ಐಹೊಳೆಯ ಹುಚ್ಚಿಮಲ್ಲಿಗುಡಿ ಚಾಲುಕ್ಯರ ಕಾಲದಲ್ಲಿ ನಿರ್ಮಿತವಾದ ಅತಿ ಪ್ರಾಚೀನ ರೇಖಾನಾಗರ ಮಾದರಿಯ ದೇವಾಲಯ. ಈ ಎಲ್ಲ ದೇವಾಲಯಗಳೂ ಕರ್ನಾಟಕ ವಾಸ್ತುಶಿಲ್ಪದಲ್ಲಿ ಮುಖ್ಯವಾದ ಮಜಲುಗಳಾಗಿದ್ದು, ಎರಡನೇ ಪುಲಕೇಶಿಯ ಕಾಲದಲ್ಲಿ ನಿರ್ಮಿತವಾದವು, ಕ್ರಿ.ಶ.೬೪೨ರಲ್ಲಿ ಪಲ್ಲವ ಎರಡನೇ ನರಸಿಂಹವರ್ಮನ್ ಬಾದಾಮಿಯನ್ನು ಆಕ್ರಮಿಸಿಕೊಂಡುದರಿಂದ, ನಿರ್ಮಾಣಕಾರ್ಯಗಳಿಗೆ ತಾತ್ಕಾಲಿಕವಾದ ನಿಲುಗಡೆಯುಂಟಾಯಿತು.
ಎರಡನೇ ಹಂತ
ಚಾಲುಕ್ಯ ಆಳಿಕೆಗೆ ಒದಗಿದ ಅಲ್ಪಕಾಲಿಕ ಗ್ರಹಣ, ಕ್ರಿ.ಶ.೬೪೨ರಲ್ಲಿ ಪಲ್ಲವರು ಬಾದಾಮಿಯನ್ನು ಆಕ್ರಮಿಸಿಕೊಂಡದ್ದು, ಎರಡನೇ ಪುಲಕೇಶಿಯ ಮಕ್ಕಳು ಕರ್ನೂಲು-ಬಳ್ಳಾರಿ  ಪ್ರದೇಶಕ್ಕೆ ಓಡಿಹೋಗುವಂತೆ ಮಾಡಿದವು. ಅಲ್ಲಿಂದ ಬಾದಾಮಿಯನ್ನು ಮರಳಿ ಗೆದ್ದುಕೊಳ್ಳಲು ಪ್ರಯತ್ನಗಳು ನಡೆದವು. ವಿಶೇಷವಾಗಿ ಮೊದಲನೇ ವಿಕ್ರಮಾದಿತ್ಯನು ಹೋರಾಡಿದನು. ಕ್ರಿ.ಶ.೬೫೫ರಲ್ಲಿ ಮತ್ತೆ ಚಾಲುಕ್ಯ ಆಡಳಿತವು ಸ್ಥಾಪನೆಗೊಂಡಿತು. ಕ್ರಿ.ಶ. ೬೫೫ರಿಂದ ಕ್ರಿ.ಶ. ೭೫೭ರವರೆಗಿನ ಅವಧಿಯಲ್ಲಿ ಚಾಲುಕ್ಯ ಅರಸರೂ, ಇತರ ಶ್ರೀಮಂತರೂ ವಾಸ್ತುಶಿಲ್ಪವನ್ನೂ ಶಿಲ್ಪಕಲೆಯನ್ನೂ ಬೆಳೆಸಲು ಅತೀವ ಉತ್ಸಾಹದಿಂದ ಪ್ರಯತ್ನಿಸಿದರು. ದೇವಾಲಯ ವಾಸ್ತುಶಿಲ್ಪ ಮತ್ತು ಹಿಂದೂ ಮೂರ್ತಿಶಿಲ್ಪಗಳಿಗೆ ಸಂಬಂಧಿಸಿದಂತೆ ಅನೇಕ ಮಾನಕಗಳನ್ನು ನಿರ್ಮಿಸುವಷ್ಟು ಮಟ್ಟಿಗೆ ಅವು ವೈಭವೋಪೇತವಾಗಿ ಬೆಳೆದವು.
ಎರಡನೇ ಹಂತದ ದೇವಾಲಯದ ನಿರ್ಮಾಣದ ಮೇಲೆ ಗಾಢವಾದ ಪ್ರಭಾವ ಬೀರಿದ ಒಂದು ಘಟನೆ, ಒಂದನೆಯ ವಿಕ್ರಮಾದಿತ್ಯನು ಶೈವ ಮತಕ್ಕೆ ಪರಿವರ್ತನೆಗೊಂಡದ್ದು. ಅವನ ಪೂರ್ವಿಕರೆಲ್ಲರೂ ಶ್ರೇಷ್ಠ ವಿಷ್ಣುಪೂಜಕರು. ವಿಕ್ರಮಾದಿತ್ಯನಿಗೆ ಸುದರ್ಶನಾಚಾರ್ಯರು ಶಿವಮಂಡಲ ದೀಕ್ಷೆಯನ್ನು ನೀಡಿದರು. ಇದರ ಫಲವಾಗಿ ಒಂದನೇ ವಿಕ್ರಮಾದಿತ್ಯನೂ ಅವನ ವಂಶಜರೂ ಉತ್ಕಟ ಶಿವಭಕ್ತರಾದರು. ವಿಕ್ರಮಾದಿತ್ಯನು ಹೀಗೆ ಶೈವ ಮತಕ್ಕೆ ಪರಿವರ್ತಿತನಾದುದರಿಂದ ದೇವಾಲಯ ನಿರ್ಮಾಣದ ಮೂಲಕ ಶೈವಧರ್ಮದ ಪ್ರಸಾರಕ್ಕೆ ಅವಕಾಶವಾಯಿತು. ಅವನ ಮತ್ತು ಮುಂದಿನವರ ಕಾಲದಲ್ಲಿ ಬೇಕಾದಷ್ಟು ಶಿವದೇವಾಲಯಗಳು ನಿರ್ಮಾಣಗೊಂಡವು. ಪಟ್ಟದಕಲ್ಲು, ಆಲಂಪುರ, ಮಹಾನಂದಿ, ಪಾಪನಾಶನಂ ಮತ್ತು ಪಾನ್ಯಂ ಮೊದಲಾದ ಶೈವ ಕೇಂದ್ರಗಳು ಪ್ರಾಧಾನ್ಯ ಗಳಿಸಿದುವು. ಹಾಗೂ ಐಹೊಳೆ, ಬಾದಾಮಿ ಮತ್ತು ಮಹಾಕೂಟಗಳು ಹೊಸಹೊಸದಾಗಿ ದೇವಾಲಯಗಳನ್ನು ಕಟ್ಟಿಸಲು ವ್ಯಕ್ತಿಗಳನ್ನು ಆಕರ್ಷಿಸುತ್ತಲೇ ಇದ್ದವು.
ಒಂದನೇ ವಿಕ್ರಮಾದಿತ್ಯನ ಕಾಲದಲ್ಲಿ ಅಕರ ಬ್ರಹ್ಮ ರೂಪದ ಒಂದನೇ ದೇವಾಲಯವನ್ನು ನಿರ್ಮಿಸಲಾಯಿತು. ಅದನ್ನು ಅನುಸರಿಸಿ ವೀರಬ್ರಹ್ಮ, ಕುಮಾರಬ್ರಹ್ಮ ದೇವಾಲಯಗಳು ನಿರ್ಮಿಸಲ್ಪಟ್ಟವು. ಬಾದಾಮಿಯ ಮಾಲೆಗಿತ್ತಿ ಶಿವಾಲಯವನ್ನು ದ್ರಾವಿಡ ಶೈಲಿಯಲ್ಲಿ ಕಟ್ಟಿದ್ದು, ಅದು ಈ ಕಾಲದ ಅತಿ ಮುಖ್ಯವಾದ ರಚನೆಗಳಲ್ಲಿ ಒಂದಾಗಿದೆ. ಕಮಾನುಗೂಡು ಆಕಾರದ ದೇವಾಲಯಗಳಲ್ಲಿ ಮೊದಲನೆಯದು ಹಳೆ ಮಹಾಕೂಟದಲ್ಲಿ ಮೇಲೆದ್ದಿತು. ಈ ಪುಟ್ಟ ಸಾಂಧಾರ ದೇವಾಲಯದಲ್ಲಿ ಕಮಾನುಗೂಡಿನಂತಹ ಗರ್ಭಗೃಹವೂ, ಅಂಥದೇ ಪ್ರದಕ್ಷಿಣಪಥವೂ ಇವೆ. ಇದು ಮುಂದಿನ ದಶಕಗಳಲ್ಲಿ ಅಂಥದೇ ದೊಡ್ಡ ದೇವಾಲಯಗಳಿಗೆ ಪ್ರೇರಣೆಯನ್ನು ನೀಡಿತು. ಕದಮರಕಲವುನಲ್ಲಿರುವ ಸಣ್ಣ ದೇವಾಲಯವೂ ಈ ಯುಗಕ್ಕೆ ಸೇರಿದ ಇನ್ನೊಂದು.
ಒಂದನೇ ವಿಕ್ರಮಾದಿತ್ಯನ ನಂತರ ೬೮೧ರಲ್ಲಿ ಪಟ್ಟಕ್ಕೆ ಬಂದ ವಿನಯಾದಿತ್ಯನು ರಾಜ್ಯದಲ್ಲಿ ದೇವಾಲಯ ನಿರ್ಮಾಣಕ್ಕೆ ದೇವಾಲಯವನ್ನು ನಿರ್ಮಿಸಲಾಯಿತು. ಸಾಮಾನ್ಯವಾಗಿ ಸ್ವರ್ಗಬ್ರಹ್ಮ ದೇವಾಲಯವೆಂದು ಕರೆಯುವ ಇದು ರೇಖಾನಗರ ಶಿಖರಕ್ಕಾಗಿಯೂ ದೇವಕೋಷ್ಠಗಳಲ್ಲಿನ ಕೆಲವು ಸುಂದರ ಶಿಲ್ಪಗಳಿಗಾಗಿಯೂ ಗಮನಾರ್ಹವಾಗಿದೆ. ರಾಯಚೂರು ಜಿಲ್ಲೆಯ ಇಟ್ಟಿಗಿಯಲ್ಲಿ ಸುಂದರವಾದ ವಿನ್ಯಾಸವುಳ್ಳ ಒಂದು ತೋರಣವನ್ನು ನಿಲ್ಲಿಸಲಾಯಿತು. ಈ ಕಾಲದ ಇನ್ನೆರಡು ದೇವಾಲಯಗಳೆಂದರೆ, ಪಾನ್ಯದ ಶಿವದೇವಾಲಯ ಮತ್ತು ಮಹಾನಂದಿಯ ಮಹಾನಂದೀಶ್ವರ ದೇವಾಲಯ.
ವಿನಯಾದಿತ್ಯನ ನಂತರ ಕ್ರಿ.ಶ. ೬೯೬ರಲ್ಲಿ ಪಟ್ಟಕ್ಕೆ ಬಂದ ವಿಜಯಾದಿತ್ಯನು ಸುಮಾರು ೩೭ ವರ್ಷಗಳ ಸುದೀರ್ಘ ಆಳಿಕೆಯನ್ನು ನಡೆಸಿದನು. ಪಟ್ಟದಕಲ್ಲಿನಲ್ಲಿ ದೇವಾಲಯ ನಿರ್ಮಾಣ ಚಟುವಟಿಕೆಯನ್ನು ಪ್ರಾರಂಭ ಮಾಡಿದವನೇ ಇವನು. ಶುದ್ಧಾಂಗವಾಗಿ ದ್ರಾವಿಡ ಶಿಖರದ ಮೊದಲರೂಪವನ್ನು ಹೊಂದಿರುವ ವಿಜಯೇಶ್ವರ (ಸಂಗಮೇಶ್ವರ) ದೇವಾಲಯವನ್ನು ಅವನು ನಿರ್ಮಿಸಿದನು. ಕರ್ನಾಟಕದ ಮೊತ್ತಮೊದಲ ತ್ರಿಕೂಟ ದೇವಾಲಯದ ನಿರ್ಮಾಣವಾದ ಕೀರ್ತಿ ಇವನ ಆಳಿಕೆಗೇ ಸಲ್ಲುತ್ತದೆ. ಅವನ ತಾಯಿ ವಿನಯವತಿಯು ಬಾದಾಮಿಯಲ್ಲಿ ಬ್ರಹ್ಮ, ವಿಷ್ಣು, ಮಹೇಶ್ವರರನ್ನು ಪ್ರತಿಷ್ಠಿಸಲು ಒಂದು ತ್ರಿಕೂಟ ದೇವಾಲಯವನ್ನು ಕಟ್ಟಿಸಿದಳು. ಈ ದೇವಾಲಯವು ಈಗ ತುಂಬಾ ಶಿಥಿಲವಾಗಿದ್ದು, ಜಂಬುಲಿಂಗ ದೇವಾಲಯವೆಂದು ಹೆಸರಾಗಿದೆ. ಇದರ ಕಾಲ ಕ್ರಿ.ಶ. ೬೯೯. ಕಾಲವು ಖಚಿತವಾಗಿ ತಿಳಿಯುವುದರಿಂದ ಅದರ ಆಧಾರದ ಮೇಲೆ ಐಹೊಳೆ ಮತ್ತು ಬಾದಾಮಿಗಳ ಚಾಲುಕ್ಯ ಕಟ್ಟಡಗಳ ಕಾಲಾನುಕ್ರಮಣಿಕೆಯನ್ನು ರಚಿಸಲು ಅದು ತುಂಬಾ ಸಹಾಯ ಮಾಡುತ್ತದೆ. ವಿಜಯಾದಿತ್ಯನ ಸಹೋದರಿ ಕುಂಕುಮ ಮಹಾದೇವಿ ಆಳುಪರಾಜ ಚಿತ್ರವಾಹನನ ಪತ್ನಿ. ಅವಳು ಪುರಿಗೆರೆ(ಲಕ್ಷ್ಮೇಶ್ವರ)ಯ ಆನೆಸೆಜ್ಜೆ ಬಸದಿಯನ್ನು ಕಟ್ಟಿಸಲು ಕಾರಣಳಾದಳು. ವಿಜಯಾದಿತ್ಯನ ಕಾಲದ ಇತರ ದೇವಾಲಯಗಳೆಂದರೆ ಮಹಾಕೂಟದ ಬಳಿ ನಾಗನಾಥ ಕೊಳ್ಳದಲ್ಲಿ ನಾಗನಾಥ ದೇವಾಲಯ, ಬನ್ನಿಕೊಪ್ಪದಲ್ಲಿ ಅರ್ಜುನೀಶ್ವರ ದೇವಾಲಯ, ಆಲಂಪುರದಲ್ಲಿ ವಿಶ್ವಬ್ರಹ್ಮ ಮತ್ತು ಗರುಡಬ್ರಹ್ಮ, ಮಹಾಕೂಟದ ಮಲ್ಲಿಕಾರ್ಜುನ ದೇವಾಲಯ. ಲಾಡ್‌ಖಾನ್, ಹುಚ್ಚಪ್ಪಯ್ಯಗುಡಿ, ಐಹೊಳೆಯ ಹುಚ್ಚಪ್ಪಯ್ಯಮಠ, ಗೌಡರಗುಡಿ ಮತ್ತು ಸಿದ್ಧನಕೊಳ್ಳದಲ್ಲಿ ಲಕುಲೀಶ ದೇವಾಲಯ.
ಚಾಲುಕ್ಯರ ಪ್ರಭಾವ ಮತ್ತು ಅಭ್ಯುದಯವು ಶಿಖರವನ್ನು ಮುಟ್ಟಿದ್ದು ಎರಡನೇ ವಿಕ್ರಮಾದಿತ್ಯನ ಕಾಲದಲ್ಲಿ. ಅವನು ಕ್ರಿ.ಶ. ೭೩೩ರಲ್ಲಿ ಸಿಂಹಾಸನಕ್ಕೆ ಬಂದನು. ಆಲಂಪುರ, ಐಹೊಳೆ, ಮಹಾಕೂಟ ಮತ್ತು ಪಟ್ಟದಕಲ್ಲುಗಳು ದೇವಾಲಯ ನಿರ್ಮಾಣ ಕಾರ್ಯದಲ್ಲಿ ಆಸಕ್ತರಾದವರನ್ನು ಆಕರ್ಷಿಸುತ್ತಲೇ ಹೋದುವು. ಪಟ್ಟದಕಲ್ಲು ಚಾಲುಕ್ಯ ಕಲೆಯ ಅತ್ಯಂತ ಮುಖ್ಯವಾದ ಕೇಂದ್ರವಾಯಿತು. ಎರಡನೇ ವಿಕ್ರಮಾದಿತ್ಯನ ರಾಣಿಯರಾದ ಲೋಕ ಮಹಾದೇವಿ ಮತ್ತು ತ್ರೈಲೋಕ್ಯ ಮಹಾದೇವಿಯರು ಚಾಲುಕ್ಯ ವಾಸ್ತುಶಿಲ್ಪದ ಎರಡು ಅತ್ಯುತ್ತಮ ಮಾದರಿಗಳನ್ನು ಕಟ್ಟಿಸಿದರು. ಅವು ಲೋಕೇಶ್ವರ (ವಿರೂಪಾಕ್ಷ) ಹಾಗೂ ತ್ರೈಲೋಕೇಶ್ವರ (ಮಲ್ಲಿಕಾರ್ಜುನ) ದೇವಾಲಯಗಳು ಪಟ್ಟದಕಲ್ಲಿನಲ್ಲಿ ಇವುಗಳನ್ನು ಅವರು ಕಟ್ಟಿಸಿದ್ದು ರಾಜನು ಮೂರು ಸಂದರ್ಭಗಳಲ್ಲಿ, ಕಾಂಚಿಯನ್ನು ಗೆದ್ದುದರ ಸ್ಮರಣಾರ್ಥವಾಗಿ, ಮಹಾಕೂಟದಲ್ಲಿ ವಿಷ್ಣು ಪುಷ್ಕರಣಿಯ ಸುತ್ತಲೂ ಇನ್ನು ಕೆಲವು ಸಣ್ಣ ದೇವಾಲಯಗಳು ನಿರ್ಮಾಣಗೊಂಡವು. ಬಹುತೇಕ ರೇಖಾನಗರ ಶಿಖರಗಳನ್ನು ಹೊಂದಿರುವಂಥವು. ರಾಜನ ಒಬ್ಬ ಅಧಿಕಾರ ಆಟದ ಅಲೆಕೊಮಾರಸಿಂಗ ಎನ್ನುವವನು ಐಹೊಳೆಯಲ್ಲಿ ಭವ್ಯವಾದ ದೇವಾಲಯವೊಂದನ್ನು ನಿರ್ಮಿಸಿದನು. ಇದು ಗಜಪೃಷ್ಠ ವಿನ್ಯಾಸದ ಸುಪ್ರಸಿದ್ಧ ದುರ್ಗಾ ದೇವಾಲಯ. ಈ ಕಾಲದಲ್ಲೇ ಹುಟ್ಟಿದ್ದ ಇನ್ನೊಂದು ದೇವಾಲಯ ಐಹೊಳೆಯ ಚಿಕ್ಕಗುಡಿ, ವಿಸ್ತಾರವಾದ ಶಿಲಾಜಾಲಂಧ್ರಗಳಿಂದಲೂ ಅಲಂಕೃತ ಕಂಬಗಳಿಂದಲೂ ಕೂಡಿದ ಸಾಂಧಾರ ರಚನೆ. ಇದೇ ಸ್ಥಳದ ಜ್ಯೋತಿರ್ಲಿಂಗ ಸಮೂಹಕ್ಕೆ ಸೇರಿದ, ದೊಡ್ಡ ಸ್ತಂಭಶಿಲ್ಪಗಳುಳ್ಳ ಚಿಕ್ಕ ಗುಡಿಗಳೂ ಈ ಕಾಲಕ್ಕೇ ಸೇರಿದವು. ಎರಡನೇ ವಿಕ್ರಮಾದಿತ್ಯನು ಆಳುತ್ತಿದ್ದಾಗಲೇ ಆಲಂಪುರದಲ್ಲಿ ಕೊನೆಯ ದೇವಾಲಯವೂ, ಪದ್ಮಬ್ರಹ್ಮ ದೇವಾಲಯವೂ ನಿರ್ಮಾಣಗೊಂಡವು.
ವಂಶದ ಕೊನೆಯ ಅರಸ ಎರಡನೇ ಕೀರ್ತಿವರ್ಮನು ನಿರ್ಮಾಣ ಕಾರ್ಯಗಳ ಪ್ರೋಮುಂದುವರಿಸಿದನು. ಅವನ ಆಳಿಕೆಯಲ್ಲಿ ಅತ್ಯಂತ ಗಮನಾರ್ಹವಾದದ್ದು, ಪಟ್ಟದಕಲ್ಲಿನ ಪಾಪನಾಥ ದೇವಾಲಯ ರೇಖಾನಗರ ಶಿಖರವನ್ನು ಹೊಂದಿರುವುದು. ಹೊರಗೋಡೆಗಳ ಮೇಲೆ ರಾಮಾಯಣದ ಸೂಕ್ಷ್ಮವಾದ ಉಬ್ಬುಶಿಲ್ಪಗಳೂ ಮೋಹಕವಾದ ಕಲ್ಲಿನ ಜಾಲಂಧ್ರಗಳೂ ಇಲ್ಲಿ ಕಂಡುಬರುತ್ತವೆ. ಮಹಾಕೂಟದಲ್ಲಿ ಕದಂಬ ನಾಗರ ಶಿಖರ ವಿನ್ಯಾಸದ ಇನ್ನು ಕೆಲವು ಸಣ್ಣ ದೇವಾಲಯಗಳು ನಿರ್ಮಾಣಗೊಂಡವು. ಈ ಕಾಲದ ಇತರ ಗಮನಾರ್ಹ ನಿರ್ಮಿತಿಗಳೆಂದರೆ, ಬಾದಾಮಿಯ ಭೂತನಾಥ ಮತ್ತು ಐಹೊಳೆಯ ಚಕ್ರಗುಡಿ ದೇವಾಲಯಗಳು.
ಬಾದಾಮಿಯ ಗುಹಾ ದೇವಾಲುಗಳು
ಬಾದಾಮಿ ಚಾಲುಕ್ಯರು ಐಹೊಳೆ ಮತ್ತು ಬಾದಾಮಿಗಳಲ್ಲಿ ಗುಹಾದೇವಾಲಯ ಗಳನ್ನು ಉತ್ಖನನ ಮಾಡಿ ನಿರ್ಮಿಸಿದರು. ಉತ್ತರಕ್ಕೆ ಮುಖಮಾಡಿ ನಾಲ್ಕು ಗುಹಾದೇವಾಲಯಗಳು ಸಾಲಾಗಿ ಕಂಡುಬರುತ್ತವೆ. ಇವುಗಳಲ್ಲಿ ಮೊದಲನೆಯದು ಶೈವ, ಮುಂದಿನ ಎರಡು ವೈಷ್ಣವ ಮತ್ತು ಕೊನೆಯದು ಜೈನ ದೇವಾಲಯ. ಶಿವ ಗುಹೆಯು ಸರಣಿಯಲ್ಲಿ ಅತಿ ಪ್ರಾಚೀನವಾದದ್ದು. ನಾಲ್ಕನೆಯದಾದ ಜೈನ ಗುಹೆಯು ಸರಣಿಯಲ್ಲಿ ಕೊನೆಯದು. ದೊಡ್ಡದಾದ ಮೂರನೆಯದಾದ ವಿಷ್ಣು ಗುಹೆಯನ್ನು ೫೭೮ರಲ್ಲಿ ಕೀರ್ತಿವರ್ಮನ ಆಳಿಕೆಯಲ್ಲಿ ಮಂಗಳೇಶನು ಉತ್ಖನನ ಮಾಡಿಸಿದನು. ಬಾದಾಮಿ ಚಾಲುಕ್ಯರ ಗುಹಾದೇವಾಲಯಗಳಲ್ಲಿ ಕಾಲವು ಖಚಿತವಾಗಿ ತಿಳಿದಿರುವುದು ಇದೊಂದೇ. ವಾಸ್ತುಶಿಲ್ಪ ಮತ್ತು ಶಿಲ್ಪಕಲಾ ಲಕ್ಷಣಗಳ ಅಧ್ಯಯನ ಹಾಗೂ ಒಂದು ಗುಹೆಯಿಂದ ಮತ್ತೊಂದಕ್ಕೆ ಕಂಡುಬರುವ ಸ್ಪಷ್ಟ ಬೆಳವಣಿಗೆಗೆ ಇವುಗಳಿಂದಾಗಿ ಈಗಿರುವಂತೆ ಒಂದನೇ ಗುಹೆ, ಎರಡನೇ ಗುಹೆ, ಮೂರನೇ ಗುಹೆ ಮತ್ತು ನಾಲ್ಕನೇ ಗುಹೆ ಎಂದು ಕಾಲಾನುಕ್ರಮವಾಗಿ ಗುರುತಿಸಲು ಸಹಾಯವಾಗಿದೆ. ದಖ್ಖನಿನ ಹಿಂದೂ ಗುಹಾದೇವಾಲಯಗಳಲ್ಲಿ ಅತ್ಯುತ್ತಮವಾದ್ದರಿಂದ ಇವು ಪ್ರಾಚೀನ ಕರ್ನಾಟಕದ ವಾಸ್ತುಶಿಲ್ಪವನ್ನೂ ಬಾದಾಮಿ ಚಾಲುಕ್ಯರ ನಿರ್ಮಿತಿ ವಾಸ್ತುಶಿಲ್ಪದ ಮೇಲೆ ಅದರ ಪ್ರಭಾವವನ್ನೂ ನೆರೆಯ ಸಮಕಾಲೀನ ಪಲ್ಲವರ ಗುಹಾ ವಾಸ್ತುಶಿಲ್ಪದ ಮೇಲೆ ಅದು ಬೀರಿದ ಪ್ರಭಾವವನ್ನೂ ಅರ್ಥಮಾಡಿಕೊ್ಳಲು ತುಂಬಾ ಅನುಕೂಲವಾಗಿದೆ.
ಮೊದಲ ಮೂರು ಗುಹಾ ದೇವಾಲಯಗಳಲ್ಲಿ ಒಂದು ಮೊಗಸಾಲೆ, ಕಂಬಗಳ ಹಜಾರ ಮತ್ತು ಒಂದು ಗರ್ಭಗೃಹ ಇವೆ. ಜೈನ ಗುಹೆಯಲ್ಲಿ ಕಂಬಗಳ ಹಜಾರವಿಲ್ಲ. ಅದಕ್ಕೆ ಬದಲು ಕಂಬಗಳಿಲ್ಲದ ಆಯಾಕಾರದ ಮಂಟಪವಿದೆ. ಎಲ್ಲ ಗುಹೆಗಳೂ ನಿರಂಧಾರ ಮಾದರಿಯವು. ಮೊದಲನೇ ಗುಹೆಯಲ್ಲಿ ಮೊಗಸಾಲೆಯ ಮುಂದೆ ನೆಲದ ಚಂದ್ರಶಿಲೆ ಇಲ್ಲ. ಮಂಟಪದ ಕಂಬಗಳು ಎಡದಿಂದ ಬಲಕ್ಕೆ ಸಾಲು ಸಾಲಾಗಿ ನಿಲ್ಲಿಸಲ್ಪಟ್ಟಿವೆ. ಈ ಕಂಬಗಳು ಮೂಲತಃ ಚೌಕವಾಗಿವೆ. ಅಲಂಕಾರ ವಿನ್ಯಾಸಗಳಿರುವ ಒಂದು ಪಟ್ಟಿಕೆಯ ಕಾಂಡಭಾಗದಲ್ಲಿ ಮಕರಗಳು ಮತ್ತು ಪೌರಾಣಿಕ ಪ್ರಾಣಿಗಳು ಇರುವ ಪದಕಾಲಂಕಾರ ಇವೆ. ಚಾಚುಪೀಠಗಳು ತರಂಗ ಮಾದರಿಯವು. ಚಾಚುಪೀಠಗಳ ಮೇಲೆ ವಿಷ್ಣು, ಕೈಲಾಸದಲ್ಲಿರುವ ಶಿವ ಮತ್ತು ಕಮಲದ ಮೇಲೆ ಆಸೀನಳಾದ ಲಕ್ಷ್ಮಿ ಈ ವಿಗ್ರಹಗಳಿವೆ.
ಎರಡನೇ ಗುಹೆಯಲ್ಲಿ ಅತ್ಯಂತ ಗಮನಾರ್ಹವಾದ ಕಂಬಗಳೆಂದರೆ ಹಜಾರ ಮತ್ತು ಮೊಗಸಾಲೆಗಳ ನಡುವೆ ಇರುವಂಥವು. ಅವೂ ಬುಡದಲ್ಲಿ ಚೌಕಾಕಾರವಾಗಿವೆ. ಕಾಂಡಭಾಗದಲ್ಲಿ ಅಲಂಕಾರ ಪಟ್ಟಿಕೆಯಿದೆ. ಇದರ ಮೇಲೆ ಚೌಕಾಕೃತಿಯ ಬಹುಕೊಳವೆಯಾಕಾರದ ಬಟ್ಟಲ ಮಾದರಿಯೂ ಅದರ ಮೇಲೆ ಚೌಕಾಕೃತಿಯ ಮುಚ್ಚಳವೂ ಇವೆ. ತರಂಗ ಚಾಚುಪೀಠಗಳಿವೆ. ಈ ಪೀಠಗಳಲ್ಲಿ ನವಿಲು, ಹೂವು ಮೊದಲಾದ ಕಿರು ಉಬ್ಬುಶಿಲ್ಪಗಳಿವೆ.
ಮೂರನೇ ಗುಹೆಯಲ್ಲಿ ಬಗೆಬಗೆಯ ಕಂಬಗಳಿವೆ. ಕೆಲವು ಕಂಬಗಳ  ಕಾಂಡ ಭಾಗವು ಚೌಕಾಕೃತಿಯಲ್ಲಿದ್ದು, ಅವುಗಳ ಮೇಲೆ ಮಿಥುನಗಳು ಮತ್ತು ದೇವತೆಗಳ ಉಬ್ಬುಶಿಲ್ಪ ಗಳನ್ನೊಳಗೊಂಡ ಪದಕಾಲಂಕಾರವಿದೆ. ಅಲ್ಲದೆ ಈ ಕಂಬಗಳ ಮೇಲೆ ಅತ್ಯಂತ ಸುಂದರವಾದ ಚಾಚುಪೀಠಗಳ ಮೇಲೆ ನಿಲ್ಲಿಸಿದ ಮೂರ್ತಿಗಳಿವೆ. ಇನ್ನು ಕೆಲವು ಕಂಬಗಳ ಪೀಠ ಅಷ್ಟ ಭುಜಾಕೃತಿಯವು. ೧೬ ಮುಖಗಳ ಕಾಂಡ, ಚಾವಣಿಯನ್ನು ಕೂಡಿಸುವ ಪಟ್ಟಿಗಳಿರುವ ಕುಂಭ, ಅದರ ಮೇಲೆ ಮತ್ತೆ ಮಾದರಿಯ ಪಟ್ಟಿಗಳಿರುವ ಮುಚ್ಚಳ ಇವೆ. ಇನ್ನೊಂದು ಬಗೆಯ ಕಂಬ ಮೂಲದಲ್ಲಿ ಚೌಕಾಕೃತಿಯಾಗಿದ್ದು, ಒಳಸರಿದ ಕುಂಭ ಮತ್ತು ಒಳಸರಿದ ಮುಚ್ಚಳ ಇವೆ.
ನಾಲ್ಕನೇ ಗುಹೆಯ ಮುಖಭಾಗದ ಕಂಬಗಳು ನೆಲದ ಮೇಲೆ ಮಲಗಿರುವ ಸಿಂಹದ ಬೆನ್ನ ಮೇಲೆ ನಿಂತಿರುವಂತಿವೆ. ಕಂಬದ ಕಾಂಡವು ಚೌಕವಾಗಿದ್ದು, ಮೇಲ್ತುದಿಯಲ್ಲಿ ವಿನ್ಯಾಸವಿರುವ ಪಟ್ಟಿಕೆಯನ್ನು ಹೊಂದಿದೆ. ಅರೆಗೊಳವಿಯಾಕಾರದ ಕುಂಭಕ್ಕೆ ಪದಕದ ಅಲಂಕಾರವಿದೆ. ಎಲ್ಲಾ ಕಂಬಗಳ ಮೆತ್ತೆ ಮುಚ್ಚಳವು ಚೌಕವಾಗಿವೆ. ಚಾಚುಗಳು ತರಂಗ ಮಾದರಿಯವು. ಕಂಬಗಳ ಹೊರಮುಖದಲ್ಲಿ ಕೊಂಬಿರುವ ಸಿಂಹಗಳು ಗುಹೆಗೆ ಆಧಾರವನ್ನು ಒದಗಿಸಿರುವಂತೆ ನಿಂತಿವೆ.
ಒಂದು ಮತ್ತು ಎರಡನೇ ಗುಹೆಗಳಲ್ಲಿ ಮೊಗಸಾಲೆಯ ಪಕ್ಕಗೋಡೆಗಳ ಮೇಲೆ ಮಾತ್ರ ಗನ(Gana) ಪಟ್ಟಿಕೆಗಳ ಮೇಲೆ ನಿಂತ ದೊಡ್ಡ ಶಿಲ್ಪಗಳಿವೆ. ಮೂರನೇ ಗುಹೆಯಲ್ಲಿ ಮೊಗಸಾಲೆಯ ಪಕ್ಕ ಗೋಡೆಗಳು ಮತ್ತು ಹಿಂಭಾಗದ ಗೋಡೆಗಳ ಮೇಲೂ ಅಂತಹ ದೊಡ್ಡ ಆಕೃತಿಗಳನ್ನು ಕೆತ್ತಲಾಗಿದೆ. ಅವುಗಳಲ್ಲಿ ಪೂರ್ವದ ಗೋಡೆಯ ಮೇಲೆ ಅನಂತನ ಮೇಲೆ ಕುಳಿತ ಪರವಾಸುದೇವ ವಿಷ್ಣುವಿನ ಹಾಗೂ ಪಕ್ಕದಲ್ಲೇ ಇರುವ ವರಾಹನ ಆಕೃತಿಗಳನ್ನು ನೋಡಬಹುದಾಗಿದೆ. ನಾಲ್ಕನೇ ಗುಹೆಯ ಮೊಗಸಾಲೆಯಲ್ಲಿ ಪಕ್ಕ ಗೋಡೆಗಳ ಮೇಲೆ ಬಾಹುಬಲಿ ಗೊಮ್ಮಟ ಮತ್ತು ಪಾರ್ಶ್ವನಾಥರ ದೊಡ್ಡ ಶಿಲ್ಪಗಳಿರುವುದನ್ನು ನೋಡಬಹುದು.
ಒಂದನೇ ಗುಹೆಯ ಗೋಡೆ ಶಿಲ್ಪಗಳು ಹರಿಹರ ಮತ್ತು ಅರ್ಧನಾರೀಶ್ವರ; ಎರಡನೇ ಗುಹೆಯಲ್ಲಿ ತ್ರಿವಿಕ್ರಮ ಮತ್ತು ವರಾಹ; ಮೂರನೇ ಗುಹೆಯಲ್ಲಿ ನರಸಿಂಹ, ಪರವಾಸುದೇವ, ವರಾಹ ಮತ್ತು ಹರಿಹರ; ಮತ್ತು ನಾಲ್ಕನೇ ಗುಹೆಯಲ್ಲಿ, ಆಗಲೆ ನೋಡಿದಂತೆ ಗೊಮ್ಮಟ ಮತ್ತು ಪಾರ್ಶ್ವನಾಥ ಮೂರ್ತಿಗಳು. ಎರಡನೇ ಗುಹೆಯ ಶಿಲ್ಪಗಳು ಮೂರನೆಯದರಲ್ಲಿ ಶಿಲ್ಪಗಳಿಗಿಂತ ಕಾಲದಲ್ಲಿ ಹಿಂದಿನವು ಎನ್ನುವುದನ್ನು ಎರಡರಲ್ಲೂ ಇರುವ ವರಾಹಮೂರ್ತಿ ಯನ್ನು ಹೋಲಿಸಿ ನೋಡುವುದರಿಂದ ತಿಳಿದುಕೊಳ್ಳಬಹುದು. ವರಾಹ ಮತ್ತು ಭೂದೇವಿಯರ ಪ್ರಮಾಣಿತ ಸ್ವರೂಪದ ಕಡೆಗೆ ಆಗಿರುವ ವಿಕಾಸವನ್ನು ಅಲ್ಲಿ ಗಮನಿಸಬಹುದು. ಎರಡನೇ ಗುಹೆಯಲ್ಲಿ ಭೂದೇವಿಯು ವರಾಹನು ತನ್ನ ಕೆಳ ಎಡಗೈಯಲ್ಲಿ ಹಿಡಿದಿರುವ ಕಮಲದ ಮೇಲೆ ನಿಂತಿದ್ದಾಳೆ. ಅವಳ ಬಲಗೈ ಮೇಲಕ್ಕೆತ್ತಿದೆ. ಮೂರನೇ ಗುಹೆಯಲ್ಲಿ, ಭೂದೇವಿಯು ಕಮಲದ ಮೇಲೆ ನಿಂತು ತನ್ನ ಬಲಗೈಯನ್ನು ವರಾಹನ ಭುಜದ ಮೇಲಿರಿಸಿದ್ದಾಳೆ. ಕಾಲಕಳೆದಂತೆ ಭೂದೇವಿ ನಿಂತ ಕಮಲವೂ ಕಣ್ಮರೆಯಾಗುತ್ತದೆ, ಅವಳು ವರಾಹನ ಎಡ ಅಂಗೈಮೇಲೆ ನಿಲ್ಲದೆ, ಅವನ ಎಡಭುಜದ ಮೇಲೆ ಕುಳ್ಳಿರುತ್ತಾಳೆ. ಇದನ್ನು ಐಹೊಳೆಯ ‘ರಾವನಫಡಿ’ ಗುಹೆಯಲ್ಲಿರುವ ವರಾಹನ ಉಬ್ಬುಶಿಲ್ಪದಲ್ಲಿ ನೋಡಬಹುದು.
ಮೂರನೇ ಗುಹೆಯಲ್ಲಿರುವ ಕೇವಲ ನರಸಿಂಹ ಶಿಲ್ಪವು ಚಾಲುಕ್ಯರಾಜ ಒಂದನೇ ಕೀರ್ತಿವರ್ಮನನ್ನು ಸಂಕೇತಿಸುವುದೆಂದೂ, ಕಮಲ ಪುಷ್ಪವು ಭೂದೇವಿಯ ಸಂಕೇತವಾಗಿರಬಹುದೆಂದೂ, ಕೆರೋಲ್ ಬೆಲಾನ್ ತಾತ್ಕಾಲಿಕವಾಗಿ ಸೂಚಿಸುತ್ತಾನೆ. ಬಾದಾಮಿಯ ಒಂದನೇ ಗುಹೆಯಲ್ಲೂ ಇಂತಹ ನರಸಿಂಹ ಶಿಲ್ಪವು ಕಂಡುಬರುತ್ತದೆ. ಮೂರನೇ ಗುಹೆಯಲ್ಲಿರುವ ವಿರಾಟ ಪುರುಷಮೂರ್ತಿಯ ನೆತ್ತಿಯ ಮೇಲೂ ಕಮಲಪುಷ್ಪವಿದೆ. ಈ ಮಾದರಿಯ ಒಂದು ಶಿಲ್ಪವು ಕಳುಗುಮಲೈಯಲ್ಲಿ ಪಾಂಡ್ಯ ಕಟ್ಟಡವೊಂದರಲ್ಲಿ ಕೂಡ ಕಂಡುಬರುವುದನ್ನು ಕೆರೋಲ್ ಬೆಲಾನ್ ಗುರುತಿಸುತ್ತಾನೆ. ಈ ಶಿಲ್ಪಕ್ಕೆ ಪ್ರೇರಣೆಯನ್ನು ೬ನೇ ಶತಮಾನದಲ್ಲಿ ಗುರುತಿಸಬಹುದು. ಗೋವಾ ಪ್ರದೇಶದ ಹಿಂದೂ ಗುಹೆಗಳು ಇದಕ್ಕೆ ಉತ್ತರವನ್ನು ಕೊಡುವಂತೆ ತೋರುತ್ತವೆ. ನೋರ್ವಾದ ಗುಹೆಯಲ್ಲಿ ಸ್ಪಷ್ಟವಾಗಿ ಬಿಡಿಸಿದ ಕೇಸರಗಳಿರುವ ಸಿಂಹದ ನೆತ್ತಿಯ ಮೇಲೆ ಒಂದು ಕಮಲ ಪುಷ್ಚವಿದೆ. ಕೆಳಭಾಗದಲ್ಲಿ ಸಿಂಹದ ಕೆಳಗೆ ಒಂದು ಪಟ್ಟಿಕೆಯಿದೆ. ಅದರ ಮೇಲೆ ಅಸ್ಪಷ್ಟವಾದ ಒಂದು ಶಾಸನವಿದೆ. ಪ್ರಾಚೀನ ಕದಂಬರ ತಾಳಗುಂದ ಶಾಸನದ ಅಕ್ಷರಗಳನ್ನು ಹೋಲುವ ಚೌಕತಲೆಯುಳ್ಳ ಅಕ್ಷರಗಳನ್ನು ಉಪಯೋಗಿಸಲಾಗಿದೆ. ನೋರ್ವದ ಬಳಿಯ ಅರ್ವಲದಲ್ಲಿ ಇಂಥವೇ ಅಕ್ಷರಗಳಿಂದ ಕೆತ್ತಿರುವ ಒಂದು ಶಾಸನವಿರುವುದನ್ನು ಗಮನಿಸಬೇಕು. ತಲೆಯ ಮೇಲೆ ಕಮಲವಿರುವ ಸಿಂಹದ ಶಿಲ್ಪವು ಗೋವಾದಲ್ಲಿ ಇರುವುದು ಅರ್ಥವತ್ತಾಗಿದೆ. ಏಕೆಂದರೆ, ಗೋವಾದ ಗುಹೆಗಳು ಬಾದಾಮಿ ಗುಹೆಗಳಿಗಿಂತ ಪ್ರಾಚೀನವಾದವು. ಬಾದಾಮಿ ಶಿಲ್ಪಗಳ ಮೇಲೆ ಮತ್ತು ಅವಕ್ಕಿಂತ ನಂತರ ಕಾಲದ ಕಳುಗುಮಲೈಯಲ್ಲಿರುವ ಪಾಂಡ್ಯ ಮಾದರಿಯ ಶಿಲ್ಪಗಳ ಮೇಲೆ ನೋರ್ವಾದ ಸಿಂಹ ಶಿಲ್ಪವು ಪ್ರಭಾವ ಬೀರಿರುವುದನ್ನು ತಳ್ಳಿಹಾಕುವಂತಿಲ್ಲ.
ಮೊಗಸಾಲೆಯ ತೊಲೆಗಳ ಅಲಂಕಾರದಲ್ಲಿ ಕ್ರಮೇಣ ಹೆಚ್ಚಳವುಂಟಾಗಿರುವುದೂ ಸ್ಪಷ್ಟವಾಗಿದೆ. ಒಂದನೇ ಗುಹೆಯಲ್ಲಿ ಮುಂಭಾಗದ ಒಳಗಿರುವ ಸೆಜ್ಜೆಗಳು ಶಿವ-ಪಾರ್ವತಿಯರ ವಿವಾಹವನ್ನು ಚಿತ್ರಿಸುವ ಸಣ್ಣ ಉಬ್ಬುಶಿಲ್ಪಗಳಿಂದ ಅಲಂಕೃತವಾಗಿವೆ. ಎರಡನೇ ಗುಹೆಯಲ್ಲಿರುವ ಅವೇ ತೊಲೆಗಳ ಮೇಲೆ ಕಥನಾತ್ಮಕ ಸ್ವರೂಪದ ಕಿರು ಉಬ್ಬುಶಿಲ್ಪಗಳನ್ನು ಕೆತ್ತಲಾಗಿದೆ. ಮೂರನೇ ಗುಹೆಯಲ್ಲಿ ಮೊಗಸಾಲೆಯ ಎಲ್ಲಾ ತೊಲೆಗಳ ಮೇಲೂ ಉಬ್ಬುಶಿಲ್ಪಗಳಿವೆ. ಬಾದಾಮಿಯ ಗುಹೆಗಳ ಸಜ್ಜಗಳ ಮೇಲಿನ ಕೆತ್ತನೆಯ ಸಂದರ್ಭಗಳು ಕೃಷ್ಣಲೀಲೆಯಿಂದ ಸಮುದ್ರಮಥನದವರೆಗೆ ಹರಡಿವೆ.
ಗರ್ಭಗೃಹದ ಬಾಗಿಲಚೌಕಟ್ಟನ್ನು ಅಧ್ಯಯನ ಮಾಡಿದರೆ ಅಲ್ಲೂ ಒಂದನೇ ಗುಹೆಯು ಅತ್ಯಂತ ಸರಳ ಬಾಗಿಲುವಾಡದಿಂದ ಮೂರನೇ ಗುಹೆಯ ಅಲಂಕೃತ ಬಾಗಿಲುವಾಡದವರೆಗೆ ಬೆಳವಣಿಗೆಯಾಗಿರುವುದನ್ನು ಗಮನಿಸಬಹುದು. ಒಂದನೇ ಗುಹೆಯ ಅಲಂಕೃತ ಬಾಗಿಲುವಾಡದ ಮೇಲೆ ದಳಗಳು, ಹೂವಿನ ವಿನ್ಯಾಸಗಳು, ಬಹುಕೊಳವಿ ಆಕಾರದ ಗೋಡೆಗಂಬಗಳು, ಚೌಕಾಕೃತಿಯ ಕಾಂಡಭಾಗ ಮತ್ತು ಗುಲಾಬಿಗಳ ಸಾಲು ಕೆತ್ತಲ್ಪಟ್ಟಿವೆ. ವಿವಿಧ ಪಟ್ಟಿಕೆಗಳಲ್ಲಿ ಗುಲಾಬಿ ಪಟ್ಟಿಕೆ ಮಾತ್ರ ಬಾಗಿಲಿನ ಮೂರೂ ಪಕ್ಕಗಳಲ್ಲಿ ಹಾಯುತ್ತದೆ. ಬಾಗಿಲ ಚೌಕಟ್ಟಿನ ಮೇಲೆ ಯಾವುದೇ ಮೂರ್ತಿಯ ಶಿಲ್ಪವಿಲ್ಲ. ಸುತ್ತಲಂಕಾರ ಸರಳವಾಗಿದೆ.
ಎರಡನೇ ಗುಹೆಯ ಗರ್ಭಗೃಹ ದ್ವಾರವು ಅದಕ್ಕಿಂತ ಮುಂದುವರಿದಿದೆ. ಇಲ್ಲಿ ಕಂಬ ತೋಳಗಳ ಮೇಲೆ ಹೂವುಗಳ ಅಲಂಕಾರವನ್ನು ಕೆತ್ತಿದೆ. ಅಷ್ಟ ಭುಜದ ಮತ್ತು ಚೌಕಾಕಾರದ ಕಾಂಡವುಳ್ಳ ಗೋಡೆಗಂಬ, ಗುಲಾಬಿ ಪಟ್ಟಿಕೆ, ಎಲೆಗಳು ಮತ್ತು ಹಗ್ಗದ ವಿನ್ಯಾಸವಿರುವ ಪಟ್ಟಿಕೆಗಳು ಇವೆ. ಗುಲಾಬಿ ಪಟ್ಟಿಕೆಯು ಬಾಗಿಲ ಚೌಕಟ್ಟಿಗೆ ಮೂರೂ ಪಕ್ಕಗಳಲ್ಲಿದೆ. ಈ ಪಟ್ಟಿಕೆಯ ಕೆಳಭಾಗದಲ್ಲಿ ಒಬ್ಬ ಹೆಂಗಸು ಕಮಲವನ್ನು ಹಿಡಿದುಕೊಂಡಿರುವಂತೆ ಚಿತ್ರಿಸಿದೆ. ಕೆಳಭಾಗದಲ್ಲಿ ದ್ವಾರಪಾಲ ವಿಗ್ರಹಗಳೂ ಇವೆ. ಸುತ್ತಲಂಕಾರವು ಸಾಲುಗಳ ಮತ್ತು ರೇಖಾನಾಗರ ಶಿಖರಗಳ ರೂಪದ ಕಿರು ಮಾದರಿಗಳಿಂದ ಅಲಂಕೃತವಾಗಿದೆ.
ಮೂರನೇ ಗುಹೆಯಲ್ಲಿ ಗರ್ಭಗೃಹದ ಬಾಗಿಲುವಾಡದಲ್ಲಿ ಸೂಕ್ಷ್ಮವಾದ ಕೆತ್ತನೆ ಕೆಲಸ ಮಾಡಲಾಗಿದೆ. ಅದಕ್ಕೆ ಏಳು ಕಂಬತೋಳುಗಳಿವೆ. ಗುಲಾಬಿ ಅಲಂಕಾರ, ಚೌಕಗಳು, ಹಗ್ಗದ ಹೆಣಿಗೆ, ನಿಯತ ಅಂತರದಲ್ಲಿ ಚೌಕ ಅಚ್ಚುಗಳು, ಅವುಗಳಲ್ಲಿ ಹೂವುಗಳು, ಹಲವು ಪುಷ್ಪವಿನ್ಯಾಸಗಳು, ಗೋಡೆಗಂಬ ಮತ್ತು ಒಂದು ಸಾಲು ಹೂವಿನದಳಗಳು-ಈ ಉಬ್ಬುಶಿಲ್ಪಗಳಿವೆ. ಹಗ್ಗ, ಹೂವು ಪಟ್ಟಿಕೆಗಳು ಮತ್ತು ಪಿಲಾಸ್ಟರ್‌ಗಳ ಕೆಳಗೆ ದೇವದಂಪತಿಗಳ ಮೂರ್ತಿಗಳನ್ನು ಕೆತ್ತಲಾಗಿದೆ. ಗುಲಾಬಿ ಹೂವುಗಳು, ಸರಳ ಪಟ್ಟಿಕೆ ಮತ್ತು ಹೂಗಳ ಪಟ್ಟಿಕೆ ಇವು ಬಾಗಿಲುವಾಡದ ಮೂರೂ ಪಕ್ಕಗಳಲ್ಲಿ ಹಾಯ್ದಿವೆ. ಸೆಜ್ಜೆ ಭಾಗದಲ್ಲಿರುವ ಹಗ್ಗ ಪಟ್ಟಿಕೆಯು ಮಕರಶಿಲ್ಪದಲ್ಲಿ ಕೊನೆಗೊಳ್ಳುವುದು ಸ್ವಾರಸ್ಯವಾದ ವಿಚಾರವಾಗಿದೆ. ಗರ್ಭಗೃಹಕ್ಕೆ ಹೋಗಲು ಹತ್ತಬೇಕಾದ ಮೆಟ್ಟಿಲುಗಳ ಪಕ್ಕದಲ್ಲೂ, ದೈವ ದಂಪತಿಗಳ ಕೆಳಗೂ, ದ್ವಾರಪಾರ ದೊಡ್ಡ ಮೂರ್ತಿಗಳನ್ನು ಕೆತ್ತಲಾಗಿದೆ.
ಸುತ್ತಲಂಕಾರವು ವಿಸ್ತಾರವಾದ ಕೆತ್ತನೆಯಿಂದ ಕೂಡಿದೆ. ಒಂದು ದೊಡ್ಡ ಸಾಲ ಗುಡಿಯು ಮಧ್ಯಭಾಗದಲ್ಲಿದ್ದು, ಆಚೆ ಈಚೆ ಎರಡು ಕೂಟ ಗುಡಿಗಳಿವೆ. ಇವುಗಳ ಒಳಗೆ ಕಿರಿದಾದ ವಿಗ್ರಹಗಳಿವೆ. ಸಾಲಗುಡಿಯಲ್ಲಿ ಗರುಡನ ಬೆನ್ನ ಮೇಲೆ ಕುಳಿತ ವಿಷ್ಣುಮೂರ್ತಿಯನ್ನು ಕೆತ್ತಲಾಗಿದೆ.
ನಾಲ್ಕನೇ ಗುಹೆಯ ಗರ್ಭಗೃಹದ ಬಾಗಿಲುವಾಡದ ವಿವಿಧ ಪಟ್ಟಿಗಳ ಮೇಲೆ ಹೂವುಗಳು, ವಜ್ರಾಕೃತಿಯ ಹೆಣಿಗೆ, ಕೊಳವಿಯಾಕಾರದ ದಂಡ, ಕೊಳವಿಯಾಕಾರದ ಕುಂಭ ಮತ್ತು ವೃತ್ತಾಕಾರದ ಮುಚ್ಚಳ ಮತ್ತು ಚೌಕಾಕೃತಿಯ ಮಣಿ ಚೌಕಟ್ಟುಗಳನ್ನು ಕೆತ್ತಲಾಗಿದೆ. ಬಾಗಿಲುವಾಡದ ಕೆಳಭಾಗದಲ್ಲಿ ದ್ವಾರಪಾಲರಿದ್ದಾರೆ. ಸುತ್ತಲಂಕಾರದಲ್ಲಿ ಮೂರು ದೊಡ್ಡ ಕೂಡು(kudus)ಗಳಿವೆ.
ಮೇಲಿನ ವಿವರಣೆಯಿಂದ ಒಂದನೇ ಗುಹೆಯಲ್ಲಿ ದ್ವಾರಪಾಲರಿಲ್ಲವೆನ್ನುವುದೂ, ಕೆತ್ತನೆಯಿಲ್ಲದ ಸರಳ ಸುತ್ತಲಂಕಾರವಿರುವುದೂ ತಿಳಿದುಬರುತ್ತದೆ. ಎರಡನೇ ಗುಹೆಯಲ್ಲಿ ದ್ವಾರಪಾಲಕರು ಕಾಣಿಸಿಕೊಳ್ಳುತ್ತಾರೆ. ಇಲ್ಲಿ ಸುತ್ತಲಂಕಾರದಲ್ಲಿ ಕಿರಿ ಗರ್ಭಗೃಹಗಳ ಮಾದರಿಗಳಿವೆ. ಮೂರನೇ ಗುಹೆಯಲ್ಲಿ ಇನ್ನೂ ಹೆಚ್ಚು ಕೆತ್ತನೆಗಳಿದ್ದು, ದೊಡ್ಡಗಾತ್ರದ ದ್ವಾರಪಾಲಕರ ವಿಗ್ರಹಗಳಿವೆ. ಸುತ್ತಲಂಕಾರದಲ್ಲಿ ಸಾಲಗಳು ಮತ್ತು ಕೂಟಗಳ ರೂಪದಲ್ಲಿ ಐದು ಗುಡಿಗಳ ಕಿರು ಕೆತ್ತನೆಗಳಿವೆ. ಇವನ್ನೇ ನಾಲ್ಕನೇ ಗುಹೆಯಲ್ಲೂ ಬಹಳ ಸಂಯಮಿತ ರೀತಿಯಲ್ಲಿ ಮುಂದುವರಿಸಲಾಗಿದೆ.
ಶಂಖನಿಧಿ ಮತ್ತು ಪದ್ಮನಿಧಿಗಳ ಅಭಿವ್ಯಕ್ತಿಯಲ್ಲೂ ಇದೇ ರೀತಿ ಬೆಳವಣಿಗೆಯನ್ನು ಗಮನಿಸಬಹುದಾಗಿದೆ. ಒಂದು ಮತ್ತು ಎರಡನೇ ಗುಹೆಗಳಲ್ಲಿ, ಅವುಗಳನ್ನು ಗರ್ಭಗೃಹದ ಬಾಗಿಲಿನ ಆಚೀಚೆ ಇರುವ ದೊಡ್ಡ ಗೋಡೆಗಂಬಗಳ ಮೇಲೆ ಕೆತ್ತಲಾಗಿದೆ. ಮೂರನೇ ಗುಹೆಯಲ್ಲಿ ನಿಧಿಗಳನ್ನು ಅವುಗಳ ಪ್ರಿಯಕರರೊಂದಿಗೆ ಇರುವಂತೆ ತೋರಿಸಲಾಗಿದೆ.
ಸೂರಿನ ಅಲಂಾರವೂ ವಿಶೇಷವಾಗಿ ಒಳಭಾಗದಲ್ಲಿ ಬೆಳವಣಿಗೆಯನ್ನು ತೋರಿಸುತ್ತದೆ. ಒಂದನೇ ಗುಹೆಯ ಸೂರು ಸರಳವಾಗಿದೆ, ನಿರಲಂಕೃತವಾಗಿದೆ. ಎರಡನೇ ಗುಹೆಯಲ್ಲಾದರೆ ಅಡ್ಡಡ್ಡವಾಗಿ ಜೋಡಿಸಿದ ಪಟ್ಟಿಗಳ ವಿನ್ಯಾಸವಿದೆ. ಅಲ್ಲದೆ ಕೊಂಬುಳ್ಳ ಸಿಂಹಗಳು ಮುಂಭಾಗದ ಕಂಬಗಳ ಮೇಲೆ ನಿಂತು ಸೂರಿಗೆ ಅವಲಂಬನವಾಗಿವೆ. ಮೂರನೇ ಗುಹೆಯ ಒಳಸೂರಿನಲ್ಲಿ ಎರಡು ಭಾಗಗಳಿವೆ. ಬಲಭಾಗದಲ್ಲಿ ಹಿಂದೆ ಬಣ್ಣಬಳಿದ ದೂಲಗಳಿವೆ. ಅವುಗಳನ್ನು ಅಡ್ಡಡ್ಡವಾಗಿ ಜೋಡಿಸಲಾಗಿದೆ. ಇನ್ನೊಂದು ಭಾಗದಲ್ಲಿ ಚಿತ್ರಬರೆದ ದೊಡ್ಡ ಫಲಕಗಳು ಸುಪ್ರಸಿದ್ಧವಾಗಿವೆ. ಈಗ ಈ ವರ್ಣಚಿತ್ರಗಳನ್ನು ಗುರುತಿಸುವುದು ಕಷ್ಟ. ಸೂರಿನ ನಡುವೆ ದೊಡ್ಡ ಆಕಾರದ, ಉತ್ತಮವಾಗಿ ಕೆತ್ತಿದ ಗರುಡ ವಿಗ್ರಹವು ಗರ್ಭಗೃಹಕ್ಕೆ ಅಭಿಮುಖವಾಗಿದೆ. ಜೊತೆಯಲ್ಲಿ ಗಂಧರ್ವ ದಂಪತಿಗಳ ಶಿಲ್ಪವಿದೆ. ಸೂರಿನ ಈ ಒಳಭಾಗಕ್ಕೆ ಆಸರೆಯಾಗಿ ಯಕ್ಷರ ಬೆನ್ನ ಮೇಲೆ ನಿಂತ ಕೊಂಬಳ್ಳು ಸಿಂಹಗಳಿವೆ. ಮುಂಭಾಗದ ಕಂಬಗಳ ಚಾಚುಪೀಠಗಳ ಮೇಲೂ ಈ ಶಿಲ್ಪಗಳಿವೆ. ನಾಲ್ಕನೇ ಗುಹೆಯಲ್ಲಿಯೂ ಮೂರನೆಯದರಂತೆಯೇ ಸೂರು ಎರಡು ಭಾಗವಾಗಿದೆ. ಒಂದು ಭಾಗದಲ್ಲಿ ಅಡ್ಡದಿಡ್ಡವಾದ ದೂಲಗಳಿದ್ದು, ಇನ್ನೊಂದರಲ್ಲಿ ನಿಯತ ಅಂತರದಲ್ಲಿ ಜೋಡಿಸಿದ ದೂಲಗಳ ಸಾಲಿದೆ. ಸೂರಿನ ನಡುವೆ ಗರ್ಭಗೃಹದ ಮುಂದೆ ಯಕ್ಷನ ದೊಡ್ಡ ಮೂರ್ತಿಯಿದೆ. ಮುಂಭಾಗದ ಕಂಬಗಳ ಮೇಲೆ ಸೂರನ್ನು ೊತ್ತ ಕೊಂಬಿರುವ ಸಿಂಹಗಳಿವೆ.
ಮೂರನೇ ಗುಹೆಯಲ್ಲಿ ಕಂಡುಬರುವ ಚಾಚುಪೀಠದ ವಿಗ್ರಹಗಳು, ದೇವದಂಪತಿ ಮತ್ತಿತರ ವಿಗ್ರಹಗಳು ಕರ್ನಾಟಕದಲ್ಲಿ ಸಿದ್ಧಪಡಿಸಿದ ಇಂತಹ ಅತಿ ಪ್ರಾಚೀನ ವಿಗ್ರಹಗಳು ಎಂಬುದು ಇಲ್ಲಿ ಗಮನಾರ್ಹ ಸಂಗತಿಯಾಗಿದೆ. ಇವು ರಾಷ್ಟ್ರಕೂಟ, ಕಲ್ಯಾಣ ಚಾಲುಕ್ಯರ ಮತ್ತು ವಿಶೇಷವಾಗಿ ಹೊಯ್ಸಳರ ಆಶ್ರಯದಲ್ಲಿ ಕೆಲಸ ಮಾಡಿದ ಕಲಾವಿದರು ತಯಾರಿಸಿದ ವಿಗ್ರಹಗಳಿಗೆ ಮಾದರಿಯಾಗಿ ಪರಿಣಮಿಸಿದವು.
ತಮಿಳು ಪ್ರದೇಶ ಮತ್ತು ಕರ್ನಾಟಕ ಎಂದೂ ಬೇರೆಬೇರೆಯೇ ಆಗಿ ಉಳಿದಿವೆ. ಆದರೂ ವಾಸ್ತುಶಿಲ್ಪ ಮತ್ತು ಶಿಲ್ಪಕಲೆಯ ಕ್ಷೇತ್ರದಲ್ಲಿ ಒಂದರ ಮೇಲೆ ಇನ್ನೊಂದರ ಪ್ರಭಾವವನ್ನು ಸುಲಭವಾಗಿ ಗುರುತಿಸಬಹುದು. ಪರಸ್ಪರ ಪ್ರಭಾವದ ಈ ಪ್ರಕ್ರಿಯೆ ಸುಮಾರು ೭ನೇ ಶತಮಾನದ ಆದಿಯಿಂದ ಪ್ರಾರಂಭವಾಯಿತು. ೭ ಮತ್ತು ೮ನೇ ಶತಮಾನಗಳುದ್ದಕ್ಕೂ ಚಾಲುಕ್ಯರು ಮತ್ತು ಪಲ್ಲವರ ನಡುವೆ ವಾಸ್ತುಶಿಲ್ಪ ನಿರ್ಮಿತಿಗಳಿಗೆ ಆಶ್ರಯ ಕೊಡುವುದರಲ್ಲಿ ಸ್ಪರ್ಧೆ ನಡೆದಂತೆ ತೋರಿತು. ಕೊನೆಯ ಪಕ್ಷ ಒಂದು ಸಂದರ್ಭದಲ್ಲಿ ಎರಡೂ ರಾಜವಂಶಗಳು ಒಬ್ಬರ ರಾಜಧಾನಿಯನ್ನು ಇನ್ನೊಬ್ಬರು ಆಕ್ರಮಿಸಿಕೊಂಡಿದ್ದರು. ಆದ್ದರಿಂದ ವಾಸ್ತುಶಿಲ್ಪ ಮತ್ತು ಶಿಲ್ಪಕಲೆಗಳ ಕ್ಷೇತ್ರದಲ್ಲಿ ಎರಡೂ ಶೈಲಿಗಳು ಅನೇಕ ಸಾಂಪ್ರದಾಯಿಕ ಅಲಂಕಾರಗಳನ್ನು ಪರಸ್ಪರ ಎರವಲು ಪಡೆದುಕೊಂಡುದು ಅತ್ಯಂತ ಸಹಜವಾಗಿಯೇ ಇದೆ.
ನಾಲ್ಕನೇ ಗುಹೆಯ ಕಂಬಗಳು ಮತ್ತು ಬಾದಾಮಿಯ ಎಲ್ಲಾ ಗುಹೆಗಳಲ್ಲಿ ಕಾಣಬರುವ ತರಂಗ ಚಾಚುವಿಗ್ರಹಗಳು ಪಲ್ಲವರ ಮೇಲೆ ಆಳವಾದ ಪ್ರಭಾವವನ್ನು ಬೀರಿದವು. ಬಾದಾಮಿಯನ್ನು ಆಕ್ರಮಿಸಿಕೊಂಡಿದ್ದ ಅವರು ಕ್ರಿ.ಶ. ೬೪೨ರಲ್ಲಿ ಅಲ್ಲಿಂದ ತಮ್ಮ ಪ್ರದೇಶಕ್ಕೆ ಹಿಂದಿರುಗಿದ ಮೇಲೆ ತಮ್ಮ ದೇವಾಲಯದ ಕಂಬಗಳಲ್ಲಿ ಚಾಲುಕ್ಯಶೈಲಿಯ ತರಂಗ ವಿಗ್ರಹ ಮಾದರಿಯನ್ನು ಅಳವಡಿಸಿಕೊಂಡರು. ಬಾದಾಮಿಯ ನಾಲ್ಕನೇ ಗುಹೆಯಲ್ಲಿ ಕೆಳಗೆ ಸಿಂಹಗಳು ಆಸರೆ ಕೊಟ್ಟಿರುವ ಕಂಬಗಳಿವೆ. ಕಂಬಗಳೊಂದಿಗೆ ಸಿಂಹಗಳಿಗೆ ಸಂಬಂಧ ಕಲ್ಪಿಸಿರುವ ಬಾದಾಮಿ ಚಾಲುಕ್ಯ ಮಾದರಿ ಇವು ಮಾತ್ರ. ಮುಂದೆ ಚಾಲುಕ್ಯರು ಈ ಮಾದರಿಗೆ ಅಷ್ಟಾಗಿ ಒಲಿಯಲಿಲ್ಲವಾದರೂ ಪಲ್ಲವರಿಗೆ ಅದು ಬಹುಪ್ರಿಯವಾದಂತೆ ತೋರುತ್ತದೆ. ಕಾಂಡದ ಬುಡದಲ್ಲಿ ಕುಳಿತ ಸಿಂಹವಿರುವ ಕಂಬಗಳು ಒಂದನೇ ನರಸಿಂಹವರ್ಮನ ಕಾಲದಿಂದಲೂ ತುಂಬಾ ಜನಪ್ರಿಯವಾಯಿತು. ವರಾಹ ಮಂಡಪಂ, ಪುಳಿಪದರ್ ಮಂಡಪಂ, ಕೊನೇರಿ ಮಂಡಪಂ, ಪಂಚಪಾಂಡವ ಮಂಡಪಂ ಮತ್ತು ರಾಮಾನುಜ ಮಂಡಪಂಗಳಲ್ಲಿ ಇವನ್ನು ನೋಡಬಹುದು. ಇವೆಲ್ಲ ಮಹಾಬಲಿಪುರದಲ್ಲಿವೆ. ಒಂದನೇ ನರಸಿಂಹವರ್ಮ ಮಹಾಮಲ್ಲನ ಆಳಿಕೆಗೆ ಸೇರುತ್ತವೆ.
ಚಾಲುಕ್ಯರಲ್ಲಿ ಬಹಳ ಪ್ರಿಯವೆನಿಸಿದ ತರಂಗ ವಿಗ್ರಹಗಳನ್ನು ಪಲ್ಲವರು ಬಹಳವಾಗಿ ಮೆಚ್ಚಿದರು. ತಮ್ಮ ಕಟ್ಟಡಗಳಲ್ಲಿ ಅವುಗಳನ್ನು ಅಳವಡಿಸಿಕೊಂಡರು. ಚಿರುಚಿನಾಪಳ್ಳಿಯ ಲಲಿತಾಂಕುರದ ಗುಹೆಗಳಲ್ಲಿ, ಸಾಳುವಂಕುಪ್ಪಂನಲ್ಲಿನ ಅತಿರಣಚಂಡ, ಮಹಾಬಲಿಪುರದ ವರಾಹ ಮಂಡಪ, ಕೊನೇರಿ ಮಂಡಪ ಮತ್ತು ರಾಮಾನುಜ ಮಂಡಪಗಳಲ್ಲಿ ಇವುಗಳನ್ನು ನೋಡಬಹುದು.
ಕಂಬದ ಮೇಲೆ ಪದಕಗಳನ್ನು ಮತಂಗನಕ್ರ, ಹಂಸ, ಕಿನ್ನರ, ಸುರುಳಿ, ಪದ್ಮ, ಪತ್ರಲತಾ, ನವಿಲು ಮತ್ತು ಅರೆಮಾನವ-ಅರೆಹಕ್ಕಿ ಮೊದಲಾದ ಕಲ್ಪಿತ ಆಕೃತಿಗಳಿಂದ ಅಲಂಕರಿಸುವುದು ಬಾದಾಮಿಯ ಗುಹೆಗಳಲ್ಲಿ ತುಂಬಾ ಸಾಮಾನ್ಯ. ಈ ಅಲಂಕಾರ ಪದಕಗಳೂ ಹೆಣಿಗೆ ಪಟ್ಟಿಕೆಗಳೂ ಪಲ್ಲವ ಕಟ್ಟಡಗಳಿಗೆ ಹೋದುವು.
ಮುಂಗಾಲುಗಳನ್ನು ಮೇಲೆತ್ತಿ ಹಿಂಗಾಲುಗಳ ಮೇಲೆ ನಿಂತು ಗುಹೆಯನ್ನು ಹೊತ್ತಿರುವಂತೆ ಕಾಣುವ ಸಿಂಹಗಳು ಬಾದಾಮಿಯಲ್ಲಿವೆ. ಇವೂ ಪಲ್ಲವರಾಜ ಒಂದನೇ ನರಸಿಂಹವರ್ಮನ ಮೇಲೆ ಪ್ರಭಾವ ಬೀರಿದವು. ಗುಹೆಯ ಒಳಭಾಗವನ್ನು ಹೀಗೆ ಅಲಂಕರಿಸುವ ಪದ್ಧತಿಯನ್ನು ಅವನು ತನ್ನ ಕಟ್ಟಡಗಳಲ್ಲಿ ಬಳಕೆಗೆ ತಂದನು. ಮಹಾಬಲಿಪುರದ ಪಂಚಪಾಂಡವ ಮಂಟಪದಲ್ಲಿ ಗುಹೆಯ ಒಳಚಾವಣಿಯವರೆಗೆ ಕಂಬಗಳ ಮುಖದಲ್ಲಿ ಎದ್ದುನಿಂತು ಮೂರು ಸಿಂಹಗಳನ್ನು ಅಥವಾ ವ್ಯಾಳಗಳನು್ನ ನೋಡಬಹುದು. ಬಾದಾಮಿಯ ಗುಹೆಯಲ್ಲಿ ಮುಂಗಾಲು ಮೇಲೆತ್ತಿ ನಿಂತ ಕೊಂಬುಗಳಿರುವ ಒಂದು ಸಿಂಹವನ್ನು ನೋಡಿದರೆ, ಪಲ್ಲವ ಮಾದರಿಯಲ್ಲಿ ಅಂತಹ ಮೂರು ವ್ಯಾಳಗಳನ್ನು ನೋಡಬಹುದು.
ಕ್ರಿ.ಶ.೬೪೨ರಲ್ಲಿ ಬಾದಾಮಿಯನ್ನು ಆಕ್ರಮಿಸಿಕೊಂಡ ನಂತರ ಪಲ್ಲವ ರಾಜ್ಯಕ್ಕೆ ಪರಿಚಯವಾದ ಇತರ ಶಿಲ್ಪಗಳು ತ್ರಿವಿಕ್ರಮ, ಗಣೇಶ ಮತ್ತು ಗಜಲಕ್ಷ್ಮಿ, ಬಾದಾಮಿ ಎರಡನೇ ಗುಹೆಯಲ್ಲಿರುವ ಪ್ರಾಚೀನ ತ್ರಿವಿಕ್ರಮ ಫಲಕಗಳಲ್ಲಿ ಒಂದು ಪಲ್ಲವರ ಗುಹೆಗಳಲ್ಲೂ ಮುತ್ತರಾಯರ ಗುಹೆಗಳಲ್ಲೂ ಕಂಡುಬರುವ ಅಂಥವೇ ಶಿಲ್ಪದ ಮೇಲೆ ಆಳವಾದ ಪ್ರಭಾವ ಬೀರಿವೆ. ಪಲ್ಲವ ಪ್ರದೇಶದ ಅತ್ಯಂತ ಪ್ರಾಚೀನ ತ್ರಿವಿಕ್ರಮ ಫಲಕಗಳಲ್ಲಿ ಒಂದು ಮಹಾಬಲಿಪುರದ ವರಾಹ ಮಂಡಪದಲ್ಲಿರುವುದು. ಈ ಎಂಟು ಭುಜದ ತ್ರಿವಿಕ್ರಮ ಮೂರ್ತಿಯು ಬಾದಾಮಿ ಎರಡನೇ ಗುಹೆಯಲ್ಲಿರುವ ತ್ರಿವಿಕ್ರಮನನ್ನು ಹೋಲುತ್ತದೆ. ವಿಶೇಷವಾಗಿ ಕೈಗಳನ್ನು ಇಟ್ಟುಕೊಂಡಿರುವ ರೀತಿಯಲ್ಲಿ ಹಾಗೂ ಕಾಲುಗಳ ಭಂಗಿಯಲ್ಲಿ. ಬಾದಾಮಿಯ ಒಂದನೇ ಗುಹೆಯಲ್ಲಿ ಮುಖ್ಯ ಗುಹೆಯ ಹೊರಗಿರುವ ಕೋಷ್ಠದಲ್ಲಿ ಗಣೇಶ ಮತ್ತು ಕಾರ್ತಿಕೇಯರ ಮೂರ್ತಿಗಳಿವೆ. ಪಲ್ಲವರ ಮೊದಮೊದಲ ಗುಹೆಗಳಲ್ಲಿ ಇವು ಕಾಣದಿದ್ದರೂ, ಎರಡನೇ ನರಸಿಂಹವರ್ಮನ ಕಾಲದಲ್ಲಿ ಕಾಂಚಿಯ ಕೈಲಾಸನಾಥ ದೇವಾಲಯದಲ್ಲಿ ಮೊದಲಾಗಿ ಕಾಣಿಸಿಕೊಳ್ಳುತ್ತವೆ. ಪುದುಕೋಟೆ ಪ್ರದೇಶದಲ್ಲೂ ಸುಮಾರು ಕ್ರಿ.ಶ.೭೦೦ರಿಂದ ಮುಂದಕ್ಕೆ ಪಾಂಡ್ಯರ ಮೊದಮೊದಲಿನ ಗುಹೆಗಳಲ್ಲಿ ಅವು ಗೋಚರಿಸುತ್ತವೆ. ಹಾಗೆಯೇ ಬಾದಾಮಿಯ ಒಂದನೇ ಗುಹೆಯ ಒಂದು ಕಂಬದ ಮೇಲಿರುವ ಗಜಲಕ್ಷ್ಮಿ ಶಿಲ್ಪವು ಒಂದನೇ ನರಸಿಂಹವಮನರ್ ಕಾಲದಿಂದ ಪಲ್ಲವ ಕಟ್ಟಡಗಳ ಗಜಲಕ್ಷ್ಮಿ ಶಿಲ್ಪಗಳಿಗೆ ಪ್ರೇರಣೆಯನ್ನು ಒದಗಿಸಿದಂತೆ ತೋರುತ್ತದೆ.
ಹಾಗೆಯೇ ಪಲ್ಲವ-ಚಾಲುಕ್ಯ ಸಂಘರ್ಷದ ನಂತರ ಚಾಲುಕ್ಯ ಕಲೆಯು ಪಲ್ಲವರ ಕಲಾಕೃತಿಗಳಿಂದ ಪ್ರಭಾವಿತವಾಯಿತು. ಇದು ಮಹಿಷಿಮರ್ದಿನಿ ಮತ್ತು ದ್ವಾರಪಾಲಕರ ಶಿಲ್ಪಗಳಲ್ಲಿ ಸ್ಪಷ್ಟವಾಗಿದೆ. ಪಟ್ಟದಕಲ್ಲಿನ ದೇವಾಲಯಗಳಲ್ಲಿ ಮಲ್ಲಿಕಾರ್ಜುನ ದೇವಾಲಯದ ಹಜಾರದ ಒಂದು ಕಂಬದ ಮೇಲೆ ಮಹಿಷಮರ್ದಿನಿ ಫಲಕವಿದೆ. ಇದು ದೇವಿಯೂ ಮಹಿಷಿಯೂ ಯುದ್ಧದಲ್ಲಿ ತೊಡಗಿರುವುದನ್ನು ಚಿತ್ರಿಸುತ್ತದೆ. ಇದು ಮಹಾಬಲಿಪುರದ ಮಹಿಷಿಮರ್ದಿನಿ ಮಂಟಪದ ಸುಪ್ರಸಿದ್ಧ ಪಲ್ಲವ ಮಾದರಿಯ ಉಬ್ಬುಕೆತ್ತನೆಯನ್ನು ಅನುಸರಿಸಿ ಸಿದ್ಧಪಡಿಸಿರುವುದಾಗಿದೆ. ಯುದ್ಧದಲ್ಲಿ ಮಹಿಷನು ಮಾನವರೂಪದಲ್ಲಿ ಭಾರೀ ಗದೆಯನ್ನು ಎತ್ತಿಕೊಂಡು, ಉಗ್ರವಾದ ಸಿಂಹದ ಮೇಲೆ ಕುಳಿತ ದೇವಿಯತ್ತ ಉದ್ಧಟತನದಿಂದ ನೋಡುತ್ತಿರುವ ಕ್ಷಣವನ್ನು ಈ ಶಿಲ್ಪವು ಚಿತ್ರಿಸುತ್ತದೆ. ದೇವಿಯು ಅವನ ಮೇಲೆ ಬಾಣಗಳನ್ನು ಸುರಿಸುತ್ತಿದ್ದಾಳೆ. ಇಲ್ಲಿ ಗಮನಿಸಬೇಕಾದ ಅಂಶವೆಂದರೆ, ಮಹಾಬಲಿಪುರ ಮತ್ತು ಪಟ್ಟದಕಲ್ಲು ಎರಡರಲ್ಲೂ ದೇವಿಯು ಕುಚಬಂಧವನ್ನು ಧರಿಸಿದ್ದಾಳೆ. ಇದು ವಿಶಿಷ್ಟವಾದ ಪಲ್ಲವ ಅಲಂಕಾರ. ಮೊದಲ ಬಾರಿಗೆ ಚಾಲುಕ್ಯ ಶಿಲ್ಪದಲ್ಲಿ ಕಾಣಿಸಿರುವಂಥದು.
ಇನ್ನೊಂದು ಮಹಿಷಮರ್ದಿನಿ ಶಿಲ್ಪವು ವಿರೂಪಾಕ್ಷ ದೇವಾಲಯದ ಹೊರಗೋಡೆಯಲ್ಲಿ ಕಂಡುಬರುತ್ತದೆ, ಇದು ಮೊದಲು ಹೇಳಿದುದಕ್ಕಿಂತಲೂ ಸ್ವಾರಸ್ಯವಾದ ಶಿಲ್ಪವಾಗಿದೆ. ಇಲ್ಲಿ ದೇವಿಗೆ ಆರು ತೋಳುಗಳಿವೆ. ಬಲಗಾಲನ್ನು ನೆಲದ ಮೇಲೆ ಭದ್ರವಾಗಿ ಊರಿ, ಎಡ ಹೆಜ್ಜೆಯನ್ನು ಮಹಿಷನ ಬೆನ್ನಮೇಲೆ ಇರಿಸಿದ್ದಾಳೆ. ಅವಳು ಹಿಡಿದಿರುವ ತ್ರಿಶೂಲವು ಕೋಣದ ಕುತ್ತಿಗೆಯನ್ನು ಇರಿದಿದೆ. ಎರಡು ಕೈಗಳಲ್ಲಿ ಚಕ್ರ ಮತ್ತು ಶಂಖಗಳನ್ನು ಹಿಡಿದಿದ್ದಾಳೆ. ಇನ್ನೆರಡು ವರದ ಹಸ್ತಗಳಾಗಿವೆ. ಫಲಕದ ಮೇಲು ಮೂಲೆಗಳಲ್ಲಿ ಅವಳ ವಾಹನವಾದ ಸಿಂಹವನ್ನೂ ಒಂದು ಜಿಂಕೆಯನ್ನೂ ತೋರಿಸಿದೆ. ದೇವಿಯ ಎಡಗಡೆಗೆ ಒಬ್ಬ ದಾಸಿಯಿದ್ದಾಳೆ. ದೇವಿಯ ಪಕ್ಕಗಳಲ್ಲಿ ಕೆಳಗೆ ಇಬ್ಬರು ಭಕ್ತರು ಕುಳಿತಿದ್ದಾರೆ. ಅವರಲ್ಲಿ ಒಬ್ಬನು ತನ್ನ ತಲೆಯನ್ನು ದೇವಿಗೆ ಅರ್ಪಿಸಲು ಹೊರಟಿದ್ದಾನೆ. ದೇವಿಯ ಭಂಗಿಯು ಸಾಂಪ್ರದಾಯಿಕವಾಗಿದೆ. ಆದರೆ ಚಾಲುಕ್ಯ ಪ್ರದೇಶದಲ್ಲಿ ಷಡ್ಬುಜ ಮಹಿಷಿಮರ್ದಿನಿ ವಿಗ್ರಹಗಳು ಸಾಮಾನ್ಯವಾಗಿ ಕಾಣಿಸುವುದಿಲ್ಲ. ಹೆಚ್ಚಿನ ಸಂಗತಿಯೆಂದರೆ, ಭಕ್ತರ ಮೂರ್ತಿಗಳನ್ನು ಫಲಕದಲ್ಲಿ ಸೇರಿಸಿರುವುದು. ದೇವಿಗೆ ತನ್ನ ತಲೆಯನ್ನು ಅರ್ಪಿಸುತ್ತಿರುವ ಭಕ್ತನ ಶಿಲ್ಪವಿರುವ ಮಹಿಷಮರ್ದಿನಿ ಫಲಕವು ಚಾಲುಕ್ಯ ರಾಜ್ಯದಲ್ಲಿ ಇದೊಂದೇ.
ಮೇಲಿನ ಶಿಲ್ಪದ ರಚನೆಯ ಮಹಾಬಲಿಪುರದ ವರಾಹ ಮಂಟಪದಲ್ಲಿರುವ ದುರ್ಗೆಯ ಫಲಕವನ್ನು ಹೋಲುತ್ತದೆ, ಅದರಿಂದ ಪ್ರಭಾವಿತವಾಗಿರಬಹುದು. ಅಲ್ಲಿ ದುರ್ಗೆಯು ಒಂದು ತಾವರೆಯ ಪೀಠದ ಮೇಲೆ ನಿಂತಿದ್ದಾಳೆ. ಗರ್ಜಿಸುತ್ತಿರುವ ಸಿಂಹ ಮತ್ತು ಒಂದು ಜಿಂಕೆ ಫಲಕದ ಬಲ ಮತ್ತು ಎಡ ಮೇಲು ಮೂಲೆಗಳಿಂದ ಹೊರಬರುತ್ತಿರುವಂತೆ ಕಾಣಿಸುತ್ತದೆ. ದುರ್ಗೆಯ ಬಲಗಡೆಗೆ ಒಬ್ಬ ಭಕ್ತನು ಮಂಡಿಯೂರಿ ಕುಳಿತು ತನ್ನ ತಲೆಯನ್ನು ಕಡಿದು ದೇವಿಗೆ ಅರ್ಪಿಸಲು ಸಿದ್ಧನಾಗಿದ್ದಾನೆ. ಎಡಗೈಯಿಂದ ತನ್ನ ತಲೆಯ ಮುಡಿಯನ್ನು ಹಿಡಿದುಕೊಂಡು ಬಲಗೈಯಲ್ಲಿ ಖಡ್ಗವನ್ನು ಹಿಡಿದು ಕಡಿದುಕೊಳ್ಳಲು ಹೊರಟಿದ್ದಾನೆ. ದುರ್ಗೆಯ ಎಡಗಡೆಗೆ ಇನ್ನೊಬ್ಬ ಭಕ್ತನಿದ್ದಾನೆ. ಸಿಂಹ, ಜಿಂಕೆ, ಭಕ್ತರ ಮೂರ್ತಿಗಳು, ವಿಶೇಷವಾಗಿ ಮಂಡಿಯೂರಿ ಕುಳಿತು ತನ್ನ ತಲೆಯನ್ನು ಕಡಿದುಕೊಳ್ಳಲು ಸಿದ್ಧನಾಗಿರುವ ಭಕ್ತನ ಮೂರ್ತಿ ಇವುಗಳನ್ನು ಚಾಲುಕ್ಯ ಕಲಾವಿದನು ತನ್ನ ರಚನೆಗೆ ತಕ್ಕ ಅಲ್ಪ ಬದಲಾವಣೆಗಳೊಂದಿಗೆ ಅಳವಡಿಸಿಕೊಂಡನು. ಪಟ್ಟದಕಲ್ಲಿನ ಉಬ್ಬುಶಿಲ್ಪದ ಮೂಲಾಂಶಗಳು ಪಲ್ಲವ ಮಾದರಿಯನ್ನು ಹೋಲುತ್ತವೆ.
ಮೇಲೆ ಗಮನಿಸಿದ ಎರಡು ದೇವಿ ವಿಗ್ರಹಗಳೂ ಪಟ್ಟದಕಲ್ಲಿನ ದೇವಾಲಯಗಳಲ್ಲಿ ಕಂಡುಬರುತ್ತವೆ. ಇಂಥವೇ ಫಲಕಗಳು ಎರಡನೇ ವಿಕ್ರಮಾದಿತ್ಯನು ಕಾಂಚಿಯನ್ನು ಗೆದ್ದುದಕ್ಕೆ ಪೂರ್ವಭಾವಿಯಾದ ಇತರ ಚಾಲುಕ್ಯ ದೇವಾಲಯಗಳಲ್ಲಿ ಕಂಡುಬರದಿರುವುದು, ಚಾಲುಕ್ಯ ಶಿಲ್ಪಿಗಳ ಮೇಲೆ ಪಲ್ಲವ ಫಲಕಗಳ ಪ್ರಭಾವವಾಗಿರುವುದನ್ನು ಸ್ಪಷ್ಟವಾಗಿ ತೋರಿಸುತ್ತವೆ. ಮಲ್ಲಿಕಾರ್ಜುನ ದೇವಾಲಯ ಮಹಿಷಮರ್ದಿನಿ ಫಲಕವನ್ನು ಕುರಿತು ಹೇಳುತ್ತಾ, ಗ್ಯಾರಿ ತರ್ತಕೋವ್ ಮತ್ತು ವಿದ್ಯಾ ದೇಹೇಜಿಯಾ ಅವರು, ‘ಯಾವುದೇ ಪರಿಣಾಮರಹಿತ ಪಲ್ಲವ ಮಧ್ಯ ಪ್ರವೇಶದ ಬಿಡಿ ಘಟನೆ’ ಎಂದು ಅಭಿಪ್ರಾಯಪಡುತ್ತಾರೆ. ಆದರೆ ಒಂದು  ಫಲಕವನ್ನು ಪ್ರತ್ಯೇಕವಾಗಿ, ಬಿಡಿಯಾಗಿ ಅಧ್ಯಯನ ಮಾಡುವುದರ ಮೂಲಕ ಹಾಗೆ ಊಹೆಗಳಿಗೆ ಬರುವುದು ನ್ಯಾಯವಲ್ಲ. ಬಾದಾಮಿ ಚಾಲುಕ್ಯ ದೇವಾಲಯಗಳ ಕೆಲವು ಶಿಲ್ಪಗಳು ಮತ್ತು ವಾಸ್ತುಶಿಲ್ಪ ಘಟಕಗಳು ಪಲ್ಲವರಿಂದ ವಾಸ್ತುಶಿಲ್ಪ ಹಾಗೂ ಶಿಲ್ಪಕಲೆಯ ಅಂಶಗಳನ್ನು ಎರವಲು ಪಡೆದುವು ಮತ್ತು ಅಲ್ಲಿಗೆ ಒದಗಿಸಿದುವು ಎನ್ನುವುದು ಖಚಿತವಾಗುತ್ತದೆ. ದೇವಿ ಮತ್ತು ರಾಕ್ಷಸರ ನಡುವೆ ಕಾಳಗವನ್ನು ತೋರಿಸುವ ಬೇರೊಂದು ಮಹಿಷಮರ್ದಿನಿ ಫಲಕವು ಚಾಲುಕ್ಯರ ಕಾಲದಲ್ಲಿ ಕಂಡುಬರದಿದ್ದರೆ ಅದರಲ್ಲಿ ಆಶ್ಚರ್ಯವೇನಿಲ್ಲ. ಏಕೆಂದರೆ ಮಲ್ಲಿಕಾರ್ಜುನ ದೇವಾಲಯವು ಸಂಪೂರ್ಣಗೊಂಡ ಎರಡು ದಶಕಗಳಿಗೂ ಕಡಿಮೆ ಅವಧಿಯಲ್ಲಿ ಬಾದಾಮಿ ಚಾಲುಕ್ಯರು ದಖ್ಖನಿನ ಪ್ರಭುಗಳಾಗಿ ಉಳಿದಿರಲಿಲ್ಲ.
ಬಾದಾಮಿ ಚಾಲುಕ್ಯರ ದ್ವಾರಪಾಲಕ ಶಿಲ್ಪಗಳು ೮ನೇ ಶತಮಾನದ ಪ್ರಾರಂಭದವರೆಗೂ ಸಾಮಾನ್ಯವಾಗಿ ಗಾತ್ರದಲ್ಲಿ ಕಿರಿದಾದವು. ೮ನೇ ಶತಮಾನದಿಂದ ಮುಂದಕ್ಕೆ ದ್ವಾರಪಾಲಕರ ಚಿತ್ರಣದಲ್ಲಿ ಸ್ಪಷ್ಟವಾದ ವ್ಯತ್ಯಾಸವು ಕಂಡುಬರುತ್ತದೆ. ಭಂಗಿಯಲ್ಲಿಯೂ ಮುಖಮುದ್ರೆಯಲ್ಲಿಯೂ ವ್ಯತ್ಯಾಸವು ಸ್ಪಷ್ಟವಾಗಿದೆ. ಪಟ್ಟದಕಲ್ಲು ಮತ್ತು ಇತರ ಸ್ಥಳಗಳ ದೇವಾಲಯಗಳಲ್ಲಿ ದ್ವಾರಪಾಲಕರು ಬಹಳ ಭಾರವಾಗಿರುವಂತೆ ತೋರುವ ಗದೆಯನ್ನು ಹಿಡಿದುಕೊಂಡಿದ್ದಾರೆ. ಅದನ್ನು ತಮ್ಮ ಕಾಲುಗಳ ನಡುವೆ ನಿಲ್ಲಿಸಿಕೊಂಡಿದ್ದಾರೆ. ಇಲ್ಲವೆ ಅಡ್ಡಗಾಲಿಟ್ಟುಕೊಂಡು ಗದೆಯನ್ನು ಮುಂದಿರಿಸಿಕೊಂಡಿದ್ದಾರೆ. ಈ ಮಾದರಿಯ ಶಿಲ್ಪಗಳು ಹುಚ್ಚಪ್ಪಯ್ಯನ ಗುಡಿ, ಐಹೊಳೆಯ ಜೋತಿರ್ಲಿಂಗ ಮತ್ತು ಕೊಂತಗುಡಿಗಳಲ್ಲಿ ಕಂಡುಬರುತ್ತವೆ. ಪಟ್ಟದಕಲ್ಲಿನ ವಿರೂಪಾಕ್ಷ ಮತ್ತು ಪಾಪನಾಥ ದೇವಾಲಯಗಳ ದ್ವಾರಪಾಲಕ ಶಿಲ್ಪಗಳು ಸ್ವಲ್ಪ ಬೇರೆ ಮಾದರಿಯವು. ಇಲ್ಲಿ ದ್ವಾರಪಾಲರಿಗೆ ಕೋರೆದಾಡೆಗಳಿವೆ. ಪಾಪನಾಥ ದೇವಾಲಯದಲ್ಲಿ ಅವನಿಗೆ ಕೋರೆ ಹಲ್ಲು ಮಾತ್ರವಲ್ಲದೆ, ಕೊಂಬು ಇರುವ ತಲೆಪಾಗನ್ನು ಧರಿಸಿದ್ದಾನೆ. ಇದು ಪಲ್ಲವ ದ್ವಾರಪಾಲರ ವಿಶಿಷ್ಟ ಲಕ್ಷಣ. ಬಾದಾಮಿ ಚಾಲುಕ್ಯರ ಈ ದೇವಾಲಯಗಳ ಪಲ್ಲವ ದ್ವಾರಪಾಲರ ಪ್ರಭಾವವನ್ನು ಬಹು ಸ್ಪಷ್ಟವಾಗಿ ಸೂಚಿಸುತ್ತವೆ. ಹೀಗೆ ಕೋರೆಹಲ್ಲುಗಳೂ, ವ್ಯಗ್ರವಾದ ದೃಷ್ಟಿಯೂ ಇರುವ, ಕಾಲ ಮುಂದೆ ಅಡ್ಡಗಾಲು ಇರಿಸಿಕೊಂಡ ಭಂಗಿಯಲ್ಲಿರುವ ದ್ವಾರಪಾಲರ ವಿಗ್ರಹಗಳು ಬಾದಾಮಿ ಚಾಲುಕ್ಯರ ಈ ದೇವಾಲಯಗಳ ಪಲ್ಲವ ದ್ವಾರಪಾಲರ ಪ್ರಭಾವವನ್ನು ಬಹುಸ್ಪಷ್ಟವಾಗಿ ಸೂಚಿಸುತ್ತವೆ. ಹೀಗೆ ಕೋರೆ ಹಲ್ಲುಗಳೂ, ವ್ಯಗ್ರವಾದ ದೃಷ್ಟಿಯೂ ಇರುವ, ಕಾಲ ಮುಂದೆ ಅಡ್ಡಗಾಲು ಇರಿಸಿಕೊಂಡ ಬಂಗಿಯಲ್ಲಿರುವ ದ್ವಾರಪಾಲರ ವಿಗ್ರಹಗಳು ಬಾದಾಮಿ ಚಾಲುಕ್ಯರ ಆಳಿಕೆಯುದ್ದಕ್ಕೂ, ಕರ್ನಾಟಕದಲ್ಲಿ ವಿಜುನಗರ ಕಾಲದ ಕೊನೆಯವರೆಗೂ ಮುಂದುವರಿದವು.
ಬಾದಾಮಿ ಚಾಲುಕ್ಯರು : ೨೫. ವಾಸ್ತುಶಿಲ್ಪ – ಐಹೊಳೆಯ ಗುಹಾಲಯಗಳು
ಐಹೊಳೆಯ ಗುಹಾಲಯಗಳು
ಐಹೊಳೆಯಲ್ಲಿ ಕಲ್ಲನ್ನು ಕೊರೆದು ನಿರ್ಮಿಸಿದ ಗುಹಾದೇವಾಲಯಗಳ ವಾಸ್ತುಶಿಲ್ಪವನ್ನು ಐದು ನಿದರ್ಶನಗಳಿಂದ ಪ್ರತಿನಿಧಿಸಿದೆ. ಇವುಗಳಲ್ಲಿ ಒಂದು, ಅರ್ಧ ನಿರ್ಮಾಣಗೊಂಡಿದ್ದು, ಇನ್ನರ್ಧ ಕೊರೆದದ್ದು. ಗುಹೆಗಳಲ್ಲಿ ಎರಡೂ ಹಿಂದೂ, ಒಂದು ಬೌದ್ಧ, ಒಂದು ಜೈನ ಮತ್ತು ಐದನೆಯದು ಬೌದ್ಧ ಅಥವಾ ಜೈನ ಯಾವ ಪಂಥಕ್ಕೆ ಬೇಕಾದರೂ ಸೇರಬಹುದಾದಂಥದು. ಐಹೊಳೆಯ ಗುಹೆಗಳು ವಾಸ್ತುಶಿಲ್ಪ ಹಾಗೂ ಶಿಲ್ಪಕಲೆಯ ಅಂಶಗಳಲ್ಲಿ ಬಾದಾಮಿಯ ಗುಹೆಗಳಿಗಿಂತ ಬಹುಮಟ್ಟಿಗೆ ಬೇರೆಯಾದವು. ಜೈನ ಗುಹೆಯ (ಸ್ಥಳೀಯವಾಗಿ ಮೀನಬಸದಿ ಎಂಬ ಹೆಸರಿನದು) ಹಾಗೂ ದೊಡ್ಡ ಹಿಂದೂ ಗುಹೆಯ (ಸ್ಥಳೀಯವಾಗಿ ರಾವಣಫಡಿ ಎಂಬ ಹೆಸರಿನದು) ನಕ್ಷಗಳಲ್ಲೇ ಕೆಲವು ಸಮಾನ ಅಂಶಗಳಿವೆ. ಮೊದಲಿನದರಲ್ಲಿ ಒಂದು ಗರ್ಭಗೃಹ, ಎರಡು ಪಾರ್ಶ್ವಕೋಷ್ಠಗಳು, ಒಂದು ಚಚ್ಚೌಕವಾದ ಹಜಾರ ಮತ್ತು ಆಯಾಕಾರದ ಮೊಗಸಾಲೆ ಇವೆ. ಎರಡನೆಯದರಲ್ಲಿ, ಒಂದು ಗರ್ಭಗೃಹ, ಒಂದು ಸುಕನಾಸಿ, ಎರಡು ಪಾರ್ಶ್ವಕೋಷ್ಠಗಳು, ಒಂದು ಸಮಾನವಾದ ಹಜಾರ ಇವೆ. ಇದರಲ್ಲಿ ಮೊಗಸಾಲೆಯಿಲ್ಲ. ಆದರೆ ಗುಹೆಯ ಹೊರಗೆ, ಎದುರಿಗೆ ಒಂದು ನಂದಿ ಮಂಟಪವಿದೆ. ಇದರ ಹಿಂದೆ ಎತ್ತರವಾದೊಂದು ಏಕಶಿಲಾ ಸ್ತಂಭವಿದೆ. ಒಮ್ಮೆ ಅದರ ನೆತ್ತಿಯ ಮೇಲೆ ಒಂದು ಅಮಲಕವಿದ್ದಿತು. ರಾವಣಫಡಿಯ ನಕ್ಷೆ ಬಾದಾಮಿ ಚಾಲುಕ್ಯರ ಬೇರಾವುದೇ ಗುಹಾಲಯಕ್ಕಿಂತ ಹೆಚ್ಚು ಮುಂದುವರಿದದ್ದು.
ರಾವಣಫಡಿಯನ್ನು ಸ್ವಲ್ಪ ಎತ್ತರದಲ್ಲಿ ಕೊರೆಯಲಾಗಿದೆ. ಆದ್ದರಿಂದ ಮೆಟ್ಟಿಲುಗಳನ್ನೇರಿ ಅದನ್ನು ಪ್ರವೇಶಿಸಬೇಕು. ಮೀನಬಸದಿಯಾದರೆ ನೆಲಮಟ್ಟದಲ್ಲೇ ಇದೆ. ಮುಂಭಾಗದಲ್ಲಿರುವ ಮೊಗಸಾಲೆಯ ಸುತ್ತ ಪೌಳಿಗೋಡೆಯಿದ್ದು, ಪ್ರವೇಶದ್ವಾರವಿದೆ ಎಂಬುದು ಗಮನಾರ್ಹ. ರಾವಣಫಡಿಗೆ ಎತ್ತರವಾದ ಅಧಿಷ್ಠಾನವಿದೆ. ಮೀನಬಸದಿಯಿದ್ದು, ಪ್ರವೇಶದ್ವಾರವಿದೆ ಎಂಬುದು ಗಮನಾರ್ಹ. ರಾವಣಫಡಿಗೆ ಎತ್ತರವಾದ ಅಧಿಷ್ಠಾನವಿದೆ. ಮೀನಬಸದಿಯಲ್ಲಿ ಅದಿಲ್ಲ. ಇದರ ಇನ್ನೊಂದು ವಿಶೇಷ ಲಕ್ಷಣವೆಂದರೆ, ಕಂಬಗಳಿರುವ ಮುಂಭಾಗವಿರುವುದು, ಈ ಭಾಗದ ಎರಡೂ ಕಡೆ ನಿಧಿಶಿಲ್ಪಗಳಿರುವುದು.
ಎರಡೂ ಗುಹೆಗಳಿಗೆ ಸಮಾನವಾದ ಒಂದು ಲಕ್ಷಣವೆಂದರೆ, ಬಲಪಕ್ಕದ ಕೊಠಡಿಯಲ್ಲಿ ದೊಡ್ಡ ಕೆತ್ತನೆಯಿರುವ ಫಲಕವು ಮೂರೂ ಗೋಡೆಗಳಲ್ಲಿ ಕಂಡುಬರುವುದು. ರಾವಣಫಡಿಯಲ್ಲಿ ಈ ಫಲಕದಲ್ಲಿ ನಟರಾಜ ಮತ್ತು ಸಪ್ತಮಾತೃಕೆಯರ ಶಿಲ್ಪಗಳಿದ್ದರೆ, ಮೀನಬಸದಿಯ ಫಲಕದಲ್ಲಿ ಪಾರ್ಶ್ವನಾಥನ ಬದುಕಿನ ಮೂರು ಮುಖ್ಯವಾದ ಹಂತಗಳನ್ನು ನಿರೂಪಿಸುವ ಶಿಲ್ಪಗಳಿವೆ.
ಬೌದ್ಧ ಚೈತ್ಯ
ಐಹೊಳೆಯ ಬೌದ್ಧ ಚೈತ್ಯಕ್ಕೆ ಸರಿಸಮಾನವಾದುದು ಬಾದಾಮಿ ಚಾಲುಕ್ಯ ವಾಸ್ತುಶಿಲ್ಪದಲ್ಲಿ ಬೇರೊಂದಿಲ್ಲ. ಅದೊಂದು ಅಂತಸ್ತುಗಳಿರುವ ಕಟ್ಟಡ. ಚೈತ್ಯದ ಗರ್ಭಗೃಹ ಭಾಗವು ಕಲ್ಲಿನಲ್ಲಿ ಕೊರೆದದ್ದು. ಮೇಲಿನ ಚೈತ್ಯದಲ್ಲಿ ಒಂದು ಗರ್ಭಗೃಹವೂ ಒಂದು ದೀರ್ಘಚತುರಸ್ರಾಕಾರದ ಮೊಗಸಾಲೆಯೂ ಇವೆ. ಮೊಗಸಾಲೆಯಲ್ಲಿ ನಾಲ್ಕು ಕಂಬಗಳಿವೆ. ಎರಡು ಗೋಡೆಗಂಬಗಳು ಚೈತ್ಯದ ಮುಖಭಾಗವಾಗಿವೆ. ಚೌಕವಾಗಿರುವ ಕಂಬಗಳು, ಒಂದುಪಟ್ಟಿಕೆ ಹಾಗೂ ಯಾವುದೇ ಉಬ್ಬುಶಿಲ್ಪವಿಲ್ಲದ ಅರೆಪದರಗಳಿಂದ ಅಲಂಕೃತವಾಗಿವೆ. ಚಾಚುವಿಗ್ರಹಗಳು ಮುಂದಕ್ಕೆ ಬಾಗಿರುವ ಮಾದರಿಯಲ್ಲಿವೆ. ಮೊಗಸಾಲೆಯ ಚಾವಣಿಯು ಐದು ಅಂಕಣಗಳಾಗಿ ವಿಭಜಿತವಾಗಿದೆ. ಗರ್ಭಗೃಹ ಬಾಗಿಲ ಎದುರಿಗೆ ಮಧ್ಯದ ಅಂಕಣದಲ್ಲಿ ವ್ಯಾಖ್ಯಾನ ಮುದ್ರೆಯಲ್ಲಿರುವ ಬುದ್ಧನ ಸುಂದರವಾದ ವಿಗ್ರಹವಿದೆ. ಇದನ್ನು ಹಿಂದೆ ಬಟ್ಟೆ ನೇಯುತ್ತಿರುವ ವಿಗ್ರಹವೆಂದು ಭಾವಿಸಲಾಗಿತ್ತು. ಈ ಉಬ್ಬುಶಿಲ್ಪದಲ್ಲಿ ಬುದ್ಧನು ಪದ್ಮಪೀಠದ ಮೇಲೆ ಸತ್ವಪರ್ಯಂಕಾಸನದಲ್ಲಿ ಆಸೀನನಾಗಿದ್ದಾನೆ. ಬಲಗೈಯನ್ನು ಎದೆಯ ಮೇಲೆ ವ್ಯಾಖ್ಯಾನ ಮುದ್ರೆಯಲ್ಲಿ ಇರಿಸಿಕೊಂಡಿದ್ದಾನೆ. ಎಡಗೈಯನ್ನು ಬಲ ಅಂಗಾಲಿನ ಮೇಲೆ ಅಂಗೈಯನ್ನು ಮೇಲ್ಮುಖವಾಗಿ ಇರಿಸಿಕೊಂಡಿದ್ದಾನೆ. ಬಲಭುಜದ ಮೇಲೆ ಹೊದಿಕೆಯಿದೆ. ಬಲ ಎದೆಯ ಸ್ವಲ್ಪಭಾಗ ಹೊದಿಕೆಯಿಲ್ಲದೆ ತೆರೆದಿದೆ. ಅವನ ತಲೆಯ ಮೇಲೆ ತ್ರಿ-ಛತ್ರವಿದೆ. ಪಕ್ಕಗಳಲ್ಲಿ ಅನುಚರರು ಸೇವೆ ಸಲ್ಲಿಸುತ್ತಿದ್ದಾರೆ. ಕರ್ನಾಟಕದಲ್ಲಿರುವ ಕೆಲವೇ ಬುದ್ಧವಿಗ್ರಹಗಳಲ್ಲಿ ಇದು ಅತ್ಯಂತ ಉತ್ತಮವಾದದ್ದು.
ಗರ್ಭಗೃಹದಲ್ಲಿ ಹಿಂದೊಮ್ಮೆ ಸ್ತೂಪವಿದ್ದಿತು. ಕಲ್ಲನ್ನು ಅರೆವರ್ತುಲಾಕಾರವಾಗಿ ಕೊರೆದಿರುವುದರಿಂದ ಇದನ್ನು ಊಹಿಸಬಹುದು. ಬಹುಶಃ ಈ ಸ್ತೂಪದ ಮೇಲೆ ಒಂದು ಬುದ್ಧ ಮೂರ್ತಿಯಿದ್ದಿರಬೇಕು. ಗರ್ಭಗೃಹದ ಬಾಗಿಲು ಸರಳವಾಗಿದೆ. ಸುತ್ತಲಂಕಾರದಲ್ಲಿ, ಸಾಲದಲ್ಲಿ ಒಂದು ಚಿಕ್ಕ ಚೈತ್ಯದ ಅಲಂಕಾರವಿದೆ. ಅದರ ನಡುವೆ ಕುಳಿತ ಬುದ್ಧನ ಒಂದು ಸಣ್ಣ ಮೂರ್ತಿಯಿದೆ.
ಕೆಳಚೈತ್ಯವೂ ಮೇಲಿನದರಂತೆಯೇ ಅರ್ಧ ಕಲ್ಲಿನಲ್ಲಿ ಕೊರದದ್ದು, ಇನ್ನರ್ಧ ಕಟ್ಟಿದ್ದು. ಕೆಳಚೈತ್ಯದ ಒಂದು ಹೆಚ್ಚಳ ಲಕ್ಷಣ ಅದಕ್ಕೊಂದು ಸುಕನಾಸಿಯಿರುವುದು. ಸುಕನಾಸಿಯ ಪಕ್ಕದಲ್ಲಿ ಒಂದು ತೆರೆದ ಮೊಗಸಾಲೆಯಿದೆ. ಅದರಲ್ಲೂ ನಾಲ್ಕು ಕಂಬಗಳು ಮತ್ತು ಮುಖಭಾಗವಾಗುವ ಎರಡು ಗೋಡೆಗಂಬಗಳು ಇವೆ. ಕಂಬಗಳು ಚೌಕಾಕೃತಿಯಲ್ಲಿದ್ದು ಕಾಂಡದ ಮೇಲೆ ಸರಳವಾದ ಪಟ್ಟಿಕೆಯಿದೆ. ಅವುಗಳ ನೆತ್ತಿಯ ಮೇಲೆ ಎರಡು ಒಳಭಾಗದ ಚಾಚುಪೀಠಗಳಿವೆ(ಮುಷ್ಟಿಬಂಧ). ಮೊಗಸಾಲೆಯ ಚಾವಣಿಯು ಚಪ್ಪಟೆಯಾಗಿದೆ, ಸರಳವಾಗಿದೆ, ನಡುವೆ ಒಂದು ಪದ್ಮವಿದೆ. ಚಾವಣಿಗೆ ಆಧಾರವಾಗಿರುವ ತೊಲೆಗಳು ಮಕರ ವಿನ್ಯಾಸದಿಂದ ಕೂಡಿವೆ.
ಗರ್ಭಗೃಹ ಮತ್ತು ಸುಕನಾಸಿಯ ಬಾಗಿಲುಗಳಲ್ಲಿ ಸಮೃದ್ಧವಾದ ಕೆತ್ತನೆಯಿದೆ. ಬಾಗಿಲ ಮೇಲೆ ಗುಲಾಬಿ ಪಟ್ಟಿಕೆಗಳು, ಹೂವುಗಳು. ಚಾಚು ಕಂಬಗಳು, ಬಳ್ಳಿ ಮತ್ತು ಬುದ್ಧನ ಜೀವನದ ಸಂದರ್ಭಗಳನ್ನೂ ಜಾತಕ ಕಥೆಗಳನ್ನೂ ನಿರೂಪಿಸುವ ಘಟನೆಗಳ ಉಬ್ಬುಶಿಲ್ಪಗಳಿವೆ. ಬುದ್ಧನು ಮಾಡಿದ ಮೊದಲನೆಯ ಉಪದೇಶ, ಸುರಪಾನ ಜಾತಕ ಮತ್ತು ವೆಸ್ಸಂತರ ಜಾತಕಗಳೂ ಇದರಲ್ಲಿ ಸೇರಿವೆ. ಸುಕನಾಸಿ ದ್ವಾರದ ಕಂಬ ತೋಳುಗಲಲ್ಲಿ ಗುಲಾಬಿ ಪಟ್ಟಿಕೆಗಳು, ಗೇರುಬೀಜ ಆಕಾರದ ಚಿತ್ರಗಳು, ಯಕ್ಷರು, ಗೋಡೆಗಂಬ, ಬಳ್ಳಿ, ಬುದ್ಧನ ಜೀವನ ಮತ್ತು ಜಾತಕ ಕಥೆಗಳ ಸಂದರ್ಭಗಳ ಉಬ್ಬುಶಿಲ್ಪಗಳು ಬಾಗಿಲ ಮೇಲೆ ಇವೆ. ಕೆಲವು ಸಂದರ್ಭಗಳು ಚುಳ್ಳಹಂಸ ಜಾತಕ, ಅರಾಮದುಸಕ ಜಾತಕ, ವಲಹಸ್ಯ ಜಾತಕ, ನಳಾಗಿರಿ ಘಟನೆ ಮತ್ತು ದೇವದತ್ತನು ಒಂದು ಬಂಡೆಯನ್ನು ಎತ್ತಿ ಹಾಕಿ ಬುದ್ಧನನ್ನು ಜಜ್ಜುವ ಪ್ರಯತ್ನ ಮಾಡಿದ್ದು ಇವುಗಳನ್ನು ಒಳಗೊಂಡಿವೆ.
ಈ ಚೈತ್ಯವು ಐಹೊಳೆಯಲ್ಲಿ ಬಾದಾಮಿ ಚಾಲುಕ್ಯರಿಗೆ ಸೇರಿದ ಕಟ್ಟಡಗಳಲ್ಲಿ ಪ್ರಾಚೀನವಾದದ್ದು. ಅದು ಒಂದನೇ ಪುಲಕೇಶಿಯ ಅಡಳಿತಾವಧಿಗೆ ಸೇರಿದ್ದಿರಬಹುದಾದ ಸಂಭವವಿದೆ.
ಮೀನಬಸದಿ
ಸ್ಥಳೀಯವಾಗಿ ಮೀನಬಸದಿ ಎಂದು ಕರೆಯುವ ಜೈನಗುಹೆಯು ಒಂದು ಗರ್ಭಗೃಹ. ಎರಡೂ ಕಡೆ ಒಂದೊಂದು ಕೊಠಡಿಯಿರುವ ಒಂದು ಹಜಾರಗಳನ್ನು ಒಳಗೊಂಡಿದೆ. ಎಡಗಡೆಯ ಕೊಠಡಿಯು ಅಪೂರ್ಣವಾಗಿ ಉಳಿದುಹೋಗಿದೆ. ಗರ್ಭಗೃಹದ ನಡುವೆ ಒಂದು ಭಾರಿಯಾದ ಸಿಂಹ-ಪೀಠವಿದೆ. ನೆಲವೂ, ಈ ಪೀಠವೂ ಒಂದೇ ಶಿಲೆಯಲ್ಲಿ ಕೊರೆದಿರುವಂಥವು. ಪೀಠದ ಮೇಲೆ ದೊಡ್ಡ ಜಿನಗ್ರಹವು ಮುಕ್ಕೊಡೆಯ ಕೆಳಗೆ ಕುಳಿತಿರುವ ಭಂಗಿಯಲ್ಲಿದೆ. ತಲೆಯ ಹಿಂಭಾಗದಲ್ಲಿ ಕಾಂತಿ ಪರಿವೇಷವಿದೆ. ಜಿನನ ಪಕ್ಕಗಳಲ್ಲಿ ಚೌರಿ ಹಿಡಿದವರು ನಿಂತಿದ್ದಾರೆ. ಜಿನನ್ನು ಗುರುತಿಸುವುದು ಕಷ್ಟ, ಏಕೆಂದರೆ ಪೀಠದ ಮೇಲೆ ಲಾಂಛನವಿಲ್ಲ. ಗರ್ಭಗೃಹವು ಹಜಾರಕ್ಕಿಂತ ಸ್ವಲ್ಪ ಎತ್ತರವಾಗಿದೆ. ಗರ್ಭಗೃಹದ ಮುಖಭಾಗದಲ್ಲಿ ಒಂದು ಅಂಚುಕಟ್ಟಿದ್ದು, ಎಲೆಗಳು ಮತ್ತು ಹೂವುಗಳ ವಿನ್ಯಾಸವನ್ನು ಕೆತ್ತಿದೆ, ಎರಡು ಕಂಬಗಳ ಜೊತೆಗೆ ಚೈತ್ಯದ ಮಾದರಿಯ ಅಲಂಕಾರವೂ ಇದೆ.
ಹಜಾರವನ್ನು ಕಂಬಗಳು ಮೊಗಸಾಲೆಯಿಂದ ಬೇರ್ಪಡಿಸುತ್ತವೆ. ಈ ಕಂಬಗಳಿಗೆ ಚೌಕವಾದ ತಳಭಾಗವೂ ಅಷ್ಟಭುಜ, ಷೋಡಶಭುಜ, ಕಾಂಡಭಾಗವೂ, ಮೇಲೆ ಷೋಡಶ ಮುಖಗಳುಳ್ಳ ಕಂಭವೂ, ಚೌಕಾಕೃತಿಯ ಮುಚ್ಚಿಗೆಯೂ ಮುಷ್ಟಿಬಂಧಾಕೃತಿಯ ಚಾಚು ಶಿಲ್ಪವೂ ಇವೆ. ಚಾವಣಿಯಲ್ಲಿ ದೊಡ್ಡ ಪದ್ಮಗಳು, ಹೂವುಗಳ ಅಲಂಕಾರ ಹೆಣಿಗೆಗಳು, ಸುಂದರವಾದ ಬಾಲಗಳುಳ್ಳ ಮೀನುಗಳು, ಮಕರಗಳು ಹಾಗೂ ಬಾಲಗಳಿರುವ ದಂಪತಿ ಆಕೃತಿಗಳು ಕೆತ್ತಲ್ಪಟ್ಟಿವೆ. ಚಾವಣಿಯ ಚೌಕಾಕಾರದ ಅಂಚು ಗುಲಾಬಿ ಪಟ್ಟಿಕೆಗಳಿಂದ ಕೂಡಿದೆ. ಗರ್ಭಗೃಹಕ್ಕೆ ಹೋಗುವ ದ್ವಾರದ ಬಾಗಿಲಿನ ಎರಡೂ ಪಕ್ಕಗಳಲ್ಲಿ ತ್ರಿಭಂಗದಲ್ಲಿ ನಿಂತ ದಿವ್ಯಾಕೃತಿಗಳಿವೆ. ಎಡಗಡೆಯ ಶಿಲ್ಪದಲ್ಲಿ ಮೀನನ್ನು ಹಿಡಿದುಕೊಂಡಿರುವ ಯಕ್ಷ ಶಿಲ್ಪವಿದೆ. ಯಕ್ಷನು ಹೀಗೆ ಮೀನನ್ನು ಹಿಡಿದಿರುವುದರಿಂದಾಗಿಯೇ ಈ ಗುಹೆಗೆ ಮೀನಬಸದಿ ಎಂಬ ಹೆಸರು ಬಂದಿರುವುದು.
ಬಲಕೊಠಡಿಯ ಹಜಾರಕ್ಕಿಂತ ಸ್ವಲ್ಪ ಎತ್ತರದಲ್ಲಿದ್ದು ಪಾರ್ಶ್ವನಾಥನ ಬದುಕನ್ನು ನಿರೂಪಿಸುವ ಒಂದು ವಿಶೇಷ ಫಲಕ ಗಮನಾರ್ಹವಾಗಿದೆ. ಮೂರೂ ಗೋಡೆಗಳಲ್ಲಿ ಕೊರೆದಿರುವ ಫಲಕಗಳು ಚೆನ್ನಾಗಿ ಯೋಜಿತವಾಗಿದೆ. ಆದರೆ ದುರದೃಷ್ಟಕ್ಕೆ, ಕೆಲವು ಮೂರ್ತಿಗಳನ್ನು ಪೂರ್ತಿಗೊಳಿಸಲಾಗಿಲ್ಲ. ಬಲಗೋಡೆಯ ಮೇಲೆ ಪಾರ್ಶ್ವನಾಥನನ್ನು ತೀರ್ಥಂಕರನನ್ನಾಗಿ ಚಿತ್ರಿಸುತ್ತದೆ. ಅವನ ಪಕ್ಕಗಳಲ್ಲಿ ಧರಣೇಂದ್ರನೂ ಪದ್ಮಾವತಿಯೂ ನಿಂತಿದ್ದಾರೆ. ಎಡಗೋಡೆಯ ಮೇಲಿನ ಶಿಲ್ಪವು ಇಂದ್ರನು ಐರಾವತವನ್ನು ಏರಿಕೊಂಡು ತನ್ನ ಅನುಚರರೊಂದಿಗೆ ಪಂಚಕಲ್ಯಾಣಗಳಲ್ಲಿ ಒಂದನ್ನು ನೆರವೆರಿಸಲು ತೀರ್ಥಂಕರನ ಕಡೆಗೆ ಹೋಗುತ್ತಿರುವಂತೆ ಚಿತ್ರಿಸುತ್ತದೆ.
ಮೊಗಸಾಲೆಯೂ ಆಯಾಕಾರದಲ್ಲಿದ್ದು, ಇಡೀ ಚಾವಣಿಯು ಹೂವುಗಳಿಂದಲೂ ಇತರ ಅಲಂಕಾರ ಪಟ್ಟಿಕೆಗಳಿಂದಲೂ ಸಿಂಗರಗೊಂಡಿದೆ. ಪಕ್ಕಗೋಡೆಗಳಲ್ಲಿ ಬಾಹುಬಲಿ ಮತ್ತು ಪಾರ್ಶ್ವನಾಥರ ದೊಡ್ಡ ಶಿಲ್ಪಗಳಿವೆ. ಬಾಹುಬಲಿಗೆ ನೀಳವಾದ ಕೇಶರಾಶಿಯಿದೆ. ಪಾರ್ಶ್ವನಾಥನ ಜೊತೆಯಲ್ಲಿ ಧರಣೇಂದ್ರ ಮತ್ತು ಪದ್ಮಾವತಿಯರಿದ್ದಾರೆ.
ಮೀನಬಸದಿಯ ಕಾಲವು ಬಾದಾಮಿಯ ಜೈನ ಗುಹೆಗಿಂತ ಮುಂಚಿನದು. ಅದನ್ನು ಬಹುಶಃ ೬ನೇ ಶತಮಾನದ ಮೊದಲರ್ಧದಲ್ಲಿ ಕೊರೆಯದಿರಬಹುದು.
ರಾವಣಫಡಿ
ಇದೊಂದು ದೊಡ್ಡ ಶೈವಗುಹೆ. ಉತ್ತಮವಾದ ನಕ್ಷೆಯಿಂದ ರಚಿತವಾಗಿದೆ. ಒಂದು ಗರ್ಭಗೃಹ, ಒಂದು ಸುಕನಾಸಿ, ಎರಡು ಕೋಷ್ಠಗಳಿರುವ ಒಂದು ಹಜಾರ ಇವು ಇಲ್ಲಿ ಕಂಡುಬರುತ್ತವೆ. ಹೊರಗೆ ಗರ್ಭಗೃಹಕ್ಕೆ ನೇರವಾಗಿ ನಂಗಿಗಾಗಿ ಒಂದು ವೇದಿಕೆಯಿದೆ. ನಂದಿಯ ಹಿಂಭಾಗದಲ್ಲಿ ಒಂದು ಏಕಶಿಲಾ ಸ್ತಂಭವಿದ್ದು ಹಿಂದೆ ಅದರ ಮೇಲೆ ಒಂದು ಆಮಲಕವಿದ್ದಿತು. ಈ ಕಂಬವು ಮಹಾಕೂಟದಲ್ಲಿ ಮಂಗಳೇಶನು ಕ್ರಿ.ಶ. ೬೦೨ರಲ್ಲಿ ಸ್ಥಾಪಿಸಿದ ಸ್ತಂಭವನ್ನು (ಈಗ ಅದನ್ನು ಬಿಜಾಪುರದ ವಸ್ತುಸಂಗ್ರಹಾಲಯಕ್ಕೆ ವರ್ಗಾಯಿಸಲಾಗಿದೆ) ನೆನಪಿಗೆ ತರುತ್ತದೆ.
ಗರ್ಭಗೃಹದ ನಡುವೆ ಒಂದು ಲಿಂಗವಿದೆ. ಪೀಠವೂ ಲಿಂಗವೂ ಒಂದವೇ ಕಲ್ಲಿನಿಂದ ಕೊರೆಯಲ್ಪಟ್ಟಿವೆ. ಅದೇ ಕಲ್ಲಿನಲ್ಲೇ ಗರ್ಬಗೃಹದ ನೆಲವನ್ನೂ ಕೊರೆದಿದೆ. ಈಗ ಹಾನಿಗೊಂಡಿರುವ ಚಾವಣಿಯಲ್ಲಿ ಪದ್ಮಗಳಿವೆ. ಸುಕನಾಸಿಯೂ ಆಯಾಕಾರವಾಗಿದೆ. ಸುಕನಾಸಿಯಿರುವುದು ಮೀನ ಬಸದಿಗಿಂತ ಮುಂದಿನ ಬೆಳವಣಿಗೆ. ಗರ್ಭಗೃಹವನ್ನು ಬೇರ್ಪಡಿಸುವ ಬಾಗಿಲಿದೆ, ಆದರೆ ಗೋಡೆ ಬಿದ್ದುಹೋಗಿದೆ. ಸ್ವಲ್ಪ ಭಾಗ ಮಾತ್ರ ಉಳಿದಿದೆ. ಪಕ್ಕಗೋಡೆಗಲಲ್ಲಿ ದೊಡ್ಡ ವರಾಹ ಮತ್ತು ಮಹಿಷಾಸುರಮರ್ದಿನಿ ಶಿಲ್ಪಗಳಿವೆ. ಭೂದೇವಿಯು ವರಾಹನ ಎಡ ಭುಜದ ಮೇಲೆ ಕುಳಿತಂತೆ ಶಿಲ್ಪಿತವಾಗಿರುವುದನ್ನು ಇಲ್ಲಿ ಗಮನಿಸಬೇಕು. ಚಾವಣಿಯಲ್ಲಿ ಮೂರು ದೊಡ್ಡ ಪದಕಗಳಿದ್ದು, ಮಧ್ಯದ ಪದಕದಲ್ಲಿ ಸೂಕ್ಷ್ಮವಾಗಿ ಕೆತ್ತಿರುವ ಪದ್ಮವಿದೆ. ಇನ್ನೆರಡರಲ್ಲಿ ಐರಾವತವನ್ನೇರಿದ ಇಂದ್ರ, ಗರುಡನನ್ನೇರಿದ ವಿಷ್ಣುಮೂರ್ತಿಗಳನ್ನು ಕೆತ್ತಲಾಗಿದೆ.
ಹಜಾರವು ಎರಡು ಪಕ್ಕದ ಕೊಠಡಿಗಳನ್ನು ಒಳಗೊಂಡಿದೆ. ಇವುಗಳಲ್ಲಿ ಒಂದು ಅಪೂರ್ಣವಾಗಿ ಉಳಿದಿದೆ. ಈ ಪಾರ್ಶ್ವಕೋಷ್ಠಗಳಿಗೂ ಸುಕನಾಸಿಗೂ ಸೋಪಾನಗಳನ್ನೇರಿ ಹೋಗಬೇಕು. ಹಜಾರದ ಗೋಡೆಗಳಲ್ಲಿ ಶಿವ, ಹರಿಹರ, ಅರ್ಧನಾರೀಶ್ವರ ಮತ್ತು ಗಂಗಾಧರ ಮೂರ್ತಿಗಳನ್ನು ಕೆತ್ತಲಾಗಿದೆ. ಆಕಾರದಲ್ಲಿ ಇವು ದೊಡ್ಡವಾಗಿವೆ. ಕೋಷ್ಠಗಳ ತಳಹದಿಯೂ ಸುಕನಾಸಿಯ ಕೆಳಭಾಗವೂ ವಿವಿಧ ಬಂಗಿಗಳಲ್ಲಿರುವ ಯಕ್ಷರ ಶಿಲ್ಪಗಳಿಂದ ಕೂಡಿದೆ. ಯಕ್ಷರು ವೀಣೆ, ಮದ್ದಳೆ ಮತ್ತು ಶಂಖಗಳನ್ನು ಬಾಜಿಸುತ್ತಿರುವಂತೆ ಚಿತ್ರಿಸಲಾಗಿದೆ.
ಬಲಗಡೆಯ ಕೋಷ್ಠಕದಲ್ಲಿ ವಿಶೇಷವಾದ ಒಂದು ನಟರಾಜ ಫಲಕವಿದೆ. ಕೋಷ್ಠದ ಮೂರು ಗೋಡೆಗಳ ಮೇಲೆ ಅದನ್ನು ಕೆತ್ತಿದೆ. ಮಧ್ಯದಲ್ಲಿ ದಶಭುಜ ನಟರಾಜನಿದ್ದಾನೆ. ಅವನ ಆಚೆ ಈಚೆ ಮಾತೃಕೆಯರು, ಪಾರ್ವತಿ, ಕಾರ್ತಿಕೇಯ ಮತ್ತು ಗಣೇಶರಿದ್ದಾರೆ. ಎಲ್ಲರೂ ಭಗವಂತನ ನೃತ್ಯದಿಂದ ರೋಮಾಂಚಿತರಾಗಿದ್ದಾರೆ. ಗುಹೆಯ ಮುಂಭಾಗದಲ್ಲಿ ಪ್ರವೇಶದ್ವಾರದ ಪಕ್ಕದಲ್ಲಿ ನಿಧಿಗಳಿವೆ. ಇವು ಗಾತ್ರದಲ್ಲಿ ಬಹುದೊಡ್ಡವಾಗಿವೆ.
ಈ ಗುಹೆಯನ್ನು ಉತ್ಖನನ ಮಾಡಿದ್ದು ಸುಮಾರು ಕ್ರಿ.ಶ.೭೦೦ರಲ್ಲಿ ಎಂದು ಕೆ.ಆರ್.ಶ್ರೀನಿವಾಸನ್ ಭಾವಿಸುತ್ತಾರೆ. ೮ನೇ ಶತಮಾನದ ಪ್ರಾರಂಭ ಎಂದು ಅದರ ಕಾಲವನ್ನು ಎಚ್.ಸರ್ಕಾರ್ ನಿರ್ಣಯಿಸುತ್ತಾರೆ. ಕೆ.ವಿ.ರಮೇಶ್ ಅದನ್ನು ಮಂಗಳೇಶನ ಆಳಿಕೆಯ ಕಾಲದ್ದೆಂದು ಹೇಳುತ್ತಾರೆ. ಕೆರೋಲ್ ರ್ಯಾಡ್‌ಕ್ಲಿಫ್ ಸು.ಕ್ರಿ.ಶ.೫೪೫-೫೫೫ ಎಂದು ಹೇಳುತ್ತಾರೆ. ಬಿ.ಆರ್.ಗೋಪಾಲ್ ಅವರು ಆರನೇ ಶತಮಾನದ ಮೊದಲ ದಶಕ ಎಂದು ನಿಗದಿಪಡಿಸುತ್ತಾರೆ.
ರಾವಣಫಡಿಯು, ಗರ್ಭಗೃಹ, ಸುಕನಾಸಿ, ಹಜಾರ ಎರಡು ಪಾರ್ಶ್ವಕೋಷ್ಠಗಳು, ನಂದಿವೇದಿಕೆ, ಧರ್ಮಸ್ತಂಭ, ಹಜಾರದಲ್ಲಿ ಒಂದು ಬಲಿಪೀಠ ಇತ್ಯಾದಿಗಳಿಂದ ಸಂಪೂರ್ಣವಾಗಿ ಬೆಳವಣಿಗೆ ಹೊಂದಿದ ಯೋಜನೆಯನ್ನು ಪ್ರತಿನಿಧಿಸುತ್ತದೆ. ಬಾದಾಮಿ ಚಾಲುಕ್ಯರ ಬೇರೆ ಯಾವ ಗುಹೆಯಲ್ಲೂ ರಾವಣಫಡಿಯಲ್ಲಿ ಕಾಣುವಷ್ಟು ಅಂಗಗಳನ್ನು ಕಾಣಲಾರೆವು. ಪೂರ್ಣವಿಕಾಸಗೊಂಡ ನಿರ್ಮಿತಿ ದೇವಾಲಯವೊಂದರ ಎಲ್ಲಾ ಅಂಗಗಳೂ ಇದರಲ್ಲಿ ಕಂಡುಬರುತ್ತವೆ. ವರಾಹ ಮತ್ತು ಮಹಿಷಾಸುರಮರ್ದಿನಿ ಶಿಲ್ಪಗಳು ಬೆಳವಣಿಗೆ ಹೊಂದಿವೆ, ಪ್ರಮಾಣೀಕೃತವಾಗಿವೆ. ಬಾದಾಮಿಯ ಗುಹೆಗಳಲ್ಲಿ ಭೂದೇವಿಯ ಶಿಲ್ಪದಲ್ಲಿ ಕ್ರಮೇಣ ಪರಿವರ್ತನೆ ಆದುದನ್ನು ನೋಡಬಹುದು. ಅಲ್ಲಿ ವರಾಹನ ಎಡ ಅಂಗೈ ಮೇಲೆ ನಿಂತು ಎಡ ಭುಜದ ಕಡೆಗೆ ಎತ್ತಲ್ಪಡುತ್ತಿರುವಂತೆ ಭಾಸವಾಗುತ್ತದೆ. ಇಲ್ಲಿ ರಾವಣಪಡಿಯಲ್ಲಿ ಭೂದೇವಿಯು ವರಾಹನ ಎಡಭುಜದ ಮೇಲೆ ಕುಳಿತಿದ್ದಾಳೆ. ಇದು ಮುಂದೆ ವಿಜಯನಗರ ಕಾಲದ ಕೊನೆಯವರೆಗೂ ವರಾಹ ಮತ್ತು ಭೂದೇವಿಯರ ಪ್ರಮಾಣಿತ ರೂಪವಾಗಿ ಪರಿಣಿಸಿದೆ. ವಾಸ್ತುಶಿಲ್ಪ, ಶಿಲ್ಪಕಲೆ, ಮೂರ್ತಿಶಿಲ್ಪ ಬೆಳವಣಿಗೆಗಳನ್ನು ದೃಷ್ಟಿಯಲ್ಲಿಟ್ಟುಕೊಂಡು ನೋಡಿದರೆ, ಈ ಗುಹೆಯ ನಿರ್ಮಾಣಕಾಲವನ್ನು ಕ್ರಿ.ಶ. ೭ನೇ ಶತಮಾನದ ಎರಡನೆಯ ಪಾದ ಎಂದು ಹೇಳಬಹುದು.
ಬಾದಾಮಿ ಚಾಲುಕ್ಯರ ನಿರ್ಮಿತಿ ದೇವಾಲಯಗಳು ಬಹುತೇಕ ಬಾದಾಮಿ, ಮಹಾಕೂಟ, ಐಹೊಳೆ ಮತ್ತು ಪಟ್ಟದಕಲ್ಲುಗಳಲ್ಲಿಯೂ ಆಂಧ್ರಪ್ರದೇಶದ ಆಲಂಪುರ, ಪಾಪನಾಶನಂ, ಪಾನ್ಯಂ ಮತ್ತು ಸತ್ಯವೋಲುಗಳಲ್ಲಿಯೂ ಕೇಂದ್ರೀಕೃತವಾಗಿವೆ. ಇವಲ್ಲದೆ ಇತರ ನಿವೇಶನಗಳು ಕರ್ನಾಟಕದ ಬನವಾಸಿ, ಸಿದ್ಧನಕೊಳ್ಳ, ಸೂಳೇಭಾವಿ, ಬನಶಂಕರಿ, ಕೇಲೂರು, ಬಾಚನಗುಡ್ಡ, ಜಾಲಿಹಾಳ, ನಾಗನಾಥಕೊಳ್ಳ (ನಕ್ರಾಲ್), ಹುನಗುಂದ,  ಸುಬ್ಬಲಹುಣಸಿ ಮತ್ತು ಸಂಡೂರಿನ ಬಳಿ ಕುಮಾರಸ್ವಾಮಿ ಬೆಟ್ಟ; ಆಂಧ್ರಪ್ರದೇಶದ ಮಹಾನಂದಿ, ಸಂಗಮ (ಈಗ ಈ ದೇವಾಲಯವನ್ನು ಆಲಂಪುರಕ್ಕೆ ಸ್ಥಳಾಂತರಿಸಲಾಗಿದೆ), ಕದಮರಕಾಲವ, ಪಿಟಿಕಾಯಗುಳ್ಳ ಮತ್ತು ತಂಡ್ರಪಾಡು ಈ ಸ್ಥಳಗಳಲ್ಲಿವೆ. ಐಹೊಳೆ, ಬಾದಾಮಿ, ಮಹಾಕೂಟ, ಪಟ್ಟದಕಲ್ಲು ಮತ್ತು ಆಲಂಪುರಗಳಲ್ಲಿ ದೇವಾಲಯಗಳು ಸುಪ್ರಸಿದ್ಧವಾದವು.
ದೇವಾಲಯಗಳ ವೈವಿಧ್ಯದಿಂದ ಬೇರೆ ಯಾವ ಸ್ಥಳವೂ ಐಹೊಳೆಯಷ್ಟು ಸಮೃದ್ಧವಾಗಿಲ್ಲ. ಹೀಗೆ ಬೇರೆ ಬೇರೆ ಸಂಪ್ರದಾಯ ಮತ್ತು ಶೈಲಿಗಳಿಗೆ ಸೇರಿದ ದೇವಾಲಯಗಳನ್ನು ಭಾರತದ ಬೇರೆ ಯಾವ ಸ್ಥಳದಲ್ಲೂ ನೋಡಲು ಸಾಧ್ಯವಿಲ್ಲ. ವೈವಿಧ್ಯ ಇಲ್ಲಿ ಎದ್ದುಕಾಣುತ್ತದೆ. ಬೇರೆ ಬೇರೆ ಬಗೆಯ ದೇವಾಲಯ ಶೈಲಿಗಳನ್ನು ಬೆಳೆಸುವ ಕಡೆಗೆ ವಾಸ್ತುಶಿಲ್ಪಗಳು ಇಲ್ಲಿ ಗಮನವನ್ನು ಕೇಂದ್ರೀಕರಿಸಿದರು. ಸಂಧಾರ ಮತ್ತು ನಿರಂಧಾರ ಎರಡೂ ಬಗೆಯ ದೇವಾಲಯಗಳನ್ನು ಅವರು ಕಟ್ಟಿದರು. ಮೇಗುತಿ, ಹುಚ್ಚಮಲ್ಲಿ ಗುಡಿ, ದುರ್ಗಾ, ಭಗವತಿ (ಗೌಡರ ಗುಡಿ) ಮತ್ತು ಚೆಕ್ಕೆಗುಡಿಗಳು ಸಂಧಾರ ಮಾದರಿಯವಾದರೆ, ತಾರಪ್ಪ, ಹುಚ್ಚಪ್ಪಯ್ಯಗುಡಿ, ಹುಚ್ಚಪ್ಪಯ್ಯನ ಮಠ, ಗಳಗನಾಥ, ಸೂರ್ಯ, ಚಕ್ರಗುಡಿ ಮತ್ತು ಮಲ್ಲಿಕಾರ್ಜುನ ದೇವಾಲಯಗಳು ನಿರಂಧಾರ ಬಗೆಯವು. ಚಾಲುಕ್ಯ ವಾಸ್ತುಶಿಲ್ಪಿಗಳು ರೇಖಾನಗರ ಶಿಖರಗಳಿರುವ ದೇವಾಲಯಗಳನ್ನು ನಿರ್ಮಿಸಿದರು. ಹುಚ್ಚಮಲ್ಲಿಗುಡಿ, ದುರ್ಗಾ, ಚಕ್ರಗುಡಿ, ಸೂರ್ಯ ಮತ್ತು ಹುಚ್ಚಪ್ಪಯ್ಯ ಗುಡಿ ಇಂಥವು: ಹಾಗೆಯೇ ಕದಂಬ ನಾಗರ ಶಿಖರಗಳಿರುವ ದೇವಾಲಯಗಳನ್ನೂ ಕಟ್ಟಿದರು. ಮಲ್ಲಿಕಾರ್ಜುನ ಮತ್ತು ಗಳಗನಾಥ ಇಂತಹ ದೇವಾಲಯಗಳು ದ್ರಾವಿಡ ಶಿಖರದಿಂದ ಕೂಡಿದ ಬಾದಾಮಿ ಚಾಲುಕ್ಯರ ಅತಿ ಪ್ರಾಚೀನ ದೇವಾಲಯಗಳಲ್ಲಿ ಒಂದು. ಇರುವ ಗರ್ಭಗೃಹದ ಮೇಲೆ ಇನ್ನೊಂದು ಗರ್ಭಗೃಹವನ್ನು ನಿರ್ಮಿಸಿ ಅಂತಸ್ತುಗಳ ದೇವಾಲಯವನ್ನು ಕಟ್ಟುವ ಪ್ರಯೋಗವನ್ನೂ ಮಾಡಲಾಯಿತು. ಲಾಡ್‌ಖಾನ್ ದೇವಾಲಯದಲ್ಲಿ ಇದನ್ನು ನೋಡಬಹುದು, ಲೌಕಿಕ ಉಪಯೋಗಗಳಿಗಾಗಿ ವಿಶಾಲವಾದ ಸಭಾಭವನಗಳನ್ನು ನಿರ್ಮಿಸಲಾಯಿತು. ಮುಂದೆ ಇವುಗಳನ್ನು ದೇವಾಲಯಗಳನ್ನಾಗಿ ಪರಿವರ್ತಿಸಲಾಯಿತು. ಲಾಡ್‌ಖಾನ್ ದೇವಾಲಯದಲ್ಲಿ ಹೀಗೆ ಮಾಡಿರುವುದು ಕಂಡುಬರುತ್ತದೆ.
ದೇವಾಲಯದ ಯೋಜನೆಗೆ ಸಂಬಂಧಿಸಿದಂತೆ ಹೇಳುವುದಾದರೆ, ಐಹೊಳೆಯಲ್ಲಿ, ಎಲ್ಲವೂ ಏಕಕೂಟವೇ ಆದರೂ ವಿಧವಿಧವಾದ ಯೋಜನೆಗಳು ಪ್ರವರ್ತಿಸುವುದನ್ನು ನೋಡುತ್ತೇವೆ. ಅತಿ ಸರಳವಾದ ಯೋಜನೆಯಲ್ಲಿ ಒಂದು ಗರ್ಭಗೃಹ ಮತ್ತು ಕಂಬಗಳಿರುವ ಕೈಸಾಲೆ ಇರುತ್ತವೆ. ಇದಕ್ಕೆ ಉದಾಹರಣೆ ರಾವಣಫಡಿ ಸಮೀಪದ ಸಣ್ಣಗುಡಿ. ಹುಚ್ಚಯಲ್ಲಿಗುಡಿ ಮತ್ತು ಮೇಗುತಿಗಳಲ್ಲಿ ಒಂದು ಪ್ರದಕ್ಷಿಣಪಥವಿರುತ್ತದೆ. ಈ ದೇವಾಲಯಗಲಲ್ಲಿ ಅದು ಆವೃತ ವಾಗಿರುವ ಮಾದರಿಯಾದರೆ, ಭಗವತಿ ದೇವಾಲಯ(ಗೌಡರಗುಡಿ)ದ ಪ್ರದಕ್ಷಿಣ ಪಥವು ತೆರೆದದ್ದು. ಕಂಬಗಳಿರುವ ತೆರೆದ ಹಜಾರದಲ್ಲಿ ಗರ್ಭಗೃಹವಿರುವುದರಿಂದ ತೆರೆದ ಪ್ರದಕ್ಷಿಣ ಪಥವು ನಿರ್ಮಾಣವಾಗಿದೆ.
ಮೇಗುತಿಯ ಇನ್ನೂ ಸ್ವಲ್ಪ ಬೆಳವಣಿಗೆಯಿರುವಂಥದು. ಗರ್ಭಗೃಹ, ಪ್ರದಕ್ಷಿಣ ಪಥ, ಸುಕನಾಸಿ, ಅರ್ಧಮಂಟಪ ಮತ್ತು ಕಂಬಗಳಿರುವ ಹಜಾರ ಇವೆ. ಇವುಗಳ ಜೊತೆಗೆ ಮೇಲೊಂದು ಗರ್ಭಗೃಹ ಮತ್ತು ಒಂದು ಕೈಸಾಲೆ (ಈಗ ಇದರ ತಳಪಾಯ ಹೊರತು ಮಿಕ್ಕದ್ದೆಲ್ಲ ಹಾಳಾಗಿದೆ) ಇವೆ. ಕೊಂತಗುಡಿಯಲ್ಲಿ ಮುಂದೆ ಒಂದು ಆಯಾಕಾರದ ಹಜಾರವಿದೆ, ಪಕ್ಕ ಗೋಡೆಗಳ ಅರ್ಧ ಭಾಗ ತೆರೆದಿದೆ. ಹಿಂದಿನ ಗೋಡೆಗೆ ತಾಗಿದಂತೆ ಗರ್ಭಗೃಹವಿದೆ. ಲಾಡ್‌ಖಾನ್ ದೇವಾಲಯದಲ್ಲೂ ಯೋಜನೆ ಕೊಂತಗುಡಿಯ ಬಗೆಯದೇ ಆದರೂ ಅಲ್ಲಿ ಹಜಾರವು ಚೌಕವಾಗಿದೆ ಮತ್ತು ಗರ್ಭಗುಡಿ ಆಮೇಲಿನ ಸೇರ್ಪಡೆ. ಲಾಡ್‌ಖಾನ್‌ದ ಮುಂಭಾಗದಲ್ಲಿ ಒಂದು ಆಯಾಕಾರದ ಕೈಸಾಲೆಯಿದೆ. ಇವುಗಳನ್ನು ಅನೇಕ ವೇಳೆ ಮಂಟಪಮಾದರಿ ದೇವಾಲಯಗಳೆಂದು ಕರೆಯುತ್ತಾರೆ.
ಗಜಪೃಷ್ಠ ಯೋಜನೆಯಂತೆ ಕಟ್ಟಿದ ದೇವಾಲಯಗಳು ಚಾಲುಕ್ಯರಲ್ಲಿ ತುಂಬಾ ವಿರಳ. ಇದುವರೆಗೆ ಈ ಬಗೆಯ ಆರು ದೇವಾಲಯಗಳು ಮಾತ್ರ ತಿಳಿದುಬಂದಿವೆ. ಇವುಗಳಲ್ಲಿ ಎರಡು ಐಹೊಳೆಯಲ್ಲೂ, ಹಳೆ ಮಹಾಕೂಟ, ಸತ್ಯವೋಲು, ಪಿಟಿಕಾಯಗುಳ್ಳ ಮತ್ತು ಪಾಪನಾಶನಂಗಳಲ್ಲಿ ಒಂದೊಂದೂ ಕಂಡುಬರುತ್ತವೆ. ಐಹೊಳೆಯ ಚಕ್ಕೆಗುಡಿಯ ಬಳಿ ಇರುವ ಇಂತಹ ಒಂದು ದೇವಾಲಯವು ತಳಪಾಯ ಮತ್ತು ಬಾಗಿಲ ಚೌಕಟ್ಟು ಹೊರತು ಮಿಕ್ಕದ್ದೆಲ್ಲ ಶಿಥಿಲವಾಗಿದೆ. ಇಂಥದೇ ಇನ್ನೊಂದು, ಐಹೊಳೆಯ ದುರ್ಗಾ ದೇವಾಲಯ. ಅದರ ಯೋಜನೆ ವಿಶಿಷ್ಟವಾಗಿದೆ. ಹುಚ್ಚಮಲ್ಲಿಗುಡಿ ಮತ್ತು ಭಗವತಿ ದೇವಾಲಯಗಳಲ್ಲಿ ಕಂಡುಬರುವ ಆವೃತ ಮತ್ತು ಅನಾವೃತ ಪ್ರದಕ್ಷಿಣ ಪಥಗಳ ಲಕ್ಷಣಗಳನ್ನು ಹದವಾಗಿ ಮೇಳೈಸಿಕೊಂಡಿದೆ. ದೀರ್ಘವ್ಯಾಸವುಳ್ಳ ಒಂದು ಗರ್ಭಗೃಹ, ಮುಚ್ಚಿದ ಪ್ರದಕ್ಷಿಣ ಪಥ, ಒಂದು ಸಭಾಮಂಟಪ, ಕಂಬಗಳಿರುವ ಕೈಸಾಲೆ ಇವೆಲ್ಲವನ್ನೂ ಒಳಗೊಂಡ ಅರೆ ತೆರೆದ ಹೊರ-ಪ್ರದಕ್ಷಿಣ ಪಥ ಇವೆ. ದುರ್ಗಾದೇವಾಲಯ ಯೋಜನೆಯ ಒಂದು ಹೆಚ್ಚಿನ ಅಂಶ, ದಕ್ಷಿಣ ಪಾರ್ಶ್ವದಲ್ಲಿ ಒಂದು ಪ್ರವೇಶ ದ್ವಾರ. ಐಹೊಳೆಯ ಬೇರೆ ಯಾವ ದೇವಾಲಯದಲ್ಲೂ ಇಂಥದೊಂದು ದ್ವಾರವಿಲ್ಲ.
ಬೇರೆ ಕಡೆಗಳಲ್ಲಿ ಕಂಡುಬರುವ ಚಾಲುಕ್ಯ ಕಾಲದ ಎರಡು ದೇವಾಲಯ ಯೋಜನೆಗಳನ್ನು ಗಮನಿಸುವುದು ಇಲ್ಲಿ ಸೂಕ್ತವಾಗಿದೆ. ಬಾದಾಮಿಯ ಜಂಬುಲಿಂಗ ದೇವಾಲಯದ ಅಸಾಧಾರಣತ್ವವನ್ನು ಆಗಲೇ ಗಮನಿಸಿದ್ದಾಗಿದೆ. ಅದೊಂದು ತ್ರಿಕೂಟ ದೇವಾಲಯ. ಮೂರು ದಿಕ್ಕುಗಳಿಗೆ ಮುಖ ಮಾಡಿದ ಮೂರು ಗರ್ಭಗೃಹಗಳು, ಒಂದು ದೊಡ್ಡ ಚೌಕವಾದ ಸಭಾಮಂಟಪ, ಮುಂದುಗಡೆ ಆಯತಾಕಾರದ ಕೈಸಾಲೆ ಇವೆ. ಚಾಲುಕ್ಯ ಕಾಲದ ತ್ರಿಕೂಟ ದೇವಾಲಯ ಇದೊಂದೇ ಆಗಿದ್ದು, ಮುಂದೆ ಕರ್ನಾಟಕದಲ್ಲಿ ನಿರ್ಮಿಸಿದ ತ್ರಿಕೂಟಗಳಿಗೆ ಮಾದರಿಯಾಗಿ ಪರಿಣಮಿಸಿತು. ಅಷ್ಟೇಕೆ, ಇಡೀ ದಕ್ಷಿಣ ಭಾರತದಲ್ಲೇ ನಿರ್ಮಿತರೂಪದ ಏಕೈಕ ಪ್ರಾಚೀನ ತ್ರಿಕೂಟ ದೇವಾಲಯ ಇದು.
ಗಮನಿಸಬೇಕಾದ ಇನ್ನೊಂದು ಯೋಜನೆ ಪಟ್ಟದಕಲ್ಲಿನ ವಿರೂಪಾಕ್ಷ ದೇವಾಲಯದ್ದು. ಇದು ಚಾಲುಕ್ಯರ ಕಾಲದ ಅತ್ಯಂತ ವಿಸ್ತಾರವಾಗಿ ಯೋಜಿಸಿದ ದೇವಾಲಯ ಸಮುಚ್ಚಯ. ಗರ್ಭಗೃಹ, ಪ್ರದಕ್ಷಿಣ ಪಥ, ಸಭಾಮಂಟಪ, ಅದರೊಳಗೇ ಮಹಿಷಮರ್ದಿನಿ ಮತ್ತು ಗಣೇಶರಿಗಾಗಿ ಎರಡು ಸಣ್ಣ ಗುಡಿಗಳು ಇವೆ. ಸಭಾಮಂಟಪಕ್ಕೆ ತಾಗಿದಂತೆ ಮೂರೂ ಪಕ್ಕಗಳಲ್ಲಿ ಸಣ್ಣ ಕೈಸಾಲೆಗಳಿವೆ. ದೇವಾಲಯದ ಮುಂದೆ, ದೊಡ್ಡದಾದ, ಚೌಕನಾದ, ತೆರೆದ ನಂದಿ ಮಂಟಪವಿದೆ. ಒಂದು ಅಂಗಳ, ಅದರ ಸುತ್ತ ಪ್ರಾಕಾರ ಗೋಡೆ, ಪೂರ್ವ ಮತ್ತು ಪಶ್ಚಿಮಗಳಲ್ಲಿ ಪ್ರವೇಶದ್ವಾರಗಳು ಇವೆ. ಪ್ರಾಕಾರದುದ್ದಕ್ಕೂ ಪರಿವಾರ ದೇವತೆಗಳಿಗಾಗಿ ಗುಡಿಗಳಿವೆ, ಸಪ್ತಮಾತೃಕೆಯರ ಗುಡಿಯೂ ಇಲ್ಲೇ ಸೇರಿದೆ.
ಲಾಡ್‌ಖಾನ್, ಮೇಗುತಿ, ಹುಚ್ಚಿಮಲ್ಲಿಗುಡಿ, ಮಲ್ಲಿಕಾರ್ಜುನ, ದುರ್ಗಾ, ಹುಚ್ಚಪ್ಪಯ್ಯ ಗುಡಿ ಮತ್ತು ತಾರಪ್ಪ ಇವು ಐಹೊಳೆಯಲ್ಲಿ; ಬಾದಾಮಿಯ ಮೂರು ಶಿವಾಲಯಗಳು ಮತ್ತು ಜಂಬುಲಿಂಗ; ಮಹಾಕೂಟದ ಮಹಾಕೂಟೇಶ್ವರ ಮತ್ತು ಬಾಣಂತಿಗುಡಿ; ಪಟ್ಟದಕಲ್ಲಿನ ಸಂಗಮೇಶ್ವರ, ವಿರೂಪಾಕ್ಷ, ಮಲ್ಲಿಕಾರ್ಜುನ ಪಾಪನಾಥ ಮತ್ತು ಗಳಗನಾಥ; ಆಲಂಪುರದ ಸ್ವರ್ಗಬ್ರಹ್ಮ ಮತ್ತು ವಿಶ್ವಬ್ರಹ್ಮ ದೇವಾಲಯ-ಇವು ಬಾದಾಮಿ ಚಾಲುಕ್ಯರ ವಾಸ್ತುಶಿಲ್ಪದ ವಿಕಾಸವನ್ನು ಅರ್ಥಮಾಡಿಕೊಳ್ಳಲು ನೆರವಾಗುತ್ತವೆ. ನದಿ ದಡದಲ್ಲೊ, ಕೆರೆ ಅಥವಾ ಬಾವಿಯ ಬಳಿಯೋ ಕಟ್ಟಿದ ಚಾಲುಕ್ಯ ದೇವಾಲಯಗಳಲ್ಲಿ ಎಷ್ಟೋ ಸಮಾನ ಅಂಶಗಳಿರುತ್ತವೆ. ಬಿಡಿ ಬಿಡಿಯಾಗಿ ಅವುಗಳಲ್ಲಿ ಹೆಚ್ಚಿನ ಅಂಶಗಳಿರಬಹುದು.
ಚಾಲುಕ್ಯ ದೇವಾಲಯಗಳು ಒಂದು ಅಧಿಷ್ಠಾನದ ಮೇಲೆ ನಿಲ್ಲುತ್ತವೆ. ಅದರಲ್ಲಿ ಆಳವಾದ ಗಳವೂ, ಯಕ್ಷರ ಉಬ್ಬುಶಿಲ್ಪದ ಅಲಂಕಾರವೂ ಕಂಡುಬರುತ್ತದೆ. ಮೇಲೆ ಕಪೋತ ಅಚ್ಚುಗಳಿರುತ್ತವೆ. ಸಾಮಾನ್ಯವಾಗಿ ಕಪೋತದ ಮೇಲೆ ಮಾನವ ಶಿರ ಅಥವಾ ಹೂವುಗಳ ಶಿಲ್ಪ ತುಂಬಿದ ಚೈತ್ಯಗಳನ್ನು ಕೆತ್ತಲಾಗಿರುತ್ತದೆ. ಕೆಲವೊಮ್ಮೆ ವೃತ್ತ ಅಥವಾ ತ್ರಿಪಟ್ಟಿ ಅಥವಾ ಬಹುಮುಖಗಳುಳ್ಳ ಕುಮುದ ಇವು ದೊಡ್ಡ ದೇವಾಲಯಗಳ ಅಧಿಷ್ಠಾನದಲ್ಲಿ ಸ್ಪಷ್ಟವಾಗಿ ಗೋಚರಿಸುತ್ತವೆ.
ಗೋಡೆಗಳು ಯಾವುದೇ ಮುಂಚಾಚು ಆಗಲಿ ಗೂಡಾಗಲಿ ಇಲ್ಲದೆ ಸಪಾಟಾಗಿರಬಹುದು ಹುಚ್ಚಮಲ್ಲಿ ಗುಡಿಯಲ್ಲಿನಂತೆ; ಇಲ್ಲವೆ ಅವು ಐಹೊಳೆಯ ಮಲ್ಲಿಕಾರ್ಜುನ ದೇವಾಲಯದಂತೆ ಇರಬಹುದು. ಹೊರಗೋಡೆಗಳ ಸಾಮಾನ್ಯ ಅಲಂಕರಣವು ಚಾಚುಗಳನ್ನೂ ದೇವಕೋಷ್ಠ ಗಳನ್ನೂ ಜಾಲಾಂಧ್ರಗಳು ಮತ್ತು ಗೋಡೆಗಂಬಗಳನ್ನೂ ಒಳಗೊಂಡಿರುತ್ತದೆ. ಪಟ್ಟದಕಲ್ಲಿನ ವಿರೂಪಾಕ್ಷ ಮತ್ತು ಐಹೊಳೆಯ ದುರ್ಗಾ ದೇವಾಲಯಗಳಲ್ಲಿ ದೊಡ್ಡ ದೊಡ್ಡ ಶಿಲ್ಪಗಳಿರುವ ಅನೇಕ ದೇವಕೋಷ್ಠಗಳಿರುತ್ತವೆ. ಬಹುಮಟ್ಟಿಗೆ ಇವು ದುರ್ಗಾ, ಹುಚ್ಚಪ್ಪಯ್ಯನ ಗುಡಿ ಮತ್ತು ಮೇಗುತಿಗಳಲ್ಲಿ ಕಂಡುಬರುವಂತೆ ಕೋಷ್ಠಗಳಲ್ಲಿರಿಸಿದ ಬಿಡಿ ಶಿಲ್ಪಗಳು. ಹಾಗಾಗಿ ಅನೇಕ ಸಂದರ್ಭಗಳಲ್ಲಿ ಈ ಬಿಡಿ ಶಿಲ್ಪಗಳು ಕಣ್ಮರೆಯಾಗಿವೆ. ಪಟ್ಟದಕಲ್ಲಿನ ವಿರೂಪಾಕ್ಷದಲ್ಲಿ ಈ ಶಿಲ್ಪಗಳನ್ನು ಗೋಡೆಯ ಕೋಷ್ಠದೊಳಗೆ ಕೆತ್ತಲಾಗಿದೆ. ಕೋಷ್ಠಗಳ ಒಂದು ಲಕ್ಷಣ, ಅವುಗಳ ಮೇಲುಭಾಗದಲ್ಲಿ ಮಕರತೋರಣವೋ ಅಥವಾ ಚೈತ್ಯವೋ ಇರುವುದು. ಪಾಪನಾಥ ದೇವಾಲಯದ ಕೋಷ್ಠಗಳ ನೆತ್ತಿಯ ಮೇಲೆ ಕಿರಿದಾದ ಚೈತ್ಯಗಳ ಸಾಲಿದೆ.
ಅನೇಕ ದೇವಾಲಯಗಳ ಹೊರಗೋಡೆಗಳ ಅಂತರ್ಗತ ಭಾಗವಾಗಿರುವ ಜಾಲಂಧ್ರಗಳು ಮೊದಮೊದಲಿನ ದೇವಾಲಯಗಳಲ್ಲಿ ಸಣ್ಣದಾಗಿವೆ ಮತ್ತು ಸರಳವಾಗಿವೆ. ಐಹೊಳೆಯ ಹುಚ್ಚಿಮಲ್ಲಿಗುಡಿ ಮತ್ತು ಬಾದಾಮಿಯ ಮೇಲು ಶಿವಾಲಯಗಳಲ್ಲಿ ಇದನ್ನು ನೋಡಬಹುದು. ಆದರೆ ೭ನೇ ಶತಮಾನದ ಕೊನೆಯ ವರ್ಷಗಳಲ್ಲೂ ೮ನೇ ಶತಮಾನದಲ್ಲೂ ಕಟ್ಟಿದ ದೇವಾಲಯಗಳಲ್ಲಿ ಇವನ್ನು ವಿಸ್ತಾರವಾಗಿ ಯೋಜಿಸಿ ನಿರ್ವಹಿಸಲಾಗಿದೆ. ಲಾಡಖಾನದ ಜಾಲಂಧ್ರಗಳು ತುಂಬಾ ದೊಡ್ಡವು (೨.೯. ಮೀ. ೧.೧೭ ಮೀ). ಹಾಗೆಯೇ ಐಹೊಳೆಯ ಚೆಕ್ಕಿಗುಡಿಯಲ್ಲೂ ಕೂಡ. ೮ನೇ ಶತಮಾನದ ದೇವಾಲಯಗಳಲ್ಲಿ, ವಿಶೇಷವಾಗಿ ಪಟ್ಟದಕಲ್ಲಿನಲ್ಲಿ ಶಿಲ್ಪಿಗಳು ಜಾಲಂಧ್ರಗಳಲ್ಲಿ ಹೆಚ್ಚಿನ ಕೌಶಲವನ್ನೂ ಕಲ್ಪನಾಚಾತುರ್ಯವನ್ನೂ ಪ್ರದರ್ಶಿಸಿದ್ದಾರೆ. ಪ್ರಾಣಿ-ಪಕ್ಷಿಗಳ ಮೋಹಕ ವಿನ್ಯಾಸಗಳ ಜೊತೆಗೆ ಹೂವು-ಬಳ್ಳಿಗಳು ಮತ್ತು ರೇಖಾಗಣಿತೀಯ ವಿನ್ಯಾಸಗಳನ್ನು ಸೇರಿಸಿದ್ದಾರೆ. ವಿರೂಪಾಕ್ಷ ಮತ್ತು ಪಾಪನಾಥ ದೇವಾಲಯಗಳ ಜಾಲಂಧ್ರಗಳು ಅತ್ಯಂತ ರಮಣೀಯವಾಗಿವೆ. ಈ ಕಾಲದಲ್ಲಿ ಜಾಲಂಧ್ರದಲ್ಲಿ ಅಳವಡಿಸಲು ಮತ್ಸ್ಯಚಕ್ರ ಶಿಲ್ಪವನ್ನು ಬಹುವಾಗಿ ಇಷ್ಟಪಡುತ್ತಿದ್ದರೆಂದು ತೋರುತ್ತದೆ. ಐಹೊಳೆಯ ಲಾಡ್‌ಖಾನ್ ಮತ್ತು ದುರ್ಗಾ, ಬಾದಾಮಿಯ ಮೇಲು ಶಿವಾಲಯ, ಮಹಾಕೂಟದ ಮಲ್ಲಿಕಾರ್ಜುನ ದೇವಾಲಯಗಲಲ್ಲಿ ಇದನ್ನು ನೋಡಬಹುದು. ಮತ್ಸ್ಯಚಕ್ರ ಪಟ್ಟಿಕೆಯು ಮೊದಲು ಕಾಣಿಸಿಕೊಳ್ಳುವುದು ಬಾದಾಮಿಯ ವೈಷ್ಣವ ಗುಹಾದೇವಾಲಯದ ಚಾವಣಿಯಲ್ಲಿ.
ದೊಡ್ಡ ದೇವಾಲಯಗಳಲ್ಲಿ ಕಂಡುಬರುವ ಒಂದು ವಿಶಿಷ್ಟ ಕ್ಷಣ ಸೂರುಗಳ ಒಳಭಾಗದ ಅಲಂಕರಣ. ಬಾತುಕೋಳಿಗಳ ಸಾಲು ಜೋಡಣೆಯ ವಿನ್ಯಾಸ ಮನಸೆಳೆಯುತ್ತದೆ. ಐಹೊಳೆಯ ಲಾಡಖಾನ್‌ದಲ್ಲಿ ಗಿಣಿಗಳು, ಹಂಸಗಳು ಹಾರಗಳನ್ನು ಹಿಡಿದುಕೊಂಡಿರುವಂತೆ ನಿರೂಪಿತವಾಗಿೆ.
ೇವಾಲಯದ ಒಳಗೆ ಒಂದು ಮಧ್ಯಾಂಗಣ, ಪಕ್ಕದ ದಾರಿಗಳು, ಗರ್ಭಗೃಹದ ಎದುರಿಗಿರುವ ಕಂಬಗಳ ಸಾಲು ಇರುತ್ತವೆ. ಮಧ್ಯಾಂಗಣದ ಚಾವಣಿಯು ಯಾವಾಗಲೂ ಚಪ್ಪಟೆ, ಆದರೆ ಪಕ್ಕಹಾದಿಯ ಮೇಲಿನ ಚಾವಣಿ ಇಳಿಜಾರಾಗಿದೆ. ಹೀಗೆ ಇಳುಕಲಾದ ಚಾವಣಿಯು ಬಾದಾಮಿ ಚಾಲುಕ್ಯ ದೇವಾಲಯಗಳ ಒಂದು ಲಕ್ಷಣವಾಗಿದೆ. ಐಹೊಳೆಯ ದೇವಾಲಯಗಳಲ್ಲಿ ಇದನ್ನು ನೋಡಬಹುದು. ಅನೇಕ ಸಂದರ್ಭಗಳಲ್ಲಿ ಮಧ್ಯಾಂಗಣದ ಚಾವಣಿಯಲ್ಲಿ ಬ್ರಹ್ಮ, ಶಿವ, ವಿಷ್ಣು ಮೊದಲಾದ ಶಿಲ್ಪಗಳನ್ನು ನೋಡುತ್ತೇವೆ. ಸಾಮಾನ್ಯವಾಗಿ ಕಂಡುಬರುವ ಇತರ ಶಿಲ್ಪಗಳೆಂದರೆ ಅಷ್ಟದಿಕ್ಪಾಲಕರು, ನಾಗರಾಜ ಇಲ್ಲವೆ ತ್ರೈಪುರುಷ ಶಿಲ್ಪಗಳು. ನಾಗನಾಥ, ಜಂಬುಲಿಂಗದ ದೇವಾಲಯಗಳಲ್ಲಿ; ಹುಚ್ಚಪ್ಪಯ್ಯ ಗುಡಿ, ಹುಚ್ಚಪ್ಪಯ್ಯ ಮಠ ಮತ್ತು ಕೊಂಡಗುಡಿಗಳಲ್ಲಿ ಇವು ಕಂಡುಬರುತ್ತವೆ. ನಾಗನಾಥ ದೇವಾಲಯದಲ್ಲಿ ತ್ರೈಪುರುಷ ಶಿಲ್ಪದ ಫಲಕದೊಂದಿಗೆ ನಾಗರಾಜ ಮತ್ತು ಅಷ್ಟದಿಕ್ಪಾಲಕರ ವಿಗ್ರಹಗಳನ್ನು ನೋಡುತ್ತೇವೆ.
ಬಾದಾಮಿ ಚಾಲುಕ್ಯರ ದೇವಾಲಯಗಳ ಬಾಗಿಲುವಾಡವನ್ನು ಸಾಮಾನ್ಯವಾಗಿ ಬಹು ಸುಂದರವಾಗಿ ಕೆತ್ತಲಾಗಿರುತ್ತದೆ. ಗುಲಾಬಿ ಹೂವು ಪಟ್ಟಿಕೆಗಳು, ಹೂವು ವಿನ್ಯಾಸಗಳು, ಚಾಚು ಕಂಬಗಳು ಮತ್ತು ಎಲೆಗಳ ಅಲಂಕಾರಗಳಿಂದ ಅವು ಮನಸೆಳೆಯುತ್ತವೆ. ಇಲ್ಲಿ ಬಹಳ ಸ್ವಾರಸ್ಯವಾದ ವಿಚಾರ ಸೆಜ್ಜದ ಮೇಲಿರುವ ಗರುಡನ ಶಿಲ್ಪ ಹಾರುತ್ತಿರುವ ಭಂಗಿಯಲ್ಲಿ ಶಿಲ್ಪಿತವಾಗಿರುವುದು. ರೆಕ್ಕೆಗಳು ಹರಡಿಕೊಂಡು, ಸರ್ಪಗಳ ಬಾಲಗಳನ್ನೊ ತಲೆಗಳನ್ನೊ ಹಿಡಿದುಕೊಂಡು ಅವು ನಿಂತಿರುವಂತಿದೆ. ಚಾಲುಕ್ಯ ಬಾಗಿಲ ಚೌಕಟ್ಟುಗಳಲ್ಲಿ ಈ ಫಲಕವನ್ನು ಅಲಂಕಾರವಾಗಿಯೂ ಮಂಗಳಕರವಾದ ವೈಷ್ಣವ ಸಂಕೇತವಾಗಿಯೂ ಬಳಸಲಾಗುತ್ತದೆ. ಸುಂದರವಾದ, ಕುಸುರಿ ಕೆತ್ತನೆ ಮಾಡಿದ ಬಾಗಿಲ ಚೌಕಟ್ಟುಗಳನ್ನು ಐಹೊಳೆಯ ಭಗವತಿ ದೇವಾಲಯದಲ್ಲಿ (ಗೌಡರ ಗುಡಿ) ನೋಡಬಹುದು.
ಗರ್ಭಗೃಹದ ಬಾಗಿಲಿನ ಸುತ್ತಲಂಕಾರವು ಹೆಚ್ಚು ಕಡಿಮೆ ಎಲ್ಲಾ ಬಾದಾಮಿ ಚಾಲುಕ್ಯ ದೇವಾಲಯದಲ್ಲಿ ಸ್ವಾರಸ್ಯವಾಗಿರುತ್ತದೆ. ಅದರಲ್ಲಿ ಮೂರು ದೊಡ್ಡ ಚೈತ್ಯ ಗೂಡುಗಳಿರುತ್ತವೆ. ಇವುಗಳಲ್ಲಿ ದೇವತಾ ಮೂರ್ತಿಗಳ ಕಿರು ಉಬ್ಬುಶಿಲ್ಪಗಳು ಕಾಣಿಸುತ್ತವೆ. ಮಧ್ಯದ ಚೈತ್ಯದಲ್ಲಿರುವ ಕಿರಿ ಶಿಲ್ಪವು ಗರ್ಭಗೃಹದಲ್ಲಿ ಪ್ರತಿಷ್ಠೆ ಮಾಡಿರುವ ದೇವ ವಿಗ್ರಹದೊಂದಿಗೆ ಸಂಬಂಧಪಟ್ಟಿರುತ್ತದೆ. ಶೈವ ದೇವಾಲಯಗಳಲ್ಲಿ ಸಾಮಾನ್ಯವಾಗಿ ನಟರಾಜ ಅಥವಾ ವೃಷಭವಾಹನ, ಶಿವಲಿಂಗ ಇದು ಯಾವುದನ್ನಾದರೂ ಮಧ್ಯ ಚೈತ್ಯದಲ್ಲಿ ತೋರಿಸಿ, ಮಿಕ್ಕ ಎರಡರಲ್ಲಿ, ಬ್ರಹ್ಮ ಮತ್ತು ವಿಷ್ಣು ಇವರ ಉಬ್ಬುಶಿಲ್ಪಗಳನ್ನು ಅಳವಡಿಸಲಾಗಿರುತ್ತದೆ. ಸೂರ್ಯ ದೇವಾಲಯದ ಮಧ್ಯ ಚೈತ್ಯದಲ್ಲಿ ಸೂರ್ಯನ ಕಿರುಶಿಲ್ಪವೂ, ಶಕ್ತಿದೇವಾಲಯದಲ್ಲಿ ಗಜಲಕ್ಷ್ಮಿಯ ಶಿಲ್ಪವೂ ಕಂಡುಬರುತ್ತವೆ. ಭಗವತಿ ದೇವಾಲಯದಲ್ಲಿ ಇದನ್ನು ನೋಡಬಹುದು. ಐಹೊಳೆಯ ಬೌದ್ಧಗುಹೆಯ ಮಧ್ಯಗೂಡು, ಬುದ್ಧನು ವ್ಯಾಖ್ಯಾನ ಮುದ್ರೆಯಲ್ಲಿ ಕುಳಿತಿರುವ ಶಿಲ್ಪವನ್ನು ಒಳಗೊಂಡಿದೆ.
ಬಾದಾಮಿ ಚಾಲುಕ್ಯರ ನಿರ್ಮಿತಿ ದೇವಾಲಯಗಳ ಸ್ತಂಭಗಳು ಮೂಲತಃ ಚೌಕಾಕಾರ ದಲ್ಲಿವೆ. ಕೆಲವೊಮ್ಮೆ ಕಾಂಡದ ಮೇಲ್ಭಾಗದಲ್ಲಿ ಎಂಟು ಮೂಲೆಯ ಕಂಠಭಾಗವಿರುತ್ತದೆ. ಕೆತ್ತನೆ ಮಾಡಿದ ಪಟ್ಟೆಗಳು, ಅರ್ಧ ಅಥವಾ ಪೂರ್ಣ ಪದಕಾಲಂಕಾರಗಳು ಕಂಬಗಳ ಮೇಲಿವೆ. ಐಹೊಳೆಯ ಲಾಡ್‌ಖಾನ್ ಮತ್ತು ದುರ್ಗಾ ದೇವಾಲಯಗಳಲ್ಲಿ, ಪಟ್ಟದಕಲ್ಲಿನ ವಿರೂಪಾಕ್ಷ ಮತ್ತು ಮಲ್ಲಿಕಾರ್ಜುನ ಗುಡಿಗಳಲ್ಲಿ ಕಂಬಗಳ ಮೇಲೆ ಕಿರಿಗಾತ್ರದ ಉಬ್ಬುಶಿಲ್ಪಗಳಿವೆ. ಮಹಾಕಾವ್ಯಗಳು ಮತ್ತು ರಾಮಾಯಣ, ಮಹಾಭಾರತ ಮತ್ತು ಪುರಾಣಗಳ ಸಂದರ್ಭಗಳನ್ನು ಈ ಕಂಬಗಳ ಪಟ್ಟೆಗಳ ಮೇಲೆ ಬಿಡಿಸಲಾಗಿದೆ. ಮೇಲಿನ ದೇವಾಲಯ ಕಂಬಗಳ ಪದಕಗಳಲ್ಲಿ ಪಂಚತಂತ್ರದ ದೃಶ್ಯಗಳೂ ಇವೆ. ಕಾಂಡದ ಮೇಲಿನ ಚಾಚು ಬಾಗಿರುತ್ತದೆ ಅಥವಾ ತರಂಗ ಮಾದರಿಯು ಅಚ್ಚಾಗಿರುತ್ತದೆ.
೭ನೇ ಶತಮಾನದ ಕೊನೆಯಲ್ಲಿ ಮತ್ತು ೮ನೇ ಶತಮಾನದಲ್ಲಿ ನಿರ್ಮಿಸಿದ ದೇವಾಲಯಗಳಲ್ಲಿ ಮಾತ್ರ ಕಂಡುಬರುವ ಇನ್ನೊಂದು ಬಗೆಯ ಕಂಬಗಳಲ್ಲಿ, ಕಾಂಡದ ಹೊರಮುಖದ ಮೇಲೆ ದೊಡ್ಡದೊಂದು ಶಿಲ್ಪವನ್ನು ಕೆತ್ತಲಾಗಿರುತ್ತದೆ. ಇಂತಹ ಕಂಬಗಳನ್ನು ನಾಗನಾಥ, ಲಾಡ್‌ಖಾನ್, ಹುಚ್ಚಪ್ಪಯ್ಯಗುಡಿ, ಹುಚ್ಚಪ್ಪಯ್ಯಮಠ, ಜ್ಯೋತಿರ್ಲಿಂಗ ಸಮೂಹದ ಸಣ್ಣ ಗುಡಿಗಳು, ಐಹೊಳೆಯ ದುರ್ಗಾ ಮತ್ತು ಕೊಂತಗುಡಿ, ಪಟ್ಟದಕಲ್ಲಿನ ವಿರೂಪಾಕ್ಷ, ಮಲ್ಲಿಕಾರ್ಜುನ ಮತ್ತು ಪಾಪನಾಥ ದೇವಾಲಯಗಳಲ್ಲಿ ನೋಡಬಹುದು. ಲಾಡ್‌ಖಾನ್ ದೇವಾಲಯದ ಕಂಬಗಳಲ್ಲಿ ಮಿಥುನಗಳು, ಗಂಗೆ ಮತ್ತು ಯಮುನೆ; ದುರ್ಗಾದೇವಾಲಯದಲ್ಲಿ ಅರ್ಧನಾರೀಶ್ವರ, ಹಿರಣ್ಯಕಶಿಪುವನ್ನು ಸಂಹರಿಸುತ್ತಿರುವ ಉಗ್ರನರಸಿಂಹ, ದಿವ್ಯ ಮಿಥುನ ಈ ಶಿಲ್ಪಗಳು ಕಂಡುಬರುತ್ತವೆ. ಹುಚ್ಚಪ್ಪಯ್ಯನ ಗುಡಿಯಲ್ಲಿ ಕಿನ್ನರರು ಮತ್ತು ಮಿಥುನಗಳು ಇವೆ; ಕೊಂತಗುಡಿಯಲ್ಲೂ ಅವುಗಳನ್ನು ನೋಡುತ್ತೇವೆ. ಕೊಂತಗುಡಿಯಲ್ಲಿ ಅರ್ಧನಾರೀಶ್ವರ, ರತಿ-ಮನ್ಮಥ, ತ್ರಿವಿಕ್ರಮ, ನರಸಿಂಹ ಮತ್ತು ದ್ವಾರಪಾಲರು ಶಿಲ್ಪಗಳನ್ನು ನೋಡಬಹುದು. ಜ್ಯೋತಿರ್ಲಿಂಗ ಸಮೂಹದ ದೇವಾಲಯಗಳ ಸ್ತಂಭಶಿಲ್ಪಗಳಲ್ಲಿ ಕಿನ್ನರರು, ಮಿಥುನಗಳು, ವರಾಹ, ಬ್ರಹ್ಮ, ಬಲಿ ಮತ್ತು ವಾಮನರೊಂದಿಗೆ ತ್ರಿವಿಕ್ರಮ ಮತ್ತು ಅರ್ಧನಾರೀಶ್ವರ ಇವುಗಳನ್ನು ನೋಡಬಹುದು. ಪಟ್ಟದಕಲ್ಲು ದೇವಾಲಯಗಳ ಸ್ತಂಭಶಿಲ್ಪಗಳಲ್ಲಿ, ಮಲ್ಲಿಕಾರ್ಜುನ ದೇವಾಲಯದಲ್ಲಿ ಹಿರಣ್ಯಕಶಿಪುವನ್ನು ವಧಿಸುತ್ತಿರುವ ನರಸಿಂಹ, ಅಪ್ಸರೆಯರು; ವಿರೂಪಾಕ್ಷ ದೇವಾಲಯದಲ್ಲಿ ಶೈವದಂಪತಿ, ಗಜೇಂದ್ರ ಮೋಕ್ಷ, ನರನಾರಾಯಣ ಮತ್ತು ಕೈಲಾಸ ಪರ್ವತವನ್ನು ಎತ್ತುತ್ತಿರುವ ರಾವಣ ಇವೆ. ನಾಗನಾಥ ದೇವಾಲಯದ ಸ್ತಂಭಗಳಲ್ಲಿ ಮಿಥುನಗಳಿವೆ.
ಚಾಲುಕ್ಯ ದೇವಾಲಯಗಳಲ್ಲಿ ಶಂಖನಿಧಿ, ಪದ್ಮನಿಧಿಗಳು ಸಾಮಾನ್ಯ. ಈ ನಿಧಿಗಳನ್ನು ದೇವಾಲಯದ ಪ್ರವೇಶದಲ್ಲಿ ಕೆತ್ತಿರುತ್ತಾರೆ. ಐಹೊಳೆಯ ಹುಚ್ಚಪ್ಪನಗುಡಿ ಮತ್ತು ಪಟ್ಟದಕಲ್ಲಿನ ವಿರೂಪಾಕ್ಷ ದೇವಾಲಯದ ಹಾಗೆ ಇಲ್ಲವೆ, ಕಂಬತೋಳುಗಳ ಮೇಲೆ ಕೆತ್ತಿರುತ್ತಾರೆ, ಕೊಂಡಗುಡಿ ದೇವಾಲಯಗಳ ಒಂದರಲ್ಲಿ ಕಂಡುಬರುವ ಹಾಗೆ. ಇಂತಹ ನಿಧಿಶಿಲ್ಪಗಳು ಸಂಗಮದ ಸಂಗಮೇಶ್ವರ ದೇವಾಲಯದಲ್ಲೂ ಇವೆ. ಚಾಲುಕ್ಯರ ಗುಹಾಂತರ್ದೇವಾಲಯ ಗಳಲ್ಲೂ ನಿಧಿಶಿಲ್ಪಗಳು ಶಿಲ್ಪಯೋಜನೆಯ ಅಂತರ್ಗತ ಭಾಗವಾಗಿದ್ದುವು ಎಂಬುದನ್ನು ಇಲ್ಲಿ ನೆನಪಿನಲ್ಲಿಡಬೇಕು.
ಈ ನಿರ್ಮಿತಿ ದೇವಾಲಯಗಳಲ್ಲಿ ಮಹಿಷಮರ್ದಿನಿ ಮತ್ತು ಗಣೇಶ ಶಿಲ್ಪಗಳು ಗಮನಾರ್ಹವಾದ ಅಂಶಗಳಾಗಿದ್ದು ಯಾರೂ ಗಮನಿಸದೆ ಇರಲು ಸಾಧ್ಯವಿಲ್ಲ. ಐಹೊಳೆಯ ದೇವಾಲಯಗಳಲ್ಲಿ ಈ ಶಿಲ್ಪಗಳು ಸಭಾಮಂಟಪದ ಹಿಂದಿನ ಮೂಲೆಗಳಲ್ಲಿ ಅಥವಾ ಗರ್ಭಗೃಹದ ದ್ವಾರದ ಎರಡೂ ಪಕ್ಕಗಳಲ್ಲಿ ಕಂಡುಬರುತ್ತವೆ. ಉದಾಹರಣೆಗೆ, ಹುಚ್ಚಪ್ಪಯ್ಯನ ಗುಡಿಯಲ್ಲಿ ಗರ್ಭಗೃಹ ದ್ವಾರದ ಆಚೆ ಈಚೆ ಇರುವ ಗೋಡೆಗಂಬಗಳಲ್ಲಿ ಕಾಣಬರುತ್ತವೆ. ತಾರಬಸಪ್ಪ ದೇವಾಲಯದಲ್ಲಿ ಈ ದೇವತೆಗಳ ಬಿಡಿ ಮೂರ್ತಿಗಳಿವೆ. ಇವುಗಳನ್ನು ಈಗ ಅಲ್ಲಿಯ ವಸ್ತುಸಂಗ್ರಹಾಲಯದಲ್ಲಿ ಪ್ರದರ್ಶಿಸಲಾಗಿದೆ. ಪಟ್ಟದಕಲ್ಲಿನ ದೇವಾಲಯಗಳಲ್ಲಿ ಸಭಾಮಂಟಪದೊಳಗೆ ಶಿಲ್ಪಗಳನ್ನು ಇರಿಸುವ ಗುಡಿಗಳೊಳಗೆ ಇವಕ್ಕೆ ಪ್ರತ್ಯೇಕ ಅವಕಾಶ ಕಲ್ಪಿಸಲಾಗಿದೆ. ಇಂತಹ ಕಿರು ಗರ್ಭಗೃಹಗಳು ಸಂಗಮೇಶ್ವರ ಮತ್ತು ವಿರೂಪಾಕ್ಷ ದೇವಾಲಯಗಳಲ್ಲೂ ಕಂಡುಬರುತ್ತವೆ. ಪಾಪನಾಥ ದೇವಾಲಯದಲ್ಲಿ ಕಂಬಗಳಿರುವ ಹಜಾರದಲ್ಲಿ ಮಹಿಷಿಮರ್ದಿನಿ ಮತ್ತು ಗಣೇಶ ಮೂರ್ತಿಗಳನ್ನು ಅಳವಡಿಸಲು ಪ್ರತ್ಯೇಕ ಕೋಷ್ಠಗಳನ್ನು ನಿರ್ಮಿಸಲಾಗಿದೆ.
ಚಾಲುಕ್ಯ ವಾಸ್ತುಶಿಲ್ಪವನ್ನು ಅರ್ಥಮಾಡಿಕೊಳ್ಳಲು ಕೆಲವು ಮುಖ್ಯ ದೇವಾಲಯಗಳ ಬಗೆಗೆ ಹೆಚ್ಚಿನ ವಿವರಗಳನ್ನು ಪರಿಶೀಲಿಸಬೇಕು.
ಐಹೊಳೆ
ಐಹೊಳೆಯಲ್ಲಿ ೬ನೇ ಶತಮಾನದ ಮಧ್ಯಭಾಗದಿಂದ ಚಾಲುಕ್ಯ ಆಳಿಕೆಯ ಕೊನೆಯವರೆಗೆ ನಿರ್ಮಿಸಿದ ಬಾದಾಮಿ ಚಾಲುಕ್ಯ ನಿರ್ಮಾಣಗಳೇ ಎಪ್ಪತ್ತಕ್ಕಿಂತಲೂ ಅಧಿಕವಾಗಿವೆ. ಐಹೊಳೆಯಲ್ಲೂ ಅದರ ಸುತ್ತುಮುತ್ತಲೂ ಹೇರಳವಾಗಿ ದೊರೆಯುವ ಮರಳುಗಲ್ಲಿನಿಂದ ಈ ದೇವಾಲಯಗಳನ್ನು ಕಟ್ಟಲಾಗಿದೆ. ಇವು ಬಾದಾಮಿ ಚಾಲುಕ್ಯ ಕಲೆಯ ವಿಕಾಸವನ್ನು ಅರಿಯಲು ಅಮೂಲ್ಯವಾದ ಸಹಾಯವಾಗುತ್ತವೆ. ಇಲ್ಲಿರುವ ಎಪ್ಪತ್ತಕ್ಕೂ ಹೆಚ್ಚು ದೇವಾಲಯಗಳಲ್ಲಿ ಈ ಕೆಳಗಿನವು ಗಮನಾರ್ಹವಾದವು:
ಬಾದಾಮಿ ಚಾಲುಕ್ಯರು : ೨೫. ವಾಸ್ತುಶಿಲ್ಪ – ಹುಚ್ಚಿಮಲ್ಲಿ ಗುಡಿ
ಹುಚ್ಚಿಮಲ್ಲಿ ಗುಡಿ
ಇದರಲ್ಲಿ ಒಂದು ಗರ್ಭಗೃಹ, ಒಂದು ಸಭಾಮಂಟಪ ಮತ್ತು ಒಂದು ಕೈಸಾಲೆ ಇವೆ. ಬಾಗಿಲಿನೊಂದಿಗೆ ಕಲ್ಲಿನ ತೆರೆಮರೆಯೊಂದನ್ನು ಅಳವಡಿಸಿ, ಮೊದಲ ಬಾರಿಗೆ ಸುಕನಾಸಿಯನ್ನು ಈ ದೇವಾಲಯದಲ್ಲಿ ರಚಿಸಲಾಯಿತು. ಎಂದು ಪರ್ಸಿ ಬ್ರೌನ್ ಭಾವಿಸುತ್ತಾನೆ. ಇದು ಸರಿಯಾದ ಹೇಳಿಕೆಯಲ್ಲ. ಏಕೆಂದರೆ ಬಾಗಿಲ ಚೌಕಟ್ಟಾಗಲಿ, ತೆರೆಯಾಗಲಿ ಆಮೇಲೆ ಸೃಷ್ಟಿಯಾದವು. ದೇವಾಲಯವು ಎತ್ತರವಾದ ಅಧಿಷ್ಠಾನದ ಮೇಲೆ ನಿಂತಿದೆ. ರೇಖಾನಾಗರ ಶಿಖರವಿದ್ದು, ಅದರ ಸುಕನಾಸಿಯಲ್ಲಿ ಒಂದು ಸಣ್ಣ ನಟರಾಜ ಮೂರ್ತಿಯನ್ನು ಕೆತ್ತಿದೆ. ಸಭಾಮಂಟಪದಲ್ಲಿ ಮಧ್ಯಾಂಗಣದ ಚಾವಣಿಯು ಒಂಬತ್ತು ಭಾಗಗಳಾಗಿ ವಿಭಾಗಿತವಾಗಿದೆ. ಪದ್ಮಗಳು, ಪುಷ್ಪ ವಿನ್ಯಾಸ, ಶಿವ, ವಿಷ್ಣು ಮತ್ತು ಇಂದ್ರರ ಶಿಲ್ಪಗಳ ಉಬ್ಬು ಕೆತ್ತನೆ ಕಂಡುಬರುತ್ತದೆ. ಸಭಾಮಂಟಪದಲ್ಲಿ ಹಿಂದೆ ಬಹುಭುಜ ನಟರಾಜಮೂರ್ತಿಯಿದ್ದಿತು. (ಹಾನಿಗೊಂಡಿರುವ ಈ ಮೂರ್ತಿಯನ್ನು ಈಗ ಮ್ಯೂಸಿಯಂಗೆ ವರ್ಗಾಯಿಸಲಾಗಿದೆ). ಕೈಸಾಲೆಯಲ್ಲಿ ಕಾರ್ತಿಕೇಯನು ತಾರಕಾಸುರನನ್ನು ವಧಿಸುತ್ತಿರುವ ದೃಶ್ಯವನ್ನು ಕೆತ್ತಿರುವ ಫಲಕವಿದೆ. ರೇಖಾನಾಗರ ಶಿಖರವು ತುಂಬಾ ಎತ್ತರವಾಗೇನೂ ಇಲ್ಲ. ಹುಚ್ಚಿಮಲ್ಲಿ ಗುಡಿಯು ಚಾಲುಕ್ಯರ ಅತ್ಯಂತ ಹಿಂದಿನ ರೇಖಾನಾಗರ ದೇವಾಲಯ. ಇದನ್ನು ಬಹುಶಃ ೭ನೇ ಶತಮಾನದ ಮೊದಲನೇ ಪಾದದಲ್ಲಿ ಎರಡನೇ ಪುಲಕೇಶಿಯ ಆಳಿಕೆಯಲ್ಲಿ ನಿರ್ಮಿಸಲಾಯಿತು.
ಮೇಗುತಿ
ಮೇಗುತ(ಮೇಗುಂಡಿ=ಮೇಲಿನ ದೇವಾಲಯ)ವನ್ನು ಒಂದು ಬೆಟ್ಟದ ಮೇಲೆ ನಿರ್ಮಿಸಲಾಗಿದೆ. ಇದು ಐಹೊಳೆಯಲ್ಲಿರುವ ನಿರ್ಮಾಣವರ್ಷ ನಮೂದಾಗಿರುವ ಏಕೈಕ ದೇವಾಲಯ. ಎರಡನೇ ಪುಲಕೇಶಿಯ ಆಸ್ಥಾನದಲ್ಲಿ ಪ್ರಸಿದ್ದಿ ಪಡೆದಿದ್ದ ಕವಿ ರವಿಕೀರ್ತಿಯು ಕ್ರಿ.ಶ.೬೩೪ರಲ್ಲಿ ಇದನ್ನು ಕಟ್ಟಿಸಿದನು. ಈ ಬಸದಿಯು ದ್ರಾವಿಡ ಶೈಲಿಯಲ್ಲಿ ರಚಿತವಾದ ಅತಿ ಪ್ರಾಚೀನ ನಿರ್ಮಾಣಗಳಲ್ಲಿ ಒಂದು. ಸಾಕಷ್ಟು ದೊಡ್ಡದಾಗಿರುವ ಇದರಲ್ಲಿ, ಗರ್ಭಗೃಹ, ಪ್ರದಕ್ಷಿಣ ಪಥ, ಸುಕನಾಸಿ, ಅರ್ಧಮಂಟಪ ಅದಕ್ಕೆ ತಾಗಿದಂತೆ ಕಂಬಗಳಿರುವ ಕೈಸಾಲೆ ಇವೆ. ಎತ್ತರವಾದ ಅಧಿಷ್ಠಾನದ ಮೇಲೆ ಕಟ್ಟಡವು ನಿಂತಿದೆ. ಗೋಡೆಗಳಿಗೆ ಕೋಷ್ಠಗಳನ್ನೂ ಕಲ್ಲಿನ ಜಾಲಂಧ್ರಗಳನ್ನೂ ಅಳವಡಿಸಲಾಗಿದೆ. ಜಾಲಂಧ್ರಗಳು ಸರಳವಾದ ವಿನ್ಯಾಸದಿಂದ ಕೂಡಿವೆ. ಕೋಷ್ಠಗಳಲ್ಲಿ ಇರಿಸಿದ ವಿಗ್ರಹಗಳು ಈಗ ಕಣ್ಮರೆಯಾಗಿವೆ. ಗರ್ಭಗೃಹದ ಮೇಲೆ ಇನ್ನೊಂದು ಗರ್ಭಗೃಹವೂ ಕೈ ಸಾಲೆಯೂ ಇದ್ದು, ಇವು ಕೆಲವು ದಶಕಗಳ ಅನಂತರ ಸೇರಿಸಿದುವಾಗಿವೆ. ಮೇಲಿನ ಕೈಸಾಲೆ ಈಗ ಸಂಪೂರ್ಣವಾಗಿ ಕಣ್ಮರೆಯಾಗಿದೆ. ಅಂತಸ್ತು ಇರುವ ಬಸದಿಗಳನ್ನು ನಿರ್ಮಿಸುವ ಪದ್ಧತಿಯನ್ನು ಕರ್ನಾಟಕದಲ್ಲಿ ಮೇಗುತಿಯಿಂದ ಪ್ರಾರಂಭಿಸಲಾಯಿತು. ಬಾದಾಮಿ ಚಾಲುಕ್ಯ ನಂತರದ ಕಾಲದಲ್ಲಿ ಇಂತಹ ಹಲವು ಬಸದಿಗಳು ನಿರ್ಮಾಣವಾದುದನ್ನು ನೋಡುತ್ತೇವೆ. ಇವುಗಳಲ್ಲಿ ತುಂಬಾ ಮುಖ್ಯವಾದದ್ದು ಶ್ರವಣಬೆಳಗೊಳದ ಚಾಮುಂಡರಾಯ ಬಸದಿ ಮತ್ತು ಲಕ್ಕುಂಡಿಯ ಬ್ರಹ್ಮ ಜಿನಾಲಯ. ಇವು ಕ್ರಮವಾಗಿ ಗಂಗ ಮತ್ತು ಕಲ್ಯಾಣ ಚಾಲುಕ್ಯ ಕಾಲಗಳಿಗೆ ಸೇರಿದವು. ಅಂಬಿಕೆಯ ದೊಡ್ಡದೊಂದು ಫಲಕವು (ಈಗ ವಸ್ತು ಸಂಗ್ರಹಾಲಯದಲ್ಲಿ ಇಟ್ಟಿದೆ) ಸುಕನಾಸಿಯಲ್ಲಿತ್ತು. ಗರ್ಭಗೃಹದಲ್ಲಿ ಜಿನನ ದೊಡ್ಡ ಫಲಕವಿದ್ದರೂ, ಇಪ್ಪತ್ತನಾಲ್ಕು ತೀರ್ಥಂಕರರ ಪೈಕಿ ಯಾರಿಗೆ ಈ ಬಸದಿಯನ್ನು ಅರ್ಪಿಸಲಾಗಿತ್ತು ಎನ್ನುವುದು ತಿಳಿಯುವುದಿಲ್ಲ. ರವಿಕೀರ್ತಿಯ ಶಾಸನವು ಪ್ರತಿಷ್ಠಿಸಿದ ದೇವರನ್ನು ‘ಜಿನೇಂದ್ರ’ ಎಂದು ಮಾತ್ರ ಉಲ್ಲೇಖಿಸುತ್ತದೆ.
ಲಾಡ್‌ಖಾನ್
ಇದು ಈ ದೇವಾಲಯಕ್ಕೆ ಸ್ಥಳೀಯವಾಗಿ ಕೊಟ್ಟ ಹೆಸರು. ಇದರಲ್ಲಿ ಒಂದು ವಿಶಾಲವಾದ, ಕಂಬಗಳಿರುವ ಹಜಾರವಿದೆ. ಚೌಕವಾಗಿರುವ ಈ ಹಜಾರದ ಹಿಂದಿನ ಗೋಡೆಗೆ ತಾಗಿದಂತೆ ಗರ್ಭಗೃಹವಿದೆ. ಹಜಾರದ ಪಕ್ಕದಲ್ಲಿ ಆಯಾಕಾರದ ಕಂಬಗಳಿರುವ ಕೈಸಾಲೆಯಿದೆ. ೧೪.೬೯ಮೀ. x ೧೪.೬೮ಮೀ. ಅಳತೆಯ ಹಜಾರದಲ್ಲೇ ನಾಲ್ಕು ಕಂಬಗಳ ನಾಲ್ಕು ಸಾಲುಗಳಿವೆ. ಹಜಾರದ ನಡುವೆ ಇರುವ ನಾಲ್ಕು ಕಂಬಗಳು ಉಳಿದವಕ್ಕಿಂತ ತುಸು ಎತ್ತರವಾಗಿವೆ. ಆಯಾಕಾರದ ಕಂಬಗಳು ಆಗಾಧವಾಗಿ ಕಾಣುತ್ತಿದ್ದ ಪಟ್ಟೆಗಳು, ಪದಕಾಲಂಕಾರ ಮತ್ತು ತರಂಗ ಚಾಚುಗಳನ್ನು ಹೊಂದಿವೆ. ಹಜಾರದ ತೊಲೆಗಳ ಮೇಲೆ ಹಾಗೂ ಕಂಬಗಳ ಮೇಲೆ ಅಲಂಕಾರ ಕೆತ್ತನೆಯಿದೆ. ಆನೆಗಳು, ಸವಾರರೊಂದಿಗೆ ಕುದುರೆಗಳು, ಎತ್ತುಗಳು, ನವಿಲು ಮತ್ತಿತರ ಪ್ರಾಣಿ ಪಕ್ಷಿಗಳ ಶಿಲ್ಪಗಳನ್ನೊಳಗೊಂಡ ಪಟ್ಟಿಕೆಗಳು, ಬಾದಾಮಿಯ ಜಂಬುಲಿಂಗ ದೇವಾಲಯದ ಇಂಥವೇ ಕಂಬಗಳು ಮತ್ತು ಪಟ್ಟಿಕೆಗಳನ್ನು ನೆನಪಿಗೆ ತರುತ್ತವೆ. ಮುಂದಿನ ಕೈಸಾಲೆಯಲ್ಲಿ ಕಂಬಗಳು ಪ್ರಧಾನವಾಗಿದ್ದು ಮುಂದೆ ಮೇಲಂತಸ್ತು ಕೂಡಿಸಲು ಅವಕಾಶವಾಗುವಂತಿವೆ. ಮೂಲತಃ ಲಾಡ್‌ಖಾನ್ ಒಂದು ಲೌಕಿಕವಾದ ರಚನೆಯಾಗಿತ್ತು. ಪ್ರಸಿದ್ಧ ಅಯ್ಯಾವೊಳೆ ಅಯ್ನೂರ್ವರ ಕೇಂದ್ರಕಾರ್ಯಸ್ಥಾನವಾಗಿತ್ತು. ಇಂದಿನ ಸಮುದಾಯ ಭವನದ ಹಾಗೆ. ಈ ಕಟ್ಟಡದ ಸಮೀಪದಲ್ಲೇ ಮೇಲೆ ಹೇಳಿದ ವಣಿಕ ಸಂಘದ ಅಧಿದೇವತೆ ಭಗವತಿಯ ದೇವಾಲಯ(ಗೌಡರಗುಡಿ)ವಿರುವುದು ಈ ಮಾತನ್ನು ಇನ್ನಷ್ಟು ಬಲಪಡಿಸುತ್ತದೆ. ದೊಡ್ಡದಾದ ಕಲ್ಲಿನ ಜಾಲಂಧ್ರಗಳಿರುವುದು ಈ ಕಟ್ಟಡದ ಲೌಕಿಕ ಸ್ವರೂಪವನ್ನು ಸೂಚಿಸುತ್ತವೆ. ಶೈಲಿಯ ಆಧಾರದ ಮೇಲೆ ಲಾಡ್‌ಖಾನ್ ಅನ್ನು ಏಳನೇ ಶತಮಾನದ ಕೊನೆಯ ವರ್ಷಗಳು ಹಾಗೂ ಎಂಟನೇ ಶತಮಾನದ ಪ್ರಾರಂಭ ಇವುಗಳ ನಡುವಿಗೆ ಸೇರಿದುದೆಂದು ಹೇಳಬಹುದು.
ಹುಚ್ಚಪ್ಪಯ್ಯ ಗುಡಿ
ರೇಖಾನಾಗರ ಶಿಖರದೊಂದಿಗೆ ೮ನೇ ಶತಮಾನದ ಪ್ರಾರಂಭದಲ್ಲಿ ಕಟ್ಟಿದ ಹುಚ್ಚಪ್ಪಯ್ಯ ಗುಡಿಯಲ್ಲಿ ಒಂದು ಗರ್ಭಗೃಹ, ಒಂದು ಸಭಾಮಂಟಪ ಮತ್ತು ಕೈಸಾಲೆ ಇವೆ. ಈ ದೇವಾಲಯವನ್ನು ಖ್ಯಾತ ವಾಸ್ತುಶಿಲ್ಪ ನರಸಬ್ಬನು ನಿರ್ಮಿಸಿದನು. ಕೈಸಾಲೆಗೆ ಪ್ರವೇಶ ಮಾಡುವಲ್ಲಿ ಶಂಖನಿಧಿ, ಪದ್ಮನಿಧಿಗಳನ್ನು ಕೆತ್ತಲಾಗಿದೆ. ಗರ್ಭಗೃಹದ ಹೊರಗೋಡೆಗಳಲ್ಲಿ ಎರಡು ಕಡೆಯೂ ಒಂದೊಂದು ದೇವಕೋಷ್ಠವಿರುವುದು ಬಿಟ್ಟರೆ ಮಿಕ್ಕಂತೆ ಅವು ಸಪಾಟಾಗಿವೆ. ಎರಡು ಕೋಷ್ಠಗಳಲ್ಲಿ ಕ್ರಮವಾಗಿ ಹಿರಣ್ಯಕಶಿಪುವನ್ನು ನರಸಿಂಹನು ಸಂಹರಿಸುತ್ತಿರುವುದು ಹಾಗೂ ಗಜಾಸುರ ಸಂಹಾರ ಶಿವ ಈ ಮೂರ್ತಿಗಳಿವೆ. ಸಭಾಮಂಟಪದ ತೊಲೆಗಳ ಮೇಲೆ ಯಕ್ಷರ ಸಣ್ಣ ಉಬ್ಬುಶಿಲ್ಪಗಳಿವೆ. ಈ ದೇವಾಲಯ ಗಮನಾರ್ಹವಾಗಿದೆ. ಯಕ್ಷರು ಏನೆಲ್ಲಾ ಬಗೆಯ ಆಟಗಳಲ್ಲಿ ಮುಳುಗಿಹೋಗಿರುವಂತೆ ಶಿಲ್ಪಿತರಾಗಿದ್ದಾರೆ. ಶಿಲ್ಪಿಯ ಅಪಾರ ಸೌಂದರ್ಯ ಪ್ರಜ್ಞೆಗೆ ಈ ಉಬ್ಬುಶಿಲ್ಪಗಳು ಸಾಕ್ಷಿಯಾಗಿವೆ. ಇವುಗಳ ಜೊತೆಗೆ ತೊಲೆಗಳ ಮೇಲೆ ತ್ರಿವಿಕ್ರಮ, ವರಾಹ, ನರಸಿಂಹ ಮತ್ತು ಅಷ್ಟದಿಕ್ಪಾಲರ ಶಿಲ್ಪಗಳಿವೆ. ಸಭಾಮಂಟಪದಲ್ಲಿ ಗಜಲಕ್ಷ್ಮಿಯನ್ನು ಕೆತ್ತಿರುವ ದೊಡ್ಡ ಫಲಕವಿದೆ. ಕೈಸಾಲೆಯ ಚಾವಣಿಯಲ್ಲಿ ನರ್ತಿಸುತ್ತಿರುವ ಶಿವನ ಒಂದು ಉಬ್ಬುಶಿಲ್ಪ ಫಲಕವಿದೆ. ಪಾರ್ವತಿ, ನಂದಿ, ವಾಮನ ಮತ್ತು ಭೃಂಗಿ ತನ್ಮಯರಾಗಿ ನೋಡುತ್ತಿದ್ದಾರೆ.
ದುರ್ಗಾ ದೇವಾಲಯ
ಈ ದೇವಾಲಯದ ತಲವಿನ್ಯಾಸ ಗಜಪೃಷ್ಠಾಕಾರದ್ದು ಅಥವಾ ಕಮಾನುಗೂಡಿನಂಥದು. ಈ ದೊಡ್ಡ ದೇವಾಲಯದಲ್ಲಿ ಒಂದು ಗರ್ಭಗೃಹ, ಆವೃತ ಪ್ರದಕ್ಷಿಣ ಪಥ, ಸಭಾಮಂಟಪ, ಕೈಸಾಲೆ ಮತ್ತು ಹೊರಗಿನ ಅರೆತೆರೆದ ಇನ್ನೊಂದು ಪ್ರದಕ್ಷಿಣಪಥಗಳಿವೆ. ಪೂರ್ವಾಭಿಮುಖವಾಗಿರುವ ದೇವಾಲಯಕ್ಕೆ ಒಂದು ಪ್ರವೇಶದ್ವಾರವಿದೆ. ದಕ್ಷಿಣದಲ್ಲಿ ಮೇಲೆ ಭಾರಿಯಾದ ಒಂದು ಚೈತ್ಯವಿದೆ. ಎತ್ತರವಾದ ಅಧಿಷ್ಠಾನದ ಮೇಲೆ ನಿರ್ಮಿಸಿದ ದೇವಾಲಯದ ಹೊರಗಿನ ಗೋಡೆಗಳಲ್ಲಿ ಹನ್ನೊಂದು ದೇವಕೋಷ್ಠಗಳಿವೆ. ಇವು ಒಂದೊಂದರ ಮೇಲೂ ಭಾರೀ ನಾಸಿಕವಿದೆ. ದೇವಕೋಷ್ಠಗಳ ಜೊತೆಗೆ ಹೂವು, ಸ್ವಸ್ತಿಕ, ಮತ್ಸ್ಯಚಕ್ರ ಮೊದಲಾದ ವಿವಿಧ ವಿನ್ಯಾಸಗಳಿರುವ ಜಾಲಂಧ್ರಗಳಿವೆ. ಇವುಗಳ ಮೇಲೂ ನಾಸಿಕಗಳು ಮತ್ತು ಮಕರ ತೋರಣಗಳು ಇವೆ. ದೇವಕೋಷ್ಠಗಳಲ್ಲಿ ಬಿಡಿ ವಿಗ್ರಹಗಳಿದ್ದುವು. ಈಗ ಎಲ್ಲೋ ಕೆಲವು ಮಾತ್ರ ಉಳಿದುಕೊಂಡಿವೆ. ಇವುಗಳಲ್ಲಿ ನರಸಿಂಹ, ವರಾಹ, ಹರಿಹರ, ಗರುಡವಾಹನನಾದ ವಿಷ್ಣು, ಮಹಿಷಾಸುರ ಮರ್ದಿನಿ ಮತ್ತು ಶಿವ ಈ ಮೂರ್ತಿಗಳನ್ನು ಹೆಸರಿಸಬಹುದು. ಈ ಶಿಲ್ಪಗಳು ಮನೋಜ್ಞವಾಗಿವೆ. ಮಹಿಷಮರ್ದಿನಿ ಮತ್ತು ನಂದಿಯನ್ನು ಒರಗಿಕೊಂಡ ಶಿವ ವಿಗ್ರಹಗಳನ್ನು ಗಮನಿಸಬಹುದು. ಮುಖ್ಯ ಪ್ರವೇಶದ್ವಾರದ ಬಾಗಿಲ ಚೌಕಟ್ಟಿನ ಸೆಜ್ಜದ ಮೇಲೆ ನಾಗಗಳ ಬಾಲಗಳನ್ನು ಹಿಡಿದ ಗರುಡ ಶಿಲ್ಪಗಳನ್ನು ಸುಂದರವಾಗಿ ಕೆತ್ತಲಾಗಿದೆ. ಕೈಸಾಲೆಯ ಚಾವಣಿಯಲ್ಲಿ ಮತ್ಸ್ಯ ಚಕ್ರವನ್ನೂ ನಾಗರಾಜನನ್ನೂ ಚಿತ್ರಿಸಿರುವ ಉಬ್ಬುಶಿಲ್ಪ ಫಲಕಗಳಿವೆ. ಕೈಸಾಲೆಯ ಕಂಬಗಳ ಮೇಲೂ ದೇವಾಲಯದ ಮುಂಭಾಗದಲ್ಲಿರುವ ಕಂಬಗಳ ಮೇಲೂ ದೊಡ್ಡ ಶಿಲ್ಪಗಳಿವೆ. ಕೈಸಾಲೆಯ ಕಂಬಗಳ ಮೇಲೆ ಮಿಥುನಗಳು, ಹಿರಣ್ಯ ಕಶಿಪುವನ್ನು ವಧಿಸುತ್ತಿರುವ ನರಸಿಂಹ, ಮತ್ತು ಅರ್ಧನಾರೀಶ್ವರ ಶಿಲ್ಪಗಳಿವೆ. ಗರ್ಭಗೃಹದ ಮೇಲೆ ಒಂದು ರೇಖಾನಾಗರ ಶಿಖರವು ನಿಂತಿದೆ. ಇದರ ನೆತ್ತಿ ಭಾಗವು ಈಗ ಮಾಯವಾಗಿದೆ. ಪಟ್ಟದಕಲ್ಲಿನ ವಿರೂಪಾಕ್ಷ ಮತ್ತು ಮಲ್ಲಿಕಾರ್ಜುನ ದೇವಾಲಯಗಳೊಂದಿಗೆ ಅನೇಕ ಅಂಶಗಳನ್ನು ಹೋಲುವ ಈ ದೇವಾಲಯವನ್ನು ಎರಡನೇ ವಿಕ್ರಮಾದಿತ್ಯನ ಆಳಿಕೆಯಲ್ಲಿ ‘ಆಟದ ಅಲೆಕೊಮಾರಸಿಂಗ’ನು ಕಟ್ಟಿಸಿದನು. ಆದಿತ್ಯಭಟಾರರಿಗೆ ಅಂದರೆ ಸೂರ್ಯನಿಗೆ ಈ ದೇವಾಲಯವು ಮೀಸಲಾಯಿತು.
ಬಾದಾಮಿ
ಚಾಲುಕ್ಯರ ರಾಜಧಾನಿ ಬಾದಾಮಿಯಲ್ಲಿ ಗುಹಾಲಯಗಳೂ ನಿರ್ಮಿತಿ ದೇವಾಲಯಗಳೂ ಇವೆ. ಾರೀ ಸರೋವರವೊಂದರ ದಂಡೆಯ ಮೇಲೆ ಮತ್ತು ಬೆಟ್ಟದ ಮೇಲೆ ದೇವಾಲಯಗಳನ್ನು ನಿರ್ಮಿಸಲಾಗಿದೆ. ಐಹೊಳೆಯಲ್ಲಿರುವಂತೆ ಇಲ್ಲಿಯೂ ದೇವಾಲಯಗಳು ೭ನೇ ಮತ್ತು ೮ನೇ ಶತಮಾನಗಳವರೆಗೆ ಸೇರಿವೆ. ಇವುಗಳಲ್ಲಿ ಮೇಲು ಶಿವಾಲಯ, ಮಾಲೆಗಿತ್ತಿ ಶಿವಾಲಯ ಹಾಗೂ ಜಂಬುಲಿಂಗ ದೇವಾಲಯ ಗಮನಾರ್ಹವಾದವು.
ಮೇಲು ಶಿವಾಲಯ
ಎರಡನೇ ಪುಲಕೇಶಿಯ ಆಳಿಕೆಯಲ್ಲಿ ನಿರ್ಮಿಸಿದ ಈ ದೇವಾಲಯದಲ್ಲಿ ಐಹೊಳೆಯ ಮೇಗುತಿ ದೇವಾಲಯವನ್ನು ಹೋಲುವ ಹಲವಾರು ಅಂಶಗಳಿವೆ. ಹೆಸರಿಗೆ ಇದು ಮೇಲು ಶಿವಾಲಯವೆನಿಸಿದರೂ ವಸ್ತುತಃ ಇದು ಒಂದು ವೈಷ್ಣವ ದೇವಾಲಯವಾಗಿದೆ. ವೈಷ್ಣವ ಶಿಲ್ಪಗಳು ಇಲ್ಲಿ ವಿಪುಲವಾಗಿವೆ. ಸಾಂಧಾರ ಮಾದರಿಯ ಈ ದೇವಾಲಯದ ಶಿಖರ ದ್ರಾವಿಡ ಶೈಲಿಯದು. ಐಹೊಳೆಯ ರಾವಣಫಡಿ ಗುಹೆಯ ಬಳಿ ಇರುವ ಸಣ್ಣ ಗುಡಿಯ ಶಿಖರಕ್ಕಿಂತಲೂ ಹೆಚ್ಚು ವಿಸ್ತಾರವೂ ಅಲಂಕೃತವೂ ಆದ ಶಿಖರವಾಗಿದೆ. ಯೋಜನೆಯಲ್ಲಿ ಒಂದು ಗರ್ಭಗೃಹ, ಒಂದು ಪ್ರದಕ್ಷಿಣಪಥ, ಒಂದು ಸಭಾಮಂಟಪ ಮತ್ತು ಒಂದು ಕೈಸಾಲೆ ಇವೆ. ಈಗ ಸಭಾಮಂಟಪವೂ ಕೈಸಾಲೆಯೂ ನಾಪತ್ತೆಯಾಗಿವೆ! ಪ್ರದಕ್ಷಿಣಪಥದ ಹೊರಗೋಡೆಗಳಲ್ಲಿ ದೇವಕೋಷ್ಠಗಳಿದ್ದು ಅವುಗಳಲ್ಲಿ ಹಿರಣ್ಯಕಶಿಪುವನ್ನು ವಧಿಸುತ್ತಿರುವ ನರಸಿಂಹ, ಗೋವರ್ಧನಧಾರಿ ಕೃಷ್ಣ ಮತ್ತು ಕಾಳಿಂಗಮರ್ದನ ಕೃಷ್ಣಮೂರ್ತಿಗಳಿವೆ. ಅಧಿಷ್ಠಾನಕ್ಕೆ ಆಳವಾದ ಗಳವಿದ್ದು ಅದರಲ್ಲಿ ರಾಮಾಯಣ ಮತ್ತು ಭಾಗವತದ ದೃಶ್ಯಗಳನ್ನು ಕೆತ್ತಿದೆ. ದ್ರಾವಿಡ ಶಿಖರವು ತ್ರಿತಲ ರೂಪದ್ದಾಗಿದೆ. ವೈಷ್ಣವ ದೇವಾಲಯವಾದರೂ ಸೆಜ್ಜದ ಮೇಲೆ ಗರುಡ ಶಿಲ್ಪವಿಲ್ಲ.
ಮಾಲೆಗಿತ್ತಿ ಶಿವಾಲಯ
ಆರ್ಯಮಿಂಚಿ ಉಪಾಧ್ಯಾಯ ಎಂಬ ವಾಸ್ತುಶಿಲ್ಪಿಯು ಕಟ್ಟಿದ ಮಾಲೆಗಿತ್ತಿ ಶಿವಾಲಯವು ಏಳನೇ ಶತಮಾನದ ದ್ವಿತೀಯಾರ್ಧದ ಒಂದು ದೊಡ್ಡ ದೇವಾಲಯ. ಕ್ರಿ.ಶ. ೬೫೫ರಲ್ಲಿ ಚಾಲುಕ್ಯ ಆಳ್ವಿಕೆಯು ಮರುಸ್ಥಾಪನೆಗೊಂಡ ಒಡನೆಯೇ ನಿರ್ಮಿಸಿದ ಈ ಅಡಕವಾದ ಸಣ್ಣ ದೇವಾಲಯವು ಒಂದು ಭಾರೀ ಬಂಡೆಯ ಮೇಲೆ ನಿಂತಿದ್ದು ಒಳ್ಳೆಯ ನಿಸರ್ಗದೃಶ್ಯವನ್ನು ಒದಗಿಸುತ್ತದೆ. ಇದೊಂದು ನಿರಂಧಾರ ಮಾದರಿಯ ದೇವಾಲಯ. ಹೊರಗೋಡೆಗಳಲ್ಲಿ ಬೇಕಾದಷ್ಟು ಚಾಚುಗಳು, ಒಳಸರಿವುಗಳು ಕಂಡುಬರುತ್ತವೆ. ದೇವಕೋಷ್ಟಗಳ ಆಚೀಚೆ ಮಕರ ತೋರಣಗಳ ಕೆಳಗೆ ಜಾಲಂಧ್ರಗಳು ಮತ್ತು ಗೋಡೆಗಂಬಗಳ ಸಾಲು ಕಂಡುಬರುತ್ತವೆ. ಗರ್ಭಗೃಹದ ಮೇಲೆ ಅಷ್ಟಭುಜ ಸ್ತೂಪಿಯಿರುವ ದ್ವಿತಲ ದ್ರಾವಿಡ ಶಿಖರವಿದೆ. ಉತ್ತರ ಮತ್ತು ದಕ್ಷಿಣದ ಗೋಡೆಗಳಲ್ಲಿರುವ ದೇವಕೋಷ್ಠಗಳಲ್ಲಿ ಕ್ರಮವಾಗಿ ವಿಷ್ಣು ಮತ್ತು ಶಿವ ಮೂರ್ತಿಗಳಿವೆ. ಮುಂಭಾಗದ ಗೂಡುಗಳಲಿ್ಲ ದ್ವಾರಪಾಲರಿದ್ದಾರೆ.
ಜಂಬುಲಿಂಗ ದೇವಾಲಯ
ಬಾದಾಮಿಯಲ್ಲಿ  ನಿರ್ಮಾಣ ಕಾಲವು ಖಚಿತವಾಗಿರುವ ಏಕೈಕ ದೇವಾಲಯ ಜಂಬುಲಿಂಗ, ಇದನ್ನು ಜಂಬುನಾಥ ದೇವಾಲಯವೆಂದೂ ಕರೆಯುವುದುಂಟು. ವಿಜಯಾದಿತ್ಯನ ತಾಯಿ ರಾಣಿ ವಿನಯಾವತಿಯು ಕ್ರಿ.ಶ.೬೯೯ರಲ್ಲಿ ಈ ತ್ರಿಕೂಟ ದೇವಾಲಯವನ್ನು ಕಟ್ಟಿಸಿದಳು. ಇಲ್ಲಿ ಪೂರ್ವ, ಉತ್ತರ ಮತ್ತು ದಕ್ಷಿಣ ಮುಖವಾದ ಮೂರು ಗರ್ಭಗೃಹಗಳಿವೆ. ಇವುಗಳಿಗೆ ಸಮಾನವಾದ ಒಂದು ಚೌಕವಾದ ಸಭಾಮಂಟಪವಿದೆ. ಮುಂಭಾಗದಲ್ಲಿ ಕಂಬಗಳಿರುವ ತೆರೆದ ಕೈಸಾಲೆಯಿದೆ. ಸಭಾಮಂಟಪವನ್ನು ಒಂದು ಮಧ್ಯಾಂಗಣ ಮತ್ತು ನಾಲ್ಕು ಪಕ್ಕದ ಹಾದಿಗಳಾಗಿ ವಿಭಾಗಿಸಲಾಗಿದೆ. ಮಧ್ಯಾಂಗಣದ ಚಾವಣಿಯ ತುಂಬಾ ಶಿವ, ಬ್ರಹ್ಮ, ವಿಷ್ಣು ಇವರ ಶಿಲ್ಪಗಳು ತುಂಬಿವೆ. ಎರಡೂ ಗರ್ಭಗೃಹಗಳ ಎದುರಿಗಿರುವ ಚಾವಣಿಯಲ್ಲಿ ಮತ್ಸ್ಯಚಕ್ರ ಮತ್ತು ನಂದ್ಯಾವರ್ತ, ಸ್ವಸ್ತಿಕಗಳೂ, ಗಂಧರ್ವರ ಶಿಲ್ಪಗಳೂ ಇವೆ. ಈ ಅಲಂಕಾರ ಪಟ್ಟಿಕೆಗಳೂ ಮುಖಭಾಗದ ಮಂಟಪದ ಚಾವಣಿಯಲ್ಲಿರುವ ನಾಗರಾಜ ಶಿಲ್ಪವೂ, ದೇವಾಲಯದ ದಕ್ಷಿಣಕ್ಕೆ ಗುಹೆಗಳಲ್ಲಿರುವ ಇಂಥವೇ ಶಿಲ್ಪಗಳಿಂದ ನೇರವಾಗಿ ಪ್ರಭಾವಿತವಾದವು. ಸಭಾಮಂಟಪ ಮತ್ತು ಮುಖಮಂಟಪಗಳಲ್ಲಿರುವ ಸ್ತಂಭಗಳು ಪಟ್ಟಿ ಮತ್ತು ಪದಕ ಅಲಂಕರಣದಿಂದ ತುಂಬಿವೆ. ನೆತ್ತಿಯ ಮೇಲೆ ತರಂಗ ಚಾಚುಗಳೂ ಇವೆ. ಗರ್ಭಗೃಹಗಳ ಮೇಲೆ ಕಟ್ಟಿದ್ದ ಮೂರು ಶಿಖರಗಳು ಈಗ ಕಣ್ಮರೆಯಾಗಿವೆ. ಉತ್ತರ ದಿಕ್ಕಿನ ಒಂದು ಶಿಖರದ ಬದಲಿಗೆ ೧೭-೧೮ನೇ ಶತಮಾನದಲ್ಲಿ ಒಂದು ಇಟ್ಟಿಗೆಯ ಶಿಖರವನ್ನು ನಿರ್ಮಿಸಲಾಯಿತು.
ಪಟ್ಟದಕಲ್ಲು
ಮಲಪ್ರಭಾ ನದಿಯ ಎಡದಂಡೆಯ ಮೇಲಿರುವ ಪಟ್ಟದಕಲ್ಲು ೮ನೇ ಶತಮಾನದಲ್ಲಿ ಕಲೆಯ ಬಹುದೊಡ್ಡ ಕೇಂದ್ರವಾಗಿ ಹೆಸರಾಯಿತು. ಶಾಸನಗಳಲ್ಲಿ ಪಟ್ಟದ ಕಿಸುವೊಲು ಎಂದು ಕರೆದಿರುವ ಈ ಸ್ಥಳವು ಎರಡನೇ ವಿಕ್ರಮಾದಿತ್ಯ ಆಳಿಕೆಯ ಕಾಲದಲ್ಲಿ ವಿರೂಪಾಕ್ಷ ಮತ್ತು ಮಲ್ಲಿಕಾರ್ಜುನ ದೇವಾಲಯಗಳಿಂದಾಗಿ ಪ್ರಸಿದ್ದಿಯನ್ನು ಪಡೆಯಿತು. ರಾಷ್ಟ್ರಕೂಟ ಆಳಿಕೆಯಲ್ಲಿ ಕಟ್ಟಿದ ಜೈನ ಬಸದಿಯೂ ಸೇರಿದಂತೆ ಪಟ್ಟದಕಲ್ಲಿನಲ್ಲಿ ಹತ್ತು ದೇವಾಲಯಗಳಿವೆ. ಅವು ಸಂಗಮೇಶ್ವರ, ವಿರೂಪಾಕ್ಷ, ಮಲ್ಲಿಕಾರ್ಜುನ, ಗಳಗನಾಥ, ಕಾಶಿ ವಿಶ್ವೇಶ್ವರ, ಕಾಡ ಸಿದ್ಧೇಶ್ವರ, ಚಂದ್ರಶೇಖರ, ಜಂಬುಲಿಂಗ ಮತ್ತು ಪಾಪನಾಥ ದೇವಾಲಯಗಳು. ಇವೆಲ್ಲವೂ ಎಂಟನೇ ಶತಮಾನದ ವಾಸ್ತುಶಿಲ್ಪವನ್ನು ಪ್ರತಿನಿಧಿಸುತ್ತವೆ.
ಸಂಗಮೇಶ್ವರ ದೇವಾಲಯ
ಶಾಸನಗಳಲ್ಲಿ ವಿಜಯೇಶ್ವರ ಎಂದು ಹೆಸರಿಸಲಾದ ಈ ದೇವಾಲಯವನ್ನು ಸ್ಥಳೀಯವಾಗಿ ಸಂಗಮೇಶ್ವರ ಎಂದು ಕರೆಯುತ್ತಾರೆ. ಇದು ಪಟ್ಟದಕಲ್ಲು ಸರಣಿಯ ಅತಿಪ್ರಾಚೀನ ದೇವಾಲಯವಾಗಿದ್ದು, ವಿಜಯಾದಿತ್ಯನ ಆಳಿಕೆಯ ಅವಧಿಗೆ, ಅಂದರೆ ೮ನೇ ಶತಮಾನದ ಪ್ರಾರಂಭಕ್ಕೆ ಸೇರುತ್ತದೆ. ಇದು ಪಟ್ಟದಕಲ್ಲಿನಲ್ಲಿ ಬೃಹತ್ ನಿರ್ಮಾಣಗಳ  ಯುಗಕ್ಕೆ ಪ್ರಾರಂಭವಾಯಿತು. ದ್ರಾವಿಡ ಶೈಲಿಯಲ್ಲಿರುವ ಈ ದೇವಾಲಯದ ಒಳಗೆ ಗರ್ಭಗೃಹದ ಮುಂಭಾಗಕ್ಕೆ ಎರಡು ಮೂಲೆಗಳಲ್ಲಿ ಮಹಿಷಮರ್ದಿನಿ ಹಾಗೂ ಗಣೇಶರಿಗೆ ಪ್ರತ್ಯೇಕವಾದ ಉಪ ಆಲಯಗಳನ್ನು ಹೊಂದಿದೆ. ಇದನ್ನೇ ಇನ್ನೂ ವಿಸ್ತಾರವಾಗಿ ವಿರೂಪಾಕ್ಷ ದೇವಾಲಯದಲ್ಲಿ ಮುಂದುವರಿಸಿದೆ. ಈ ಸಾಂಧಾರ ದೇವಾಲಯವು ಗಮನಾರ್ಹ ಅಳತೆಯ ಹಜಾರವನ್ನು ಹೊಂದಿದೆ. ಐದು ಕಂಬಗಳ ನಾಲ್ಕು ಸಾಲಿನಲ್ಲಿ ಒಟ್ಟು ಇಪ್ಪತ್ತು ಕಂಬಗಳಿವೆ. ಪ್ರದಕ್ಷಿಣಪಥದ ಹೊರಗೋಡೆಗಳಲ್ಲಿ ಜಾಲಂಧ್ರಗಳಿವೆ. ಪಶ್ಚಿಮ ಮತ್ತು ಉತ್ತರ ಕೋಷ್ಠಗಳಲ್ಲಿ ಕ್ರಮವಾಗಿ ನಟರಾಜ ಮತ್ತು ಗಜಾಸುರ ಸಂಹಾರ ಶಿವ ಶಿಲ್ಪಗಳಿವೆ. ದಕ್ಷಿಣ ಕೋಷ್ಠದ ಶಿಲ್ಪವು ಅಪೂರ್ಣವಾಗಿದೆ. ಗರ್ಭಗೃಹದ ಮೇಲೆ ಒಂದು ದ್ವಿತಲ ದ್ರಾವಿಡ ಶಿಖರವಿದೆ. ಹೊಳೆಯುವ ಸ್ತೂಪಿ ಹಾಗೂ ಕಲಶ ಇವೆ. ಶಿಖರಕ್ಕೆ ವಿರೂಪಾಕ್ಷ ದೇವಾಲಯದ ಶಿಖರದಂತೆ ಮುಂಚಾಚು ಇಲ್ಲ.
ವಿರೂಪಾಕ್ಷ ದೇವಾಲಯ
ಬಾದಾಮಿ ಚಾಲುಕ್ಯರ ದೇವಾಲಯಗಳಲ್ಲೆಲ್ಲಾ ಇದು ಅತ್ಯಂತ ಪ್ರಸಿದ್ಧವಾದದ್ದು. ಕ್ರಿ.ಶ.೭೪೦ರ ನಂತರ ಎರಡನೇ ವಿಕ್ರಮಾದಿತ್ಯನು ಕಾಂಚೀನಗರವನ್ನು ಗೆದ್ದುದರ ಸ್ಮರಣಾರ್ಥವಾಗಿ ಅವನ ರಾಣಿ ಲೋಕ ಮಹಾದೇವಿಯು ಈ ದೇವಾಲಯವನ್ನು ಕಟ್ಟಿಸಿದಳು. ದೇವಾಲಯವು ವಿಸ್ತಾರವಾಗಿ ಯೋಜಿತವಾಗಿದೆ. ಒಂದು ಗರ್ಭಗೃಹ, ಪ್ರದಕ್ಷಿಣಪಥ, ಸಭಾಮಂಟಪ, ಗಣೇಶ ಮತ್ತು ಮಹಿಷಮರ್ದಿನಿಯರಿಗಾಗಿ ಎರಡು ಪ್ರತ್ಯೇಕ ಕೋಷ್ಠಗಳು, ಸಭಾಮಂಟಪದ ಮೂರೂಕಡೆ ಕಂಬಗಳಿರುವ ಮೂರು ಕೈಸಾಲೆ ಇವೆ. ದೇವಾಲಯದ ಮುಂಭಾಗದಲ್ಲಿ ದೊಡ್ಡ, ಚೌಕವಾದ ನಂದಿ ಮಂಟಪವಿದೆ. ಇಡೀ ದೇವಾಲಯವನ್ನು ಪ್ರಾಕಾರದ ಗೋಡೆಯು ಸುತ್ತುವರಿದಿದೆ. ಪೂರ್ವದಲ್ಲೂ ಪಶ್ಚಿಮದಲ್ಲೂ ಪ್ರವೇಶದ್ವಾರಗಳಿವೆ. ಗರ್ಭಗೃಹದ ಬಾಗಿಲವಾಡವು ಅದ್ಭುತವಾದ ಮಕರತೋರಣದ ಕೆತ್ತನೆಯಿಂದಾಗಿ ಪ್ರಭಾವಶಾಲಿಯಾಗಿದೆ. ಸಭಾಮಂಟಪದಲ್ಲಿ ನಾಲ್ಕು ಸಾಲುಗಳಲ್ಲಿ ೧೮ ಕಂಬಗಳಿವೆ. ಆಚೀಚೆ ಕೊನೆಯ ಸಾಲುಗಳಲ್ಲಿ ತಲಾ ಐದು ಕಂಬಗಳಿದ್ದು, ನಡುವಣ ಎರಡು ಸಾಲುಗಳಲ್ಲಿ ೧೮ ಕಂಬಗಳಿವೆ. ಸುಮಾರು ೨.೨.೫. ಮೀಟರ್ ಎತ್ತರವಾಗಿರುವ ಈ ಕಂಬಗಳು ಅಗಾಧವಾಗಿ ಕಾಣಿಸುತ್ತವೆ. ಕಾಂಡದ ಮೇಲುಭಾಗದಲ್ಲಿ ಕಥನಾತ್ಮಕ ಉಬ್ಬುಶಿಲ್ಪಗಳನ್ನು ಕೆತ್ತಲಾಗಿದೆ. ಭಾಗವತ, ರಾಮಾಯಣ, ಮಹಾಭಾರತ, ಪುರಾಣಗಳು ಮತ್ತು ಪಂಚತಂತ್ರ ಇವುಗಳಿಂದ ಆರಿಸಿದ ಸಂದಭಗರ್ಳನ್ನು ಗಂಗಾವತರಣ, ಕೃಷ್ಣಲೀಲೆ, ಸಮುದ್ರಮಥನ ಇವುಗಳನ್ನು ಕೆತ್ತಲಾಗಿದೆ. ಜೊತೆಗೆ ಪದಕಗಳ ಅಲಂಕಾರವೂ ಇದೆ. ಸಭಾಮಂಟಪದ ಒಳಗೋಡೆಗಳಲ್ಲಿ ಹದಿನಾರು ಗೋಡೆಗಂಬಗಳಿವೆ. ಇವುಗಳ ಮೇಲೆ ವಿವಿಧ ಲಾಸ್ಯ ಭಂಗಿಗಳಲ್ಲಿ  ದೊಡ್ಡ ಗಾತ್ರದ ಮಿಥುನಗಳನ್ನು  ಕೆತ್ತಲಾಗಿದೆ. ಕೈಸಾಲೆಯ ಕಂಬಗಳ ಹೊರಮುಖದ ಮೇಲೂ ದೊಡ್ಡ ಗಾತ್ರದ ಶಿಲ್ಪಗಳಿವೆ. ಕೈಾಲೆಗಳಲ್ಲಿರುವ ದ್ವಾರಪಾಲರನ್ನು ಕೆತ್ತಿದವನು ಬಲದೇವ ಎಂಬ ಶಿಲ್ಪಿ. ದೇವಾಲಯದ ಹೊರಗೋಡೆಗಳಲ್ಲಿ ಕೋಷ್ಠಗಳು, ಅವುಗಳಲ್ಲಿ ಶಿಲ್ಪಗಳ ಅಲಂಕಾರ, ಬೇರೆ ಬೇರೆ ವಿನ್ಯಾಸದ ಜಾಲಂಧ್ರಗಳು ಮತ್ತು ಗೋಡೆಗಂಬಗಳು ಇವೆ, ಜೊತೆಗೆ ಮೂರ್ತಿಶಿಲ್ಪಗಳಿವೆ. ಗಮನಿಸಬೇಕಾದವು ಅಪಸ್ಮಾರನ ಮೇಲೆ ನಿಂತ ಶಿವ, ಲಿಂಗೋದ್ಭವ ಶಿವ, ರಾವಣ-ಜಟಾಯು ಕಾಳಗ, ನರಸಿಂಹನಿಂದ ಹಿರಣ್ಯಕಶಿಪು ವಧೆ, ಕೈಲಾಸ ಪವರ್ತದ ಮೇಲೆ ಶಿವ-ಪಾರ್ವತಿ, ನಂದಿ ಸಮೇತ ಶಿವ, ರಾವಣನು ಶಿವಲಿಂಗವನ್ನು ಪೂಜಿಸುವುದು, ನಟರಾಜ ಮತ್ತು ಅರ್ಧನಾರೀಶ್ವರ. ಈ ದೇವಾಲಯದಲ್ಲಿರುವ ದ್ವಾರಪಾಲರು ಬಿಗಿಯಾದ ಮುಖಮುದ್ರೆಯಿಂದಿದ್ದಾರೆ. ಕೋರೆ ದಾಡೆಗಳು ಹೊರಚಾಚಿವೆ. ಚಾಲುಕ್ಯ ರಾಜ್ಯದ ತಜ್ಞ ಸ್ಥಪತಿಗಳಾದ ಗುಂಡ ಅನಿವಾರಿತ ಮತ್ತು ಸರ್ವಸಿದ್ದಿ ಆಚಾರ್ಯರ ಮೇಲುಸ್ತುವಾರಿಯಲ್ಲಿ ಈ ದೇವಾಲಯವನ್ನು ನಿರ್ಮಿಸಲಾಯಿತು. ದೇವಾಲಯದಲ್ಲಿರುವ ಒಂದು ಶಾಸನವು ಅಚಲನ್ ಎಂಬ ಭರತನಾಟ್ಯ ಕಲಾವಿದನೊಬ್ಬನನ್ನು ಕೊಂಡಾಡುತ್ತದೆ.
ಪಾಪನಾಥ ದೇವಾಲಯ
ಎರಡನೇ ಕೀರ್ತಿವರ್ಮನ ಆಳಿಕೆಯಲ್ಲಿ ಕಟ್ಟಿದ ಈ ದೇವಾಲಯವು ಸಾಕಷ್ಟು ದೊಡ್ಡದು. ಗರ್ಭಗೃಹ ಪ್ರದಕ್ಷಿಣ ಪಥ, ಕಂಬಗಳಿರುವ ಮಂಟಪಗಳು ಮತ್ತು ಕೈಸಾಲೆಗಳನ್ನು ಒಳಗೊಂಡಿದೆ. ಗರ್ಭಗೃಹದ ಮೇಲೆ ರೇಖಾನಾಗರ ಶಿಖರವಿದೆ. ಈ ದೇವಾಲಯದ ಒಂದು  ಸ್ವಾರಸ್ಯವೆಂದರೆ, ಅದೇ ಸ್ಥಳದ ಗಳಗನಾಥ ದೇವಾಲಯದಲ್ಲಿರುವ ಹಾಗೆಯೇ, ಪ್ರದಕ್ಷಿಣ ಪಥದ ಹೊರಗೋಡೆಗಳಿಗೆ ತಾಗಿದಂತೆ ಸಣ್ಣ ಕೈಸಾಲೆಗಳು ಅಥವಾ ಗಂಧರ್ವಗಳು ಇರುವುದು. ಇದು ಬೇರೆ ಚಾಲುಕ್ಯ ದೇವಾಲಯಗಳಲ್ಲಿ ಕಾಣಿಸಿದ ಅಂಶ. ಹೊರಗಿನ ಗೋಡೆಗಳ ವ್ಯವಹರಣೆಯೂ ಈ ದೇವಾಲಯದ ಮುಖ್ಯ ಲಕ್ಷಣವಾಗಿದೆ. ಲಲಿತ ಸುಂದರವಾದ ಕೋಷ್ಠಗಳು ಮತ್ತು ಜಾಲಂಧ್ರಗಳು ಇಲ್ಲಿ ಕಂಡುಬರುತ್ತವೆ. ಗೋಡೆಗಳ ಮೇಲೆ ಕಥನ ಶಿಲ್ಪಗಳಿವೆ. ರಾಮಾಯಣದ ಕೆಲವು ಸಂದರ್ಭಗಳನ್ನೂ ಕೆತ್ತಲಾಗಿದೆ. ಕೋಷ್ಠಗಳ ಮೇಲೆ ಚೈತ್ಯಗಳ ಅಲಂಕಾರವಿದೆ. ರಾಮಾಯಣ ಪಟ್ಟಿಕೆಗಳನ್ನು ಜಾಲಂಧ್ರಗಳನ್ನು ಬಲದೇವನು ಸಿದ್ಧಪಡಿಸಿದನು. ಕೈಸಾಲೆಯ ಚಾವಣಿಯಲ್ಲಿರುವ ಶಿವಫಲಕವು ಗಮನಾರ್ಹವಾಗಿದೆ. ದೇವಾಲಯದಲ್ಲಿರುವ ಒಂದು ಶಾಸನವು, ದೇವಾಲಯದ ದಕ್ಷಿಣ ಭಾಗವನ್ನು ರೇವಡಿ ಒವಜ್ಜ ಎಂಬ ವಾಸ್ತುಶಿಲ್ಪಿಯು ನಿರ್ಮಿಸಿದನು ಎಂದು ಉಲ್ಲೇಖಿಸುತ್ತದೆ.
ಮಹಾಕೂಟ
ಸಂಪ್ರದಾಯದ ಪ್ರಕಾರ ಮಹಾಕೂಟವು ವಾತಾಪಿ ಮತ್ತು ಇಲ್ವಲ ಎಂಬ ರಾಕ್ಷಸರನ್ನು ಅಗಸ್ತ್ಯ ಋಷಿಯು ನಾಶ ಮಾಡಿದ ಸ್ಥಳ. ಇಲ್ಲಿನ ದೇವಾಲಯಗಳನ್ನು ವಿಷ್ಣು ಪುಷ್ಕರಣಿಯ ಸುತ್ತಲೂ ನಿರ್ಮಿಸಲಾಗಿದೆ. ಐಹೊಳೆ ಮತ್ತು ಪಟ್ಟದಕಲ್ಲುಗಳಲ್ಲಿನಂತೆಯೇ ಇಲ್ಲಿಯೂ ನಾಗರ ಮತ್ತು ದ್ರಾವಿಡ ಶೈಲಿಯ ದೇವಾಲಯಗಳನ್ನು ನಿರ್ಮಿಸಿದೆ. ಮಹಾಕೂಟೇಶ್ವರ ಮತ್ತು ಮಲ್ಲಿಕಾರ್ಜುನ ದೇವಾಲಯಗಳನ್ನು ದ್ರಾವಿಡ ಶಿಖರದೊಂದಿಗೆ ಕಟ್ಟಿದ್ದರೆ, ಸಂಗಮೇಶ್ವರ ಮತ್ತು ಅರಿಕೇಶ್ವರ ದೇವಾಲಯಗಳಿಗೆ ರೇಖಾನಾಗರ ಶಿಖರಗಳಿವೆ. ಲಕುಲೀಶ, ಚಂದ್ರಶೇಖರ, ಬಸವಲಿಂಗ ಮೊದಲಾದ ಕದಂಬನಾಗರ ಶಿಖರಗಳನ್ನುಳ್ಳ ದೇವಾಲಯಗಳೂ ಇವೆ. ಮಹಾಕೂಟೇಶ್ವರ ಮತ್ತು ಮಲ್ಲಿಕಾರ್ಜುನ ದೇವಾಲಯಗಳು ಆಕಾರದಲ್ಲಿ ಬಹಳ ದೊಡ್ಡದಾಗಿವೆ. ಮಿಕ್ಕವು ಚಿಕ್ಕವು. ಮಹಾಕೂಟೇಶ್ವರವು ದ್ರಾವಿಡ ಶಿಖರದಿಂದ ಕೂಡಿದ ಒಂದು ಸಾಂಧಾರ ದೇವಾಲಯ. ಶಿಖರದ ಕೆಳಗಿನ ತಲ ಅಥವಾ ಅಂತಸ್ತು ಚೌಕವಾಗಿದೆ, ಮೇಲಿನ ಅಂತಸ್ತು ಅಷ್ಟಭುಜವುಳ್ಳ ಗುಮ್ಮಟವಾಗಿದ್ದು ಅದರ ಮೂಲೆಗಳಲ್ಲಿ ಕರ್ಣಕೂಟಗಳಿವೆ. ಅಧಿಷ್ಠಾನವು ಕಥನಾತ್ಮಕ ಶಿಲ್ಪಗಳಿಗೆ ಹೆಸರಾಗಿದೆ. ರಾವಣ ಮತ್ತು ಶಿವನ ಆತ್ಮಲಿಂಗದ ಕಥೆ, ಅಥವಾ ಜನಪ್ರಿಯವಾದ ಭೂಕೈಲಾಸದ ಕಥೆಯನ್ನು ಬಹಳ ಸುಂದರವಾಗಿ ಕೆತ್ತಲಾಗಿದೆ. ಹೊರಗಿನ ಗೋಡೆಗಳಲ್ಲಿ ಕೋಷ್ಠಗಳನ್ನು, ಜಾಲಂಧ್ರಗಳನ್ನು ಹದವರಿತು ಅಳವಡಿಸಲಾಗಿದೆ.
*    *    *
ಬಾದಾಮಿ ಚಾಲುಕ್ಯರ ಕಾಲದಲ್ಲಿ ಅಸಂಖ್ಯಾತ ದೇವಾಲಯಗಳನ್ನು ನಿರ್ಮಿಸಲಾಗಿದ್ದರೂ, ಈ ಭವ್ಯಕಟ್ಟಡಗಳ ವಾಸ್ತುಶಿಲ್ಪಗಳು ಮತ್ತು ಶಿಲ್ಪಿಗಳನ್ನು ಕುರಿತ ಮಾಹಿತಿ ಹೆಚ್ಚಾಗಿ ತಿಳಿದುಬರುವುದಿಲ್ಲ. ಆದರೂ ೮ನೇ ಶತಮಾನದಲ್ಲಿ, ವಿಶೇಷವಾಗಿ ಪಟ್ಟದಕಲ್ಲಿನ ದೇವಾಲಯಗಳ ನಿರ್ಮಾಣದಲ್ಲಿ ಕೆಲಸ ಮಾಡಿದ ಶಿಲ್ಪಿಗಳು ಮತ್ತು ವಾಸ್ತುಶಿಲ್ಪಿಗಳನ್ನು ಕುರಿತು ಸ್ವಲ್ಪ ಮಾಹಿತಿ ತಿಳಿದಿದೆ. ತನ್ನ ಕಲಾಕೃತಿಯ ಮೇಲೆ ತನ್ನ ಹೆಸರನ್ನು ನಮೂದಿಸುವುದು ಕರ್ನಾಟಕದಲ್ಲಿ ೭ನೇ ಶತಮಾನಕ್ಕಿಂತ ಮೊದಲು ರೂಢಿಯಲ್ಲಿರಲಿಲ್ಲ. ಚಾಲುಕ್ಯರ ಕೈಕೆಳಗೆ, ವಿಶೇಷವಾಗಿ ೮ನೇ ಶತಮಾನದಲ್ಲಿ ಈ ಅಭ್ಯಾಸವು ಮನ್ನಣೆ ಪಡೆಯಿತು. ಹೀಗೆ ಹೆಸರು ತಿಳಿದುಬಂದಿರುವ ಅನೇಕ ಕಲಾವಿದರು ಪಟ್ಟದಕಲ್ಲಿನಲ್ಲಿ ಎರಡನೇ ವಿಕ್ರಮಾದಿತ್ಯನ ಕಾಲದಲ್ಲಿ ಕೆಲಸ ಮಾಡಿದರು. ಸಂಖ್ಯೆ ಕಡಿಮೆಯಾದರೂ, ವಿವಿಧ ಕಲಾ ಸಂಪ್ರದಾಯಗಳಿಗೆ ಸೇರಿದ ವಾಸ್ತುಶಿಲ್ಪ ವಿಜ್ಞಾನದಲ್ಲಿ ಹೇಗೆ ಅವರು ಪರಿಣತಿಯನ್ನು ಪಡೆದಿದ್ದರು ಎನ್ನುವುದನ್ನು ಸೂಚಿಸಲು ಅಷ್ಟು ಸಾಕು.
ವಾಸ್ತುಶಿಲ್ಪಗಳಲ್ಲಿ ನರಸೊಬ್ಬನು ಐಹೊಳೆಯಲ್ಲಿ ಕೆಲಸ ಮಾಡಿದನು; ಆರ್ಯಮಿಂಚಿ ಉಪಾಧ್ಯಾಯನು ಬಾದಾಮಿಯಲ್ಲಿ, ಗುಂಡ ಅನಿವಾರಿತ, ಸರ್ವಸಿದ್ದಿ ಆಚಾರ್ಯ ಮತ್ತು ರೇವಡಿ ಓವಜ್ಜ ಇವರು ಪಟ್ಟದಕಲ್ಲಿನಲ್ಲಿ ಕೆಲಸ ಮಾಡಿದರು. ಮೊದಲನೆಯ ಮತ್ತು ಕೊನೆಯ ವಾಸ್ತುಶಿಲ್ಪಿಗಳು ರೇಖಾನಾಗರ ದೇವಾಲಯ ನಿರ್ಮಾಣದಲ್ಲಿ ಕುಶಲರಾಗಿದ್ದರೆ, ಇತರರು ದ್ರಾವಿಡ ಶೈಲಿಯ ವಾಸ್ತುಶಿಲ್ಪದಲ್ಲಿ ತಜ್ಞರು. ಮೇಲು ಮತ್ತು ಕೆಳ ಶಿವಾಲಯ, ಗೌಡರಗುಡಿ, ದುರ್ಗಾ ಮತ್ತು ಹುಚ್ಚಪ್ಪಯ್ಯ ಮಠಗಳನ್ನು, ಲಾಡಖಾನ್, ಗೌಡರಗುಡಿಯನ್ನು ಐಹೊಳೆ ಯಲ್ಲೂ; ಗಳಗನಾಥ, ಕಾಶಿವಿಶ್ವೇಶ್ವರ, ಮತ್ತು ಸಂಗಮೇಶ್ವರ ದೇವಾಲಯಗಳನ್ನು ಪಟ್ಟದಕಲ್ಲಿನಲ್ಲೂ ನಿರ್ಮಿಸಿದ ಸ್ಥಪತಿಗಳು ಮತ್ತು ಶಿಲ್ಪಿಗಳ ಬಗೆಗೆ ಏನೂ ತಿಳಿದುಬರದಿರುವುದು ನಿಜವಾಗಿ ದುರದೃಷ್ಟದ ಸಂಗತಿ. ಇನ್ನು ಪಾನ್ಯಂ, ಪಾಪನಾಶನಂ, ಆಲಂಪುರ ಮತ್ತು ಸಂಗಮಗಳಲ್ಲಿನ ದೇವಾಲಯಗಳ ಸ್ಥಪತಿಗಳ ಬಗೆಗೆ ಕೇಳುವುದೇ ಬೇಡ. ಬಹುಶಃ ೭ನೇ ಶತಮಾನದ ಮಧ್ಯಭಾಗದಲ್ಲಿದ್ದ ಆರ್ಯಮಿಂಚಿ ಉಪಾಧ್ಯಾಯನು ದ್ರಾವಿಡ ಶೈಲಿಯ ದೇವಾಲಯಗಳನ್ನು ನಿರ್ಮಿಸುವುದರಲ್ಲಿ ತಜ್ಞನಾಗಿದ್ದನು. ಐಹೊಳೆಯ ಮೇಗುತಿ ದೇವಾಲಯವನ್ನು, ಬಾದಾಮಿಯ ಎರಡು ಶಿವಾಲಯಗಳನ್ನು ತನ್ನ ಕಣ್ಣೆದುರಿಗೆ ಮಾದರಿಯಾಗಿ ಇಟ್ಟುಕೊಂಡಿದ್ದನು. ಬಾದಾಮಿಯಲ್ಲಿ ಮಾಲೆಗಿತ್ತಿ ಶಿವಾಲಯವನ್ನು ಯೋಜಿಸುವುದರಲ್ಲಿ ಇವು ಅವನಿಗೆ ಕೆಲವು ಮೂಲಭೂತ ಅಂಶಗಳನ್ನು ಒದಗಿಸಿದವು. ತನ್ನ ಈ ಅಡಕವಾದ ಆದರೆ ಭವ್ಯವಾದ ದೇವಾಲಯವನ್ನು ಕಟ್ಟಲು ನಿವೇಶನವನ್ನು ಆರಿಸಿರುವುದರಲ್ಲೇ ಅವನ ಸೌಂದರ್ಯಪ್ರಜ್ಞೆ ವ್ಯಕ್ತವಾಗುತ್ತದೆ. ಬೆಟ್ಟದ ಇಳುಕಲಿನ ಹಿನ್ನೆಲೆಯಲ್ಲಿ ಒಂದು ಭಾರೀ ಬಂಡೆಯ ಮೇಲೆ ಆರ್ಯಮಿಂಚಿಯು ಈ ಭವ್ಯ ದೇವಾಲಯವನ್ನು ಯೋಜಿಸಿದನು. ಹೊರಗೋಡೆಗಳನ್ನು ಅಲಂಕರಿಸಿರುವ ಕೆಲವು ಶಿಲ್ಪಗಳು, ಶುದ್ಧ ದ್ರಾವಿಡ ಶಿಖರದ ನಿರ್ಮಾಣ ಇವು ಆರ್ಯಮಿಂಚಿಯು ತಜ್ಞ ವಾಸ್ತುಶಿಲ್ಪಿಯೂ, ಶಿಲ್ಪ ಕಲಾವಿದನೂ ಆಗಿದ್ದುದಕ್ಕೆ ಸಾಕ್ಷಿ ನುಡಿಯುತ್ತವೆ.
ಐಹೊಳೆಯ ಹುಚ್ಚಪ್ಪಯ್ಯ ಗುಡಿಯು ೮ನೇ ಶತಮಾನದ ಮೊದಲನೆಯ ಪಾದದಲ್ಲಿ ನರಸೊಬ್ಬನ ಉಸ್ತುವಾರಿಯಲ್ಲಿ ನಿರ್ಮಾಣಗೊಂಡಿತು. ನರಸೊಬ್ಬನು ದೇವಾಲಯ ನಿರ್ಮಾಣದಲ್ಲಿ ಮಾತ್ರವಲ್ಲ, ಗುಹಾಲಯಗಳ ಉತ್ಖನನದಲ್ಲೂ ನಿಪುಣನಾಗಿದ್ದನು. ಒಂದು ಗುಹೆಯನ್ನು ಅಗೆದು ರೂಪಿಸಲು ಲಂಬಸೂತ್ರಗಳನ್ನೆಳೆದು ಗುರುತಿಸಿದ್ದನು. ತಿಳಿದು ಬಂದಿಲ್ಲದ ಯಾವುದೋ ಕಾರಣಕ್ಕೆ ಆ ಗುಹೆಯನ್ನು ಉತ್ಖನನ ಮಾಡಲಾಗಲಿಲ್ಲ. ಲಂಬಸೂತ್ರದ ಮೇಲೆ ಕೆತ್ತಿರುವ ಒಂದು ಶಾಸನವು ನರಸೊಬ್ಬನ ಪರಿಣತಿಯನ್ನು ಕೊಂಡಾಡುತ್ತದೆ. ರೇಖಾನಾಗರ ಶೈಲಿಯಲ್ಲಿ ಕಟ್ಟಿದ ಹುಚ್ಚಪ್ಪಯ್ಯ ಗುಡಿಯಲ್ಲೂ ನರಸೊಬ್ಬನ ಸಾಧನೆಗಳನ್ನು ಪ್ರಶಂಸಿಸುವ ಒಂದು ಶಾಸನವಿದೆ. ಅವನಂಥ ನಿಪುಣನು ಹಿಂದೆ ಹುಟ್ಟಲಿಲ್ಲ, ಮುಂದೆ ಹುಟ್ಟುವುದಿಲ್ಲ ಎಂದು ಶಾಸನವು ಹೇಳುತ್ತದೆ. ಪ್ರಾಸಾದಗಳನ್ನು ಕಟ್ಟುವುದರಲ್ಲಿ ಅವನು ತಜ್ಞನಾಗಿದ್ದನು. ಅವನಿಗೆ ಗಣಸೊಬ್ಬನು ಸಹಾಯಕನಾಗಿದ್ದನು. ಬಹುಶಃ ಅವನ ಮಗನಾಗಿರಬಹುದು. ದೇವಾಲಯದ ಶಿಲ್ಪಗಳನ್ನು ಸಿದ್ಧಪಡಿಸುವುದರಲ್ಲಿ ಅವನ ಸಹಾಯವಿತ್ತು. ನರಸೊಬ್ಬನ ಕಲಾಕೃತಿಗಳಲ್ಲಿ ತುಂಬಾ ಪ್ರಭಾವಶಾಲಿಯಾದವು, ಈ ದೇವಾಲಯದಲ್ಲಿ ಅವನು ಕೆತ್ತಿದ ವಿವಿಧ ಭಾವ ಭಂಗಿಗಳ ಸಣ್ಣ ಯಕ್ಷರ ವಿಗ್ರಹಗಳ ಸಾಲು. ಇವು ಬಹುರಮಣೀಯವಾದ ಶಿಲ್ಪಗಳಾಗಿವೆ.
ಚಾಲುಕ್ಯ ಯುಗದ ಅತ್ಯಂತ ಪ್ರಸಿದ್ಧ ವಾಸ್ತುಶಿಲ್ಪಿಗಳು ಗುಂಡ ಅನಿವಾರಿತ ಮತ್ತು ಸರ್ವಸಿದ್ದಿ ಆಚಾರ್ಯ ಅವರಿಬ್ಬರೂ ಸೇರಿ ಅಗಾಧವಾದ ಒಂದು ದೇವಾಲಯ ಸಮುಚ್ಚಯವನ್ನು ಯೋಚಿಸಿ ಅತ್ಯಂತ ಪರಿಪೂರ್ಣವಾದ ರೀತಿಯಲ್ಲಿ ನಿರ್ವಹಿಸಿದರು. ಅಂಥದೊಂದು ಮಹತ್ ಕೃತಿಯನ್ನು ಹಿಂದೆ ಯೋಚಿಸಿಯೂ ಇರಲಿಲ್ಲ. ಅವರು ಪಟ್ಟದಕಲ್ಲಿಲಿನ ವಿರೂಪಾಕ್ಷ ದೇವಾಲಯದ ವಾಸ್ತುಶಿಲ್ಪಿಗಳು. ಚಾಲುಕ್ಯ ದೇವಾಲಯವೊಂದರ ಅತ್ಯಂತ ಪರಿಪೂರ್ಣ ಮಾದರಿಯಾದ ಇದು ಆ ಕಾಲದ ನಿರ್ಮಾಣ ಮತ್ತು ಅಲಂಕರಣಗಳನ್ನು ನೋಡಿಕೊಂಡನು, ಸರ್ವಸಿದ್ದಿ ಆಚಾರ್ಯನು ದೇವಾಲಯದ ದಕ್ಷಿಣ ಅರ್ಧವನ್ನು ನೋಡಿ ಕೊಂಡನು. ಈ ಅಮೋಘ ಸಾಧನೆಗಾಗಿ ಅವರಿಗೆ ಬಿರುದುಗಳನ್ನಿತ್ತು ಪೆಜ್ಜರಿಪು ಸಮಾರಂಭ ವನ್ನು ನಡೆಸಲಾಯಿತು.
ಪಟ್ಟದಕಲ್ಲಿನ ವಿರೂಪಾಕ್ಷ ದೇವಾಲಯದ ವಾಸ್ತುಶಿಲ್ಪಿಯು ಪಲ್ಲವ ಪ್ರದೇಶಕ್ಕೆ ಸೇರಿದವನು. ಎರಡನೇ ವಿಕ್ರಮಾದಿತ್ಯನು ಸು.೭೪೦ರಲ್ಲಿ ಕಾಂಚಿಯನ್ನು ಗೆದ್ದಮೇಲೆ ಪಟ್ಟದಕಲ್ಲಿಗೆ ಬಂದನು ಎಂಬ ಅಭಿಪ್ರಾಯವು ವ್ಯಾಪಕವಾಗಿ ಚಾಲ್ತಿಯಲ್ಲಿದೆ. ಅದನ್ನು ಸ್ವಲ್ಪ ಪರಿಶೀಲಿಸುವುದು ಸೂಕ್ತವಾಗುತ್ತದೆ. ಪಟ್ಟದಕಲ್ಲಿನಲ್ಲಿ ದೇವಾಲಯ ನಿರ್ಮಾಣ ಕಾರ್ಯಗಳನ್ನು ನಿರ್ವಹಿಸುವ ಸಲುವಾಗಿ ಪಲ್ಲವ ರಾಜ್ಯದಿಂದ ಸರ್ವಸಿದ್ದಿ ಆಚಾರ್ಯನ ನೇತೃತ್ವದಲ್ಲಿ ಕಲಾವಿದರು ಒಂದು ತಂಡವನ್ನು ವಿಕ್ರಮಾದಿತ್ಯನು ಕರೆತಂದನು ಎಂದು ಹೇಳಲಾಗುತ್ತದೆ. ರಾಜನು ವಿರೂಪಾಕ್ಷ ದೇವಾಲಯದ ನಿರ್ಮಾಣವನ್ನು ಸರ್ವಸಿದ್ದಿಗೆ ವಹಿಸಿದನು. ಈ ಅಭಿಪ್ರಾಯಕ್ಕೆ ಆಧಾರ ಎರಡನೇ ಕೀರ್ತಿವರ್ಮನ ವಕ್ಕಲೇರಿ ಫಲಕಗಳಲ್ಲಿ ಉಲ್ಲೇಖಿಸಿರುವ ಸಂಗತಿಗಳು. ಈ ಶಾಸನವು ಹೇಳುವಂತೆ, ಎರಡನೇ ವಿಕ್ರಮಾದಿತ್ಯನು ಕಾಂಚಿಯಲ್ಲಿ ರಾಜಸಿಂಹೇಶ್ವರ ದೇವಾಲಯಕ್ಕೆ ಭೇಟಿ ಕೊಟ್ಟು ಅಲ್ಲಿದ್ದ ಸುಂದರವಾದ ಶಿಲ್ಪಗಳನ್ನು ನೋಡಿ ಮೆಚ್ಚಿದನು. ಚಾಲುಕ್ಯರಾಜನು ಕಾಂಚಿಯ ಅತ್ಯುತ್ತಮ ಶಿಲ್ಪಿಗಳಲ್ಲಿ ಕೆಲವರನ್ನು ತನ್ನ ಜೊತೆಯಲ್ಲಿ ಪಟ್ಟದಕಲ್ಲಿಗೆ ಬರುವಂತೆ ಪ್ರಚೋದಿಸಿರಬೇಕು ಎಂದು ಕಸಿನ್ಸ್ ಊಹಿಸಿದ್ದಾನೆ. ವಿರೂಪಾಕ್ಷ ದೇವಾಲಯದಲ್ಲಿರುವ ಎರಡು ಶಾಸನಗಳು ಈ ಮಾತಿಗೆ ಪೂರಕವಾಗಿವೆ ಎಂದು ಅವನು ಹೇಳುತ್ತಾನೆ. ಅವು ಸರ್ವಸಿದ್ದಿಯನ್ನು ದಕ್ಷಿಣ ದೇಶದ ಅತ್ಯಂತ ಪರಿಣತನಾದ ಸೂತ್ರಧಾರಿ ಎಂದು ಕೊಂಡಾಡುತ್ತವೆ. ಬೆಂಜಮಿನ್ ರೋಲಂಡ್ ಈ ಅಭಿಪ್ರಾಯವನ್ನೇ ಅನುಮೋದಿಸಿದನು. ಆದರೆ ಪರ್ಸಿಬ್ರೌನ್ ಇದನ್ನು ಒಪ್ಪಲಿಲ್ಲ.
ಎರಡನೇ ಪುಲಕೇಶಿಯ ಕಾಲದಿಂದಲೂ ಪಲ್ಲವರು ಮತ್ತು ಚಾಲುಕ್ಯರ ನಡುವೆ ನಿಕಟವಾದ ಸಂಪರ್ಕವಿದ್ದುದರಲ್ಲಿ ಸಂದೇಹವಿಲ್ಲ. ಇದು ಒಂದು ರೀತಿಯಲ್ಲಿ, ಎರಡೂ ಪ್ರದೇಶಗಳ ಕಲಾವಿದರ ನಡುವೆ ವಿಚಾರವಿನಿಮಯವನ್ನೂ, ಪರಸ್ಪರ ಸಂಪರ್ಕವನ್ನೂ ಬೆಳೆಸಿತು. ಏನೇ ಇರಲಿ, ಸರ್ವಸಿದ್ದಿ ಆಚಾರ್ಯನು ಪಲ್ಲವ ಕಲಾವಿದ ಎಂದು ಹೇಳಲು ಸಾಕಷ್ಟು ಸಾಕ್ಷ್ಯಾಧಾರಗಳಿಲ್ಲ. ವಿರೂಪಾಕ್ಷ ಮತ್ತು ಮಲ್ಲಿಕಾರ್ಜುನ ದೇವಾಲಯಗಳನ್ನು ಎರಡನೇ ವಿಕ್ರಮಾದಿತ್ಯನು ಪಲ್ಲವ ರಾಜಧಾನಿಯಿಂದ ಜಯಶಾಲಿಯಾಗಿ ಹಿಂದಿರುಗಿದ ನಂತರ ನಿರ್ಮಿಸಲಾಯಿತೆನ್ನುವುದೇನೋ ನಿಜ. ಆದರೆ ವಿರೂಪಾಕ್ಷ ದೇವಾಲಯದಲ್ಲೇ ಸರ್ವಸಿದ್ದಿಯನ್ನು ಉಲ್ಲೇಖಿಸುವ ಎಡು ಶಾಸನಗಳಿವೆ. ಎರಡೂ ಅವನನ್ನು ತೆಂಕಣದಿಸೆ ಸೂತ್ರಧಾರಿ ಎಂದು ಉಲ್ಲೇಖಿಸಿವೆ. ಅವನು ದಕ್ಷಿಣ ದೇಶದಿಂದ ಬಂದ ವಾಸ್ತುಶಿಲ್ಪಿ ಎಂದು ಈ ಮಾತುಗಳು ಸೂಚಿಸುತ್ತವೆ ಎಂದು ಕೆಲವು ವಿದ್ವಾಂಸರು ಹೇಳುತ್ತಾರೆ. ಇದು ತಪ್ಪುದಾರಿಗೆಳೆಯುವ ವಿವರಣೆಯಾಗಿದೆ. ಶಾಸನಗಳು ಕಂಡುಬಂದಿರುವ ಸಂದರ್ಭವನ್ನು ದೃಷ್ಟಿಯಲ್ಲಿಟ್ಟುಕೊಂಡು ಹೇಳುವುದಾದರೆ, ಈ ಮಾತುಗಳು ವಾಸ್ತವವಾಗಿ, ದೇವಾಲಯದ ದಕ್ಷಿಣ ಭಾಗ ಎಂದಷ್ಟೆ ಅರ್ಥಕೊಡುತ್ತವೆ.
ಪಾಪನಾಥ ದೇವಾಲಯದ ಒಂದು ಶಾಸನವು, ಸರ್ವಸಿದ್ದಿಯ ಶಿಷ್ಯನೂ, ಸಿಲೇಮುದ್ದನ ಮೊಮ್ಮಗನೂ ಆದ ರೇವಡಿ ಓವಜ್ಜ ಎಂಬ ವಾಸ್ತುಶಿಲ್ಪಿಯನ್ನು ಕುರಿತು ತೆಂಕಣದಿಸೆ ಮಾಡಿದೊರ್ ಎಂದು ಉಲ್ಲೇಖಿಸುತ್ತದೆ. ಮಾಡಿದೊರ್ ಎಂಬ ಪದಕ್ಕೆ ಸಂಪೂರ್ಣ ಮಾಡಿದವರು, ನಿರ್ಮಿಸಿದವರು ಎಂದರ್ಥ. ಆದ್ದರಿಂದ ಪಾಪನಾಥ ದೇವಾಲಯದ ದಕ್ಷಿಣ ಭಾಗವನ್ನು ರೇವಡಿ ಓವಜ್ಜನು ನಿರ್ಮಿಸಿದನು ಎಂದು ಅರ್ಥವಾಗುತ್ತದೆ. ವಿರೂಪಾಕ್ಷ ದೇವಾಲಯದ ರಚನೆಯಲ್ಲಿ ಇನ್ನೊಬ್ಬ ಶಿಲ್ಪಿಯ ಸಹಯೋಗವೂ ಇತ್ತು ಎಂಬುದನ್ನು ಮನಸ್ಸಿನಲ್ಲಿಡಬೇಕು. ಅವನು ಗುಂಡ ಅನಿವಾರಿತ. ಇವನು ಉತ್ತರಭಾಗದ ಹೊಣೆಯನ್ನು ಹೊತ್ತಿದ್ದನು. ಸರ್ವಸಿದ್ದಿಯ ಶಿಷ್ಯನಾದ ರೇವಡಿ ಒವಜ್ಜನು ಒಂದು ರೇಖಾನಾಗರ ದೇವಾಲಯದ ನಿರ್ಮಾಣದಲ್ಲೂ ತೊಡಗಿದ್ದನು. ಸರ್ವಸಿದ್ದಿಯು ಪಲ್ಲವ ವಾಸ್ತುಶಿಲ್ಪಿ ಯಾಗಿದ್ದ ಪಕ್ಷದಲ್ಲಿ, ಅವನು ತನ್ನ ಶಿಷ್ಯರನ್ನು ರೇಖಾನಾಗರ ಶೈಲಿಯ ದೇವಾಲಯಗಳ ನಿರ್ಮಾಣದಲ್ಲಿ ತರಬೇತಿ ಕೊಡುವ ತಜ್ಞನಾಗಿದ್ದನೆಂದು ಊಹಿಸಲೂ ಸಾಧ್ಯವಿಲ್ಲ. ಅದು ಚಾಲುಕ್ಯ ವಾಸ್ತುಶಿಲ್ಪಿಗೆ ಮಾತ್ರ ಸಾಧ್ಯವಾಗಿದ್ದ ಕೆಲಸ. ಏಕೆಂದರೆ, ಇಡೀ ದಕ್ಷಿಣದಲ್ಲಿ ಮತ್ತು ದಖ್ಖನಿನಲ್ಲಿ ವಾಸ್ತು ಶಿಲ್ಪಿಗಳಿಗೆ ನಾಗರ ಮತ್ತು ದ್ರಾವಿಡ ಎಂಬ ಎರಡು ಶೈಲಿಗಳ ಬಳಕೆ ಯಿದ್ದದ್ದು ಬಾದಾಮಿ ಪ್ರದೇಶದಲ್ಲಿ ಮಾತ್ರವೇ. ಅಲ್ಲದೆ ಪಲ್ಲವ ಕಲಾವಿದರು ಚಾರ್ಕೊನೈಟ್ (Charkonite) ಶಿಲೆಯಲ್ಲಿ ಮಾತ್ರ ಕೆಲಸ ಮಾಡುತ್ತಿದ್ದರು. ಕೇವಲ ಚಾರ್ಕೊನೈಟ್ ಮಾಧ್ಯಮದಲ್ಲಿ ಅದುವರೆಗೆ ಕೆಲಸ ಮಾಡಿದ ಒಬ್ಬ ಕಲಾವಿದನು ದಿಢೀರನೆ ಮರಳುಗಲ್ಲನ್ನು ಆರಿಸಿಕೊಂಡು ವಿರೂಪಾಕ್ಷ ದೇವಾಲಯದಂತಹ ಅಪೂರ್ವವಾಸ್ತು ಕಲಾಕೃತಿಯನ್ನು ನಿರ್ಮಿಸಿದನು ಎಂಬುದನ್ನು ಊಹಿಸುವುದು ತುಂಬಾ ಕಷ್ಟ. ತಮಿಳು ಪ್ರದೇಶದಲ್ಲಿ ಪಲ್ಲವರಿಗೆ ಸೇರಿದ ಒಂದೇ ಒಂದು ರೇಖಾನಾಗರ ದೇವಾಲಯವೂ ಇಲ್ಲ ಎಂಬುದನ್ನು ಗಮನಿಸಬೇಕು. ಆದ್ದರಿಂದ ಮೇಲ್ಕಂಡ ಶಾಸನದ ಮಾತುಗಳನ್ನು ಅರ್ಥೈಸುವಾಗ ದೇವಾಲಯದ ದಕ್ಷಿಣ ಭಾಗವು ಸರ್ವಸಿದ್ದಿಯ ಉಸ್ತುವಾರಿಯಲ್ಲಿತ್ತು ಎಂದು ಹೇಳಬೇಕೆ ಹೊರತು ದಕ್ಷಿಣ ದೇಶದಿಂದ ಬಂದ ಸರ್ವಸಿದ್ದಿ ಎಂದಲ್ಲ.
ಸಿಲೇಮುದ್ಧನ ಮೊಮ್ಮಗನೂ ಸರ್ವಸಿದ್ದಿಯ ಶಿಷ್ಯನೂ ಆದ ರೇವಡಿ ಓವಜ್ಜನು ಪಟ್ಟದಕಲ್ಲಿನ ಪಾಪನಾಥ ದೇವಾಲಯದ ದಕ್ಷಿಣ ಭಾಗದ ವಾಸ್ತುಶಿಲ್ಪಿಯಾಗಿದ್ದನು. ಬಲದೇವ ಮತ್ತು ಚೆಂಗಮ್ಮ ಎಂಬ ಶಿಲ್ಪಿಗಳೊಂದಿಗೆ ಅವನು ರೇಖಾನಾಗರ ಶೈಲಿಯಲ್ಲಿ ನಿರ್ಮಿಸಿದ ಈ ದೇವಾಲಯದ ಉಸ್ತುವಾರಿಯನ್ನು ನೋಡಿಕೊಂಡನು. ಈ ದೇವಾಲಯದ ಹೊರಗೋಡೆಗಳಲ್ಲಿ ರಾಮಾಯಣದ ಸಂದರ್ಭಗಳನ್ನು ಚಿತ್ರಿಸುವ ಕಥನಶಿಲ್ಪಗಳೂ ಕೆಲವು ಸೂಕ್ಷ್ಮ ಕಲ್ಪನೆಯ ಜಾಲಂಧ್ರಗಳೂ ಚೈತ್ಯ ಪಟ್ಟಿಕೆಗಳೂ ಇವೆ.
ಪಟ್ಟದಕಲ್ಲಿನ ಸುಪ್ರಸಿದ್ಧ ಶಿಲ್ಪಿಗಳಲ್ಲಿ ಬಲದೇವ, ಚೆಂಗಮ್ಮ, ದಾಮೋದರ, ಪುಲ್ಲಪ್ಪ ಮತ್ತು ಆದಿತ್ಯರನ್ನು ಉಲ್ಲೇಖಿಸಬೇಕು. ಇವರು ವಿರೂಪಾಕ್ಷ ದೇವಾಲಯದ ಶಿಲ್ಪಗಳನ್ನು ತಯಾರಿಸಿದರು. ಇವರಲ್ಲಿ ಕೆಲವರನ್ನು ಪಾಪನಾಥ ದೇವಾಲಯ ಶಿಲ್ಪಗಳ ನಿರ್ಮಾಣಕ್ಕೂ ಬಳಸಿಕೊಳ್ಳಲಾಯಿತು. ಇವರಲ್ಲೂ ಬಲದೇವನು ತುಂಬಾ ಮುಖ್ಯನಾದವನು. ಭಯ ಹುಟ್ಟಿಸುವ ದ್ವಾರಪಾಲ ವಿಗ್ರಹಗಳನ್ನು ತಯಾರಿಸುವುದರಲ್ಲಿ ಅವನಿಗೆ ವಿಶೇಷವಾದ ಆಸಕ್ತಿಯಿತ್ತು. ದುಗ್ಗಿ ಆಚಾರಿಯ ಮಗನಾದ ಬಲದೇವನ ಕೆಲವು ಅಮೂಲ್ಯ ಕಲಾಕೃತಿಗಳನ್ನು ಪಾಪನಾಥ ದೇವಾಲಯದಲ್ಲಿ ನೋಡಬಹುದು. ಅವುಗಳಲ್ಲಿ ಒಂದು ಚತುರ ಭಂಗಿಯಲ್ಲಿರುವ ಶಿವ. ಅದೇ ದೇವಾಲಯದ ಹೊರಗೋಡೆಗಳ ಮೇಲೆ ರಾಮಾಯಣ ಪಟ್ಟಿಕೆಗಳನ್ನು ತಯಾರಿಸಿದವನು ಅವನೇ. ವಿರೂಪಾಕ್ಷ ಮತ್ತು ಮಲ್ಲಿಕಾರ್ಜುನ ದೇವಾಲಯಗಳ ಕಥನಾತ್ಮಕ ಉಬ್ಬುಶಿಲ್ಪಿಗಳ ಕಂಡರಣೆಯಲ್ಲೂ ಅವನು ಪಾಲುಗೊಂಡಿದ್ದ ಸಾಧ್ಯತೆಯಿದೆ. ಅವನ ಸಹಯೋಗವಿದ್ದ ಇನ್ನೊಂದು ಅಮೋಘ ಕಲಾಕೃತಿ ವಿರೂಪಾಕ್ಷ ದೇವಾಲಯದ ಕೈಸಾಲೆಯ ಕಂಬವೊಂದರ ಮೇಲಿರುವ ಶಿಲ್ಪ. ಅದು ರಾವಣನು ಕೈಲಾಸ ಪರ್ವತವನ್ನು ಎತ್ತಲು ಪ್ರಯತ್ನಿಸುತ್ತಿರುವುದನ್ನು ಚಿತ್ರಿಸುತ್ತದೆ. ಒಟ್ಟು ೨೦ ಕೈಗಳಿಂದ ಕೈಲಾಸ ಪರ್ವತವನ್ನು ಹಿಡಿದುಕೊಂಡಿರುವ ಪರಿಯು ಮನೋಜ್ಞವಾಗಿದೆ. ಶಿವ ಮತ್ತು ಪಾರ್ವತಿಯರೂ ಕೂಡಿದ ಪರ್ವತದ ಭಾರದಿಂದ ರಾವಣನು ಬಸವಳಿದಿರುವ ಭಾವವು ಸ್ಪಷ್ಟವಾಗಿ ಚಿತ್ರಿತವಾಗಿದೆ. ಸುಂದರ ವಿನ್ಯಾಸಗಳಿರುವ ಜಾಲಂಧ್ರಗಳ ತಯಾರಿಕೆಯಲ್ಲೂ ಬಲದೇವನು ಸಿದ್ಧಹಸ್ತನಾಗಿದ್ದನು. ಪಾಪನಾಥ ದೇವಾಲಯದಲ್ಲಿ ಇವುಗಳನ್ನು ನೋಡಬಹುದು. ವಿರೂಪಾಕ್ಷ ದೇವಾಲಯದಲ್ಲೂ ಅಂತಹ ಜಾಲಾಂಧ್ರಗಳ ತಯಾರಿಕೆಯಲ್ಲಿ ಅವನು ಪಾಲುಗೊಂಡಿದ್ದನು.
ಸಕರ ಸಿವಡಿಯ ಶಿಷ್ಯ ಆದಿತ್ಯನು, ಅರುಣನ ಸಾರಥ್ಯದಲ್ಲಿ ಉಷೆ-ಪ್ರತ್ಯೂಷೆಯರೊಂದಿಗೆ ಕೂಡಿಕೊಂಡು ಸೂರ್ಯನು ರಥದಲ್ಲಿ ಕುಳಿತು ಬರುತ್ತಿರುವ ದೊಡ್ಡ ಫಲಕವನ್ನು ಕೆತ್ತಿದನು. ಇದು ವಿರೂಪಾಕ್ಷ ದೇವಾಲಯದ ಕೈಸಾಲೆಯೊಂದರ ಚಾವಣಿಯಲ್ಲಿದೆ. ಇನ್ನೊಬ್ಬ ಶಿಲ್ಪಿ ಚೆಂಗಮ್ಮನು, ಅಪಸ್ಮಾರನ ಮೇಲೆ ಶಿವನು ತ್ರಿಭಂಗದಲ್ಲಿ ನಿಂತಿರುವ ಒಂದು ಶಿಲ್ಪವನ್ನು ಕೆತ್ತಿ, ತನ್ನ ಹೆಸರನ್ನು ನಮೂದಿಸಿದ್ದಾನೆ. ಇದು ವಿರೂಪಾಕ್ಷ ದೇವಾಲಯದ ಹೊರಗೋಡೆಯ ಮೇಲಿದೆ. ಬಲದೇವನಂತೆ, ಚೆಂಗಮ್ಮನೂ ಪಾಪನಾಥ ದೇವಾಲಯದ ಹಲವು ಶಿಲ್ಪಗಳನ್ನು ಸಿದ್ಧಪಡಿಸಿದನು. ಸಭಾಮಂಟಪದ ಕೆಲವು ಕಂಬಗಳನ್ನೂ, ಈ ಮಂಟಪದ ಗೂಡುಗಳಲ್ಲೊಂದರಲ್ಲಿ ಕಂಡುಬರುವ ಮಹಿಷಿಮರ್ದಿನಿಯ ಮೂರ್ತಿಯನ್ನೂ ಬಹುಶಃ ಇವನೇ ಸಿದ್ಧಪಡಿಸಿರಬೇಕು.
ಬಾದಾಮಿ ಚಾಲುಕ್ಯರು : ೨೬. ಬಾದಾಮಿಯ ಗುಹೆಗಳು : ಒಂದು ಟಿಪ್ಪಣಿ
ಬಾದಾಮಿಯ ಗುೆಗನ್ನು ಪುನರ್ಪರಿಶೀಲನೆಗೆ ಒಡ್ಡುವಲ್ಲಿ ಈ ವಿವರ ಸಹಿತ ಒಕ್ಕಣೆಯನ್ನು ಸಿದ್ಧಪಡಿಸುತ್ತಿದ್ದೇನೆ. ಏಕೆಂದರೆ ಐತಿಹಾಸಿಕ ನೆಲೆಯಲ್ಲಿ ಈವರೆಗೂ ವಿದ್ವಾಂಸರು ಪರಿಗಣಿಸುತ್ತಿರುವ ರೀತಿ ನೀತಿಯಲ್ಲಿ ಗೊಂದಲವುಂಟಾಗಿರುತ್ತದೆ. ಚಾಲುಕ್ಯ ಮತ್ತು ಪೊಲಕೇಶಿ ೧ ಮತ್ತು ೨ ಇಂಥ ಪಾರಭಾಷಿಕಗಳಿಗೆ ಸ್ಪಷ್ಟವಾದ ಅರ್ಥವಂತಿಕೆಯು ಅವಶ್ಯಕವಾಗಿರುವುದ ರಿಂದ ಈ ಗುಹೆಗಳ ಸ್ವರೂಪ ಮತ್ತು ಇದಕ್ಕೆ ಕಾರಣರಾಗಿರುವಂಥ ವರ್ಗದ ಪರಿಶೀಲನೆಯಿಂದ ಒಂದು ನೆಲೆಯನ್ನು ಮುಟ್ಟಲು ಸಾಧ್ಯವಾದೀತೆಂಬ ನಂಬಿಕೆಯಾಗಿದೆ(ಇದಕ್ಕಾಗಿ ನಾನು ಹಲವು ಬಾರಿ ಈ ಗುಹೆಯನ್ನು ಕಂಡು ಪರಿಶೀಲಿಸಿದ್ದೇನೆ ಮತ್ತು ಒಂದು ನಿರ್ಧಾರದ ನೆಲೆಯನ್ನು ಮುಟ್ಟಿದ್ದೇನೆ. ಈ ನೆಲೆಯನ್ನೇ ನಮ್ಮ ಘನ ವಿದ್ವಾಂಸರು ಪರಿಶೀಲಿಸಬೇಕಾಗಿ ಕೋರುತ್ತೇನೆ).
೧. ಒಟ್ಟು ಐದು ಗುಹೆಗಳು ನಮ್ಮ ಗಮನಕ್ಕೆ ಬೀಳುತ್ತವೆ. ಕೊನೆಯದು ಜೈನ ಗುಹೆ ನಿವಾಸಿಕರಿಲ್ಲದಿದ್ದರೂ ‘ಬಾಹುಬಲಿ’ಯ ಅತ್ಯಂತ ಐತಿಹಾಸಿಕವೆನ್ನಬಹುದಾದ ಪ್ರತಿಮೆ ಯಿರುವುದೇ ಇದರ ವಿಶೇಷ. ಈ ಗುಹೆಯು ಅಂಗುಲಂಗುಲದಲ್ಲೂ ಜೈನ ಧರ್ಮದ ಸಂಕೇತಗಳಾಗಿ ಉಬ್ಬು ಕೆತ್ತನೆ ಪ್ರತಿಮೆಗಳಿವೆ. ಒಂದೆರಡು ಶತಮಾನಗಳ ಕಾಲವಾದರೂ ಇಂತಹ ಸಿದ್ಧತೆಗೆ ಆಧಾರವಾಗಿರಬಹುದು. ಆದರೆ ಜೈನಮುನಿ ಯಾರು? ಎಂದರೆ ತಿಳಿಯುವುದಿಲ್ಲ. ಅಲ್ಲದೆ ಬಾದಾಮಿ-ಐಹೊಳೆ-ಪಟ್ಟದಕಲ್ಲು, ಈ ಸ್ಥಳಗಳ ಪರಿಸರದಲ್ಲಿ ಏಳುನೂರರವರೆಗೂ ಆಧಾರ ಶಾಸನಗಳು ದೊರಕಿದಂತಿಲ್ಲ. ಎರಡನೇ ಪೊಲಕೇಶಿಯ ಐಹೊಳೆ ಶಾಸನವು ಒಂದೇ ಒಂದು ದಾಖಲೆಯಾಗಿರುತ್ತದೆಯಷ್ಟೆ.
ರವಿಕೀರ್ತಿಯು ಕಟ್ಟಿಸಿದ ಜೀನೇಂದ್ರಾಲಯವು ಐಹೊಳೆಯಲ್ಲೇ ಇರಲು ಸಾಧ್ಯ. ಆದುದರಿಂದ ಬಾದಾಮಿಯ ಜಿನಾಲಯದ ವಿಷಯವು ಸ್ಪಷ್ಟವಾಗುವುದಿಲ್ಲ. ಆದರೂ ಇಲ್ಲಿಯ ಪ್ರತಿಮೆಗಳು ದಟ್ಟವಾಗಿರುವುದರಿಂದ ರವಿಕೀರ್ತಿಯ ಕಾಣಿಕೆಯು ಇದಕ್ಕೂ ಸೇರಿರಬಹುದು. ಒಟ್ಟಿನಲ್ಲಿ ಜೈನ ಶಿಲ್ಪಗಳು ಒಂದು ಪ್ರತ್ಯೇಕ ಮಾದರಿಯಾಗಿ ಉಳಿದುಬಿಡುತ್ತವೆ ಮತ್ತು ಇಲ್ಲಿಯವು ನಗ್ನ ಉಬ್ಬು ಪ್ರತಿಮೆಗಳಾದರೂ ‘ಶಾಂತ’ ಸ್ವಭಾವನೆಗೆ ಸೇರುವಂಥವೇ ಆಗಿವೆ.
೨. ಉಳಿದ ಮೂರು ಗುಹೆಗಳನ್ನು ಗುನಿಸಿದಲ್ಲಿ ಅವುಗಳ ಆಯತಗಳು (Foundation Structure) ಮತ್ತು ತಟಾಕದ ಪಕ್ಕದಲ್ಲಿ ಅದಕ್ಕೆ ಅಭಿಮುಖವಾಗಿ ಮತ್ತು ತಟಾಕದ ಪಕ್ಕದಲ್ಲಿ ಅದಕ್ಕೆ ಅಭಿಮುಖವಾಗಿ ಏರುತ್ತಾ ಏರುತ್ತಾ ಮೆಟ್ಟಿಲುಗಳ ಆಧಾರದಿಂದ ಸಮೀಪಿಸಲು ಅನುಕೂಲವಾಗುವಂತೆ ರಚಿತವಾಗಿರುವುದೂ ಅಲ್ಲದೆ ಮೂರನೆಯ ಪ್ರಸಿದ್ಧ ಗುಹಾಲಯವು ಸುರಕ್ಷಿತವಾಗಿರುವಂತೆ ಇರುವುದನ್ನೂ ಗಮನಿಸಿದಲ್ಲಿ ಎಲ್ಲೋರ ಮತ್ತು ಅಜಂತಾಗಳು ‘ಗುಹಾಲಯ’ಗಳನ್ನು ನೆನಪಿಗೆ ತರುತ್ತವೆ.
ಎರಡು ಮತ್ತು ಮೂರನೆಯ ಗುಹೆಗಳ ಮಧ್ಯೆ ಕೊಂಚ ಹಿಂದಕ್ಕೆ ರಚಿತವಾಗಿರದ ಒಂದು ಗುಹೆಯು ಗಮನ ಸೆಳೆಯುತ್ತವೆ. ಇದನ್ನು ‘ಬೌದ್ಧಗುಹೆ’ಯೆಂದು ಬಾ.ರಾ.ಗೋಪಾಲ್ ಅವರು ಗುರುತಿಸಿದ್ದಾರೆ. ಇದರ ಬಲಗೋಡೆಯಲ್ಲಿ ಬೋಧಿಸತ್ವನ ಉಬ್ಬು ಚಿತ್ರವನ್ನು ಅರೆಮನಸ್ಸಿನಿಂದ ರಚಿಸಿ ಬಿಟ್ಟಂತಿದೆ. ಆದರೆ ನೇರವಾಗಿ ಎದುರುಗಡೆಯ ಗೋಡೆಯಲ್ಲಿ ಒಂದು ಸಣ್ಣ ಗೂಡಿನಲ್ಲಿ (ಸುಮಾರು ೩’x೪’) ಒಂದು ಪುಟ್ಟ ಗಣಪತಿಯಿದೆ. ಅದಕ್ಕೂ ಮುಂದೆ ಓರೆಕೋರೆಯಾದ ಮೂಲೆಯ ಕಡೆಯ ಬಂಡೆಯಲ್ಲಿ ಕೆಂಪು ಬಣ್ಣದ ಪ್ರಾಗೈತಿಹಾಸಿಕ ರಚನೆಗಳಿವೆ(ಇವು ಇಂಥವೇ ರೂಪಗಳೆಂದು ಹೇಳಲು ಬರುವುದಿಲ್ಲ). ಆದುದರಿಂದ ಇದೊಂದು ಅಪೂರ್ಣ ಗುಹೆಯೆಂದರೆ ತಪ್ಪಾಗಲಾರದು. ಒಟ್ಟಿನಲ್ಲಿ ಇದರಿಂದ ಚಾಲುಕ್ಯ ಗುಹೆಗಳು ಆಲಯಗಳಾಗಿರುವ ಪೂರ್ವದಲ್ಲಿ (ಬೌದ್ಧ ತಾತ್ಕಾಲಿಕ ತಂಗುದಾಣವಾಗಿದ್ದಿರಲೂಬಹುದು) ಇಲ್ಲಿಯ ನಾಲ್ಕೈದು ಗುಹೆಗಳು ಪ್ರಾಗೈತಿಹಾಸಿಕ ನೆಲೆಯಾಗಿದ್ದಿರಬಹುದು.
ಇವುಗಳ ಪ್ರಾಗೈತಿಹಾಸಿಕತೆಗೆ ಬೇರೆ ಆಧಾರಗಳೂ ಇವೆ. ೧. ಇಲ್ಲಿಯ ಪರಿಸರವನ್ನು (ಮುಖ್ಯವಾಗಿ ಮಧ್ಯಪ್ರದೇಶದ Deccan trapsನಂತೆ)  ಪರಿಶೀಲಿಸಿದಲ್ಲಿ ಈ ಎತ್ತರೆತ್ತರಕ್ಕೆ ಪೇರಿಸಿದಂತಿರುವ ಬಂಡೆಗಳು ಭಿಂಬೇಟ್ಕದ ನೆನಪನ್ನೂ ತರುತ್ತವೆ. ಮಳೆಗಾಲದಲ್ಲಿ ಒಂದು ಅಬ್ಬಿಯು ಈ ಗುಹೆಗಳ ಕಡೆಯಿಂದ ಕೆಳಗಿನ ತಟಾಕಕ್ಕೆ ಬೀಳುವುದನ್ನು ಗಮನಿಸಿದಲ್ಲಿ ಎಲ್ಲೋರದ ನೆನಪಾಗುತ್ತದೆಯಷ್ಟೆ. ೨. ಇಲ್ಲಿಗೆ ಅಂದರೆ ಈ ಗುಹೆಗಳಿಗೆ ಹಿನ್ನೆಲೆಯಾದಂತಿರುವ ಉತ್ತರ ಭಾಗದಲ್ಲಿ ಮಹಾಕೂಟದ ಕಡೆಗೆ ಸರಿದಂತೆ ಬಂಡೆಗಳ ಕಾಡು ಗಮನಕ್ಕೆ ಬರುತ್ತದೆ. ಅದರಲ್ಲೂ ಬಾದಾಮಿಯ ರೈಲು ನಿಲ್ದಾಣದ ಕಡೆಗೆ ೨-೩ ಕಿಲೋಮೀಟರು ಅಂತರದಲ್ಲಿರುವ ‘ಸಿಡ್ಲಪಡಿ’ಯು (ಇದನ್ನು ಮೊದಲು ಪ್ರಸಿದ್ದಿಗೆ ತಂದವರು ಪ್ರೊ.ಶೆಟ್ಟರ್, ಕರ್ನಾಟಕ ವಿಶ್ವವಿದ್ಯಾಲಯದ ತಮ್ಮ ವಿದ್ಯಾರ್ಥಿಗಳ ಸಂಗಡ ಅಲೆದು, ಜೊತೆಗೆ ಅಮೇರಿಕದ ಕೆಲವು ವಿದ್ಯಾರ್ಥಿಗಳೂ ವಿದ್ವಾಂಸರೂ ಆದವರ ಸಂಗಡ ಪರಿಶೀಲಿಸಿ ಬೆಳಕಿಗೆ ತಂದ ಪ್ರಾಗೈತಿಹಾಸಿಕ ವಿಶೇಷ ‘ರಚನೆ’.) ಇಲ್ಲಿಯ ಬಣ್ಣದ ಚಿತ್ರಗಳಲ್ಲದೆ ಹೋರಿಗಳ ಕಾಳಗದ ಕೆತ್ತನೆ(‘ಇದನ್ನು ಗೀರುಕೆತ್ತನೆ’ ಎನ್ನಬಹುದು)ಯನ್ನೂ ಗುರುತಿಸಿದಲ್ಲಿ ಅಲ್ಲದೆ ಹೀಗೆಯೇ ಹಲವಾರು ಸಹಜ ಬಂಡೆಗಳಿಂದ ರಚಿತ ಗುಹೆಗಳಲ್ಲಿ ಇಲ್ಲಿಯ ಬೌದ್ಧ ಗುಹೆಯಲ್ಲಿರುವಂಥ ಕೆಂಪು ಬಣ್ಣದ ರಚನೆಗಳು ತುಂಬಿರುವುದನ್ನೂ ಗಮನಿಸಿದಲ್ಲಿ (ಗೆಳೆಯ ಹಿರೇಮಠ್; ಬಾದಾಮಿಯ ಶಾಲಾಧ್ಯಾಪಕರು, ಅಲ್ಲದೆ ೧೯೮೩ರ ವೇಳೆಗೇ ಗುರುತಿಸಿ ಪೊಲಕೇಶಿಯ ಸ್ಮಾರಕ ಶಾಸನವಿರುವ ಗುಹೆುನ್ನು ಬೆಳಕಿಗೆ ತಂದ ಗೆಳೆಯರಾದ ಶ್ರೀನಿವಾಸ ಪಾಡಿಗಾರರನ್ನೂ ನೆನೆಯುತ್ತೇನೆ. ಬೆಳಕಿಗೆ ತಂದ ಶ್ರೀಯುತರು ನನಗೆ ಸಿಡ್ಲಪಡಿಯನ್ನು ನೋಡಲು ಮಾರ್ಗದರ್ಶಿಯನ್ನು ಕೊಟ್ಟಿದ್ದರು-೧೯೮೩ರಲ್ಲಿ) ಇಲ್ಲೊಂದು ಪ್ರಾಗೈತಿಹಾಸಿಕ ನೆಲೆಯಿದ್ದಿರಬೇಕೆಂಬುದು ವಿದಿತವಾಗುತ್ತದೆ.
೩. ಇಂತಹ ಪ್ರಾಗೈತಿಹಾಸಿಕ ಚಿತ್ರಗಳನ್ನು ಮರೆಯದೆ ಈ ಗುಹೆಗಳನ್ನು ಪರಿಶೀಲಿಸ ಬೇಕಾದ ಅಗತ್ಯವಿದೆ.
ಮೊದಲಿಗೆ ಈ ಮೂರು ಗುಹೆಗಳನ್ನು (ವೈಷ್ಣವ ಗುಹೆಗಳೆಂದು ಕರೆಯುವುದು ರೂಢಿ) ಪರಿಶೀಲಿಸಬಹುದು. ಇವು ಬರಿಯ ವೈಷ್ಣವ ಗುಹೆಗಳಲ್ಲ ಶೈವ ಪ್ರತಿಮೆಗಳೂ ತುಂಬಿವೆ. ಪ್ರತಿಯೊಂದರ ಒಳಗಿನ ಕೋಣೆಯಲ್ಲಿ ‘ಲಿಂಗ’ವಿದೆ. ಮೊದಲ ಗುಹೆಯಲ್ಲಿ ಹರಿಹರ ಮತ್ತು ಲಕ್ಷ್ಮೀ ಪಾರ್ವತಿಯರ ಒಂದು ಕೆತ್ತನೆಯಿದೆಯಷ್ಟೆ. ದ್ವಾರಪಾಲಕರಲ್ಲಿ ಗುಹೆಯ ಬಲ ಬದಿಗೆ ತ್ರಿಶೂಲಪಾಣಿಯೂ ಎಡಗಡೆಯಲ್ಲಿ ಹೊರಚಾಚಿದ ಪಕ್ಕದಲ್ಲಿ ನಟರಾಜನ ಕೆತ್ತನೆಯೂ ಇವೆಯಷ್ಟೆ. ನಟರಾಜನ ಹಿಂದೆ ಒಂದು ವಿಶಿಷ್ಟ ಗೂಡಿನಲ್ಲಿ ಗಣಪತಿಯ ಪ್ರತಿಷ್ಠೆಯಿದೆ. ಆದುದರಿಂದ ಈ ಗುಹೆಗಳು ವೈಷ್ಣವ ಶೈವ ಗುಹೆಗಳೆಂದು ಕರೆಯಲು ಅವಕಾಶ ಮಾಡಿಕೊಡುತ್ತಿವೆ.
ಆದರೂ ಈ ಮೂರು ಗುಹೆಗಳಲ್ಲಿ ಎರಡು ಬಗೆಯ ಶಿಲ್ಪಗಳು ಅಡಕವಾಗಿವೆ. ಇದರಿಂದಾಗಿ ಇವುಗಳನ್ನು (ಡಾ.ವಿ.ರಾಘವನ್ ಹೇಳುವಂತೆ) ಸ್ಮಾರ್ತ ಸಂಪ್ರದಾಯಕ್ಕೆ ಸೇರಿದುವೆಂದು ಹೇಳಬಹುದು(ಮಾಧ್ವರಲ್ಲಿ ಈ ಸ್ಮಾರ್ತ ಸಂಪ್ರದಾಯದವರೂ ‘ಸ್ಮಾರ್ತ’ರೆಂಬ ಕಮ್ಮೆ-ಕರ್ನಾಟಕರು ಇದೇ ಸಂಪ್ರದಾಯಕ್ಕೆ ಸೇರಿದವರಿದ್ದಾರೆ). ಇಂತಹ ಹರಿಹರ ಅಭೇದ ಅಥವಾ ಸಮಾನತೆಯ ಆಶಯಗಳು ಈ ಗುಹೆಗಳ ‘ಉಬ್ಬು ಕೆತ್ತನೆ’ಗಳಾಗಿರುವುದರಿಂದ ಮೇಲುನೋಟಕ್ಕೆ ಒಂದೆ ‘ಬಗೆ’ಯವೆಂದು ತೋರಬಹುದು(ಇದನ್ನು ಮುಂದೆ ವಿವರಿಸಲಾಗುತ್ತದೆ).
೪. ಬಾದಾಮಿಯ ಶಿಲ್ಪಗಳನ್ನು ಗಮನಿಸುವಲ್ಲಿ ಇವುಗಳ ಉತ್ತರಕ್ಕೆ ಮೂರು ಮೈಲಿಗಳಾಚೆಗೆ ಇರುವ ‘ಮಹಾಕೂಟ’ ಎಂಬ ಸ್ಥಳವಿದೆ(ಇದರಲ್ಲಿ ‘ಹೊಸ ಮಹಾಕೂಟ’ ಎಂದು ಈಚಿನವರು ಗುರುತಿಸಿದಂತೆ ಬಳಕೆಯಿದೆ. ಆದರೆ ಹೊಸದು-ಹಳೆಯದು ಎರಡೂ ಒಂದೇ ಎಂಬುದನ್ನು ಬಳಸಬೇಕಾಗಿದೆ). ಇದೊಂದು ಸದಾ ಜಲ ಸಂಚಾರವಿರುವ ಅಥವಾ ನಿವಾಸ ಯೋಗ್ಯವಾದ ಚೌಕಟ್ಟಾಗಿದೆ(ಇದನ್ನು complex ಅನ್ನಬೇಕಾಗುತ್ತದೆ). ಇದರಲ್ಲಿನ ಮಹಾಕೂಟೇಶ್ವರ, ಸಂಗಮೇಶ್ವರ, ಮಲ್ಲಿಕಾರ್ಜುನ ಗುಡಿ ಮತ್ತು ಹೆಸರಿಲ್ಲದ ಕೆಲವು ಸಣ್ಣ ಸಣ್ಣ ದೇಗುಲ ರಚನೆಗಳೂ ಮಂಟಪಗಳೂ ಇವೆ.
ಇಷ್ಟೆಲ್ಲಾ ಅನುಕೂಲ ಸ್ಥಳವನ್ನು ಈ ಪರಿಸರದ ಜನತೆಯು ಉಳಿಸಿಕೊಂಡು ಬಂದಿದೆ. ಇಲ್ಲಿಯ ಮುಖ್ಯ ‘ಜನಾಶಯ’ವು (Peoples desire) ‘ಸಂತಾನಾಭಿಲಾಷೆ’ಯಾಗಿದೆ. ಈ ಅಭಿಲಾಷೆಗೆ ಇಂದಿಗೂ ಇಲ್ಲಿಯ ‘ಪಾಶುಪತ’ ಕೆತ್ತನೆಗಳಿಂದ ತುಂಬಿರುವ ವಾತಾವರಣವೇ ಆಗಿದೆ. ಇಲ್ಲಿಯ ಉಬ್ಬು ಕೆತ್ತನೆಗಳಲ್ಲಿಊರ್ಧ್ವರೇತೇಶ್ವರ ಮತ್ತು ‘ಅರ್ಧನಾರೀಶ್ವರ’ ಅಲ್ಲದೆ ಒಂದು ವಿಶಿಷ್ಟ ವಿಘ್ನೇಶ್ವರ ಇವುಗಳಲ್ಲದೆ ನೀರಿನಲ್ಲಿದ್ದ ಕಮಲ ಗಂಗವ್ವ ಎಂಬ ಕೆತ್ತನೆ(ಈಗ ಇದರ ಭಗ್ನ ಪ್ರತಿಮೆಯನ್ನು ನೆಲದ ಮೇಲೆ ಚೆಲ್ಲಿದ್ದಾರೆ ಮತ್ತು ಪೂರ್ಣವಾದುದನ್ನು ಮ್ಯೂಸಿಯಂನಲ್ಲಿರಿಸಿದ್ದಾರೆ).
ಇಲ್ಲಿಯ ಕೆತ್ತನೆಗಳ ಶಿವಲಿಂಗಗಳೂ ಸಹಿತ (ಒಂದು ‘ವಿರೂಪಾಕ್ಷ’ನ ಗುಡಿಯಿದೆ. ಅದರಲ್ಲಿ ಪೀಠ ಮಾತ್ರವಿದೆ) ಅದರ ಗೋಡೆಯಲ್ಲಿ ಹೊರಕ್ಕೆ ‘ಅರ್ಧನಾರೀಶ್ವರ’ ಇದ್ದು ಒಂದು ಉಗ್ರನರಸಿಂಹ ಅಂದರೆ ಹಿರಣ್ಯಕಶ್ಯಪುವಿನ ವಧೆಯ ಕೆತ್ತನೆಯೂ ಇದೆ. ಅಂದರೆ ಈ ವಾತಾವರಣವೂ ಪೂರ್ಣಶೈವವಾಗಿಲ್ಲ. ‘ಸ್ಮಾರ್ತ’ ಸಂಪ್ರದಾಯಕ್ಕೆ ಸೇರಿದ್ದೆಂದು ಹೇಳ ಬಹುದು.
ಈ ‘ಮಹಾಕೂಟ’ಕ್ಕೂ ಬಾದಾಮಿಯ ಗುಹೆಗಳಿಗೂ ನೇರವಾದ ಒಂದು ‘ಕಲ್ಲುರುಟು’ ಗಳ ಹಾದಿಯಿದೆ. ಇದು ಬಹು ಹಳೆಯದೆಂದು ಹೇಳಲು ‘ಹಾದಿಯೇ’ ಆಗಿದೆ. ಇದಕ್ಕೆ ಉರುಟು ಅಥವಾ ಓರೆಕೋರೆಯ ದುಂಡುಕಲ್ಲುಗಳನ್ನು ಹೊದಿಸಲಾಗಿದೆ. ಕಲ್ಲುಗಳು ಮಳೆಯಿಂದಲೋ ಏನೋ ಮನುಷ್ಯರು ತುಳಿದಂತೆ ಸವೆದಿವೆ. ಮಧ್ಯೆ ಮಧ್ಯೆ ಹಾದಿಯ ಕಲ್ಲುಗಳನ್ನು ಕೀಳಲಾಗಿದೆ. ಆದರೆ ಇದು ನೇರವಾಗಿ ಬಾದಾಮಿಯ ಉತ್ತರ ಕೋಟೆಯ ಕಡೆಗೆ ಒಂದು-ಎರಡು ಕಲ್ಲು ಕಂಬಗಳು, ೮ ಅಡಿ ಎತ್ತರ ಮತ್ತು ೧.೫ ಅಡಿ ಅಗಲದ ಚೌಕಟ್ಟು; ಮೇಲೆ ಹಾಸುಗಲ್ಲೂ ಇದೆ. ಇದರ ಕಂಬಗಳಲ್ಲಿ ಕೆತ್ತನೆಗಳಿವೆ. ಮೇಲಿನದರಲ್ಲಿ ಮಧ್ಯೆ ‘ಗಜಲಕ್ಷ್ಮೀ’ ಕೆತ್ತನೆಯಿಂದ ಎಲ್ಲಾ ಕಾಲದಿಂದ ಸವೆದಿವೆ.
ಈ ಹಾದಿಯು ಬಾದಾಮಿಯ ಗುಹೆಗಳಿಗೂ ಮಹಾಕೂಟ ಪ್ರದೇಶಕ್ಕೂ ಸಂಬಂಧವಿರಬೇಕೆಂಬುದನ್ನು ಸೂಚಿಸುತ್ತದೆ. ಮಹಾಕೂಟದ ಹೆಬ್ಬಾಗಿಲೂ ಬಾದಾಮಿಯ ಕಡೆಗೇ ಇದೆಯಷ್ಟೆ. ಮಹಾಕೂಟದ ಪರಿಸರದಲ್ಲಿ ಅಥವಾ ಚೌಕಟ್ಟಿನಲ್ಲಿರುವ ಕೆಲವು ಉಬ್ಬು ಕೆತ್ತನೆಗಳನ್ನು ಗುರುತಿಸಲು ವಿದ್ವಾಂಸರು ‘ಲಕುಲೀಶ ಪಾಶುಪತ’ ಎಂದು ಕರೆದಿದ್ದಾರೆ. ಆದರೆ ಲಾಕುಲದ ಬದಲು ‘ಪರಶು’ ಹಿಡಿದ (ಸೊಂಟದಲ್ಲಿ ಕತ್ತಿಯೂ ನೇತಿದೆ) ಊರ್ಧ್ವರೇತೇಶ್ವರ ಎಂಬ ಮತ್ತು ಅರ್ಧನಾರೀಶ್ವರ ಎಂಬುದು, ಇವೆರಡೂ (ನಾಲ್ಕೈದು ಜೊತೆಗಳಿವೆ) ‘ನಗ್ನ’ ಕೆತ್ತನೆಗಳು ಜೊತೆಗೆ ‘ಕಮಲ ಗಂಗವ್ವ’ ಎಂಬುದೂ ಸೇರಿದಲ್ಲಿ ಇದೊಂದು ‘ನಗ್ನ’ ಪ್ರಾಧಾನ್ಯ ‘ಲೋಕ’ವಾಗುತ್ತದೆ. ಈ ‘ಫಾಲಸ್’ ಕೆತ್ತನೆಗಳನ್ನು ಇಂದಿಗೂ ಆಶ್ಚರ್ಯ ಭಯಗಳಿಂದ ಪರಿಗಣಿಸಬಹುದು.  ಇವು ಪಾಶುಪತ ಸಂಕೇತಗಳೆಂದರೆ ತಪ್ಪಾಗಲಾರದು. ಇದೊಂದು ಅಂದಿನ ಪಾಶುಪತ ನೆಲೆ ಇಲ್ಲಿನ ನೀರಿನ ಸೌಕರ್ಯ ಮತ್ತು ಗುಡ್ಡ ಬೆಟ್ಟಗಳು ಪರಿಸರ ಮುಖ್ಯ. ಇದಕ್ಕೆ ಸಮೀಪದಲ್ಲಿ ಅಂದರೆ ೧.೫ ಕಿಲೋಮೀಟರು ಅಂತರದಲ್ಲಿ ಒಂದು ಗುಹಾಲಯ, ಬಾಣಂತಿಯ ಗುಹೆ ಇದೆ. ಇದು ಇಂದಿಗೂ ಮುಖ್ಯ ಆಶಯವಾಗಿರುವಂತಿದೆ(ಬಹುರೂಪಿಗಳು ಈ ಅರ್ಧನಾರೀಶ್ವರ ವೇಷವನ್ನೂ ಬಾಣಂತಿಯ ವೇಷವನ್ನೂ ಅಭಿನಯಿಸುತ್ತಾರೆ). ಇದೇ ‘ಬಾದುಬ್ಬೆ’ಯ ಅಥವಾ ‘ಬಾದುಬೆ’ಯ ಆಶಯದ ದೇಗುಲ!
ಈ ‘ಪಾಶುಪತ’ ವಾತಾವಣಕ್ಕೂ ಬಾದಾಮಿಯ ಗುಹೆಗಳ ಕೆತ್ತನೆಗಳಿಗೂ ನೇರ ಸಂಪರ್ಕವಿದ್ದಿರಬೇಕೆಂಬುದನ್ನು, ಈ ಮೇಲಿನ ವಿವರಗಳಿಂದ ಸೂಚಿಸಲಾಗಿದೆ.
೫. ಈಗ ‘ಬಾದಾಮಿ’ಯ (ಗ್ರೀಕರಿಗೆ ಇದು ‘ಬೊದಿಮೋಯ್’) ಗುಹೆಗಳ ಕಡೆ ವಿಚಾರ ಮಾಡಬಹುದು. ಎರಡು ಮತ್ತು ಮೂರನೆ ಗುಹೆಗಳ ನಡುವೆ ಮೇಲುಗಡೆಗೆ ಹೋಗಲು ಒಂದು ಸುಂದರ(?) ದ್ವಾರವಿದೆ. ಇದು ಟಿಪ್ಪುಸುಲ್ತಾನನ ಆಳ್ವಿಕೆಗೂ ಮುಂಚೆ ಕೇವಲ ಬಾಗಿಲಾಗಿ ಗುಹೆಗಳಿಗೆ ‘ಪ್ರವೇಶ ದ್ವಾರ’ವಾಗಿರಲು ಸಾಕು. ಮಹಾಕೂಟದ ಕಡೆಯಿಂದ ಬಂದಲ್ಲಿ ಕಪ್ಪೆ ಅರಭಟ್ಟನ ಶಾಸನದ ಮುಂದಕ್ಕೆ ಈಗಲೂ ಒಂದು ಬಂಡೆಗಳ ನಡುವಿನ ಭಾಗವಿದೆ. ಇದು ಹಳೆಯ ‘ದ್ವಾರ’ಗಳಲ್ಲಿ ಪ್ರಮುಖವಾದದ್ದಿರಬೇಕು. ಅಲ್ಲಿಂದ ಏರಿ ಬಂದರೆ ಗುಹೆಗಳಿಗೆ ಬರಲು ಮೇಲೆ ಹೇಳಿರುವ ದ್ವಾರ ಪಟ್ಟವು ಕಾಣಸಿಗುತ್ತದೆ.! … ಈ ಸೂಚನೆಯು ನನಗೆ ಪೂರ್ವಭಾವಿಯೆಂದು ಅನ್ನಿಸಿದ್ದುಂಟು. ಆದರೆ ಕ್ರಮೇಣ ವಿಚಾರ ಮಾಡಬೇಕಾಗಿ ಈ ನಿರ್ಧಾರಕ್ಕೆ ಬಂದಿದ್ದೇನೆ.
ಈಗ ಮೊದಲ ಗುಹೆಯ ವಿಶೇಷಗಳಲ್ಲಿ ನಟರಾಜನ ಕೆತ್ತನೆಯಿಂದ ಹಿಂದಕ್ಕೆ ಕೊಂಚ ಕತ್ತಲಲ್ಲಿರುವ ಗೂಡಿನಲ್ಲಿ ಕೆತ್ತಿರುವ ಎರಡು ವಿಗ್ರಹಗಳು ಉಬ್ಬುಶಿಲ್ಪಗಳು ಮತ್ತು ಕೆಳಗಡೆ ಅದೇ ಗೂಡಿನಲ್ಲಿ ತೊಟ್ಟಿಲಾಕಾರದಲ್ಲಿ ಸುತ್ತಲೂ ಕೆತ್ತಿರುವ ಯಕ್ಷರ ಉಬ್ಬು ಶಿಲ್ಪಗಳು ತೊಟ್ಟಿಲು ಅರೇಳಡಿ ಉದ್ದವೂ ಒಳಕ್ಕೆ ಸು.ಮೂರಡಿ ಅಗಲವೂ ೨.೫ ಅಡಿಗಳಷ್ಟು ಆಳವೂ ಇದೆ. ಇದರಲ್ಲಿ ಹಣತೆಗಳನ್ನು ಹೊತ್ತಿಸಿಡಬಹುದು. ನೀರು ಅಥವಾ ‘ಗಂಧಜಲ’ ತುಂಬಬಹುದು. ಅಂದರೆ ಆಚರಣೆಯ ಪೂಜೆಗೆ ಇಲ್ಲಿ ಅವಕಾಶವಿದೆ. ‘ಗಂಧಜಲ’ ಎಂಬುದಕ್ಕೆ ಹಳಗನ್ನಡದಲ್ಲಿ ಯಕ್ಷ-ಕರ್ದಮ, ಕರ್ದಮ= ಕೆಸರು, ‘ಯಕ್ಷ’ ಅಂದರೆ ಮಾಂತ್ರಿಕತೆಯದು. ‘ಗಂಧ’ ಎಂಬ ವಿಚಾರವನ್ನು ಡಾ.ಡಿ.ಎಲ್.ನರಸಿಂಹಾಚಾರ್ಯರು ನಿರ್ಧರಿಸಿದ್ದಾರೆ.
ಈ ಆಚರಣೆಯ ಗೂಡು ಮುಖ್ಯವಾಗಿ ಗಣಪತಿಗೆ, ಎಂದರೆ ಇದೇ ‘ವಾತಾಪಿ’ಯ ಗಣಪತಿ. ನಮ್ಮ ಸಂಗೀತದಲ್ಲಿ ಈ ದೇವತೆಯ ಪ್ರಾರ್ಥನೆಯಿದೆ. ಕಳೆದ ಶತಮಾನದ ಕೊನೆಯಲ್ಲಿ ಡಾ.ಮುತ್ತುಸ್ವಾಮಿ ದೀಕ್ಷಿತರು ರಚಿಸಿದ್ದು ಪ್ರಸಿದ್ಧ(ಈತ ದೇವಿ ಔಪಾಸಕರು ಎಂಬುದು ಮುಖ್ಯ. ಅಂಥ ಪರಂಪರೆಗೆ ಯಾವ ಇತಿಹಾಸವಿದೆಯೋ ಸ್ಪಷ್ಟವಿಲ್ಲ) ಪ್ರಾರ್ಥನೆ. ಆದರೆ ಬಾದಾಮಿಯು ಈ ಗುಹೆಯ ಗೂಡಿನಲ್ಲಿ ದೇವಿ(ಚಾಮುಂಡಿ)ಯ ಒಂದು ಉಬ್ಬು ಕೆತ್ತನೆಯಿದೆ. ಆದೂ ಗಣಪತಿಯ ‘ಗಣ’ಕ್ಕೆ ಸೇರಿದ್ದಿರಬಹುದು. ಈ ವಾತಾಪಿ ಗಣಪತಿಯ ಕೆತ್ತನೆ, ಎರಡು ಕೈಗಳದ್ದು ಮತ್ತು ಕೆತ್ತನೆಯ Proportion ‘ಪ್ರಮಾಣ’ದಲ್ಲಿ ಬಹುಸುಂದರ ವಾದುದು. ಇದೇ ಮೊದಲನೆಯ ಮುಖ್ಯಪಾಶುಪತ ‘ಕೆತ್ತನೆ’ಯೆಂದರೆ ಆಶ್ಚರ್ಯವೂ ಆದೀತು. ಹೊಕ್ಕುಳಿನವರೆಗೂ ಊರ್ಧ್ವ ಮುಖ ಲಿಂಗವಿದ್ದಿರಬೇಕೆಂಬುದಕ್ಕೆ ಗುರುತು ಕಾಣುತ್ತದೆ. ಇದು ‘ವಿನಾಯಕ’ನಾಗಿ ಪಾಶುಪತ ಸಂಕೇತ ಪ್ರಧಾನತೆಯಿದ್ದಿರಬೇಕೆಂಬುದಕ್ಕೆ ಮೂರನೆಯ ಗುಹೆಯ ಮೇಲುಗಡೆಯಲ್ಲಿ (ಒಳಗೆ) ಒಂದು ಗಣಪತಿ ಪಾಶುಪತ ಸಂಕೇತವಿರುವುದು, ಇನ್ನೂ ಉಳಿದಿದೆ.
ಅದೇ ‘ನಟರಾಜ’ನ ಕೆತ್ತನೆಯಲ್ಲಿ ಇಂಥ ಪಾಶುಪತ ಸಂಕೇತವಿರುವುದಿಲ್ಲ. ಅದನ್ನು ಎದೆಕಟ್ಟಿನಿಂದ ಜೋತುಬಿದ್ದ ಒಂದು ವಸ್ತ್ರದ ಸೆರಗು ‘ಈ ಭಾಗ’ವನ್ನು ಮರೆ ಮಾಡಿಕೊಂಡು ಮಂಡಿಯಿಂದ ಕೆಳಕ್ಕೂ ಜೋತಾಡುತ್ತದೆ.
ಮೊದಲ ಎರಡು ಗುಹೆಗಳು ಹೋಲಿಕೆಗಳಲ್ಲಿವೆ. ಮೊದಲಿಗೆ ‘ಕೊರೆದ’ವಾಗಿರಬಹುದು. ಅಥವಾ ಮಂಗಳೇಶನಿಗೂ ಮುಂಚೆ ರಚಿತವಾದದ್ದಿರಬಹುದು. ಮೂರನೆಯ ಗುಹೆಯನ್ನು ‘ವೈಷ್ಣವ ಗುಹೆ’ ಎನ್ನುತ್ತಾರೆ. ಇಲ್ಲಿಯ ಶೇಷ ಪೀಠಸ್ಥ ವಿಷ್ಣು, ತ್ರಿವಿಕ್ರಮ ಮತ್ತು ಉಗ್ರ ನರಸಿಂಹ, ಕೆತ್ತನೆಗಳು ಸುಪ್ರಸಿದ್ಧವಾಗಿವೆ. ಇವುಗಳನ್ನು ಎಚ್ಚರಿಕೆಯಿಂದ ಪರೀಕ್ಷಿಸಿದಲ್ಲಿ ಪಾಶುಪತ ಸಂಕೇತಗಳಿದ್ದವೆಂಬುದೂ ಅರಿವಾಗುತ್ತದೆ.
ಆದರೆ ಒಂದು ಸಮಯದಲ್ಲಿ ಈ ‘ಪಾಶುಪತ ಸಂಕೇತ’ವನ್ನು ವ್ಯವಸ್ಥಿತವಾಗಿ ಅಂದರೆ ಮೂಲ ರಚನೆಗೆ ಮೊದಲ ನೋಟಕ್ಕೆ ಕೊರತೆಯಿಲ್ಲದಂತೆ, ತೆಗೆದುಹಾಕಲಾಗಿದೆ. ಇದು ‘ಊಹೆ’ಯಾದರೂ ಈ ಕೆತ್ತನೆಗಳು ಸಹಜ ಆಧಾರಗಳಾಗಿವೆ. ಇದು ಕೇವಲ ತಾರತಮ್ಯದ ಮಾತಲ್ಲ. ಏಕೆಂದರೆ ಕಲ್ಯಾಣಿ ಚಾಲುಕ್ಯರ ಕಾಲದಲ್ಲೂ ಮಹಾಕೂಟವೂ ಒಂದು ಪ್ರಮುಖ ಕ್ಷೇತ್ರವಾಗಿದ್ದಿರಬೇಕೆನ್ನಲು ಈ ಕಾಂಪ್ಲೆಕ್ಸಿನ ಲಕುಲೀಶ-ಪಾಶುಪತ ಕೆತ್ತನೆಗಳೂ ಒಂದು ವೀರಭದ್ರ ವಿಗ್ರಹವೂ ಆಧಾರವಾಗುತ್ತಿವೆ. ಬಾದಾಮಿಯ ಗುಹೆಗಳಲ್ಲಿ (ಮೊದಲ ಮೂರು) ವೈಷ್ಣವ ಕೆತ್ತನೆಗಳಿಗೆಲ್ಲಾ ‘ಪಾಶುಪತ’ ಸಂಬಂಧವಿದೆ. ಎಂದಾದರೆ ಅದೇ ‘ನಟರಾಜ’ ಸಮೇತವಾಗಿ ಐಹೊಳೆಯ ‘ರಾವಳಫಡಿ’ ಕೆತ್ತನೆಗಳಲ್ಲಿ ಈ ಸಂಕೇತವನ್ನು ಕೌಪೀನದಿಂದ ಅಲಂಕರಿಸಲಾಗಿದೆ. ‘ಕಮಲ ಗಂಗವ್ವ’ನ ಕೆತ್ತನೆಯಂತೂ ಪಾಶುಪತ ಸಂಕೇತ ವಿಶೇಷ ವೆಂಬುದೂ ಅದನ್ನು ಯಾವ ರೀತಿಯಲ್ಲೂ ಮರೆಮಾಚುವುದಕ್ಕೆ ಸಾಧ್ಯವಿಲ್ಲವೆಂಬುದೂ ಮುಖ್ಯ.
೬. ಆದುದರಿಂದ Phallus Worship ನ ಸಂಬಂಧವುಳ್ಳ ‘ಪಾಶುಪತ’ ಪದ್ಧತಿಯಲ್ಲಿ ವೈಷ್ಣವ ಕೆತ್ತನೆಗಳೆಲ್ಲಾ ಬಾದಾಮಿಯ ಗುಹೆಗಳ ಪ್ರಸ್ಥಿಯನ್ನು ಸಾರುತ್ತಿವೆ. ಉಗ್ರನರಸಿಂಹನ ಪ್ರತಿಮೆಯೂ ಅರ್ಧ ಪ್ರಾಣಿ ರೂಪದಿಂದ ದಿಗಿಲುಂಟು ಮಾಡಬಲ್ಲುದಾಗಿದೆ(ಕರ್ನಾಟಕದಲ್ಲಿ ನರಸಿಂಹ ದೇಗುಲಗಳಲ್ಲಿ ಒಂದೆರಡೆಡೆ ‘ಸಾಲಿಗ್ರಾಮ’ ರೂಪಗಳಿವೆ. ಮಾಧ್ವರು ಅದರಲ್ಲೂ ಸ್ಮಾರ್ತ ಸಂಪ್ರದಾಯದವರು ಶಿವಲಿಂಗಕ್ಕೂ ನಡೆದುಕೊಳ್ಳುತ್ತಾರೆ, ಮಕ್ಕಳಿಗೆ ಹೆಸರಿಡುತ್ತಾರೆ. ಲಕ್ಷ್ಮೀದೇವಿಯ ಆರಾಧನೆ ಮಾಡುತ್ತಾರೆ. ಅಂದರೆ ನರಸಿಂಹಾರಾಧನೆ ಇವರಲ್ಲಿ ಹಾಸುಹೊಕ್ಕಾಗಿದೆ). ಈ ಪ್ರತಿಮೆಗೆ ನಡೆಸಿರಬಹುದಾದ ಶಸ್ತ್ರಕ್ರಿಯೆ ಗಮನಾರ್ಹವಾದುದು.
ಈ ಹಿನ್ನೆಲೆಯಲ್ಲಿ ವಿಚಾರ ಮಾಡಿದಾಗ ಬಾದಾಮಿಯ ಗುಹೆಗಳು ‘ಪಾಶುಪತ ಪ್ರಧಾನ ಗುಹೆಗಳು’ ಎನ್ನಿಸಿಕೊಳ್ಳುತ್ತವೆ. ಜಯಸಿಂಹನಿಂದ ಹಿಡಿದು ಮಂಗಳೇಶನ ನಂತರವೂ ಪೊಲಕೇಶಿಗೆ ‘ಪರಮೇಶ್ವರ’ ಬಿರುದು ಬರುವತನಕವೂ ಪಾಶುಪತ ಆಡಳಿತಕ್ಕೆ ಈ ಗುಹೆಗಳು ಕೇಂದ್ರಗಳಾಗಿರಬಹುದು, ಎಂದರೆ ತಪ್ಪಾಗಲಾರದು. ಮಹಾಕೂಟವು ‘ಪಾಶುಪತ’ ಕೇಂದ್ರವಾಗಿ ಕಲ್ಯಾಣಿ ಚಾಲುಕ್ಯರ ಆಳ್ವಿಕೆಯಲ್ಲೂ ಪ್ರಧಾನ ಪಾತ್ರವಹಿಸಿರಲು ಸಾಕು. ಆದರೆ ಕ್ರಿ.ಶ. ಐದು ಆರು, ಏಳನೆಯ ಶತಮಾನಗಳಲ್ಲಿ ಬಾದಾಮಿ ಗುಹೆಗಳು ನಮ್ಮ ಚಾಲುಕ್ಯ ಸಾರ್ವಭೌಮ ವಾಸಕ್ಕೆ ಅರಮನೆಗಳಾಗಿ ಇದ್ದಿರಲೂ ಸಾಕು. ಹೀಗೆಂದರೆ ಮುಂದಿನ ವಿಚಾರಕ್ಕೆ ಇದು ಗಟ್ಟಿಯಾದ ತಳಹದಿಯಾಗುತ್ತದೆ.
೭. ಮಹಾಕೂಟದ ಎರಡು ಪ್ರಸಿದ್ಧ ವಿಗ್ರಹಗಳಲ್ಲಿ ೧. ಊರ್ಧ್ವಕೇತೇಶ್ವರ ಮತ್ತೊಂದು ೨. ಅರ್ಧನಾರೀಶ್ವರ; ಇವೆರಡರ ಹೆಸರೂ ಈಚಿನವಾಗಿವೆ. ಏಕೆಂದರೆ ಇವುಗಳಲ್ಲಿ ‘ಶೈವ’ ಲಕ್ಷಣಗಳು ಖಚಿತವಾಗಿಲ್ಲ. ಬದಲು Phallus Worship ಸಂಕೇತಗಳು ಖಚಿತವಾಗಿವೆ.
ಈ ಸಂಕೇತನಗಳನ್ನು ಪ್ರಾಗೈತಿಹಾಸಿಕ ನೆಲೆಯಿಂದ ಪರಿಶೀಲಿಸಿದರೆ ತಟ್ಟನೆ ಪುರಾತನ ಮಾನವನ Totem Pillarಗಳಲ್ಲಿ ಇದಕ್ಕಿಂತಲೂ ಕಲಾತ್ಮಕವಾಗಿ (ಅಂದರೆ ಒಂದು ಬಾತು ಕೋಳಿಯ ತಲೆಯು ಸೇರಿದಂತೆ ಆದರೆ ಲಿಂಗದ ಸ್ಥಾನದಿಂದ ಊರ್ಧ್ವಮುಖವಾಗಿ) ಕಾಣಿಸಿಕೊಳ್ಳುತ್ತದೆ. ನಮ್ಮ ಮಲಪ್ರಭಾ ಕಣಿವೆಯು ಪ್ರಾಗೈತಿಹಾಸಿಕತೆಯಲ್ಲಿ ಹಳೆಯ ಶಿಲಾಯುಗದ ಲಕ್ಷಣಗಳ ಹೆಗ್ಗುರುತುಗಳೆಲ್ಲಾ (ಶಿಲಾಯುಗದ ಆಯುಧಗಳ ಸಹಿತ) ಸಿಗುತ್ತಿವೆಯೆಂದು ಆರ್.ವಿ.ಜೋಷಿಯವರು Pleistocene Studies in the Malaprabha Basin ಎಂಬ ಗ್ರಂಥದಲ್ಲಿ ವಿಶದಪಡಿಸಿದ್ದಾರೆ. ಆದುದರಿಂದ ಮಹಾಕೂಟದ ಕೇಂದ್ರದಲ್ಲಿ ಮೊದಲು ನೆಲಸಿದ ‘ಜನತೆ’ಯು ಶಿಲಾಯುಗದ ಲಕ್ಷಣಗಳಲ್ಲಿ ಒಂದಾದ Phallus Worshipನ್ನು ಆಚರಿಸುತ್ತಿದ್ದವರೆಂದರೆ ತಪ್ಪಾಗಲಾರದು, ಅವರ ಪ್ರತಿನಿಧಿಗಳಾಗಿ ಚಾಲುಕ್ಯ ‘ಜಯಸಿಂಹ’ ಮೊದಲ ದೊರೆಯಾದಂತಿದೆ.
ಮುಂದಿನದು ಒಂದು ಮನೆತನ ನಿರ್ಮಿಸುವ ಇತಿಹಾಸ ಮತ್ತು ಅದರ ಪರಿಣಾಮಗಳು ‘ಮಹಾಕೂಟ’ವೂ ಇಂಥ ಪರಿಣಾಮಗಳಿಗೆ ಮೈಗೊಟ್ಟಿರಬೇಕಾದರೂ Phallus Worship ಮತ್ತು ಅದರ ಮೂಲಕ ಸಂತಾನಪೇಕ್ಷಗಳ ಆಚರಣೆಗಳಿಗೆ ಪಕ್ಕಾಗಿರಬಹುದಾಗಿದೆ.
೮. ಕೊನೆಯದಾಗಿ ಬಾದಾಮಿಯ ಚಾಲುಕ್ಯ ಗುಹೆಗಳು ಅರಮನೆಗಳು ಎಂದರೆ ತಪ್ಪಾಗಲಾರದು ಮತ್ತು ಅವರೂ ಪಾಶುಪತರಿರಬೇಕಾಗುತ್ತದೆ.
ಉಪಸಂಹಾರ
೧. ಚಾಲುಕ್ಯರು ಬೊಗಸೆಯಿಂದ ಹುಟ್ಟಿರುವರಾದರೆ ಸೂರ್ಯಾರಾಧಕರು.
೨. ವೈದಿಕ ಧರ್ಮದಲ್ಲಿ ಶಂಕರಾಚಾರ್ಯರಿಗಿಂತ ಪೂರ್ವ ಸ್ಥಿತಿಯಲ್ಲಿ ಯಜ್ಞ ಯಾಗಾದಿಗಳಿಗೆ ಆಧಾರವಾಗಿರುವರು ಈ ಚಾಲುಕ್ಯರೆನ್ನಬಹುದು(ಚಲೂಕ್ಯ ಎಂಬುದಕ್ಕಿಂತ ಚಾಲುಕ್ಯ ಎಂಬುದು ಹೆಚ್ಚು ಪ್ರಚಾರದಲ್ಲಿದೆಯಷ್ಟೆ).
೩. ವಾಸ್ತುಶಿಲ್ಪ ಮತ್ತು ಶಿಲ್ಪ ರಚನೆಗಳಲ್ಲಿ ‘ಪಾಶುಪತ ಶೈಲಿ’ ಎನ್ನುವುದನ್ನು ಚಾಲುಕ್ಯ ಶಿಲ್ಪದಲ್ಲಿ ಮೊಟ್ಟಮೊದಲ ‘ಶೈಲಿ’ ಎನ್ನಬೇಕಾಗುತ್ತದೆ.
೪. ಇವುಗಳ ಅಂದರೆ ಈ ಪಾಶುಪತ ಶೈಲಿಯ ಜೊತೆಗೇ ಕಂಡುಬರುವ ಶೈವ ವಿಗ್ರಹಗಳ ಸಂಪ್ರದಾಯವನ್ನು ಬೇರೆ ಶೈಲಿಯಾಗಿಯೇ ನೋಡಬೇಕಾಗಿದೆ.
ಬಾದಾಮಿ ಚಾಲುಕ್ಯರು : ೨೭. ಮೇಣಬಸದಿ
ಬಾದಾಮಿಯ ಮೇಣಬಸದಿ ಕನ್ನಡ ನಾಡಿನ ಒಂದು ಅಪೂರ್ವ ಶಿಲ್ಪಕಲಾಕೃತಿ. ಕರ್ನಾಟಕಕ್ಕೆ ಜಾಗತಿಕ ಮಹತ್ವವನ್ನು ತಂದು ಕೊಟ್ಟ ಈ ಗುಹಾಶಿಲ್ಪ, ಬಾದಾಮಿ ಚಾಲುಕ್ಯ ಮುಖ್ಯ ಕೊಡುಗೆಗಳಲ್ಲಿ ಒಂದು.
ಕಲ್ಲಿನಲ್ಲಿ ನಾಲ್ಕು ಕಲಾತ್ಮಕ ಗವಿಗಳನ್ನು ಇಲ್ಲಿ ಕೊರೆಯಲಾಗಿದೆ. ಒಂದನೆಯದು ಶಿವಪರ, ಎರಡನೆಯದು ಮತ್ತು ಮೂರನೆಯ ಗವಿಯ ಪೂರ್ವಭಾಗದಲ್ಲಿ ಒಂದು ನೈಸರ್ಗಿಕ ಗವಿಯಿದೆ ಇದು ಬೌದ್ಧಪರ.
ಮಂಗಳೇಶನ ಶಾಸನದ ಪ್ರಕಾರ ಇದರ ಹೆಸರು ಕಲ್ಮನೆ. ಆದರೆ ಇಂದು ರೂಢಿಯಲ್ಲಿರುವ ಹೆಸರು ಮೇಣಬಸದಿ. ಇಲ್ಲಿ ಶೈವ, ವೈಷ್ಣವ ಗವಿಗಳೇ ಹೆಚ್ಚು ಕಲಾತ್ಮಕ, ಹೆಚ್ಚು ವಿಸ್ತಾರ. ಹೀಗಿದ್ದೂ ಇದರ ಹೆಸರಿನಲ್ಲಿ ‘ಬಸದಿ’ ಎಂಬ ಜೈನ ಪದವೇಕೆ? ‘ಮೇಣ’ ಎಂಬುದಕ್ಕೆ ಅರ್ಥವೇನು? ಈ ಪ್ರಶ್ನೆಗಳಿಗೆ ಸಿಗುವ ಉತ್ತರ ಭಾಷೆ, ಧರ್ಮ, ಗವಿನಿರ್ಮಾಣದ ಕಾಲಗಳ ಮೇಲೆ ಬೆಳಕು ಚೆಲ್ಲಬಹುದಾಗಿದೆ.
ಕಲ್ಲನ್ನು ಮೇಣದಂತೆ ಕೊರೆದಿರುವ ಕೆತ್ತನೆಯಾಗಿರುವುದರಿಂದ ಇದರ ಹೆಸರು ಮೇಣಬಸದಿ, ಎಂದು ಜನಸಾಮಾನ್ಯರು ಹೇಳುತ್ತಾರೆ. ಹಾಗಿದ್ದರೆ ಇದೇ ರೀತಿ ಏಕಶಿಲೆಯಲ್ಲಿ ಕೊರೆದು ಅಜಂತಾ ಮೊದಲಾದ ಗವಿಗಳಿಗೆ ಮೇಣಬಸದಿ ಎಂದು ಏಕೆ ಕರೆಯುವುದಿಲ್ಲ? ಎಂಬ ಪ್ರಶ್ನೆ ಉದ್ಭವಿಸುತ್ತದೆ.
ಮೇಗಣ ಬಸದಿ ಎಂಬುದೇ ಆಡುಮಾತಿನಲ್ಲಿ ಮೇಣಬಸದಿಯಾಗಿರಬಹುದೆಂದು ಕೆಲವು ವಿದ್ವಾಂಸರು ಅಭಿಪ್ರಾಯ ಪಡುತ್ತಾರೆ. ಹಾಗಿದ್ದರೆ ಕೆಳಗೆ ಒಂದು ಬಸದಿ ಇರಬೇಕಾಗುತ್ತದೆ. ಬಾದಾಮಿಯಲ್ಲಿ ಅಂಥ ಕುರುಹು ಕಂಡುಬರುವುದಿಲ್ಲ. ಭಾಷಾನಿಯಮದ ಪ್ರಕಾರ ಮೇಗಣ ಶಬ್ದ ಮೇಣವಾಗುವುದಿಲ್ಲ. ಬಹಳೆಂದರೆ ಮೇಲಿನ ಅಥವಾ ಮ್ಯಾಲಿನ ಆಗಬಹುದು. ಇಲ್ಲವೆ ಶ್ರವಣಬೆಳ್ಗೊಳದಲ್ಲಿಯ ಒಂದು ಬಸದಿಗೆ ‘ಮೇಗಣ ಬಸದಿ’ ಎಂಬ ಹಳೆಯ ಹೆಸರೇ ಇನ್ನೂ ಮುಂದುವರಿದಂತೆ ಇಲ್ಲಿಯೂ ಮುಂದುವರಿಯಬಹುದಿತ್ತು. ಹೀಗಾಗಿ ಈ ವಿವರಣೆಯನ್ನೂ ಕೈಬಿಟ್ಟು ಬೇರೊಂದು ಅರ್ಥ ಹುಡುಕಬೇಕಾಗುತ್ತದೆ.
ಬೌದ್ಧ ಭಿಕ್ಷುಗಳು ಾಸ ಮಾಡುವ ಗವಿಗೆ ಲಯನ ಅಥವಾ ಲಯಣವೆನ್ನುತ್ತಾರೆ.  ಇವು ಅಖಂಡ ಕಲ್ಲಿನಲ್ಲಿ ಕೊರೆದ ವಸತಿಗಳು. ಸುತ್ತಲೂ ಕೊಠಡಿಯುಳ್ಳ ದೊಡ್ಡ ಅಂಗಳ, ಕೊಠಡಿಯುಳ್ಳ ದೊಡ್ಡ ಅಂಗಳ, ಕೊಠಡಿಗಳಲ್ಲಿ ಭಿಕ್ಷುವಿಗೆ ಮಲಗಲು ಕಲ್ಲು ಹಾಸಿಗೆ, ನೀರಿಗಾಗಿ ಪೋಥಿ ಹೆಸರಿನ ಒಂದೆರಡು ಕಲ್ಲಿನ ತೊಟ್ಟಿಗಳು, ಮಳೆಗಾಲದಲ್ಲಿ ಬೌದ್ಧ ಭಿಕ್ಷುಗಳು ವಾಸ ಮಾಡುವ ಲಯಣಗಳ ಸ್ವರೂಪವಿದು. ಲಯಣವೆಂಬುದು ಆಡುಮಾತಿನಲ್ಲಿ ಲೇಣ ಎಂದಾಗುತ್ತದೆ.
ಬಾದಾಮಿ ಬೌದ್ಧರ ನೆಲೆಯಾಗಿದ್ದಿತೆಂದೂ, ಅಲ್ಲಿ ಅನೇಕ ಸಂಘಾರಾಮಗಳಿದ್ದವೆಂದೂ ಪುಲಿಕೇಶಿಯ ಆಸ್ಥಾನಕ್ಕೆ ಬಂದಿದ್ದ ಚೀನಿ ಪ್ರವಾಸಿ ಹ್ಯೂಯನ್‌ತ್ಸಾಂಗ್ ಹೇಳುತ್ತಾನೆ. ಪದ್ಮಪಾಣಿ ಬುದ್ಧನ ಶಿಲ್ಪವಿರುವ ನೈಸರ್ಗಿಕ ಗವಿ ಈ ಬೆಟ್ಟದಲ್ಲಿದೆ. ಈ ಗವಿ ಬೌದ್ಧಯತಿಗಳ ವಾಸಸ್ಥಾನವಾಗಿರುವುದರಿಂದ ಇದು ಲಯಣವೇ ಆಗಿದೆ. ಇದರಿಂದಾಗಿ ಒಂದು ಕಾಲಕ್ಕೆ ಇಡೀ ಬೆಟ್ಟವನ್ನು ಲಯಣ ಇಲ್ಲವೆ ಲೇಣವೆಂದು ಕರೆಯುತ್ತಿರಬಹುದು. ವೈದಿಕ ಸಂಪ್ರದಾಯದವರಾದ ಬಾದಾಮಿ ಚಾಲುಕ್ಯರ ಕಾರಣವಾಗಿ ಈ ಭಾಗದಲ್ಲಿ ಬೌದ್ಧಮತ ಕ್ರಮೇಣ ನಾಶವಾಯಿತೆಂದು ಇತಿಹಾಸ ತಜ್ಞರ ಅಭಿಪ್ರಾಯವಾಗಿದೆ.
ಬಾದಾಮಿಯಲ್ಲಿ ಬೌದ್ಧರಂತೆ ಜೈನರೂ ವಾಸವಾಗಿದ್ದರು. ಪುಲಿಕೇಶಿಯ ಆಸ್ಥಾನ ಕವಿ ರವಿಕೀರ್ತಿ ಜೈನ. ಬಾದಾಮಿಯ ನಾಲ್ಕನೆಯ ಗವಿ ಜೈನರದು. ಬೌದ್ಧಯತಿಗಳ ವಾಸಸ್ಥಾನ ಲಯಣವಾದರೆ ಜೈನಯತಿಗಳ ವಾಸಸ್ಥಾನ ಬಸದಿ (ಲಯಣ ಪದ ಜೈನರಲ್ಲಿ ಇದ್ದರೂ ಗೌಣ). ಬಾದಾಮಿ ಬೆಟ್ಟದಲ್ಲಿಯ ಬೌದ್ಧಗವಿಗಿಂತ ಜೈನಗವಿ ತರುವಾಯದ್ದು. ಹೀಗೆ ಬೌದ್ಧಗವಿಗೆ ಜೈನಗವಿ ಜೊತೆಯಾದಾಗ ಆ ಬೆಟ್ಟವನ್ನು ಲೇಣ+ಬಸದಿ ಎಂದು ಕರೆಯತೊಡಗಿರಬೇಕು. ಈ ಹೆಸರಿನಲ್ಲಿ ಬೌದ್ಧ ಮತ್ತು ಜೈನ ಗವಿಗಳ ಸೂಚನೆ ಮಾತ್ರ ಕಂಡು ಬರುವುದರಿಂದ ಶೈವ, ವೈಷ್ಣವ ಗವಿಗಳು ಇವುಗಳಿಗೆ ತರುವಾಯ ಹುಟ್ಟಿರುವ ಸಾಧ್ಯತೆಯಿದೆ. ಹೀಗೆ ಹೊಸ ಗವಿಗಳು ನಿರ್ಮಾಣವಾದರೂ ಹೆಸರು ಮಾತ್ರ ಹಳೆಯದೇ ಮುಂದುವರಿಯಿತೆಂದು ಕಾಣುತ್ತದೆ.
ಕಾಲಕ್ರಮದಲ್ಲಿ ಲೇಣಬಸದಿ ಹೆಸರಿನ ಅರ್ಥ ಅಪರಿಚಿತವಾದಾಗ ಜನಸಾಮಾನ್ಯರು ಲೇಣದ ಸ್ಥಾನದಲ್ಲಿ ತಮಗೆ ಪರಿಚಿತವಿರುವ, ಧ್ವನಿಸಾಮ್ಯದ ಮೇಣ ಪದವನ್ನು ಬಳಸಿದಂತಿದೆ. ಇದು ಭಾಷೆಯಲ್ಲಿ ಜರುಗುವ ಸಹಜ ಕ್ರಿಯೆ. ಅಂದಿನಿಂದ ಮೇಣಬಸದಿ ಎಂಬ ಹೆಸರು ಮೇಣದಲ್ಲಿ ಕೆತ್ತಿದಂಥ ಶಿಲ್ಪಕಲೆ ಎಂಬ ಅರ್ಥವಿವರಣೆಯೂ ಪ್ರಚಾರದಲ್ಲಿ ಬಂದವು.
ಹೀಗೆ ಶೈವ, ವೈಷ್ಣವ ಗವಿಗಳು ಇಲ್ಲಿಯ ಮುಖ್ಯ ಆಕರ್ಷಣೆಗಳಾಗಿದ್ದರೂ ಈ ಬೆಟ್ಟಕ್ಕೆ ಯಾವ ಕಾಲಕ್ಕೂ ಹಿಂದೂ ಹೆಸರು ಪ್ರಾಪ್ತವಾಗಲಿಲ್ಲ. ಬೌದ್ಧರ ಕಾಲದಲ್ಲಿ ಲೇಣವೆಂಬ, ಜೈನರ ಕಾಲದಲ್ಲಿ ಲೇಣ ಬಸದಿಯೆಂಬ, ತರುವಾಯ ಮೇಣ ಬಸದಿಯೆಂಬ ಹೆಸರುಗಳು ಬೆಳೆದು ಬಂದಿವೆ. ಒಂದೂವರೆ ಸಾವಿರ ವರ್ಷ ಕಳೆದರೂ ಲೇಣವೆಂಬ ಹಳೆಯ ಶಬ್ದ ಮೇಣವೆಂಬ ಹೊಸ ಶಬ್ದದ ಹೊಟ್ಟೆಯಲ್ಲಿ ಇನ್ನೂ ಜೀವ ಹಿಡಿದುಕೊಂಡು ಉಳಿದು ಬಂದಿೆ
ಬಾದಾಮಿ ಚಾಲುಕ್ಯರು : ೨೮. ಚಾಲುಕ್ಯ ಗುಹಾಲಯಗಳ ಶಿಲ್ಪ
ಈ ಗುಹಾಲಯಗಳ ಅತ್ಯಾಕರ್ಷಕ ಘಟಕಗಳೆಂದರೆ ಅವುಗಳಲ್ಲಿರುವ ಹಿರಿ ಮತ್ತು ಕಿರುಗಾತ್ರದ ವೈವಿಧ್ಯಮಯ ಶಿಲ್ಪಗಳು, ಪ್ರತಿಮಾಲಕ್ಷಣ, ಶಿಲ್ಪತಂತ್ರ, ಶೈಲಿ, ರೂಪಸಂಸ್ಕಾರ ಮುಂತಾದ ಅನೇಕ ದೃಷ್ಟಿಕೋನಗಳಿಂದ ಇವು ವಿಶಿಷ್ಟವಾಗಿವೆ. ಅದರಿಂದ ಅವುಗಳ ವಿಶೇಷ ಅಧ್ಯಯನ ಅವಶ್ಯವಾಗುತ್ತದೆ.
ಬಾದಾಮಿಯ ಶೈವ ಗುಹೆಯ ಶಿಲ್ಪಗಳು
ಶೈವ ಗುಹಾಲಯದ ಮುಂದುಗಡೆಯ ಅಂಗಳದಲ್ಲಿ ನಿಂತರೆ ಪಶ್ಚಿಮ ಪಾರ್ಶ್ವದಲ್ಲಿ ಹದಿನೆಂಟು ಕೈಗಳುಳ್ಳ ಶಿವ-ನಟರಾಜನ ಅಪೂರ್ವ ಶಿಲ್ಪವಿದೆ. ಬಹುಶಃ ಭಾರತದಲ್ಲಿ ಇಷ್ಟು ಬಾಹುಗಳುಳ್ಳ ಪ್ರಾಚೀನ ನಟರಾಜನ ವಿಗ್ರಹ-ನಟರಾಜನ ಅಪೂರ್ವ ಶಿಲ್ಪವಿದೆ. ಬಹುಶಃ ಭಾರತದಲ್ಲಿ ಇಷ್ಟು ಬಾಹುಗಳುಳ್ಳ ಪ್ರಾಚೀನ ವೃತ್ತಾಕಾರದ ಪರಿಧಿಯನ್ನನುಸರಿಸಿ ಈ ಶಿಲ್ಪ ಸಂಯೋಜಿತವಾಗಿದೆ. ಬಲಗಾಲನ್ನು ಪದ್ಮಪೀಠದ ಮೇಲೆ ಭದ್ರವಾಗಿ ಊರಿ ‘ಚತುರ’ ನಾಟ್ಯ ಭಂಗಿಯಲ್ಲಿರುವ ಜಟಾಧಾರಿ ನಟರಾಜ-ಶಿವನ ಕೈಗಳು ಏಕಕೇಂದ್ರೀಯವಾಗಿ ಚಲಿಸುತ್ತಿರುವಂತೆ ಭಾಸವಾಗುತ್ತದೆ. ಮೂರು ಬಲ ಕೈಗಳು ಅಕ್ಷರಮಾಲೆ, ಪಾಶ (?) ಹಾಗೂ ಡಮರುಗಳನ್ನು ತ್ರಿಶೂಲವನ್ನು ಹಾಗೂ ಇನ್ನೆರಡು ಎಡ ಕೈಗಳು ತಂತುವಾದ್ಯವನ್ನು ಹಿಡಿದಿವೆ ಇನ್ನುಇದರ ಕೈಗಳು ಅಭಯ ಹಸ್ತ, ತ್ರಿಪತಾಕ, ವಿಸ್ಮಯ (?) ಮುಂತಾದ ನಾಟ್ಯ ಮುದ್ರೆಗಳಲ್ಲಿ ಬೀಸು ಚಾಲನೆಯಲ್ಲಿವೆ. ನಟರಾಜನ ಭಂಗಿ ಪೀಠಕ್ಕಿಂತ ಕೆಳಮಟ್ಟದಲ್ಲಿ ದ್ವಿಭುಜ ಬಾಲ ಗಣೇಶ ತನ್ನ ಬಲಗೈ ಮತ್ತು ಸೊಂಡಿಲನ್ನು ಶಿವನ ಗಜಹಸ್ತಕ್ಕೆ ತಕ್ಕುದಾಗಿ ನಾಟ್ಯಭಂಗಿಯಲ್ಲಿ ಚಾಚಿ, ದ್ವಿಭಂಗಿಯಲ್ಲಿ ಶಿವನ ನಾಟ್ಯವನ್ನು ಅನುಕರಣೆ ಮಾಡುತ್ತಿದ್ದಾನೆ. ಶಿರದ ಹಿಂದಿರುವ ದೀರ್ಘ ವೃತ್ತಾಕಾರದ ಅಸ್ಪಷ್ಟ ಪ್ರಭಾಮಂಡಲ, ಆಕರ್ಷಕ ಭಂಗಿ ಮುಂತಾದವುಗಳೊಂದಿಗೆ ಇಲ್ಲಿ ಸಂಯೋಜನೆ ಸಹಜವಾಗಿಯೇ ಚಿತ್ತಾಕರ್ಷಕವಾಗಿದೆ.
ಶಿವ-ನಟರಾಜ ಮೂರ್ತಿ ಪರಿಕಲ್ಪನೆಯಲ್ಲಿ ಆಳವಾದ ಸಾಂಕೇತಿಕತೆ ಅಡಗಿದೆ. ಇದು ಶಿವನ ತಿರೋಭಾವ, ಸೃಷ್ಟಿ, ಸ್ಥಿತಿ, ಲಯ, ಅನುಗ್ರಹಗಳೆಂಬ ಪಂಚಕೃತ್ಯಗಳ ಮಾಯಾಲೀಲೆಯನ್ನು ಸಂಕೇತಿಸುವ ನಾಟ್ಯ, ಶಿವ ತಾಂಡವವನ್ನು ವಿಶ್ವಚಕ್ರವೆಂದು ಪರಿಗಣಿಸಿದರೆ ಆ ಚಕ್ರದ ಅರಗಳಂತೆ ವರ್ತಿಸುವ ನಟರಾಜನ ಕೈಗಳು ಚಲನೆ, ಆಯುಧ ಮುದ್ರೆಗಳ ಮೂಲಕ ಪರಮಾತ್ಮನ ಪಂಚಕೃತ್ಯಗಳನ್ನು ನಿರೂಪಿಸುತ್ತವೆ. ಸೃಷ್ಟಿಯ ಆರಂಭದಲ್ಲಿ ಮೊದಲ ಕಂಪನದಿಂದ ಅಶ್ರುತ ನಾದ ಹೊರಡಿಸಿ ಕದಡಿ ಅವ್ಯಕ್ತ ಸಮತೋಲನವನ್ನು ಅಕುಲಿತಗೊಳಿಸಿ ವ್ಯಕ್ತರೂಪದ ಸೃಷ್ಟಿ ಕ್ರಿಯೆಗೆ ಚಾಲನೆ ನೀಡಿದುದನ್ನು ಡಮರುಗವೂ, ಸ್ಥಿತಿಭಾವವನ್ನು ಎರಡು ಕೈಗಳಿಂದ ಎತ್ತಿ ಹಿಡಿದಿರುವ ಸರ್ಪವೂ(ಕಾಲದ ಸಂಕೇತ), ಸಂಸಾರ ಸಾಗರದಿಂದ ವಿಮುಕ್ತಗೊಳಿಸುವ ಪರಮಾತ್ಮನ ಅನುಗ್ರಹಭಾವವನ್ನು ಲಂಬವಾಗಿ ಹಿಡಿದಿರುವ ಸಂಹಾರಸೂಚಕ ತ್ರಿಶೂಲ ಸಂಕೇತಿಸುವ ಈ ಮಾಯಾಲೀಲೆಯ ನಾಟ್ಯದಲ್ಲಿ ಲಯಬದ್ಧ ಮೋಹಕ ನಾದ ಹೊರಡಿಸುವ ತಂತುವಾದ್ಯ ಜೀವಿಗಳನ್ನು ಪರಮಾತ್ಮ ತನ್ನೆಡೆ ಮರಳಿ ಸೆಳೆಯುವ ಭಾವವನ್ನು ಸಂಕೇತಿಸುತ್ತದೆ.
ಮುಖಮಂಟಪದಲ್ಲಿ ಪೂರ್ವ ಪಾರ್ಶ್ವದ ಗೋಡೆಯಲ್ಲಿರುವ ಲಕ್ಷ್ಮೀ-ಪಾರ್ವತೀ ಸಹಿತ ಹರಿಹರ ಶಿಲ್ಪ ಈ ಗುಹಾಲಯದ ಇನ್ನೊಂದು ಮಹತ್ವದ ಕಲಾಕೃತಿ. ಹರಿಹರನ ಬಲ ಅರ್ಧಭಾಗ ಶಿವನ ಮೂರ್ತಿ ಲಕ್ಷಣಗಳೊಂದಿಗೂ ವಾಮಾರ್ಧ ಭಾಗ ವಿಷ್ಟುವಿನ ಮೂರ್ತಿ ಲಕ್ಷಣಗಳೊಂದಿಗೂ ಮೂಡಿದೆ. ಶಿವಭಾಗ ಜಟಾಮಕುಟ, ಸರ್ಪಕುಂಡಲ, ಸರ್ಪಯಜ್ಞೋಪವೀತ, ವ್ಯಾಘ್ರಚರ್ಮ ಮುಂತಾದವುಗಳಿಂದಲೂ ವಿಷ್ಣು ಭಾಗ ಕಿರೀಟಮಕುಟ, ಮಕರಕುಂಡಲ, ಯಜ್ಞೋಪವೀತ  ಕಟಿವಸ್ತ್ರಗಳಿಂದಲೂ ಭೂಷಿತವಾಗಿದೆ. ಬಲ ಕೆಳಕೈ ಫಲವನ್ನು, ಬಲ ಮೇಲಣ ಕೈ ಪರಶುವನ್ನು, ಎಡ ಮೇಲಣ ಕೈ ಶಂಖವನ್ನು ಧರಿಸಿದ್ದು, ಎಡ ಕೆಳಕೈಯನ್ನು ಕಟ್ಯವಲಂಬಿತವಾಗಿ ಇರಿಸಿದೆ. ಹರಿಹರನ ಶಿರದ ಹಿಂದೆ ವೃತ್ತಾಕಾರದ ಸ್ಫುಟ ಪ್ರಭಾಮಂಡಲ ವಿದೆ. ಕಾಲುಗಳ ಸಮೀಪ ಬಲಗಡೆ ತ್ರಿಶೂಲಧಾರಿ ನಂದಿ ಹಾಗೂ ಎಡಗಡೆ ಕೈಕಟ್ಟಿ ನಿಂತಿರುವ ಗರುಡ ನಿಂತಿದ್ದಾರೆ. ಬಲಪಾರ್ಶ್ವದಲ್ಲಿ ಶಿವನ ಮಡದಿ ಪಾರ್ವತಿಯು ಎಡಕೈಯಲ್ಲಿ ಪದ್ಮ ಹಿಡಿದು ಬಲಗೈಯನ್ನು ಲೋಲಹಸ್ತದಲ್ಲಿ ಇಳಿಬಿಟ್ಟು, ದೇವನೆಡೆಗೆ ತುಸು ತಿರುಗಿ ತ್ರಿಭಂಗಿಯಲ್ಲಿ ನಿಂತಿದ್ದಾಳೆ. ವಿಶಿಷ್ಟ ವಿಧದ ಕೇಶಾಲಂಕಾರ, ಕಿವಿಗಳಲ್ಲಿ ಬೇರೆಬೇರೆ ರೀತಿಯ ಕುಂಡಲಗಳು, ಕಂಠಹಾರಗಳು, ಕಂಕಣಗಳು, ಕಾಲಗಂಟಿನ ಸಮೀಪದವರೆಗೂ ಮುಚ್ಚಿರುವ ಕಟಿವಸ್ತ್ರ, ಮೇಖಲಾ, ಕಾಲ್ಗಡಗ ಇತ್ಯಾದಿ ವೇಷ ಭೂಷಣಗಳು ಆಕೆಯನ್ನು ಅಲಂಕರಿಸಿ ಸ್ತ್ರೀಯೋಗ್ಯ ಲಾವಣ್ಯ ನೀಡಿವೆ. ಇದೇ ರೀತಿಯಾಗಿ ಎಡಬದಿಯಲ್ಲಿ ಲಕ್ಷ್ಮೀ ನಿಂತಿದ್ದಾಳೆ. ಆಕೆಯ ಬಲಗೈಯಲ್ಲಿ ಪದ್ಮವಿದೆ. ಮೇಲ್ಭಾಗದಲ್ಲಿ ಆಕಾಶದಲ್ಲಿ ಹೂಮಾಲೆ ಅಥವಾ ಮುಕ್ತಾಸರ ಹಿಡಿದು ವಿದ್ಯಾಧರ ದಂಪತಿಗಳು ಹಾರುತ್ತಿದ್ದಾಳೆ. ಇದು ಕೂಡ ವೃತ್ತಾಕಾರದ ಪರಿಧಿಗನುಗುಣವಾಗಿ ರಚಿತವಾದ, ಆದರೆ ಸಮಭಾಗ (Symmetrical) ಸಂಯೋಜನೆ. ಹರಿಹರನ ಭುಜಬಾಹುಗಳ ಸ್ಥಿತಿ, ಪ್ರಮಾಣಗಳಲ್ಲಿ ಏನೋ ಕೊರತೆ ಕಾಣುತ್ತದೆ. ರೂಪಸಂಸ್ಕಾರ ಉತ್ತಮ ಮಟ್ಟದ್ದಾಗಿದ್ದರೂ ಸಹ ನೋಡುಗನ ಲಕ್ಷ್ಯ ಒಮ್ಮೆಲೆ ಕೇಂದ್ರ ಪಾತ್ರವಾದ ಹರಿಹರನ ಕಡೆಗೆ ಹೋಗುವ ಬದಲು ಸಂಯೋಜಿತ ಸಂಪೂರ್ಣ ಗುಂಪಿನೆಡೆಗೆ ಹೋಗುತ್ತದೆ. ಹೀಗಾಗಿ ಉಳಿದ ಶಿಲ್ಪಗಳಿಗೆ ಲೋಲಿಸಿದಾಗ ಕಲಾದೃಷ್ಟಿಯಿಂದ ಇದು ಅವುಗಳ ಮಟ್ಟವನ್ನು ತಲುಪುವುದಿಲ್ಲ. ಇಡಿ ಶಿಲ್ಪ ಸಂಯೋಜನೆ ಗಣರ ಶಿಲ್ಪ ಪಟ್ಟಿಕೆಯಿರುವ ಪೀಠದ ಮೇಲೆ ರೂಪಿತವಾಗಿದೆ. ಈ ಗಣಗಳು ವಿವಿಧ ವಾದ್ಯಗಳನ್ನು ನುಡಿಸುತ್ತ ನೃತ್ಯ ಭಂಗಿ ಗಳಲ್ಲಿದ್ದಾರೆ.
ವೈಷ್ಣವರ ದೇವತೆ ವಿಷ್ಣು ಹಾಗೂ ಶೈವರ ದೇವತೆ ಶಿವ ಇವರ ನಡುವೆ ಭೇದ ಕಲ್ಪಿಸಲಾಗದೆಂದು ಸೂಚಿಸುವ ಉದ್ದೇಶ ಹರಿಹರ ಶಿಲ್ಪದಲ್ಲಿ ಅಡಗಿದೆ. ಮತೀಯ ಸದ್ಭಾವನೆ ಪ್ರಚುರಪಡಿಸುವುದು ಇಂಥ ಶಿಲ್ಪಗಳ ಗುರಿ. ಹರಿಹರ ಪರಿಕಲ್ಪನೆಯಲ್ಲಿ ಪ್ರಕೃತಿ-ಪುರುಷ ತತ್ವದ ಮಿಲನವನ್ನು ಕಂಡವರೂ ಇದ್ದಾರೆ.
ಮುಖಮಂಟಪದಲ್ಲಿ ಪಶ್ಚಿಮ ಪಾರ್ಶ್ವ ಗೋಡೆಯಲ್ಲಿರುವ ಅರ್ಧನಾರೀಶ್ವರ ಶಿಲ್ಪ ಈ ಗುಹಾಲಯದ ಮೇರು ಕೃತಿ. ಉಳಿದ ಮುಖ್ಯ ಶಿಲ್ಪಗಳಂತೆ ಇದು ಕೂಡ ವೃತ್ತ ಪರಿಧಿಯನ್ನ ನುಸರಿಸಿ ಸಂಯೋಜಿತವಾಗಿದೆ. ಇಲ್ಲಿ ಬಲಭಾಗ ಶಿವನದು ಹಾಗೂ ವಾಮಭಾಗ ಪಾರ್ವತಿ ಯದು. ತ್ರಿಭಂಗಿಯಲ್ಲಿ ಚತುರ್ಭುಜನಾಗಿ ನಿಂತಿರುವ ವೀಣಾಪಾಣಿ ಅರ್ಧನಾರೀಶ್ವರನು ಮುಂದಣ ಬಲಗೈಯಲ್ಲಿ ವೀಣೆಯನ್ನು, ಮೇಲಣ ಬಲಗೈಯಲ್ಲಿ ಸರ್ಪಸಹಿತ ಪರಶುವನ್ನು, ಮೇಲಣ ಎಡಕೈಯಲ್ಲಿ ಸ್ತ್ರೀಯೋಗ್ಯ ಪದ್ಮವನ್ನು ಹಾಗೂ ಮುಂದಣ ಎಡಗೈಯಿಂದ ವೀಣೆಯ ಮೇಲ್ಭಾಗವನ್ನು ಹಿಡಿದಿದ್ದಾನೆ. ಬಲಭಾಗದಲ್ಲಿ ಶಿವನ ಮೂರ್ತಿ ಲಕ್ಷಣಗಳಾದ ಜಟಾಮಕುಟ, ಸರ್ಪಕುಂಡಲ, ನಾಗಮುರಿಗೆಯ ತೋಳ್ಬಂದಿ, ಸರ್ಪಯಜ್ಞೋಪವೀತ, ವ್ಯಾಘ್ರಚರ್ಮ ಮುಂತಾದವು ಇವೆಯಾದರೆ, ವಾಮಾರ್ಧದಲ್ಲಿ ಸ್ತ್ರೀಯೋಗ್ಯವೆನಿಸುವ ಕೇಶಾಲಂಕಾರ, ಸಮೀಪದವರೆಗೆ ಇಳಿಬಿದ್ದಿರುವ ಕಟಿವಸ್ತ್ರ, ಕಾಲ್ಗಡಗ, ಪಾದಸರ ಇತ್ಯಾದಿ ಲಕ್ಷಣಗಳಿವೆ. ಶಿರದ ಹಿಂಭಾಗದಲ್ಲಿರುವ ದೀರ್ಘ ವೃತ್ತಾಕಾರ ಪ್ರಭಾಮಂಡಲ ಗೋಡೆಯಲ್ಲಿ ಲೀನವಾಗಿದೆ. ಪುಷ್ಪ ದೇಹ ರಚನೆ ದೇವತೆಯ ಆಂತರಿಕ ಶಕ್ತಿಯನ್ನು ಪ್ರಕಟಿಸುತ್ತದೆ. ತೆರೆದ ಕಣ್ಣುಗಳು, ಮೂಗು, ತುಟಿಗಳ ರಚನೆ, ದುಂಡುಮುಖ, ಮೈಕಟ್ಟು, ವೀಣೆ ಮುಂತಾದವುಗಳು ದೇವತೆಯ ಪ್ರಶಾಂತ ಲಲಿತಭಾವವನ್ನು ಸೂಚಿಸುತ್ತವೆ. ಬಲಗಡೆ, ಶಿವನ ಪಕ್ಕದಲ್ಲಿ ಮುಖ ಚಾಚಿರುವ ಬಸವ ಜೀವಕಳೆಯಿಂದ ಕೂಡಿದ್ದು, ಪೌರುಷದ ಸಂಕೇತವಾಗಿ ನಿಂತಿದೆ. ಅದರ ಬಲಪಕ್ಕದಲ್ಲಿ ಅಸ್ತಿಪಂಜರದಂತೆ ಕೃಶದೇಹದ ಬೃಂಗಿ ಕೈ ಮುಗಿದು ನಿಂತಿದ್ದು ಶಿವನ ರೌದ್ರರೂಪದ ಪ್ರತೀಕದಂತಿದ್ದಾನೆ. ಅರ್ಧನಾರೀಶ್ವರನ ಎಡಪಾರ್ಶ್ವದಲ್ಲಿ ಧಮ್ಮಿಲ್ಲ ರೀತಿಯ ವಿಶಿಷ್ಟ ಕೇಶಾಲಂಕಾರದಿಂದೊಡಗೂಡಿದ, ಎಡಗೈಯಲ್ಲಿ ಪ್ರಸಾದನ ಪೆಟ್ಟಿಗೆಯನ್ನು ಹೊತ್ತಿರುವ ಪ್ರಸಾದಿಕೆ (ಪಾರ್ವತಿಯ ಸೇವಕಿ) ತ್ರಿಭಂಗಿಯಲ್ಲಿ ನಿಂತಿದ್ದಾಳೆ. ಸ್ತ್ರೀಯೋಗ್ಯ ಲಾವಣ್ಯವನ್ನು ಇವಳಲ್ಲಿ ಕಾಣಬಹುದು. ಸಂಯೋಜನೆಯ ಮೇಲ್ಮೂಲೆಗಳಲ್ಲಿ ಹಾರಗಳನ್ನು ಹಿಡಿದು ಭಾರರಹಿತರಾಗಿ ಆಕಾಶದಲ್ಲಿ ಹಾರುತ್ತ ಸಾಗಿರುವ ಸುಂದರ ವಿದ್ಯಾಧರ ದಂಪತಿಗಳ ಜೋಡಿಗಳು ಒಮ್ಮೆಲೆ ಗಮನ ಸೆಳೆಯದೆ ಗೌಣವಾಗಿ ಉಳಿಯುತ್ತವೆ. ನೋಡುಗನ ದೃಷ್ಟಿ ನೇರವಾಗಿ ಕೆಂದ್ರಪಾತ್ರವಾದ ಅರ್ಧನಾರೀಶ್ವರ ಮೂರ್ತಿಯೆಡೆಗೆ ಸೆಳೆಯುವುದರಲ್ಲಿ ಶಿಲ್ಪಿ ಯಶಸ್ವಿಯಾಗಿದ್ದಾನೆ; ಸಂಸ್ಕಾರದ ಉತ್ಕೃಷ್ಟತೆ ಹಾಗೂ ಸಂಯೋಜನಾ ಚಾತುರ್ಯದ ದೃಷ್ಟಿಕೋನಗಳಿಂದ ಬಹುಶಃ ಇದು ಈ ಗುಹಾಲಯದ ಶಿಲ್ಪಗಳಲ್ಲೆಲ್ಲ ಹಿರಿದಾದುದು ಎಂದರೆ ಅತಿಶಯೋಕ್ತಿಯಾಗದು.
ಹರಿಹರ ಮೂರ್ತಿಯಂತೆಯೆ ಅರ್ಧನಾರೀಶ್ವರ ಮೂರ್ತಿಯಾದರೂ ಮತೀಯ ವೈಷಮ್ಯವನ್ನು ನಿವಾರಿಸುವುದಕ್ಕಾಗಿ ಹುಟ್ಟಿಕೊಂಡು ಮೂರ್ತಕಲ್ಪನೆ. ಶಿವ ಮತ್ತು ಶಕ್ತಿಯ ಐಕ್ಯತೆಯನ್ನು ಈ ಮೂರ್ತಿಯಲ್ಲಿ ರೂಪಿಸಿ ಶೈವ-ಶಾಕ್ತರ ಆರಾಧ್ಯ ದೈವಗಳ ನಡುವಣ ಭೇದವನ್ನು ನಿರಾಕರಿಸುವ ಪ್ರಯತ್ನವಿದು. ಇಲ್ಲಿ ಕೂಡ ಪುರುಷ-ಪ್ರಕೃತಿ ತತ್ವದ ಮಿಲನಭಾವ ಅಡಗಿದೆಯೆಂಬ ಅಭಿಪ್ರಾಯವಿದೆ.
ಗುಹಾಲಯದ ಮುಮ್ಮುಖದ ಪೂರ್ವಪಾರ್ಶ್ವದ ಗೋಡೆಯಲ್ಲಿರುವ ದ್ವಾರಪಾಲ ಶಿಲ್ಪ ಮೇಲೆ ವಿವರಿಸಿದ ಶಿಲ್ಪಗಳಿಗಿಂತ ಶೈಲಿಯಲ್ಲಿ ತುಸುಭಿನ್ನವಾದುದು. ದ್ವಿಭಂಗಿಯಲ್ಲಿ ಹಸನ್ಮುಖನಾಗಿ, ಕಿರೀಟಧಾರಿಯಾಗಿ ನಿಂತಿರುವ ಈ ದ್ವಿಭುಜ ದ್ವಾರಪಾಲನ ಬಲಗೈ ತ್ರಿಶೂಲವನ್ನು ಹಿಡಿದಿದೆಯಾದರೆ, ಎಡಗೈ ಕಟ್ಯವಲಂಬಿತ ರೀತಿಯಲ್ಲಿ ಇರಿಸಲ್ಪಟ್ಟಿದೆ. ಅರಗಳುಳ್ಳ (ಬೀಸಣಿಯಂತೆ ಕಾಣುವ) ವೃತ್ತಾಕಾರದ ಶಿರಚಕ್ರ ಈ ಗುಹಾಲಯದ ಇನ್ನಾವ ಪ್ರಮುಖ ಶಿಲ್ಪದಲ್ಲೂ ಕಾಣಸಿಗದು. ರೂಪಸಂಸ್ಕಾರ, ಭಂಗಿ ಹಾಗೂ ಶಿರಶ್ಚಕ್ರಗಳು ಐಹೊಳೆಯ ರಾವಳಫಡಿ ಶೈವ ಗುಹಾಲಯದ ಶಿಲ್ವಗಳನ್ನು ನೆನಪಿಸುತ್ತವೆ. ಆದರೆ ಕಿರೀಟ, ಕಟಿವಸ್ತ್ರ ವಿವರ, ಮೈಕಟ್ಟು, ರೂಪಸಂಸ್ಕಾರ ಮುಂತಾದವು ಇಲ್ಲಿ ಸ್ಪಷ್ಟವಾಗಿ ಐಹೊಳೆಗಿಂತ ಬೇರೆ ರೀತಿಯವಾಗಿವೆ. ಬಾದಾಮಿಯ ಮೂರನೇ (ವೈಷ್ಣವ) ಗುಹೆಯಲ್ಲಿ ಈ ಲಕ್ಷಣಗಳುಳ್ಳ ಕೆಲವು ಶಿಲ್ಪಗಳನ್ನು (ಉದಾ: ಅಷ್ಟಭುಜ ವಿಷ್ಣು) ಗಮನಿಸಬಹುದು. ಈ ಶಿಲ್ಪವನ್ನು ತುಸು ನಂತರ ಸೇರಿಸಿರುವ ಸಾಧ್ಯತೆಯಿದೆ. ಪಲ್ಲವ ಶಿಲ್ಪಶೈಲಿಯ ಪ್ರಭಾವ ಇಲ್ಲಿದೆಯೆಂದೂ, ಪಲ್ಲವ ನರಸಿಂಹವರ್ಮ ಮಾಮಲ್ಲನು ಬಾದಾಮಿಯನ್ನು ಆಕ್ರಮಿಸಿದ್ದಾಗ ಸೇರ್ಪಡೆಯಾದ ಶಿಲ್ಪಗಳಲ್ಲಿ ಇದೊಂದು ಎಂದೂ ಕೆಲವು ವಿದ್ವಾಂಸರು ಅಭಿಪ್ರಾಯಪಟ್ಟಿದ್ದಾರೆ. ಆದರೆ ‘ಪಲ್ಲವ’ ಎಂದು ಕರೆಯಬಹುದಾದ ಯಾವುದೇ ನಿರ್ದಿಷ್ಟ ಲಕ್ಷಣ ಈ ಶಿಲ್ಪದಲ್ಲಿಲ್ಲ.
ಮುಮ್ಮುಖದ ಪಶ್ಚಿಮ ಪಾರ್ಶ್ವದಲ್ಲಿ ಪೂರ್ವಾಭಿಮುಖವಾಗಿರುವ ಮಹಿಷಮರ್ದಿನಿ ಮಂಟಪದಲ್ಲಿ ಮುಖ್ಯ ಶಿಲ್ಪ ಮಹಿಷಮರ್ದಿನಿಯದು. ಅಹಂಕಾರ, ಅಜ್ಞಾನ, ಜಡಬುದ್ದಿಯ ಪ್ರತೀಕವಾಗಿರುವ ಮಹಿಷಾಸುರನನ್ನು ಜಗನ್ಮಾತ ದುರ್ಗೆ ಸಂಹಾರ ಮಾಡುತ್ತಿರುವ, ದೃಶ್ಯವಿಲ್ಲಿದೆ. ಚತುರ್ಭುಜೆಯಾದ ದೇವಿಯು ಮೇಲಣ ಕೈಗಳಲ್ಲಿ ಚಕ್ರ, ಶಂಖಗಳನ್ನು ಹಿಡಿದು ಎಡಗೈಯಿಂದ ಪೂರ್ತಿ ಕೋಮನ ರೂಪದಲ್ಲಿರುವ ರಾಕ್ಷಸನ ಬಾಲವನ್ನು ಹಿಡಿದೆತ್ತಿ ಬಲಗೈಯಲ್ಲಿರುವ ತ್ರಿಶೂಲದ ಕೆಳ ಮೊನೆಯನ್ನು ಅದರ ಕತ್ತಿನೊಳಕ್ಕೆ ತೂರಿದ್ದಾಳೆ. ಎಡಗಾಲನ್ನು ನೆಲದ ಮೇಲೆ ಊರಿ ಬಲಗಾಲಿನಿಂದ ಕೋಣದ ಮುಖವನ್ನು ಅದುಮುತ್ತಿದ್ದಾಳೆ. ಕಿರೀಟ ಮಕುಟ, ಎರಡೂ ಕಿವಿಗಳಲ್ಲಿ ಬೇರೆ ಬೇರೆ ರೀತಿಯ ಕುಂಡಲಗಳು, ಕಂಠಹಾರಗಳು, ನಾಗಮುರಿಗೆಯ ಮೇಖಲೆ ಮುಂತಾದವುಗಳಿಂದ ಭೂಷಿತಳಾಗಿರುವ, ದೇವಿಯನ್ನು ಹಸನ್ಮುಖಳಾಗಿಯೂ ದುಂಡುದುಂಡಾದ ಅಂಗಾಂಗ ಹಾಗೂ ತುಂಬು ಕುಚದ್ವಯಗಳಿಂದೊಡ ಗೂಡಿಯೂ ತೋರಿಸಲಾಗಿದೆ. ಈಕೆಯ ಪಾದದಡಿಯಲ್ಲಿ ನರ್ತನದಲ್ಲಿ ತೊಡಗಿರುವ ಗಣರ ಉಬ್ಬು ಶಿಲ್ಪ ಫಲಕದ ಮೇಲ್ಮೂಲೆಗಳಲ್ಲಿ ಸಂಪ್ರದಾಯದಂತೆ ವಿದ್ಯಾಧರ ದಂಪತಿಗಳ ಜೋಡಿಗಳಿವೆ. ಹಿನ್ನೆಲೆಯ ಭಿತ್ತಿಯ ಸ್ಥಳಾವಕಾಶದ ಪ್ರಯೋಜನವನ್ನು ಶಿಲ್ಪಿ ಪೂರ್ತಿ ಪಡೆದಿಲ್ಲ. ಆದ್ದರಿಂದ ಸಂಯೋಜನೆ ಸರಳವಾಗಿದೆ.
ಮಹಿಷಮಮರ್ದಿನಿ ಮಂಟಪದ ಉತ್ತರ ಗೋಡೆಯಲ್ಲಿ ಗಣೇಶನ ಶಿಲ್ಪವಿದೆ. ಶಿರದಲ್ಲಿ ಜ್ಞಾನಸಂಕೇತವಾದ ಸಹಸ್ರಾರ ಪದ್ಮವನ್ನು ಹೊತ್ತಿರುವ ದ್ವಿಭುಜ ಗಣೇಶ ಕಂಠಹಾರ ಹಾಗೂ ಮಾಲಾಕಾರದಲ್ಲಿ ಯಜ್ಞೋಪವೀತವನ್ನು ಧರಿಸಿ, ಬಲಗೈಯಲ್ಲಿ ಭಗ್ನ ದಂತ (ಅಥವಾ ಕಂದಮೂಲ) ಮತ್ತು ಎಡಗೈಯಲ್ಲಿ ಮೋದಕ ಪಾತ್ರೆ ಹಿಡಿದು ಸುಖಾಸನದಲ್ಲಿ ಕುಳಿತಿದ್ದಾನೆ. ಮುಖ ಮರಿಯಾನೆಯದು ಹಾಗೂ ದೇಹದ ಪ್ರಮಾಣ ಬಾಲಕನದು. ಅಂತಾಗಿ ಇದು ಬಾಲ ಗಣೇಶನ ವಿಗ್ರಹವಿರಬೇಕು.
ಇದೇ ಮಂಟಪದ ದಕ್ಷಿಣ ಗೋಡೆಯಲ್ಲಿ ನವಿಲನ್ನೇರಿ ಸವಾರಿ ಮಾಡುತ್ತಿರುವ ಕುಮಾರನ ಶಿಲ್ಪವಿದೆ. ಕಾಲುಗಳನ್ನು ಮಡಿಚಿ ನವಿಲ ಮೇಲೆ ಕುಳಿತಿರುವ ಕುಮಾರ ಬಲಕೈಯಿಂದ ಲಗಾಮು ಹಿಡಿದು ಎಡಗೈಯನ್ನು ನವಿಲ ದೇಹದ ಮೇಲೆ ಇರಿಸಿದ್ದಾನೆ. ಕಿರೀಟಧಾರಿಯಾಗಿ ಹಾರ, ಮಾಲಾಕಾರದ ಮುಕ್ತಾ ಯಜ್ಞೋಪವೀತ, ಕೊರೆದ ಗೆರೆಗಳುಳ್ಳ ಕಟಿವಸ್ತ್ರವನ್ನು ಧರಿಸಿರುವ ಈತ ಇದೀಗ ಹೊರಡಲುದ್ಯುಕ್ತನಾಗಿರುವಂತೆ ಭಾಸವಾಗುತ್ತದೆ. ಹೆಸರಿಗೆ ತಕ್ಕಂತೆ ತಾರುಣ್ಯದ ಭಾವ ಇವನಲ್ಲಿ ವ್ಯಕ್ತವಾಗಿದೆ.
ಮುಖಮಂಟಪದ ಛತ್ತಿನಲ್ಲಿರುವ ಐದು ಹೆಡೆಯ ನಾಗರಾಜ ಮತ್ತು ವಿದ್ಯಾಧರ ದಂಪತಿಗಳ ಶಿಲ್ಪ ಕೂಡ ಆಕರ್ಷಕ ಶಿಲ್ಪಗಳಾಗಿವೆ.
ಇವಿಷ್ಟು ಹಿರಿಗಾತ್ರದ ಶಿಲ್ಪಗಳಾದರೆ, ಇನ್ನು ಕೆಲವು ಕಿರುಗಾತ್ರದ ಮತ್ತು ಕಥಾ ನಿರೂಪಕ ಶಿಲ್ಪ ಪಟ್ಟಿಕೆ ಮುಖಮಂಟಪದ ಜಂತಿಯ ಒಳಪಾರ್ಶ್ವದಲ್ಲಿದ್ದು ಪಾರ್ವತೀಕಲ್ಯಾಣವನ್ನು ಚಿತ್ರಿಸುತ್ತದೆ. ಇದರಲ್ಲಿ ಪಾರ್ವತಿ ಕೈಗಳನ್ನು ಮೇಲೆತ್ತಿ ಒಂಟಿಗಾಲಿನ ಮೇಲೆ ತಪಸ್ಸು ಮಾಡುತ್ತಿರುವುದು; ಬ್ರಾಹ್ಮಣ ಬ್ರಹ್ಮಚಾರಿ ವೇಷಧಾರಿ ಶಿವ ಛತ್ರಿ ಹಿಡಿದು ಅವಳಲ್ಲಿ ಭಿಕ್ಷಾಟನೆ ಮಾಡುತ್ತಿರುವುದು; ಸ್ನಾನಕ್ಕೆಂದು ಹೋದ ಬ್ರಹ್ಮಚಾರಿ ಶಿವನ ಕಾಲನ್ನು ಮೊಸಳೆ ಹಿಡಿದಿರುವುದು; ಅವನನ್ನು ರಕ್ಷಿಸಲೆಂದು ಪಾರ್ವತಿ ಅವನ ಕೈಹಿಡಿದಿರುವುದು ಹಾಗೂ ಶಿವನೊಂದಿಗೆ ಪಾರ್ವತಿಯ ಮದುವೆಯ ದೃಶ್ಯಗಳನ್ನು ಮೂಡಿಸಲಾಗಿದೆ. ಮದುವೆಯ ದೃಶ್ಯದಲ್ಲಿ ಚತುರ್ಮುಖ ಬ್ರಹ್ಮನು ಪುರೋಹಿತವಾಗಿ ಅಗ್ನಿಕುಂಡದ ಮುಂದುಗಡೆ ಕುಳಿತಿರುವುದು, ಪರ್ವತರಾಜನು ಧಾರೆಯೆರೆಯುತ್ತಿರುವುದು, ವಿಷ್ಣು, ದಿಕ್ಪಾಲಕರು ಹಾಗೂ ಋಷಿಮುನಿಗಳು ಮದುವೆಯನ್ನು ವೀಕ್ಷಿಸುತ್ತಿರುವುದು ಚಿತ್ರಿಸಲ್ಪಟ್ಟಿವೆ. ಇದಲ್ಲದೆ ಕಾಮಕೇಳಿಯಲ್ಲಿರುವ ಸ್ತ್ರೀ ಪುರುಷರು, ನರ್ತಿಸುತ್ತಿರುವ, ಗಣಗಳು ಮುಂತಾದ ಶಿಲ್ಪಪಟ್ಟಿಕೆಗಳು ತೊಲೆಗಳಲ್ಲಿವೆ.
ಇತರ ಕಿರುಶಿಲ್ಪಗಳಲ್ಲಿ ಶೈವ ದ್ವಾರಪಾಲ ಶಿಲ್ಪದ ಕೆಳಗಡೆ ಇರುವ ಗಜ-ವೃಷಭ ಉಲ್ಲೇಖಾರ್ಹವಾದುದು. ಎರಡು ಮೈ ಒಂದೇ ತಲೆಯಿರುವ ಈ ಶಿಲ್ಪದಲ್ಲಿ ಒಂದು ಮೈಯನ್ನು ಮುಚ್ಚಿದರೆ ವೃಷಭ (ಬಸವ) ಹಾಗೂ ಇನ್ನೊಂದು ಮೈಯನ್ನು ಮುಚ್ಚಿದರೆ (ಗಜ) ಆನೆ ಕಾಣುತ್ತವೆ. ಈ ಚತುರ ಶಿಲ್ಪ ಚಾಲುಕ್ಯ ಶಿಲ್ಪಿಗಳ ಸೃಷ್ಟಿ ಕೂಡ ಮನಮೋಹಕವಾದುದು.
ಶಿಲ್ಪಶೈಲಿ ಮತ್ತು ಶಿಲ್ಪಿಗಳು
ಮೊದಲನೇ ಗುಹಾಲಯದ ಶಿಲ್ಪ ತಂತ್ರದಲ್ಲಿ ಕೆಲವು ಸಾಮಾನ್ಯ ಗುಣಗಳನ್ನು ಕಾಣಬಹುದು. ಉದಾಹರಣೆಗೆ, ಎಲ್ಲ ಹಿರಿಗಾತ್ರದ ಹುಬ್ಬುಶಿಲ್ಪಗಳ ಕೆಳಗೆ ವಿವಿಧ ಭಾವಭಂಗಿಗಳಲ್ಲಿರುವ ಗಣರ ಶಿಲ್ಪಪಟ್ಟಿಕೆ ಇರುವುದು; ಹೆಚ್ಚಿನ ಶಿಲ್ಪಗಳು ಆಯತಾಕಾರದ ಚೌಕಟ್ಟಿನಲ್ಲಿ ರೂಪಿತವಾಗಿದ್ದರೂ ಕೂಡ ವೃತ್ತ ಪರಿಧಿಯನ್ನು ಅನುಸರಿಸಿ ಪಾತ್ರಗಳ ಸಂಯೋಜನೆ ರೂಪಿಸಿರುವುದು; ಉಡುಗೆ-ತೊಡುಗೆಗಳಲ್ಲಿ ಸಾಮ್ಯವಿರುವುದು; ಶಿಲ್ಪಗಳಲ್ಲಿಯೂ ಕಣ್ಣುಹುಬ್ಬುಗಳು, ತೆರೆದ ಕಣ್ಣುಗಳು, ಎರಡು ಸ್ಪಷ್ಟ ಗೆರೆಗಳಿಂದ ಮೀನಿನಾಕಾರದಲ್ಲಿ ಸೂಚಿತವಾಗಿರುವ ಕಣ್ಣೆವೆಗಳು ಕಂಡುಬರುತ್ತವೆ.
ಆದರೆ ಕೂಲಂಕಷವಾಗಿ ಪರೀಕ್ಷಿಸಿದಾಗ ಕೆಲವು ವ್ಯತ್ಯಾಸಗಳಿರುವುದು ಸ್ಪಷ್ಟ. ಉದಾಹರಣೆಗೆ ಹರಿಹರ ಶಿಲ್ಪದಲ್ಲಿ ಪ್ರಭಾಮಂಡಲ ವೃತ್ತಾಕಾರವಾಗಿದೆಯಾದರೆ, ಅರ್ಧನಾರೀಶ್ವರ ಮತ್ತು ನಟರಾಜ ಶಿಲ್ಪಗಳಲ್ಲಿ ಅದು ದೀರ್ಘವೃತ್ತಾಕಾರವಾಗಿ ಭಿತ್ತಿಯೊಂದಿಗೆ ಹೆಚ್ಚು ಕಡಿಮೆ ಲೀನವಾಗಿದೆ. ಹರಿಹರ ಶಿಲ್ಪದ ಪಾರ್ವತಿ, ಲಕ್ಷ್ಮಿಯರ ಕೇಶಾಲಂಕಾರ ಅರ್ಧನಾರೀ ಶಿಲ್ಪದ ಪ್ರಸಾದಿಕೆ ಹಾಗೂ ಮಹಿಷಮರ್ದಿನಿಯ ಕೇಶಾಲಂಕಾರದಿಂದ ಬೇರೆಯಾಗಿದೆ; ಇನ್ನು ಹೆಚ್ಚು ಸ್ಫುಟ ವ್ಯತ್ಯಾಸ ಕಾಣುವುದು ಶೈವ ದ್ವಾರಪಾಲಕನ ಶಿರಶ್ಚಕ್ರ ವಿವರದಲ್ಲಿ. ಇಂಥ ವಿವರ ವ್ಯತ್ಯಾಸಗಳನ್ನು ಪರಿಗಣಿಸಿದರೆ, ನಟರಾಜ, ಹರಿಹರ, ಅರ್ಧನಾರೀಶ್ವರ, ಮಹಿಷಮರ್ದಿನಿ, ಶೈವ ದ್ವಾರಪಾಲ ಮುಂತಾದ ಹಿರಿಯ ಶಿಲ್ಪಗಳು ಬೇರೆಬೇರೆ ಶಿಲ್ಪಿಗಳ ಕಲಾಚಾತುರ್ಯವನ್ನು ತೋರುತ್ತವೆ ಎಂದು ಹೇಳಬಹುದು.
ಕಿರುಶಿಲ್ಪಗಳಲ್ಲಿ, ಕೆಲವು-ಮುಖ್ಯವಾಗಿ ಮುಖಮಂಟಪದ ಛತ್ತಿನಲ್ಲಿರುವ ವಿದ್ಯಾಧರ ದಂಪತಿಗಳ ಶಿಲ್ಪ-ತುಸು ಭಿನ್ನ ಶೈಲಿಯವು. ಇಲ್ಲಿ ಮುಖ, ಅಸ್ಪಷ್ಟ ಹುಬ್ಬು ಹಾಗೂ ಮುಚ್ಚು ಕಣ್ಣುಗಳಿರುವುದು ಎರಡನೇ ಗುಹಾಲಯದ ಕೆಲ ಶಿಲ್ಪಗಳನ್ನು ನೆನಪಿಸುತ್ತವೆ. ಅಂತಾಗಿ ಇವು ಉತ್ತರ ಡೆಕನ್ ಶಿಲ್ಪಶೈಲಿಗೆ ಸಾಮ್ಯ ಹೊಂದಿವೆ. ಇದೇ ರೀತಿಯ ಸಾಮ್ಯವನ್ನು ವೃತ್ತಾಕಾರದ ಮೆತ್ತೆಯಂತಹ ಕಲಶ ಭಾಗವುಳ್ಳ ಕಂಬಗಳು, ಸರಳ ಅಲಂಕೃತ ದೀರ್ಘ ವೃತ್ತಾಕೃತಿಯ ಪ್ರಭಾಮಂಡಲ, ಕಥಾವಸ್ತು ಮುಂತಾದವುಗಳಲ್ಲಿ ಗಮನಿಸಬಹುದು.
ಒಟ್ಟಾರೆ ಮೊದಲ ಗುಹಾಲಯದಲ್ಲಿ ಬೇರೆ ಬೇರೆ ಶಿಲ್ಪ ಶ್ರೇಣಿಗಳ ಪರಂಪರೆಯಲ್ಲಿ ಮೂಡಿದ ಶಿಲ್ಪಗಳು ಸೇರಿರಬೇಕು. ಈ ಗುಹಾಲಯಕ್ಕನ್ವಯಿಸಬಹುದಾದ ಅಯ್ಚಸಾಮಿ ಕಲ್ಕುಟ್ಟಿ, ದೋಣಸಾಮಿ, ನಾಕೆಯ್ದ, ಮಾರುತಿಸಾಮಿ, ಶ್ರೀಶೋಪಕಾರಿ, ಉಮಾಭಟ, ಅಜ್ಕ, ಗಣಸಾಮಿ, ಮಲ್ಲಿಸಾಮಿ, ಕೋಳಿಮಞ್ಜಿ ಮುಂತಾದ ಶಿಲ್ಪಿಗಳ ಹೆಸರುಗಳು ನಮಗೆ ತಿಳಿದಿವೆ. ಈ ಹೆಸರುಗಳು ೬ನೇ ಶತಮಾನದ ಕನ್ನಡ ಅಕ್ಷರಗಳಲ್ಲಿವೆ. ಪಕ್ಕದ ಬಿಲದ ಛತ್ತಿನಲ್ಲಿ ಕೆಲವು ಇದೇ ಕಾಲದ ಸಿದ್ಧಮಾತೃಕಾ ಲಿಪಿಯಲ್ಲಿ ಬರೆದಿರುವ ಹೆಸರುಗಳಿವೆ(ಎರಡನೇ ಗುಹಾಲಯಕ್ಕೆ ಸಂಬಂಧಿಸಿದಂತೆ ಇವುಗಳನ್ನು ಮುಂದೆ ಉಲ್ಲೇಖಿಸಲಾಗಿದೆ). ಇದರಿಂದ ಶಿಲ್ಪಶೈಲಿ ಹಾಗೂ ಶಿಲ್ಪಿಗಳ ಹೆಸರುಗಳು ಇಲ್ಲಿ ಕೆಲಸ ಮಾಡಿದ ಶಿಲ್ಪಿಗಳ ಸಮೂಹ ಸಂಕೀರ್ಣ ಸ್ವರೂಪದ್ದಾಗಿತ್ತೆಂಬುದನ್ನು ಸೂಚಿಸುತ್ತವೆ. ಆಂಧ್ರ-ಕರ್ನಾಟಕ ಶಿಲ್ಪಿಗಳು ಹೆಚ್ಚಿನ ಪ್ರಮಾಣದಲ್ಲಿಯೂ, ಮಹಾರಾಷ್ಟ್ರ ಪ್ರದೇಶದ ಶಿಲ್ಪಿಗಳು ಸ್ವಲ್ಪ ಪ್ರಮಾಣದಲ್ಲಿಯೂ ಈ ಗುಹಾಲಯ ನಿರ್ಮಾಣದಲ್ಲಿ ಪಾತ್ರ ವಹಿಸಿದ್ದಾರೆಂದು ಭಾವಿಸಿದರೆ ತಪ್ಪಾಗದು.
ಎರಡನೇ ವೈಷ್ಣವ ಗುಹೆಯ ಶಿಲ್ಪಗಳು
ಎರಡನೇ ಗುಹಾಲಯದ ಮುಖ್ಯ ಶಿಲ್ಪಗಳೆಲ್ಲವೂ ಭೂತಗಣಗಳ ಸಾಲುಳ್ಳ ಪಟ್ಟಿಕೆಯ ಮೆಲ್ಗಡೆ ರಚಿತವಾಗಿವೆ. ದ್ವಾರಪಾಲರು, ವರಾಹ, ವಾಮನ-ತ್ರಿವಿಕ್ರಮ ಇವು ಹಿರಿಯ ಶಿಲ್ಪಗಳು.
ದ್ವಾರಪಾಲರು ದ್ವಿಭುಜರಾಗಿದ್ದು ಅವರ ಪಕ್ಕದಲ್ಲಿ ಸ್ತ್ರೀ ಸೇವಕಿಯನ್ನು ತೋರಿಸಿದೆ. ಅಭಂಗದಲ್ಲಿ ಕರ್ತ್ತರಿ ಹಸ್ತರಾಗಿ ದ್ವಾರಪಾಲರು ನಿಂತಿದ್ದಾರೆ. ಒಂದು ಕೈ ಕಟ್ಯವಲಂಬಿತವಾಗಿ ಸೊಂಟಕ್ಕೆ ಬಿಗಿದಿರುವ ವಸ್ತ್ರದ ಗಂಟಿನ ಮೇಲಿದೆ; ಇನ್ನೊಂದು ಕೈ ಧ್ಯಾನಮುದ್ರೆಯಲ್ಲಿ ಎದೆಯ ಹತ್ತಿರವಿದೆ. ಇವರು ಭಾರವಾದ ಮಕುಟ, ಪ್ರಭಾಮಂಡಲ, ದುಂಡುಮುಖ, ಪತ್ರ ಮತ್ತು ನಕ್ರ ಕುಂಡಲಗಳು, ಗ್ರೈವೇಯಕ ಹಾರ, ನಾಗಮುರಿಗೆಯ ತೋಳ್ಬಂದಿ, ಕಂಕಣ, ಉದರಬಂಧ, ಸೊಂಟಪಟ್ಟಿ, ಅರ್ಧೋರುಕ ವಸ್ತ್ರ, ಸರಪಳಿಯಂತಹ ಊರುದಾಮ, ನಿವೀತ ಯಜ್ಞೋಪವೀತ, ಪಾರ್ಶ್ವದಲ್ಲಿ ಬಿಗಿದಿರುವ ರಿಬ್ಬನ್ನಿನಂತಹ ಕಟಿಬಂಧ ಧರಿಸಿದ್ದಾರೆ. ಹುಬ್ಬುಗಳು ಸ್ಪಷ್ಟವಾಗಿ ಸೂಚಿತವಾಗಿಲ್ಲ. ಇವರು ಕಣ್ಣೆವೆಗಳನ್ನು ಮಚ್ಚಿ ಧ್ಯಾನಮಗ್ನರಾಗಿ ಆಂತರ್ಯದ ಅಳದೊಳಕ್ಕೆ ನೋಡುತ್ತಿರುವಂತಿದೆ.
ಮುಖಮಂಟಪದಲ್ಲಿ ಪೂರ್ವ ಪಾರ್ಶ್ವದ ಗೋಡೆಯಲ್ಲಿ ಭೂವರಾಹನನ್ನು ಚಿತ್ರಿಸುವ ಹಿರಿ ಶಿಲ್ಪವಿದೆ. ತನ್ನ ಎಡಕ್ಕೆ ತಿರುಗಿರುವ ವರಾಹನು ಚತುರ್ಭುಜನಾಗಿದ್ದಾನೆ. ಮುಖ್ಯ ಎಡಗೈಯಿಂದ ಪದ್ಮದ ಮೇಲೆ ನಿಂತಿರುವ ಭೂದೇವಿಗೆ ಅಧಾರವೊದಗಿಸಿದ್ದಾನೆ. ಅವಳ ಬಲಗೈ ವರಾಹನ ಮುಖದ ಮೇಲೆ ಇರಿಸಲ್ಪಟ್ಟಿದ್ದು ಎಡಗೈ ಇಳಿಬಿಟ್ಟಿದೆ. ವರಾಹನ ಮುಖ್ಯ ಬಲಗೈ ಕಟಿಬಂಧದ ಮೇಲಿದೆ. ಮೇಲಿನ ಕೈಗಳು ಪ್ರಯೋಗ ಚಕ್ರ ಹಾಗೂ ಶಂಖ ಧರಿಸಿವೆ. ಎಡಗಾಲು ಪದ್ಮದ ಮೇಲಿದೆ. ಕೆಳಗಡೆ ಎಡಮೂಲೆಯಲ್ಲಿ ಕೈಮುಗಿದಿರುವ ನಾಗರಾಜ ಮತ್ತು ಅವನ ಪತ್ನಿಯರು ಇದ್ದಾರೆ. ಮೇಲಿನ ಮೂಲೆಗಳಲ್ಲಿ ವಿಧ್ಯಾಧರ ದಂಪತಿಗಳಿದ್ದಾರೆ. ಗ್ರೈವೇಯಕ ಹಾರ, ನಿವೀತ ರೀತಿಯ ಮುಕ್ತಾಯಜ್ಞೋಪವೀತ, ತೋಳ್ಬಂದಿ, ಕಂಕಣ, ಉದರಬಂಧ ಅರ್ಧೋರುಕ, ಚಪ್ಪಟೆ ಅಗಲ ರಿಬ್ಬನ್ನಿನಂತಹ ಕಟಿಬಂಧ ಮುಂತಾದವುಗಳನ್ನು ಧರಿಸಿದ್ದಾನೆ.
ಮುಖಮಂಟಪದ ಪಶ್ಚಿಮ ಗೋಡೆಯಲ್ಲಿ ವಾಮನಾವತಾರದ ಕಥಾರೂಪಕ ಹಿರಿಶಿಲ್ಪವಿದೆ. ವಿರಾಟಾರೂಪದ ತ್ರಿವಿಕ್ರಮನ ಎಡಬದಿಗೆ ಕೆಳಗಡೆ ಅಸುರ ಬಲಿಚಕ್ರವರ್ತಿಯ ಪುರೋಹಿತ ಶುಕ್ರಾಚಾರ್ಯನು ವಟುರೂಪದ ಬ್ರಹ್ಮಚಾರಿ ಕುಳ್ಳ ವಾಮನರೂಪಿ ವಿಷ್ಮುವಿಗೆ ಅರ್ಘ್ಯ ನೀಡುತ್ತಿದ್ದಾನೆ. ಶುಕ್ರಾಚಾರ್ಯನು ಕೃಷ್ಣಾಜಿನ ಯಜ್ಞೋಪವೀತಧಾರಿಯಾಗಿದ್ದಾನೆ. ಅವನ ಹಿಂದುಗಡೆ ಬಲಿಚಕ್ರವರ್ತಿಯ ಶುಕ್ರಾಚಾರ್ಯನ ಬಲಗೈಯನ್ನು ಸ್ಪರ್ಶಿಸಿ ನಿಂತಿದ್ದಾನೆ; ‘ಶುಕ್ರಾಚಾರ್ಯನ ಎಡಕ್ಕೆ ಬಲಿಯ ಮಡದಿ ಹಾಗೂ ಇತರ ಪ್ರೇಕ್ಷಕರು ನಿಂತಿದ್ದಾರೆ. ವಾಮನನು ಬೇಡಿದ ಮೂರು ಹೆಜ್ಜೆ ಪ್ರದೇಶವನ್ನು ಬಲಿಚಕ್ರವರ್ತಿ ಅರ್ಘ್ಯ ಬಿಟ್ಟು ನೀಡುತ್ತಿರುವ ದೃಶ್ಯವಿದು. ಈ ಶಿಲ್ಪ ಸಂಯೋಜನೆಯಲ್ಲಿ ಕೇಂದ್ರ ವಸ್ತು ತ್ರಿವಿಕ್ರಮ ರೂಪದ ವಿಷ್ಣು. ಭೂಮಿ-ಆಕಾಶಗಳನ್ನು ಮುಟ್ಟಿರುವ ವಿರಾಟ್ ಸ್ವರೂಪದಲ್ಲಿ ಚಿತ್ರಿತನಾಗಿದ್ದಾನೆ. ಬಲಗಾಲನ್ನು ಭದ್ರವಾಗಿ ನೆಲದ ಮೇಲೆ ಊರಿ ಎಡಗಾಲನ್ನು ಭುಜದ ಎತ್ತರಕ್ಕೆ ನೇರವಾಗಿ ಎತ್ತಿದ್ದಾನೆ. ಏಳು ಕೈಗಳಲ್ಲಿ ಖಡ್ಗ, ಗದೆ, ಬಾಣ, ಚಕ್ರ, ಶಂಖ, ಖೇಟಕ, ಬಿಲ್ಲು ಧರಿಸಿ, ಎಂಟನೇ ಕೈಯನ್ನು ಸೂಚಿಹಸ್ತದಿಂದ ರಾಹುವಿನ ಮುಖವಾಡದಂತಹ ಮುಖದೆಡೆ ತೋರಿಸುತ್ತಿದ್ದಾನೆ. ಇವನ ಬಲಗಾಲನ್ನು ಅಪ್ಪಿಕೊಂಡು ಕುಳಿತಿರುವ ಕಿರೀಟಧಾರಿ ವ್ಯಕ್ತಿ ಮಗ ನಮುಚಿ. ತ್ರಿವಿಕ್ರಮನು ಹೆಜ್ಜೆ ಅಳೆಯುವುದನ್ನು ಈತ ತಡೆಯುವ ವ್ಯರ್ಥ ಪ್ರಯತ್ನ ಮಾಡುತ್ತಿದ್ದಾನೆ. ಇವನ ಹಿಂದುಗಡೆ ಖಡ್ಗಧಾರಿ ಅಸುರನೊಬ್ಬನು ತ್ರಿವಿಕ್ರಮನನ್ನು ಹೊಡೆಯಲು ಯತ್ನಿಸುತ್ತಿದ್ದಾನೆ. ಮೇಲ್ಗಡೆ ಎಡಭಾಗದಲ್ಲಿ ವಿಸ್ಮಯಹಸ್ತರಾಗಿ ಜಾಂಬವಾನ್ ಮತ್ತು ಗರುಡ, ಅರ್ಧಚಂದ್ರ, ರಾಹುವಿನ ಮುಖ ಮತ್ತು ವಿದ್ಯಾಧರ ದಂಪತಿಗಳನ್ನು ಶಿಲ್ಪಿಸಲಾಗಿದೆ. ತ್ರಿವಿಕ್ರಮನು ಎಡಗಾಲನ್ನೆತ್ತಿದ ಹೊಡೆತಕ್ಕೆ ಅಸುರನೊಬ್ಬನು ಆಕಾಶದಲ್ಲಿ ತೂರಿ ತಲೆಕೆಳಗಾಗಿ ಬೀಳುತ್ತಿದ್ದಾನೆ. ಚೌಕಾಕಾರದ ಈ ಶಿಲ್ಪ ಸಂಯೋಜನೆಯಲ್ಲಿ ಬಳಸದೆ ಉಳಿದ ಸ್ಥಳಾವಕಾಶ ತೀರ ಕಡಿಮೆಯಾದ್ದರಿಂದ ಹೆಚ್ಚು ವ್ಯಕ್ತಿ ಪಾತ್ರಗಳನ್ನು ತುಂಬಿರುವಂತೆ ಗೋಚರವಾಗುತ್ತದೆ. ನಾಟಕೀಯ ಭಾವ ಉತ್ಕೃಷ್ಣವಾಗಿ ಅಭಿವ್ಯಕ್ತವಾಗಿದೆ.
ಕಂಬ-ಬೋದಿಗೆಗಳ ಮುಖಗಳಲ್ಲಿರುವ ಮುಖ್ಯ ಉಬ್ಬುಶಿಲ್ಪಗಳನ್ನು ಕುರಿತು ಮೇಲೆ ಈಗಾಗಲೇ ಉಲ್ಲೇಖ ಮಾಡಿದೆ. ಜಂತಿಗಳ ಒಳ ಪಾರ್ಶ್ವದಲ್ಲಿರುವ ಕಥಾನಿರೂಪಕ ಶಿಲ್ಪಪಟ್ಟಿಕೆಗಳ ಬಗ್ಗೆ ಒಂದೆರಡು ವಿಷಯಗಳನ್ನು ಇಲ್ಲಿ ಹೇಳಬಹುದು. ಅನಂತಶಾಯಿ ವಿಷ್ಣುವಿನ ಪಕ್ಕದಲ್ಲಿ ಅವನ ಆಯುಧಗಳಾದ ಖಡ್ಗ(ನಂದಕ), ಗದೆ(ಕೌಮೋದಕೀ), ಶಂಖ (ಪಾಂಚಜನ್ಯ), ಚಕ್ರ (ಸುದರ್ಶನ) ಇವುಗಳನ್ನು ಮನುಷ್ಯಾಕಾರದಲ್ಲಿ ಅಂದರೆ ಆಯುಧಪುರುಷರ ರೂಪದಲ್ಲಿ-ಮಧು ಕೈಟಭ ರಾಕ್ಷಸರನ್ನೆದುರಿಸುತ್ತಿರುವಂತೆ ತೋರಿಸುವುದು ಗಮನೀಯ. ಇನ್ನೊಂದು ಪಟ್ಟಿಕೆಯಲ್ಲಿ ದೇವತೆಗಳು ಮತ್ತು ಅಷ್ಟದಿಕ್ಪಾಲಕರಿಂದ ಸುತ್ತುವರಿಯಲ್ಪಟ್ಟಿರುವ ಗಜಲಕ್ಷ್ಮಿಯ ಪಕ್ಕದಲ್ಲಿ ಮಹಿಷಾಸುರ ಮರ್ದಿನಿಯನ್ನು ಚಿತ್ರಿಸಿದೆ. ಸಮುದ್ರಮಥನ ಪಟ್ಟಿಕೆಗಳಲ್ಲಿ ದೇವಾಸುರರು ಅರ್ಮತ ಮಥನದ ದೃಶ್ಯವಷ್ಟೇ ಅಲ್ಲದೆ ದೇವಾಸುರ ಯುದ್ಧ ದೃಶ್ಯವೂ ಸೇರಿದೆ. ಕೃಷ್ಣ ಚರಿತೆಯು ಮೂರು ಪಟ್ಟಿಕೆಗಳಲ್ಲಿದ್ದು, ಅದರಲ್ಲಿ ಕೃಷ್ಣನ ಜನ್ಮ ಗೋಕುಲದಲ್ಲಿ ಕೃಷ್ಣ-ಬಲರಾಮರು, ನವನೀತಚೋರ ಕೃಷ್ಣ, ಪೂತನಾವಧೆ, ಯಮಳಾರ್ಜುನ ಭಂಗ, ಶಕಟಭಂಗ ವತ್ಸ-ಅರಿಷ್ಟ-ಧೇನುಕ ಅಸುರರ ವಧೆ, ಕಾಲಿಯ ದಮನ, ಗೋವರ್ಧನ ಗಿರಿಧಾರಿ, ಮುಷ್ಟಿಕ ವಧೆ ಮತ್ತು ಕಂಸವಧೆ ದೃಶ್ಯಗಳಿವೆ. ವಿಷ್ಣುಪುರಾಣ ಹಾಗೂ ಹರಿವಂಶ ಪುರಾಣದಿಂದ ಸ್ಫೂರ್ತಿ ಪಡೆದು ರಚಿತವಾಗಿರುವ ಕಥಾನಕ ಶಿಲ್ಪಗಳಿವು.
ಶಿಲ್ಪಶೈಲಿ ಮತ್ತು ಶಿಲ್ಪಿಗಳು
ಮೊದಲ ಗುಹಾಲಯಕ್ಕೆ ಹೋಲಿಸಿದರೆ ಈ ವೈಷ್ಣವ ಗುಹಾಲಯ ಶಿಲ್ಪಗಳು ಸ್ಫುಟವಾಗಿ ಬೇರೆ ವಿಶಿಷ್ಟ ಶೈಲಿಯಲ್ಲಿರುವುದು ಗೋಚರವಾಗುತ್ತದೆ. ಭಂಗಿಗಳ ಆಯ್ಕೆ, ಮಕುಟ, ಆಭರಣ, ಪ್ರಭಾಮಂಡಲ, ವೇಷಭೂಷಣಗಳ ರಚನೆ, ಮುಖಭಾವ, ರೂಪ-ಸಂಸ್ಕರಣ ಮುಂತಾದವುಗಳಲ್ಲಿ ಈ ವೈಶಿಷ್ಟ್ಯವನ್ನು ಗುರುತಿಸಬಹುದು. ಮುಖ ಮತ್ತು ದೇಹದ ಎತ್ತರದ ಪರಸ್ಪರ ಪ್ರಮಾಣ ಸುಮಾರು ೧:೪ರಷ್ಟಿದೆ. ಹೀಗಾಗಿ ವ್ಯಕ್ತಿಗಳು ಕುಳ್ಳರಾಗಿ ಕಾಣುತ್ತಾರೆ. ಹಿರಿಯ ಶಿಲ್ಪಗಳಷ್ಟೇ ಅಲ್ಲದೆ ಅಧಿಕತರ ಕಿರುಶಿಲ್ಪಗಳು ಕೂಡ ಒಂದೇ ಶೈಲಿಗನುಗುಣವಾಗಿ ರಚಿತವಾಗಿರುವುದರಿಂದ, ಈ ಗುಹಾಲಯದ ಹೆಚ್ಚಿನ ಹಿರಿಕಿರಿಯ ಶಿಲ್ಪಗಳೆಲ್ಲವೂ ಒಂದೇ ಶಿಲ್ಪ ಶ್ರೇಣಿಯ ಪರಿಸರದಲ್ಲಿ ಬೆಳೆದು ಬಂದ ಶಿಲ್ಪಿಗಳ ಕೈಚಳಕದ ಪ್ರತಿನಿಧಿಯಾಗಿ. ದ್ವಾರಪಾಲ ಶಿಲ್ಪಗಳಂತೂ ಉತ್ತರ ಡಕ್ಕನ್ನಿನ ಎಲ್ಲೋರದ, ಎಲಿಫಂಟಾದ ಗುಹಾಲಯಗಳ ಶಿಲ್ಪಗಳನ್ನು ಶೈಲಿ, ಭಾವ, ಅಭಿವ್ಯಕ್ತಿಗಳಲ್ಲಿ ನೆನಪಿಸುತ್ತವೆ. ಆ ಪ್ರದೇಶದಿಂದ ಬಂದ ಶಿಲ್ಪಿಗಳಿವರಾಗಿರ ಬೇಕು.
ಈ ಗುಹಾಲಯದ ಪರಿಸರದಲ್ಲಿ ಕೂಡ ಹಲವು ಶಿಲ್ಪಿಗಳ ಹೆಸರುಗಳನ್ನು ಬರೆದಿವೆ. ಶಾಂತಿಮೂರ್ತಿ, ದುಟ್ಟೋಜ, ರೋಣ, ಗೊಟ್ಟೆಮೂರ್ಕ, ನಿದ್ದೆಗ, ಬುರು, ವಚ್ಯ, ಅಳಗೆರೆಯ, ಕೇಸವ, ದ್ವಿತ, ಭೀಮ, ದುರ್ವಿಟ ಇತ್ಯಾದಿ. ಇವೆಲ್ಲ ಕನ್ನಡ-ತೆಲುಗು ಲಿಪಿಯಲ್ಲಿವೆ. ವಚ್ಯನ ಹೆಸರನ್ನು ಸಿದ್ಧಮಾತೃಕಾಲಿಪಿಯಲ್ಲಿಯೂ ಬರೆದಿದೆ. ಇದಲ್ಲದೆ ಭಾರತಚಂದ್ರ, ಶರಣಚಂದ್ರ, ಸಿವಪುತ್ರ, ಯಶದೇವ, ದೇವದಾಸ, ಗಂಗೋಸ್ವಾಮಿ, ಮಹಾರಾಟೆ ಮುಂತಾದ ಸಿದ್ಧಮಾತೃಕಾ ಲಿಪಿಯಲ್ಲಿರುವ ಹೆಸರುಗಳು ಗುಹಾಲಯದ ಪಕ್ಕದ ಬಿಲದ ಛತ್ತಿನಲ್ಲಿವೆ. ಒಟ್ಟಾರೆ ಶಿಲ್ಪಶೈಲಿ ಮತ್ತು ಸಿದ್ಧಮಾತೃಕಾ ಲಿಪಿಯೆರಡೂ ಉತ್ತರ ಡೆಕ್ಕನ್ ಪ್ರದೇಶದ ಶಿಲ್ಪಿಗಳು ಇಲ್ಲಿ ಕಾರ್ಯ ಪ್ರವೃತ್ತರಾಗಿದ್ದುದನ್ನೇ ಪುಷ್ಟೀಕರಿಸುತ್ತವೆ.
ಮೂರನೇ ವೈಷ್ಣವ ಗುಹೆಯ ಶಿಲ್ಪಗಳು
ಸೋಪಾನವನ್ನೇರಿ ಅಧಿಷ್ಠಾನದ ಮೇಲೆ ನಿಂತರೆ ಪೂರ್ವಪಾರ್ಶ್ವದ ಗೋಡೆಯಲ್ಲಿ ಅಷ್ಟಭುಜ ವಿಷ್ಣುವಿನ ಬೃಹತ್ ಶಿಲ್ಪ ಕಾಣುತ್ತದೆ. ಸಮಪಾದದಲ್ಲೆ ನಿಂತಿರುವ ವಿಷ್ಣು ತನ್ನ ಬಲ ಕೈಗಳಲ್ಲಿ ಖಡ್ಗ, ಗದೆ, ಬಾಣ, ಚಕ್ರವನ್ನೂ, ಎಡಕೈಯಲ್ಲಿ ಶಂಖ, ಡಾಲು, ಬಿಲ್ಲನ್ನೂ ಧರಿಸಿ ಕಟ್ಯವಲಂಬಿತ ಹಸ್ತನಾಗಿದ್ದಾನೆ. ಎತ್ತರವಾಗಿರುವ ಸಿಲಿಂಡರಿನಾಕಾರದ ಕಿರೀಟಮಕುಟದ ಮೇಲೆ ನರಸಿಂಹನು ಚಕ್ರ ಶಂಖಗಳನ್ನು ಧರಿಸಿ ಮುಂದಣ ಎರಡು ಕೈಗಳನ್ನು ಇರಿಸಿರುವಂತೆ ತೋರಿಸಲಾಗಿರುವುದು ವೈಶಿಷ್ಟ್ಯ. ಶಿರಶ್ಚಕ್ರವು ಬಿಚ್ಚಿದ ಬೀಸಣಿಗೆಯಂತಿದೆ. ಮಕರಕುಂಡಲ, ಗ್ರೈವೇಯಕ, ನಿವೀತ ಮುಕ್ತಾಯಜ್ಞೋಪವೀತ, ಉದರಬಂಧ, ಕಟಿವಸ್ತ್ರ, ಕಟಿಬಂಧ ಮುಂತಾದವುಗಳಿಂದ ಅವನು ಅಲಂಕೃತನಾಗಿದ್ದಾನೆ. ಹುಬ್ಬುಗಳನ್ನು ಮತ್ತು ಗದ್ದವನ್ನು ಸ್ಫುಟವಾಗಿ ತೋರಿಸಿದೆ.
ಇದಕ್ಕೆ ಎದುರಾಗಿ, ಪಶ್ಚಿಮ ಪಾರ್ಶ್ವದ ಗೋಡೆಯಲ್ಲಿ ವಾಮನಾವತಾರ ನಿರೂಪಕ ಅದ್ಭುತ ಶಿಲ್ಪವಿದೆ. ತ್ರಿವಿಕ್ರಮನ ಎಡಪಕ್ಕದಲ್ಲೆ ವಟುರೂಪದ ವಾಮನ, ವಿಷ್ಣು, ಮಡದಿ ಸಮೇತನಾದ ಬಲಿಚಕ್ರವರ್ತಿಯಿಂದ ಪುರೋಹಿತ ಶುಕ್ರಾಚಾರ್ಯನ ಮೂಲಕ ಅರ್ಘ್ಯ ಸ್ವೀಕರಿಸುತ್ತಿರುವ ದೃಶ್ಯವಿದೆ. ಶುಕ್ರಾಚಾರ್ಯನನ್ನು ಬುದ್ಧನಂತೆ ತೋರಿಸಿರುವುದು  ಗಮನಾರ್ಹವಾಗಿದೆ. ಸಂಯೋಜನೆಯ ಕೇಂದ್ರವಸ್ತು ತ್ರಿವಿಕ್ರಮ ರೂಪ ತಾಳಿರುವ ಅಷ್ಟಭುಜ ವಿಷ್ಣು: ಖಡ್ಗ, ಗದೆ, ಬಾಣ, ಚಕ್ರ, ಶಂಖ ಬಿಲ್ಲು, ಢಾಲು ಧರಿಸಿ, ಮುಖ್ಯ ಎಡಗೈಯನ್ನು ಮೇಲೆತ್ತಿರುವ ಎಡಗಾಲಿಗೆ ಸಮಾನಾಂತರವಾಗಿ ಹಿಡಿದು ಬೆರಳನ್ನು ರಾಹುವಿನ ಮುಖವಾಡದಂತಹ ಮುಖದೆಡೆಗೆ ತೋರಿಸುತ್ತಿದ್ದಾನೆ. ಸಿಲಿಂಡರಿನಾಕಾರದ ಕಿರೀಟವನ್ನು ಆಕರ್ಷಕವಾಗಿ ಅಲಂಕರಿಸಿದೆಯಲ್ಲದೆ ಶಿರಶ್ಚಕ್ರವನ್ನು ಬಿಚ್ಚಿದ ಬೀಸಣಿಗೆಯಂತೆ ಶಿಲ್ಪಿಸಿದೆ. ಹುಬ್ಬು, ಕಣ್ಣೆವೆಗಳು, ಗದ್ದ, ಅಭರಣಾದಿಗಳನ್ನು ಸ್ಫುಟವಾಗಿ ನಿರೂಪಿಸಿದೆ. ಒಂದು ಕಿವಿಯಲ್ಲಿ ಮಕರಕುಂಡಲ, ಇನ್ನೊಂದರಲ್ಲಿಪತ್ರ ಕುಂಡಲವಿದೆ. ಬಲಿಯ ಮಗ ನಮುಚಿ ಬಲಪಕ್ಕದಲ್ಲಿ ತ್ರಿವಿಕ್ರಮನ ಕಾಲನ್ನು ಹಿಡಿದು ಅವನನ್ನು ತಡೆಯುವ ವ್ಯರ್ಥ ಪ್ರಯತ್ನ ಮಾಡುತ್ತಿದ್ದಾನೆ. ಮೇಲ್ಗಡೆ ಜಾಂಬವಾನ್, ಗರುಡ ಹಾಗೂ ಚಂದ್ರರನ್ನು ವಿಸ್ಮಯ ಮುದ್ರೆಯಲ್ಲಿ ಕೈಯೆತ್ತಿ ಹಾರುತ್ತ ಬರುತ್ತಿರುವಂತೆ ಶಿಲ್ಪಿಸಿದೆ. ತ್ರಿವಿಕ್ರಮನು ಎತ್ತಿದ ಕಾಲಿನ ಸಮೀಪ ವರುಣನ ಮೇಲರ್ಧ ದೇಹವನ್ನು ಹಾಗೂ ಆಕಾಶದಿಂದ ಬೀಳುತ್ತಿರುವ ಖಡ್ಗಧಾರಿ ಅಸುರನನ್ನು ತೋರಿಸಿದೆ. ಒಟ್ಟಾರೆ ಸಂಯೋಜನೆ ನಾಟಕೀಯ ಸನ್ನಿವೇಶವನ್ನು ಅದ್ಭುತಾಶ್ಚರ್ಯ ರೀತಿಯಲ್ಲಿ ಮೂರ್ತಗೊಳಿಸುವಲ್ಲಿ ಇಲ್ಲಿ ಸಂಯೋಜನೆಯ ನಾಟಕೀಯ ನಿರೂಪಣೆ ಹೆಚ್ಚು ಆಕರ್ಷಕವೂ ಪ್ರಭಾವಿಯೂ ಆಗಿದೆ.
ಮುಖಮಂಟಪದ ಪೂರ್ವ ಗೋಡೆಯಲ್ಲಿರುವ ಶೇಷಾಸೀನ ವಿಷ್ಣುಶಿಲ್ಪವನ್ನು ಸಂಗೀತ, ವಾದ್ಯ, ನೃತ್ಯಗಳಲ್ಲಿ ತಲ್ಲೀನರಾಗಿರುವ ಗಣಗಳ ಪಟ್ಟಿಕೆಯಿರುವ ವೇದಿಕೆಯ ಮೇಲ್ಗಡೆ ಕಟೆಯಲಾಗಿದೆ. ಸುಖಾಸೀನನಾಗಿ ಐದು ಹೆಡೆಗಳ ಸರ್ಪದ ದೇಹದ ಮೇಲೆ ಕುಳಿತಿರುವ ಚತುರ್ಭುಜ ವಿಷ್ಣು, ಮುಖ್ಯ ಬಲಗೈಯಲ್ಲಿ ಫಲವನ್ನು ಹಿಡಿದು, ಎಡಗೈಯನ್ನು ತೊಡೆಯ ಮೇಲಿರಿಸಿದ್ದಾನೆ. ಮೇಲಣ ಕೈಗಳು ಚಕ್ರ ಮತ್ತು ಶಂಖ ಧರಿಸಿವೆ. ಕಿರೀಟ ಮಕುಟ, ಮಕರಕುಂಡಲ, ಗ್ರೈವೇಯಕ, ಕಂಠಹಾರ, ತೋಳ್ಬಂದಿ, ಕಂಕಣ, ಉದರಬಂಧ, ಸೊಂಟಪಟ್ಟಿ, ನಿವೀತ ಮುಕ್ತಾಯಜ್ಞೋಪವೀತ ಇತ್ಯಾದಿ ಆಭರಣಗಳನ್ನು ಧರಿಸಿದ್ದಾನೆ. ತಲೆಯ ಹಿಂದೆ ಸರಳವಾದ, ದೀರ್ಘವೃತ್ತಾಕೃತಿಯ ಪ್ರಭಾಮಂಡಲವಿದೆ. ಕಣ್ಣು ಹುಬ್ಬುಗಳನ್ನು ತೋರಿಸಿದೆ. ಇವನ ಅಕ್ಕಪಕ್ಕದಲ್ಲಿ ನಾಗಕನ್ನಿಕೆಯರು ನಿಂತಿದ್ದಾರೆ. ಸರ್ಪಾಸನದ ಬಲಪಾರ್ಶ್ವದಲ್ಲಿ ಗರುಡನು ಕೈಕಟ್ಟಿಕೊಂಡು ತನ್ನ ಸ್ವಾಮಿಯ ಆದೇಶಕ್ಕಾಗಿ ಕಾಯ್ದು ಕುಳಿತಿರುವಂತಿದೆ. ಎಡಪಾರ್ಶ್ವದಲ್ಲಿ ಸ್ತ್ರೀಯೊಬ್ಬಳು ಸರ್ಪಾಸನಕ್ಕೆ ಆತುಕೊಂಡು ಕುಳಿತಿದ್ದಾಳೆ. ವೇಷಭೂಷಣಗಳ ಕೂಲಂಕಷ ವಿವರಗಳುಳ್ಳ ಈ ಶಿಲ್ಪ ಪ್ರಮಾಣಬದ್ದತೆ, ದೈವೀವ್ಯಕ್ತಿತ್ವ, ನಿರೂಪಣೆ, ಗಾಂಬೀರ್ಯಾಭಿವ್ಯಕ್ತಿ, ಸಂಯೋಜನಾಚಾತುರ್ಯ, ರೂಪಸಂಸ್ಕರಣ ಮುಂತಾದ ದೃಷ್ಟಿಕೋನಗಳಿಂದ ಮನಸೆಳೆಯುವ ಅದ್ಭುತ ಕೃತಿ. ಎರಡನೇ ಗುಹೆಯ ಕಂಬವೊಂದರ ಮೇಲಿರುವ ಉಬ್ಬುಶಿಲ್ಪ ಇದಕ್ಕೆ ಮಾದರಿಯಾಗಿರುವ ಸಾಧ್ಯತೆಯಿದೆ. ಉಬ್ಬುಶಿಲ್ಪವಾಗಿದ್ದರೂ ದುಂಡುಶಿಲ್ಪದ ಆಭಾಸ ನೀಗಬಲ್ಲ ಸಾಮರ್ಥ್ಯ ಈ ಶಿಲ್ಪಕ್ಕಿದೆ.
ಇದರ ಪಕ್ಕದಲ್ಲಿ, ಮುಖಮಂಟಪವನ್ನು ಮಹಾಮಂಟಪದಿಂದ ಬೇರ್ಪಡಿಸಿರುವ ಚಾಚುಗೋಡೆಯ ಉತ್ತರ ಮುಖದಲ್ಲಿ ಬೃಹದಾಕಾರದ ಭೂವರಾಹ ಉಬ್ಬುಶಿಲ್ಪ ನೃತ್ಯದಲ್ಲಿ, ವಾದ್ಯ ಬಾರಿಸುವುದರಲ್ಲಿ ನಿರತ ಗಣಗಳ ಪಟ್ಟಿಕೆಯ ಮೇಗಡೆ ಕಟೆಯಲ್ಪಟ್ಟಿದೆ. ಸಾಗರದಾಳವನ್ನು ಸೂಚಿಸುವ ಸರ್ಪದ ದೇಹದ ಸುರುಳಿಯ ಮೇಲೆ ಎಡ ಕಾಲಿರಿಸಿ ನಿಂತಿರುವ ಭೂವರಾಹಮೂರ್ತಿ ಚತುರ್ಭುಜನಾಗಿದ್ದಾನೆ. ಮುಖ್ಯ ಬಲಗೈ ಕಟ್ಯವಲಂಬಿತವಾಗಿದೆ. ಎಡಗೈ ಪದ್ಮದ ಮೇಲೆ ನಿಂತಿರುವ ಭೂದೇವಿಗೆ ಆಧಾರವೊದಗಿಸಿದೆ. ಮೇಲಣ ಕೈಗಳ ಚಕ್ರ ಮತ್ತು ಶಂಖ ಹಿಡಿದಿವೆ. ಭೂದೇವಿಯು ತನ್ನ ಬಲಗೈಯನ್ನು ವರಾಹನ ಭುಜದ ಮೇಲಿರಿಸಿ ಎಡಗೈಯಲ್ಲಿ ನೀಲೋತ್ಪಲ ಹಿಡಿದಿದ್ದಾಳೆ. ವರಾಹನು ವಿವಿಧ ಆಭರಣಗಳನ್ನು ಧರಿಸಿದ್ದು, ಅವನ ಕಟಿಬಂಧವು ರಿಬ್ಬನ್ನಿನಂತೆ ಚಪ್ಪಟೆಯಾಗಿರುವುದು ಗಮನಾರ್ಹವಾಗಿದೆ. ಬಲಪಕ್ಕದಲ್ಲಿ ಓರ್ವ ನಾಗಕನ್ನಿಕೆಯು ಚಾಮರಧಾರಿಣಿಯಾಗಿ, ಆಶ್ಚರ್ಯಚಕಿತಳಾಗಿ ನಿಂತಿದ್ದಾಳೆ. ವರಾಹನ ಕಾಲುಗಳ ನಡುವಣ ಅವಕಾಶದಲ್ಲಿ ಐದು ಹೆಡೆಗಳುಳ್ಳ ನಾಗಿಣಿ ಹಾಗೂ ಎಡಪಕ್ಕದಲ್ಲಿ ಐದು ಹೆಡೆಯ ನಾಗರಾಜ ಕುಳಿತಿದ್ದಾರೆ. ಮೇಲ್ಭಾಗದಲ್ಲಿ ವಿದ್ಯಾಧರ ದಂಪತಿಗಳ ಎರಡು ಜೋಡಿಗಳು ವಿಸ್ಮಯಹಸ್ತರಾಗಿ ತೇಲುತ್ತಿದ್ದಾರೆ. ಈ ಶಿಲ್ಪವನ್ನು ಕಟೆದಿರುವ ಶಿಲೆಯ ನೈಸರ್ಗಿಕ ಸ್ವರೂಪದಿಂದಾಗಿ ಸಮುದ್ರತಳದ ನೀರಲೆಗಳ ಆಭಾಸವುಂಟಾಗಿದೆ. ಪೃಥ್ವೀವಲ್ಲಭಾದ ಚಾಲುಕ್ಯರ ರಾಜಲಾಂಛನವೆನಿಸಿರುವ ವರಾಹನಿಗೆ ರಾಜಪ್ರತಿಷ್ಠೆಯ ನಿರ್ಮಿತಿಯೆನಿಸುವ ಈ ಗುಹಾಲಯದಲ್ಲಿ ಮಹದಾಕಾರದ ಸ್ಥಾನ ಔಚಿತ್ಯಪೂರ್ಣವಾಗಿದೆ.
ಮುಖಮಂಟಪದ ಪಶ್ಚಿಮ ಗೋಡೆಯಲ್ಲಿ ಅಪರೂಪದ ಭಂಗಿಯಲ್ಲಿರುವ ಚತುರ್ಭುಜ ಸ್ಥಾನಕ ನರಸಿಂಹ ವಿಗ್ರಹವಿದೆ. ಅಭಂಗದಲ್ಲಿರುವ ನರಸಿಂಹನ ಮುಖ್ಯ ಬಲಗೈ ಕಟಕಮುದ್ರೆ ಯಲ್ಲಿದೆ; ಎಡಗೈ ಗದೆಯ ಮೇಲೆ ಇರಿಸಲ್ಪಟ್ಟಿದೆ. ಮೇಲಣ ಕೈಗಳಲ್ಲಿ ಆಯುಧ ಪುರುಷರು-ಸುದರ್ಶನ ಮತ್ತು ಪಾಂಚಜನ್ಯ ಶಂಖ ಇವೆ. ಸಿಂಹಮುಖದ ಶಿರೋಭಾಗದಲ್ಲಿ ಅರಳಿದ ಪದ್ಮವಿದೆ. ಇತರ ಶಿಲ್ಪಗಳಲ್ಲಿರುವಂತೆ ವಿವಿಧ ಆಭರಣಗಳು ನರಸಿಂಹನ ದೇಹವನ್ನು ಅಲಂಕರಿಸಿವೆ. ನರಸಿಂಹನ ಬಲ ಪಾರ್ಶ್ವದಲ್ಲಿ ಕುಬ್ಜಾಕಾರದ ಪ್ರಹ್ಲಾದನಿದ್ದಾನೆ. ಅಸುರನೆಂದು ಸೂಚಿಸಲು ಇವನ ಕೂದಲುಗಳನ್ನು ಗುಂಗುರು ಗುಂಗುರಾಗಿ ತೋರಿಸಿದೆ. ಎಡಪಾರ್ಶ್ವದಲ್ಲಿ, ಗದೆಯ ಪಕ್ಕದಲ್ಲಿ ಕಟ್ಯವಲಂಬಿತನಾಗಿ ಗರುಡನು ನಿಂತಿದ್ದಾನೆ. ಮೇಲ್ಗಡೆ ಮಾಲಾವಾಹಕರಾಗಿ ಎರಡು ಜೋಡಿ ವಿದ್ಯಾಧರ ದಂಪತಿಗಳು ತೇಲುತ್ತಿದ್ದಾರೆ. ಈ ವಿಶಿಷ್ಟ ಭಂಗಿಯಲ್ಲಿರುವ ನರಸಿಂಹನನ್ನು ತುಸುಮಟ್ಟಿಗೆ ಹೋಲುವ ಇನ್ನೊಂದು ಶಿಲ್ಪವನ್ನು ಐಹೊಳೆಯ ದುರ್ಗಾ ಗುಡಿಯ ದೇವಕೋಷ್ಠವೊಂದರಲ್ಲಿ ಕಾಣಬಹುದು. ಶಿರದಲ್ಲಿರುವ ಪದ್ಮ ಬಹುಶಃ ಜ್ಞಾನ ಸಂಕೇತವಾದ ಸಹಸ್ರಾರ ಚಕ್ರದ ಪ್ರತಿನಿಧಿ.
ಇದರ ಪಕ್ಕದಲ್ಲಿರುವ ಚಾಚು ಗೋಡೆಯಲ್ಲಿ ಸಮಪಾದದಲ್ಲಿರುವ ಹರಿಹರ ಶಿಲ್ಪವಿದೆ. ಬಲಗೈಗಳಲ್ಲಿ ಫಲ, ಪರಶು ಹಾಗೂ ಎಡಗೈಗಳಲ್ಲಿ ಶಂಖ ಮತ್ತು ಕಟ್ಯವಲಂಬಿತ ಹಸ್ತವಿರುವ ಈ ದೇವತೆಯ ಮಕುಟ ಎತ್ತರವಾಗಿದೆ; ತಲೆಯ ಹಿಂದಿರುವ ಶಿರಶ್ಚಕ್ರ ಬಿಚ್ಚಿದ ಬೀಸಣಿಕೆಯಂತಿದೆ. ಕಣ್ಣ ಹುಬ್ಬನ್ನು ಸ್ಪಷ್ಟವಾಗಿ ಸೂಚಿಸಿದ್ದರೂ ಕಣ್ಣೆವೆಗಳನ್ನು ಏರಿಳಿತಗಳ ಮೂಲಕ ಮಾತ್ರ ತೋರಿಸಿದ್ದಾರೆ. ತುಟಿ, ಗದ್ದ, ಸ್ಪಷ್ಟವಾಗಿವೆ. ಇತರ ಶಿಲ್ಪಗಳಲ್ಲಿರುವಂತೆ ವಿವಿಧ ಆಭರಣಗಳು ಅವನ ದೇಹವನ್ನು ಅಲಂಕರಿಸಿವೆ. ಬಲಭಾಗದಲ್ಲಿ ಶಿವನಿಗೆ ಯೋಗ್ಯವೆನಿಸುವ ಜಟಾಮಕುಟ, ಸರ್ಪಕುಂಡಲ, ಸೊಂಟದಲ್ಲಿ ನಾಗಬಂಧ ಇವೆಯಾದರೆ, ಎಡಭಾಗದಲ್ಲಿ ವಿಷ್ಣುವಿಗೆ ಯೋಗ್ಯವೆನಿಸುವ ಕಿರೀಟಮಕುಟ, ಮಕರಕುಂಡಲ ಮುಂತಾದ ಆಭರಣಗಳಿವೆ.
ಮೇಲೆ ವರ್ಣಿಸಿರುವ ಶಿಲ್ಪಗಳಲ್ಲಿ ಅನಂತಾಸೀನ ವಿಷ್ಣು ಮತ್ತು ವರಾಹ ವಿಗ್ರಹಗಳು ಮಾತ್ರ ಮೂಲ ವಿಗ್ರಹಗಳೆಂದೂ, ಉಳಿದವುಗಳು ತದನಂತರ ರೂಪಿತವಾಗಿವೆಯೆಂದೂ ಕೆಲವರು ಅಭಿಪ್ರಾಯಪಟ್ಟಿದ್ದಾರೆ.
ಮೂರನೇ ಗುಹಾಲಯದಲ್ಲಿ ಮನಸೂರೆಗೊಳ್ಳುವ ಇತರ ಶಿಲ್ಪಗಳೆಂದರೆ ಮದನಕೈ ವಿಗ್ರಹಗಳು. ಎತ್ತರದಲ್ಲಿರುವುದರಿಂದ ತಮ್ಮ ಮೂಲ ಸ್ವರೂಪದಲ್ಲೆ ಇವು ಉಳಿದುಬಂದಿವೆ. ತುಸು ಎತ್ತರವಾದ ನೀಳ ಮೈಕಟ್ಟಿನ ವ್ಯಕ್ತಿಗಳು ಇಲ್ಲಿ ಕಂಡುಬರುತ್ತಿವೆ. ಸಾಮಾನ್ಯವಾಗಿ ಕಂಬಗಳ ಪೂರ್ವ, ಪಶ್ಚಿಮ ಪಾರ್ಶ್ವಗಳಲ್ಲಿ ಮಿಥುನಗಳು ಶಿಲ್ಪಿತವಾಗಿವೆಯಾದರೆ, ದಕ್ಷಿಣ ಪಾರ್ಶ್ವದಲ್ಲಿ ಅಪೂರ್ಣ ಮಿಥುನಗಳು-ಪ್ರೇಯಸಿಗಾಗಿ ಹಾತೊರೆಯುತ್ತ ನಿಂತಿರುವ ನಾಯಿಕೆಯರು ರೂಪಿತರಾಗಿದ್ದಾರೆ. ಇವುಗಳಲ್ಲಿ ನಾಗ-ನಾಗಿಣೀ ದಂಪತಿ ಕಾಪಾಲೀ ಶಿವ ಮತ್ತು ಪಾರ್ವತಿ(?), ಅರ್ಧನಾರೀ, ಇಕ್ಷುಚಾಪ, ಮಕರಧ್ವಜ, ವಸಂತ ಸಹಿತ ಕಾಮ-ರತಿ, ಮಗ ಸ್ಕಂದ ಸಹಿತ (ಚಂದ್ರಶೇಖರ?) ಶಿವ-ಪಾರ್ವತಿ ಹಾಗೂ ಮತ್ತಿತರ ಮಿಥುನಗಳು, ಹಾಗೂ ದರ್ಪಣಸುಂದರಿ, ಪ್ರಿಯಕರನಿಗೆ ಪತ್ರ ಬರೆಯಲು ಉದ್ಯುಕ್ತಳಾಗುತ್ತಿರುವ ಅಥವಾ ಬರೆದು ಮುಗಿಸಿರುವ) ನಾಯಿಕೆ, ಕಾಮಸೂತ್ರದ ಸನ್ನಿವೇಶಗಳನ್ನು ಉದಾಹರಿಸುವ ಮಿಥುನಗಳು, ಮುಂತಾದವು ಉಲ್ಲೇಖಾರ್ಹವಾಗಿವೆ. ಇವೆಲ್ಲವುಗಳು ವಿವಿಧ ವೃಕ್ಷಗಳ ಹಿನ್ನೆಲೆಯಲ್ಲಿ ಪ್ರತೀಹಾರ-ಪ್ರತೀಹಾರಿಯರೊಂದಿಗೆ ಶಿಲ್ಪಿತವಾಗಿವೆ. ಸ್ತ್ರೀಯರ ವೇಷ-ಭೂಷಣಗಳು ಮತ್ತು ಕೇಶಾಲಂಕಾರ ವೈವಿಧ್ಯಮಯವಾಗಿ ನಿರೂಪಿತವಾಗಿವೆ. ಇವು ಸಮಕಾಲೀನ ಸೌಂದರ್ಯ ಪ್ರಜ್ಞೆಯ ಪ್ರತೀಕದಂತಿವೆ. ರೂಪ ಸಂಸ್ಕರಣದಲ್ಲಿ ವಿವಿಧತೆ ಇದ್ದು, ಬೇರೆ ಬೇರೆ ಶಿಲ್ಪಿಗಳ ಕೈಚಳಕದ ಪ್ರತಿನಿಧಿಗಳಾಗಿವೆ.
ಕಪೋತದಲ್ಲಿರುವ ಗರ್ಭಗೃಹಕ್ಕೆ ಮುಖ ಮಾಡಿ ಹಾರುತ್ತಿರುವ ಗರುಡನ ಬೃಹತ್ ಶಿಲ್ಪ ಇಲ್ಲಿಯ ಇನ್ನೊಂದು ಅದ್ಭುತ ಕೃತಿ. ಹುಬ್ಬುಗಳನ್ನೇರಿಸಿ ಕಣ್ಣುಗಳನ್ನು ತೆರೆದು ಕುಬ್ಜ ಮೈಕಟ್ಟಿನೊಂದಿಗೆ ಬಲಗೈಯಲ್ಲಿ ಹಾವನ್ನು ಹಿಡಿದು ರೆಕ್ಕೆಗಳನ್ನು ಬಿಚ್ಚಿ ಹಾರುತ್ತಿರುವ ಗರುಡನ ಇಬ್ಬದಿಗಳಲ್ಲಿ ಖಡ್ಗ-ಢಾಲು ಹಿಡಿದು ಕಂಠಾಶ್ಲೇಷ ರೀತಿಯಲ್ಲಿ ಹಾರುತ್ತಿರುವ ವಿದ್ಯಾಧರ ದಂಪತಿಗಳನ್ನು ಶಿಲ್ಪಿಸಿದೆ. ಇದು ‘ನೆಲವಱ್ಕ’ ಎಂಬ ಶಿಲ್ಪಿಯ ಕೃತಿ. ಕಪೋತದ ಉದ್ದಕ್ಕೂ ವರ್ಣಚಿತ್ರಗಳಿದ್ದವು. ಈಗ ಹಾಳಾಗಿವೆ.
ಮುಖಮಂಟಪದ ತೊಲೆಗಳ ಒಳಪಾರ್ಶ್ವಗಳ ಗುಂಟ ಮಹಾಭಾರತ, ಹರಿವಂಶ, ವಿಷ್ಣು ಪುರಾಣಗಳಿಂದ ಆಯ್ದು ಪೌರಾಣಿಕ ಕಥಾನಿರೂಪಕ ಶಿಲ್ಪಪಟ್ಟಿಕೆಗಳಿವೆ. ಸಮುದ್ರ ಮಥನದ ಕಥಾನಿರೂಪಣೆಯು ಸಾಕಷ್ಟು ವಿವರಪೂರ್ಣವಾಗಿದೆ: ಕ್ಷೀರಸಾಗರದ ತೀರದಲ್ಲಿ ದೇವತೆಗಳು ಸೇರಿರುವುದು, ಮಂದಾರ ಪರ್ವತವನ್ನು ಎತ್ತಲು ದೇವತೆಗಳು ಅಸಮರ್ಥರಾದುದು, ವಿಷ್ಣು, ಬ್ರಹ್ಮ, ಶಿವ ಮುಂತಾದವರು ಆಲೋಚನೆಯಲ್ಲಿ ವಿಷ್ಣು ಕೂರ್ಮಾವತಾರ ತಾಳಿ ಮಂದಾರ ಪರ್ವತಕ್ಕೆ ಆಧಾರವೊದಗಿಸಿ ದೇವಾಸುರರಿಗೆ ಸಮುದ್ರಮಥನ ಮಾಡಲು ಅನುವು ಮಾಡಿಕೊಟ್ಟದ್ದು, ಅಮೃತಘಟವನ್ನು ರಕ್ಷಿಸುತ್ತಿರುವ ದೇವತೆಗಳ ಮೇಲೆ ಗರುಡನು ದಾಳಿಯಿಟ್ಟುದು, ಗರುಡನು ದೇವತೆಗಳನ್ನು ಸೋಲಿಸಿ ಅಮೃತಘಟವನ್ನು ರಕ್ಷಿಸುತ್ತಿರುವ ದೇವತೆಗಳ ಮೇಲೆ ಗರುಡನು ದಾಳಿಯಿಟ್ಟುದು, ಗರುಡನು ದೇವತೆಗಳನ್ನು ಸೋಲಿಸಿ ಅಮೃತಘಟವನ್ನು ಕೊಂಡೊಯ್ದುದು, ದೇವಾಸುರ ಯುದ್ದದಲ್ಲಿ ದೇವತೆಗಳು ಜಯಶೀಲ ರಾದುದು -ಇವೆಲ್ಲ ವಿವರಪೂರ್ಣವಾಗಿ ನಿರೂಪಿತವಾಗಿವೆ. ಪಾರಿಜಾತಾಹರಣವನ್ನು ಮೂರು ದೃಶ್ಯಗಳಲ್ಲಿ ತೋರಿಸಿದೆ: ಸತ್ಯಭಾಮೆಯ ಉದ್ಯಾನದಲ್ಲಿ ಪಾರಿಜಾತ ವೃಕ್ಷವನ್ನು ಕೃಷ್ಣ ನೆಟ್ಟಿರುವುದು; ಗರುಡಾರೂಢ ಕೃಷ್ಣನು ಪಾರಿಜಾತ ವೃಕ್ಷವನ್ನು ಕೊಂಡೊಯ್ಯುತ್ತಿರುವುದು; ಇಂದ್ರನೊಂದಿಗೆ ಗರುಡಾರೂಢ ಕೃಷ್ಣ ಯುದ್ಧ ಮಾಡುತ್ತಿರುವುದು. ಇನ್ನೊಂದು ಪಟ್ಟಿಕೆಯಲ್ಲಿ ಸುಭದ್ರಾಹರಣ ದೃಶ್ಯ, ಗಜಲಕ್ಷ್ಮಿ ಹಾಗೂ ಹಿರಣ್ಯಕಶಿಪು ವಧೆಯ ದೃಶ್ಯ ಇವೆ. ಕೃಷ್ಣಚರಿತ ಕಥಾನಿರೂಪಣೆಯಲ್ಲಿ ಅನಂತಶಯನ ಕಮಲನಾಭ ವಿಷ್ಣು, ಗರುಡನು ರಾಕ್ಷಸರೆಡೆಗೆ ಧಾವಿಸುತ್ತಿರುವುದು, ರಾಕ್ಷಸರು ವೃಷಭಗಳ ರೂಪದಲ್ಲಿ ಪೃಥ್ವಿಯನ್ನು ಹಿಂಸಿಸುತ್ತಿರುವುದು, ವಿಷ್ಣು ತನ್ನ ಮುಂದಿನ ಅವತಾರದ ಬಗ್ಗೆ ದೇವತೆಗಳಿಗೆ ತಿಳಿಸುತ್ತಿರುವುದು, ಕಂಸನು ವಾಸುದೇವ-ದೇವಕಿಯರನ್ನು ಸೆರೆಮನೆಯಲ್ಲಿ ಸಂಧಿಸುತ್ತಿರುವುದು, ಕೃಷ್ಣನ ಹಿರಿಯ ಸಹೋದರಿಯನ್ನು ಕಂಸ ಕೊಲ್ಲುತ್ತಿರುವುದು, ಕೃಷ್ಣನ ಜನ್ಮ, ಅವನನ್ನು ಗೋಕುಲಕ್ಕೆ ಕೊಂಡೊಯ್ದುದು, ಪೂತನಾ ವಧ, ಶಕಟ ಭಂಗ, ಮತ್ಸಾಸುರ ವಧ, ಯಮಳಾರ್ಜುನ ಭಂಗ, ಧೇನುಕ ವಧ, ಕೃಷ್ಣನ ಅಭಿಷೇಕ, ವೃಜದಲ್ಲಿ ಗೋಪಾಲಕನಾಗಿ ಕೃಷ್ಣ, ಗೋವರ್ಧನ ಗಿರಿಧಾರಿ ಕೃಷ್ಣ, ಕೇಶಿವಧ, ಕುವಲಯಾಪೀಡ ವಧ, ಕಾಲಿಯಾ ದಮನ, ಮುಷ್ಟಿಕ-ಚಾಣೂರ ವಧ, ಕೃಷ್ಣ-ಬಲರಾಮರನ್ನು ಕೊಲ್ಲಲು ಕಂಸನು ಮಲ್ಲರನ್ನು ಕಳುಹಿಸುತ್ತಿರುವುದು, ಮಲ್ಲರ ಸೋಲು ಇತ್ಯಾದಿ ದೃಶ್ಯಗಳಿವೆ. ಆದರೆ ನಿರೂಪಣೆ ಪುರಾಣಗಳಲ್ಲಿರುವ ನಿರ್ದಿಷ್ಟ ಕ್ರಮಕ್ಕನುಗುಣವಾಗಿಲ್ಲ.
ಬಾದಾಮಿ ಚಾಲುಕ್ಯರು : ೨೮. ಚಾಲುಕ್ಯ ಗುಹಾಲಯಗಳ ಶಿಲ್ಪ -ಚಾಲುಕ್ಯ ರಾಚನಿಕ ದೇಗುಲಗಳ ಶಿಲ್ಪಕಲೆ
ಚಾಲುಕ್ಯ ರಾಚನಿಕ ದೇಗುಲಗಳ ಶಿಲ್ಪಕಲೆ
ಗುಹಾವಾಸ್ತು ಪರಂಪರೆ ಬಾದಾಮಿಯಲ್ಲಿ ಇನ್ನೂ ರೂಢವಾಗಿದ್ದಾಗಲೇ ಚಾಲುಕ್ಯರು ರಾಚನಿಕ ದೇಗುಲಗಳ ನಿರ್ಮಾಣಕ್ಕೆ ಹುಟ್ಟು ಹಾಕಿದರು. ಅನೇಕ ಸಂಖ್ಯೆಯಲ್ಲಿ ಬಾದಾಮಿ, ಮಹಾಕೂಟ, ಐಹೊಳೆ, ಪಟ್ಟದಕಲ್ಲು, ಸಂಡೂರು, ಆಲಂಪುರ, ಕೆಲೂರು ಮುಂತಾದೆಡೆ ರಾಚನಿಕ ಶಿಲಾದೇಗುಲಗಳು ನಿರ್ಮಾಣಗೊಂಡವು. ಅಂಥವುಗಳಲ್ಲಿ ಹಲವಾರು ಶಿಲ್ಪಗಳಿಂದ ಸಿಂಗರಿಸಲ್ಪಟ್ಟಿವೆ. ಗುಹಾಶಿಲ್ಪಗಳಲ್ಲಿ ಕಂಡುಬರುವ ಶೈಲಿ, ಪ್ರತಿಮಾಲಕ್ಷಣ ಇತ್ಯಾದಿ ವೈವಿಧ್ಯಗಳನ್ನು ಈ ಶಿಲ್ಪಗಳಲ್ಲಾದರೂ ಗಮನಿಸಬಹುದು. ಎಲ್ಲಾ ದೇಗುಲಗಳ ಶಿಲ್ಪಗಳನ್ನು ಪರೀಕ್ಷೆಗೊಳಪಡಿಸುವುದು ಇಲ್ಲಿ ಸಾಧ್ಯವೂ ಇಲ್ಲ; ಅವಶ್ಯವೂ ಅಲ್ಲ. ಯಾಕೆಂದರೆ ಅಂಥ ಪ್ರಯತ್ನ ಹೇಳಿದ ವಿಷಯಗಳನ್ನು ಮತ್ತೊಮ್ಮೆ ಹೇಳುವ ಸ್ಥಿತಿಗೆ ಎಡೆ ಮಾಡಿಕೊಡಬಹುದು. ನಾವಿಲ್ಲಿ ಶೈಲಿ, ಪ್ರತಿಮಾಲಕ್ಷಣ, ಕಾಲಾನುಕ್ರಮ ಇವುಗಳ ದೃಷ್ಟಿಯಿಂದ ಮಹತ್ವದ್ದೆನಿಸುವ ಕೆಲವು ದೇಗುಲಗಳ ಶಿಲ್ಪಗಳನ್ನು ಮಾತ್ರ ಪರಿಗಣಿಸುವದು ಯೋಗ್ಯ.
ಬಾದಾಮಿಯಲ್ಲಿರುವ ಮೇಲಣ ಶಿವಾಲಯ (ವಿಷ್ಣು ದೇವಾಲಯ) ಹಾಗೂ ಮಾಲಗಿತ್ತಿ ಶಿವಾಲಯ (ಸೂರ್ಯ ದೇವಾಲಯ) ಚಾಲುಕ್ಯರ ಪ್ರಾಚೀನ ರಾಚನಿಕ ಶೀಲಾದೇಗುಲ ಗಳಾಗಿದ್ದು, ಶಿಲ್ಪ ದೃಷ್ಟಿಯಿಂದ ಮಹತ್ವದ್ದಾಗಿವೆ. ಮೇಲಣ ಶಿವಾಲಯದ ಗೋಡೆಗಳಲ್ಲಿ ಗೋವರ್ಧನಧಾರಿ ಕೃಷ್ಣ, ಕಾಲಿಯ ದಮನ ಕೃಷ್ಣ ಹಾಗೂ ನರಸಿಂಹ ವಿಗ್ರಹಗಳಿವೆ. ದಕ್ಷಿಣ ಗೋಡೆಯಲ್ಲಿರುವ ಗೋವರ್ಧನಧಾರಿ ಕೃಷ್ಣನ ಉಬ್ಬುಶಿಲ್ಪ ಬಹಳಷ್ಟು ಹಾಳಾಗಿಯಾದರೂ ಬಹು ಸುಂದರ ಮತ್ತು ಅಪರೂಪದ ಕೃತಿ. ತೆಳು ಮೈಕಟ್ಟಿನ ಹಗುರ ವ್ಯಕ್ತಿತ್ವದ ಕೃಷ್ಣ ಬಲಗೈಯಿಂದ ಗೋವರ್ಧನ ಗಿರಿಯನ್ನೆತ್ತಿ ಎಡಗೈಯನ್ನು ಸೊಂಟದ ಸಮೀಪ ಇರಿಸಿದ್ದಾನೆ. ಗಿರಿಯ ಭಾರ ಅವನ ಮೇಲೆ ಪರಿಣಾಮ ಬೀರಿದಂತಿಲ್ಲ. ಕಿರೀಟ, ಮಣಿಸರ, ಮುಕ್ತಾ ಯಜ್ಞೋಪವೀತ ಮುಂತಾದ ಆಭರಣಗಳು, ಕಾಲಗಂಟಿನವರೆಗೆ ಇಳಿದಿರುವ ಧೋತಿ, ಬಿಗಿದ ಕಟಿವಸ್ತ್ರ ಇತ್ಯಾದಿಗಳಿಂದ  ಅವನು ಭೂಷಿತನಾಗಿದ್ದಾನೆ. ಗಿರಿಯ ಕೆಳಗೆ ಗೋವುಗಳು ಆಶ್ರಯ ಪಡೆದಿವೆ; ಗೋಪಿ‑ಗೋಪಾಲಕರು ಹಸನ್ಮುಖರಾಗಿ ತಮ್ಮ ದೈನಂದಿನ ಚಟುವಟಿಕೆಗಳಲ್ಲಿ ತೊಡಗಿದ್ದಾರೆ. ಮುಕ್ತಾಯಜ್ಞೋಪವೀತ ಹಾಗೂ ಕಟಿವಸ್ತ್ರದ ಸ್ವರೂಪ ಗುಹಾಶಿಲ್ಪಗಳನ್ನು ನೆನಪಿಸುತ್ತವೆ. ಆದರೆ ಮುಖ ಒಡೆದಿರುವುದರಿಂದ ಶೈಲಿಯ ಬಗ್ಗೆ ಸ್ಪಷ್ಟೋಕ್ತಿ ಸಾಧ್ಯವಾಗದು.
ಇದೇ ದೇವಾಲಯದ ಉತ್ತರ ಗೋಡೆಯ ಸ್ಥೌಣ ನರಸಿಂಹ ಶಿಲ್ಪದಲ್ಲಿ ನರಸಿಂಹನ ಎರಡೂ ಮಗ್ಗುಲಲ್ಲಿ ಎರಡು ಬಾರಿಯಂತೆ ನಾಲ್ಕು ಸಲ ಹಿರಣ್ಯಕಶಿಪುವನ್ನು ತೋರಿಸಲಾಗಿದೆ. ಅವನು ನರಸಿಂಹನ ಮೇಲೆ ಪ್ರಹಾರ ಮಾಡುವುದಕ್ಕಾಗಲಿ, ಅವನಿಂದ ತಪ್ಪಿಸಿಕೊಳ್ಳಲಿಕ್ಕಾಗಲಿ ವ್ಯರ್ಥ ಪ್ರಯತ್ನ ಮಾಡುತ್ತಿದ್ದಾನೆ. ತೊಡೆಯ ಮೇಲಿರಿಸಿ ಹಿರಣ್ಯಕಶಿಪುವಿನ ಹೊಟ್ಟೆಯನ್ನು ನರಸಿಂಹನು ಬಗೆಯುತ್ತಿದ್ದಾನೆ. ಭಗವಂತನ ಲೀಲಾ ನಾಟಕ ಬಹು ಸುಂದರವಾಗಿ ಮೂಡಿಬಂದಿದೆ.
ಮಾಲಗಿತ್ತಿ ಶಿವಾಲಯದ ಗೋಡೆಯಲ್ಲಿರುವ ಹಿರಿ ಶಿಲ್ಪಗಳು ಶೈಲಿ ಹಾಗೂ ಪ್ರತಿಮಾ ಲಕ್ಷಣ ದೃಷ್ಟಿಯಿಂದ ಗಮನೀಯವಾಗಿದೆ. ದಕ್ಷಿಣ ಗೋಡೆಯಲ್ಲಿರುವ ಚತುರ್ಭುಜ ಸಮಸ್ಥಾನಕ ಶಿವನ ಶಿಲ್ಪ ಬಹು ಸುಂದರ ಕಲಾಕೃತಿ. ಫಲ, ಸರ್ಪ, ತ್ರಿಶೂಲಗಳನ್ನು ಹಿಡಿದು ಕಟ್ಯವಲಂಬಿತ ಹಸ್ತನಾಗಿ ನಿಂತಿರುವ ಶಿವನ ಇಕ್ಕೆಲಗಳಲ್ಲಿ ಒಬ್ಬೊಬ್ಬನಂತೆ ಋಷಿಗಳು ನಿಂತಿದ್ದಾರೆ. ಅವರ ಬಲಗೈ ಎದೆಯ ಹತ್ತಿರ ಧ್ಯಾನಮಗ್ನ ಭಾವವನ್ನು ಸೂಚಿಸುತ್ತಿದೆ. ಮೇಲಣ ಮೂಲೆಗಳಲ್ಲಿ ಮಾಲಾವಾಹಕ ಗಣರಿದ್ದಾರೆ. ಸರಳ ಹಿತಮಿತ ಆಭರಣಾದಿಗಳಿರುವ ಈ ಶಿಲ್ಪದಲ್ಲಿ ರೂಪಸಂಸ್ಕರಣ ರೀತಿ ಅತ್ಯಾಕರ್ಷಕವಾಗಿದೆ. ಶಿವನ ಜಟಾಭಾರದ ಸ್ವರೂಪ ಹಾಗೂ ಅಂತರ್ಮುಖಿಭಾವ ಮಾಲವ ಪ್ರದೇಶದ ಉತ್ತರ ಗುಪ್ತರ ಕಾಲದ ಕೊಂಕಣ ಮತ್ತು ಉತ್ತರ ಡೆಕ್ಕನ್ (ಎಲಿಫಂಟಾ‑ಎಲ್ಲೋರಾ) ಗುಹಾಲಯಗಳ ಶಿಲ್ಪಗಳನ್ನು ನೆನಪಿಸುತ್ತವೆ.
ಈ ದೇವಾಲಯದ ಉತ್ತರ ಗೋಡೆಯ ಸಮಸ್ಥಾನಕ ಚತುರ್ಭುಜ ವಿಷ್ಣು ಶಿಲ್ಪ ಕೂಡ ಇಂತಹುದೇ ಶೈಲಿಲಕ್ಷಣಗಳಿಂದೊಡಗೂಡಿದೆ. ಫಲ, ಚಕ್ರ, ಶಂಖ ಹಿಡಿದು ಕಟ್ಯವಲಂಬಿತನಾಗಿ, ಅಂತರ್ಮುಖಿ ಭಾವದೊಂದಿಗೆ ನಿಂತಿರುವ ವಿಷ್ಣುವಿನ ಬಲ ಮಗ್ಗುಲಲ್ಲಿ ಗದಾಕೌಮೋದಕೀ ತ್ರಿಭಂಗದಲ್ಲಿ ಸ್ಥಿತಳಾಗಿದ್ದಾಳೆ. ಎಡಮಗ್ಗುಲಲ್ಲಿ ಕುಳ್ಳ ಗರುಡನಿದ್ದಾನೆ. ಚಕ್ರ, ಶಂಖಗಳ ಸಮೀಪ ಒಬ್ಬೊಬ್ಬ ಗಣರಿದ್ದಾರೆ. ಗದಾದೇವಿ ನಿಂತಿರುವ ರೀತಿ ದೇವಗಡದ (ಮಧ್ಯಪ್ರದೇಶ) ಉತ್ತರ ಗುಪ್ತಕಾಲೀನ ದಶಾವತಾರ ದೇವಾಲಯದ ಅನಂತಶಯನ ಶಿಲ್ಪದ ಕೆಳಗಡೆ ಇರುವ ಗದಾದೇವಿಯನ್ನು ನೆನಪಿಸುತ್ತದೆ. ಈ ರೀತಿ ಆಯುಧ ಪುರುಷರನ್ನು ವಿಷ್ಣುವಿನ ಪಾರ್ಶ್ವದಲ್ಲಿ ತೋರಿಸುವ ಪರಂಪರೆ ಗುಪ್ತರ ಕಾಲದಿಂದ ಮುಂದುವರಿದು ಬಂದ ಬಳುವಳಿಯೆಂದು ಕಾಣುತ್ತದೆ. ವಿಷ್ಣುವಿನ ಮೈಕಟ್ಟು ಬಹು ಆಕರ್ಷಕವಾಗಿದೆ. ಅವನು ನಗ್ನನಾಗಿದ್ದಾನೋ ಎನಿಸುವಷ್ಟು ಮಟ್ಟಿಗೆ ಅವನ ವಸ್ತ್ರ ಮೈಗಂಟಿಕೊಂಡಿರುವಂತೆ ನಿರೂಪಿಸಿದೆ. ಮಾಲವ ಪ್ರದೇಶದ ಉತ್ತರ ಗುಪ್ತಕಾಲೀನ ಶಿಲ್ಪಶೈಲಿಯ ಪ್ರಭಾವ ಪ್ರತಿಬಿಂಬಗಳನ್ನು ಇದರಲ್ಲಿ ಕಂಡವರಿದ್ದಾರೆ.
ದೇಗುಲದ ಪೂರ್ವಗೋಡೆಯ ದೇವಕೋಷ್ಠಗಳಲ್ಲಿ ಖಡ್ಗ, ಖೇಟಕ ಹಿಡಿದಿರುವ ದಂಡ ಮತ್ತು ಪಿಂಗಳ ನಿಂತಿದ್ದಾರೆ. ಕೋಷ್ಠದ ನಾಲ್ಕೂ ಮೂಲೆಗಳಲ್ಲಿ ಒಬ್ಬೊಬ್ಬನಂತೆ ಗಣರಿದ್ದಾರೆ. ಇವು ತುಸು ಒರಟಾಗಿ ಕಂಡರೂ ರೂಪಸಂಸ್ಕರಣ ರೀತಿ ಮೇಲೆ ಹೇಳಿದ ಶಿಲ್ಪಗಳನ್ನು ಸಾಕಷ್ಟು ಹೋಲುತ್ತದೆ. ದೇವಾಲಯದ ಒಳಗಡೆ ಅಂತರಾಳದ ಗೋಡೆಯಲ್ಲಿ ಕಥಾವಸ್ತುವಿನ ದೃಷ್ಟಿಯಿಂದ   ಅಪೂರ್ವವೆನಿಸುವ ಶಿಲ್ಪವೊಂದಿದೆ. ಇಲ್ಲಿ ಸೂರ್ಯನು ಛಾಯಾದೇವಿಯ ತಲೆಗೂದಲನ್ನು ಹಿಡಿದು ದಂಡಿಸುತ್ತಿರುವ ಪೌರಾಣಿಕ ಕಥೆಯನ್ನು ತೋರಿಸಿದೆ. ಇಂತಹುದೇ ಇನ್ನೊಂದು ಶಿಲ್ಪವನ್ನು ಐಹೊಳೆಯ ದುರ್ಗಾಗುಡಿಯ ಕಂಬವೊಂದರ ಮೇಲೆ ಕಾಣಬಹುದು.
ಅಂತರ್ಮುಖಿ ಬಾವ, ಸುಂದರ ಆಕರ್ಷಕ ಮೈಮಾಟ, ಸಂಯೋಜನೆಯಲ್ಲಿ ಫಲಕದ ನಾಲ್ಕೂ ಮೂಲೆಗಳಲ್ಲಿ ಒಬ್ಬೊಬ್ಬ ಗಣ ಇಲ್ಲವೆ ಪೂರಕ ವ್ಯಕ್ತಿಗಳನ್ನು ತೋರಿಸುವುದು. ಹಿತ ಮಿತ ಅಲಂಕರಣ, ನಗ್ನಾಭಾಸ ಮೂಡಿಸುವ ರೂಪ ಸಂಸ್ಕರಣ ರೀತಿ ಇವೆಲ್ಲ ಮಾಲಗಿತ್ತಿ ಶಿವಾಲಯದ ಹಿರಿ ಶಿಲ್ಪಗಳ ಸಾಮಾನ್ಯ ಲಕ್ಷಣಗಳಾಗಿ ಒಡೆದು ಕಾಣುತ್ತವೆ. ದೇಗುಲ ದ್ರಾವಿಡ ಶೈಲಿಯದಾಗಿದ್ದು, ಅದರ ವಾಸ್ತುಶಿಲ್ಪಿ ಆರ್ಯಮಞ್ಚ ಉಪಾಧ್ಯಾಯ. ಈ ಹೆಸರು ಆಂಧ್ರದ ಶಿಲ್ಪಿಗಳನ್ನು ನೆನಪಿಸುತ್ತದೆಂಬುದನ್ನು ಮೇಲೆ ಗುಹಾಲಯ ಶಿಲ್ಪಪರಂಪರೆಯ ಸಂದರ್ಭದಲ್ಲಿ ಹೇಳಲಾಯಿತು. ಹೀಗಿದ್ದೂ ಗೋಡೆಯ ಶಿಲ್ಪಗಳು ಮಾಲವ‑ಕೊಂಕಣ ‑ಉತ್ತರ ಡೆಕ್ಕನ್ ಪ್ರದೇಶದ ಶಿಲ್ಪ ಲಕ್ಷಣಗಳನ್ನು ತಕ್ಕಮಟ್ಟಿಗೆ ಹೋಲುತ್ತವೆ ಎಂಬ ಸಂಗತಿ ಆ ಪ್ರದೇಶದ ಶಿಲ್ಪಿಗಳೂ ಇಲ್ಲಿ ಭಾಗವಹಿಸಿದ್ದಾರೆಂಬುದನ್ನು ಸೂಚಿಸುತ್ತದೆ. ಎರಡನೇ ಗುಹಾಲಯದ ದ್ವಾರಪಾಲ ಶಿಲ್ಪಗಳನ್ನು ಇಲ್ಲಿ ಸ್ಮರಿಸಿಕೊಳ್ಳಬಹುದು; ಆದರೆ ದೇವತೆಯ ಮುಖ ಮತ್ತು ಶರೀರದ ಉಳಿದ ಭಾಗದ ಎತ್ತರದ ಪ್ರಮಾಣ ೧: ೫ ೧/೨ ಅಂತಾಗಿ ಮಾಲಗಿತ್ತಿ ಶಿವಾಲಯದ ಶಿಲ್ಪಗಳು ಹೆಚ್ಚು ಪ್ರಮಾಣಬದ್ಧವಾಗಿ ಕಾಣುತ್ತವೆ. ಏನಿದ್ದರೂ ಈ ಶಿಲ್ಪಗಳು ನಿರ್ದಿಷ್ಟ ಶಿಲ್ಪಶ್ರೇಣಿಯ ಕರಕುಶಲತೆಯ ಪ್ರತಿನಿಧಿಗಳೆಂಬುದರಲ್ಲಿ ಸಂಶಯವಿಲ್ಲ. ಚಾಲುಕ್ಯ ಶಿಲ್ಪ ಪರಂಪರೆಯಲ್ಲಿ ಅವುಗಳಿಗೆ ವಿಶಿಷ್ಟ ಸ್ಥಾನವಿದೆ.
ಮೇಲೆ ಗಮನಿಸಿದ ಶಿಲ್ಪಗಳು ಕ್ರಿ.ಶ. ೬೫೦ಕ್ಕಿಂತ ಮುಂಚಿನವು. ಐಹೊಳೆಯ ಚಿಕ್ಕಿಗುಡಿಯ ಛತಿನಲ್ಲಿರುವ ಶಿಲ್ಪಗಳು ಇದೇ ಕಾಲಾವಧಿಯ ಪ್ರತಿಮಾಲಕ್ಷಣಕ್ಕನುಗುಣವಾಗಿವೆ. ಇಲ್ಲಿಯ ಅನಂತಶಯನ ಮತ್ತು ವಾಮನ‑ತ್ರಿವಿಕ್ರಮ ಶಿಲ್ಪಗಳು ಬಾದಾಮಿಯ ಗುಹಾಶಿಲ್ಪಗಳ ಪ್ರತಿಮಾಲಕ್ಷಣ ಕ್ರಮವನ್ನನುಸರಿಸಿವೆ. ಅನಂತಶಯನನು ಐದು ಹೆಡೆಯ ಹಾವಿನ ಮೇಲೆ ಪವಡಿಸಿದ್ದಾನೆ. ಕೈಗಳಲ್ಲಿ ಆಯುಧಗಳಿಲ್ಲ. ನಾಭಿಯಿಂದ ಮೇಲೆದ್ದಿರುವ ಪದ್ಮದಲ್ಲಿ ಬ್ರಹ್ಮನು ಕುಳಿತಿದ್ದಾನೆ. ಮೇಲ್ಗಡೆ ಗದಾ, ಶಂಖ, ಚಕ್ರ ಮತ್ತು ಖಡ್ಗಗಳನ್ನು ಆಯುಧ ಪುರುಷರಾ ಕಾರದಲ್ಲಿ ಮಧು‑ಕೈಟಭ ರಾಕ್ಷಸರ ಮೆಲೆ ಆಕ್ರಮಣ ಮಾಡುತ್ತಿರುವಂತೆ ಚಿತ್ರಿಸಿದೆ. ತಲೆಯ ಸಮೀಪ ಭೂದೇವಿ, ಕಾಲನ್ನೊತ್ತುತ್ತ ಶ್ರೀದೇವಿ ಕುಳಿತಿದ್ದಾರೆ. ವೈಖಾನಸಾಗಮದಲ್ಲಿ ಹೇಳಿರುವ ‘ಭೂಗಶಯನ ಮೂರ್ತಿ’ಯ ವಿವರಕ್ಕೆ ಇದು ಹೊಂದುತ್ತದೆ. ಬಾದಾಮಿಯ ಎರಡನೇ ಮತ್ತು ಮೂರನೇ ವೈಷ್ಣವ ಗುಹಾಲಯಗಳಲ್ಲಿ ಇದನ್ನು ಹೋಲುವ ಶಿಲ್ಪಗಳನ್ನು ಜಂತಿಗಳಲ್ಲಿರುವ ಕಥಾ ನಿರೂಪಕ ಶಿಲ್ಪಗಳಲ್ಲಿ ಕಾಣಬಹುದು. ಇದರಂತೆ ಚಿಕ್ಕಿಗುಡಿಯ ವಾಮನ‑ತ್ರಿವಿಕ್ರಮ ಶಿಲ್ಪವನ್ನು ಅವೇ ಗುಹಾಲಯಗಳಲ್ಲಿರುವ ಹಿರಿ ಶಿಲ್ಪಗಳ ಪ್ರತಿಮಾಲಕ್ಷಣ ವಿವರಗಳಿಗೆ ಸುಲಭವಾಗಿ ಹೋಲಿಸಬಹುದು.
ಚಾಲುಕ್ಯರ ಆಡಳಿತದ ಉತ್ತರಾರ್ಧಕ್ಕನ್ವಯಿಸುವ ದೇವಾಲಯಗಳು ಐಹೊಳೆ, ಮಹಾಕೂಟ, ಪಟ್ಟದಕಲ್ಲು ಮತ್ತು ಕೆಲೂರಿನಲ್ಲಿವೆ. ಐಹೊಳೆಯ ಹುಚ್ಚಿಮಲ್ಲಿಗುಡಿ ಔತ್ತರೇಯ ನಾಗರ ರೀತಿಯ ದೇಗುಲ. ಇದರ ಮುಖಮಂಟಪದ ಮೇಲ್ಗಂಡಿನಲ್ಲಿ ನವಿಲನ್ನೇರಿರುವ ಕಾರ್ತಿಕೇಯನ ಉಬ್ಬುಶಿಲ್ಪವಿದೆ. ಕೆಳಗೆ ಬಿದ್ದಿರುವ ತಾರಕಾಸುರನ ಮೆಲೆ ನವಿಲು ಕಾಲನ್ನಿರಿಸಿದೆ. ಎಡಗೈಯಲ್ಲಿ ವಜ್ರ ಹಿಡಿದು, ಬಲಗೈಯಲ್ಲಿರುವ ಶೂಲದಿಂದ ಕಾರ್ತಿಕೇಯನು ಅಸುರನ ಮೇಲೆ ದಾಳಿ ಮಾಡುತ್ತಿದ್ದಾನೆ. ಅಸುರನ ಮೇಲೆ ಸಾಧಿಸಿದ ಜಯದಿಂದ ಅವನ ಹಸನ್ಮುಖದಲ್ಲಿ ಸಂತುಷ್ಟಿ ಗೋಚರಿಸುತ್ತಿದೆ. ಕೆಳಗೆ ಅಕ್ಕ‑ಪಕ್ಕದಲ್ಲಿ ಇಬ್ಬರು ಮುನಿಗಳು ವಿಸ್ಮಯ ಹಸ್ತರಾಗಿ ಅವನನ್ನು ಸ್ತುತಿಸುತ್ತಿದ್ದಾರೆ. ಮೆಲ್ಗಡೆ ಇನ್ನಿಬ್ಬರು ಮುನಿಗಳು ತೇಲುತ್ತಿದ್ದ ಕೈಗಳಲ್ಲಿ ಹಾರ ಮತ್ತು ನೈವೇದ್ಯ ಪಾತ್ರೆಗಳನ್ನು ಹಿಡಿದಿದ್ದಾರೆ. ಕಾರ್ತಿಕೇಯನ ಭಂಗಿ ಮತ್ತು ಮುಖಭಾವ ಐಹೊಳೆಯ ದುರ್ಗಾಗುಡಿಯ ಮುಖಮಂಡಪದ ಛತ್ತಿನಲ್ಲಿರುವ ನಾಗರಾಜನನ್ನು ಹೋಲುತ್ತದೆ. ಹುಚ್ಚಿಮಲ್ಲಿಗುಡಿಯ ಕಾರ್ತಿಕೇಯ ಶಿಲ್ಪದ ನಿರ್ಮಾತ್ತ ‘ಕೃಚುಙ್ಗ’.
ಐಹೊಳೆಯ ಲಾಡ್‌ಖಾನ್, ಹುಚ್ಚಪ್ಪಯ್ಯ ಮಠ ಹಾಗೂ ಹುಚ್ಚಪ್ಪಯ್ಯ ಗುಡಿಗಳ ಮುಖಮಂಟಪದ ಕಂಬಗಳ ಮುಖದಲ್ಲಿ ಗಂಗಾ, ಯಮುನಾ, ಮಿಥುನ, ಕಾಮ ರತಿ, ಅಶ್ವಮುಖಿ ಮುಂತಾದ ಶಿಲ್ಪಗಳನ್ನು ಬಹು ಸುಂದರವಾಗಿ ಕಟೆದಿದೆ. ಶೈಲಿ ಸಾಮ್ಯದ ದೃಷ್ಟಿಯಿಂದ ಇವೆಲ್ಲವನ್ನು ನಿರ್ದಿಷ್ಟ ಪರಂಪರೆಯಲ್ಲಿ ತರಬೇಕಾದ ಶಿಲ್ಪಿಗಳು ರಚಿಸಿದ್ದಾರೆಂದು ತಿಳಿಯಬಹುದು. ಲಾಡಖಾನ್ ಮುಖಮಂಟಪ ಕಂಬದ ಮೇಲಿರುವ ಮಿಥುನ ಶಿಲ್ಪದಲ್ಲಿ ತುಂಬಿದ ಅರಳು ಮುಖದ ಸುಂದರ ಮೈಮಾಟದ ದಂಪತಿಗಳು ವೃಕ್ಷದಡಿಯಲ್ಲಿ ಕಾಮೋನ್ಮುಖರಾಗಿ ನಿಂತಿರುವ ಆಕರ್ಷಕ ರೀತಿ ದಂಗುಬಡಿಸುವಂತಹದು. ಸ್ತ್ರೀಯ ಲಜ್ಜಾಭಾವ ಇಲ್ಲಿ ಅದ್ಭುತಾಭಿವ್ಯಕ್ತಿ ಕಂಡಿದೆ. ನಿರನುಭವ ತರುಣ ಬ್ರಹ್ಮಚಾರಿಗಳನ್ನು, ಮುನಿಗಳನ್ನು ಕಾಮಾತುರರಾಗಿಸಲು ಪ್ರಯತ್ನಿಸುತ್ತಿರುವ ಸುಂದರ ಸ್ತ್ರೀಯರ ಶಿಲ್ಪಗಳೂ ಅಷ್ಟೇ ಆಕರ್ಷಕ ವಾಗಿವೆ. ಗಂಡು ಹೆಣ್ಣುಗಳ ಮೈಮಾಟ, ಆಕರ್ಷಕ ಮುಖಭಾವ, ವೈವಿಧ್ಯಮಯ ಭಂಗಿಗಳು, ಲಾಲಿತ್ಯ, ಸ್ಫುಟ ರೂಪ ಸಂಸ್ಕರಣ ರೀತಿ ಇತ್ಯಾದಿಗಳು ಈ ಶಿಲ್ಪಗಳ ಗಮನಾರ್ಹ ಲಕ್ಷಣಗಳು.
ಈ ಶೈಲಿಯ ಇರವನ್ನು ಐಹೊಳೆಯ ದುರ್ಗಾಗುಡಿಯ ಕೆಲವು ಸ್ತಂಭಶಿಲ್ಪಗಳಲ್ಲಿ ಗುರುತಿಸಬಹುದು. ಆದರೆ ಈ ದೇಗುಲದ ವಿಪುಲ ಶಿಲ್ಪಗಳಲ್ಲಿ ಇತರ ವಿವಿಧ ಶೈಲಿಗಳನ್ನೂ ಗುರುತಿಸಲಾಗಿದೆ. ಸೂರ್ಯನು ಛಾಯಾದೇವಿಯನ್ನು ದಂಡಿಸುತ್ತಿರುವದು, ಅಶ್ವಮುಖಿ ಯಕ್ಷಿ ಮತ್ತು ಬ್ರಹ್ಮಚಾರಿ, ಬ್ರಹ್ಮಚಾರಿಯನ್ನು ಸೆಳೆದುಕೊಳ್ಳುತ್ತಿರುವ ಯಕ್ಷಿ, ದ್ವಾರಪಾಲಕ ಇತ್ಯಾದಿ ಶಿಲ್ಪಗಳು ಹೆಚ್ಚು ಕಡಿಮೆ ಲಾಡ್‌ಖಾನ್ ಮುಖ ಮಂಟಪದ ಶಿಲ್ಪ ಶೈಲಿಯಲ್ಲಿವೆ. ಆದರೆ ದುರ್ಗಾಗುಡಿಯ ಉತ್ತರ ಪಾರ್ಶ್ವದ ಕಂಬಗಳಲ್ಲಿರುವ ಮಿಥುನಗಳ ಶೈಲಿ ಬೇರೆಯದು. ಇವುಗಳ ಅಲಂಕರಣ ರೀತಿ, ವೇಷಭೂಷಣ, ಕೇಶಾಲಂಕಾರ, ಕಿರೀಟ ಸ್ವರೂಪ, ಭಂಗಿ, ಆಂತರ್ಯದೊಳಕ್ಕೆ ನೋಡುವ ಮುಚ್ಚುಗಣ್ಣುಗಳು ಇವೆಲ್ಲ ಔರಂಗಾಬಾದ ಗುಹಾಲಯಗಳ ಕೆಲವು ಶಿಲ್ಪಗಳನ್ನು ಕಣ್ಮುಂದೆ ತರುತ್ತವೆ. ಅಂತಾಗಿ ಇದು ಉತ್ತರ ಡಕ್ಕನ್ ಶೈಲಿಯ ಕುರುಹು ಎಂಬುದರಲ್ಲಿ ಸಂಶಯಕ್ಕೆಡೆಯಿಲ್ಲ. ದೇಗುಲದ ಈ ಪಾರ್ಶ್ವದ ಕಂಬವೊಂದರ ಮೇಲೆ ‘ಸುರೇಂದ್ರ ಪಾದಃ’ ಎಂಬ ಸಿದ್ಧಮಾತೃಕಾ ಲಿಪಿಯಲ್ಲಿರುವ ಶಿಲ್ಪಿಯ ಹೆಸರು ಈ ದೃಷ್ಟಿಯಿಂದ ಗಮನಾರ್ಹ.
ದುರ್ಗಾಗುಡಿಯ ದೇವಕೋಷ್ಠ ಶಿಲ್ಪಗಳು ಶೈಲಿ ವೈವಿಧ್ಯದ ಮೇಲೆ ಇನ್ನಷ್ಟು ಬೆಳಕು ಚೆಲ್ಲುತ್ತವೆ. ವೃಷಭಾಂತಿಕ ಶಿವ, ಸ್ಥಾನಕ ಕೇವಲ ನರಸಿಂಹ, ಕರಿವರದ ವಿಷ್ಣು, ನೃವರಾಹ, ದುರ್ಗಾಮಹಿಷಮರ್ದಿನಿ ಮತ್ತು ಹರಿಹರ ಇವು ಆಕರ್ಷಕ ಶಿಲ್ಪಗಳು. ಈಗ ಪುರಾತತ್ವ ಸಂಗ್ರಹಾಲಯದಲ್ಲಿರುವ ಭಿಕ್ಷಾಟನ ಶಿವನ ಮೂರ್ತಿ ಕೂಡ ಮೂಲತಃ ಈ ದೇಗುಲದ ದೇವಕೋಷ್ಠ ಶಿಲ್ಪವೇ. ಇವುಗಳಲ್ಲಿ ವೃಷಭಾಂತಿಕ ಶಿವ, ಕರಿವರದ ವಿಷ್ಣು, ದುರ್ಗಾಮಹಿಷಮರ್ದಿನಿ ಶಿಲ್ಪಗಳು ಒಂದೇ ನಿರ್ದಿಷ್ಟ ಶೈಲಿಯಲ್ಲಿವೆ. ಇವುಗಳ ಸಂಯೋಜನೆ, ಅಲಂಕರಣ ಮತ್ತು ರೂಪ-ಸಂಸ್ಕರಣ ರೀತಿಯಲ್ಲಿ ಸ್ಫುಟ ಸಾಮ್ಯವಿದೆ.
ತೆಳು ಮೈಕಟ್ಟಿನ ಸುಂದರ ಮೈಮಾಟದ ವೃಷಭಾಂತಿಕ ಶಿವನು ಭಾರವಾದ, ಎತ್ತರವಾದ ಜಟಾಮಕುಟದೊಂದಿಗೆ ಅರ್ಧ ನಿಮೀಲಿತ ಕಣ್ಣುಗಳೊಂದಿಗೆ ಅಭಂಗದಲ್ಲಿ ಹಸನ್ಮುಖನಾಗಿ ನಿಂತಿದ್ದಾನೆ. ದುಂಡಾದ ಪ್ರಭಾಮಂಡಲದಲ್ಲಿ ಪದ್ಮಾಕಾರದ ಶಿರಶ್ಚಕ್ರ, ಕಿವಿಗಳಲ್ಲಿ ಬೇರೆ ಬೇರೆ ರೀತಿಯ ಕುಂಡಲಗಳು, ಸರಳ ಮಣಿಹಾರ, ತೋಳುಗಳಿಗೆ ನಾಗಮುರಿಗೆಯ ಬಂದಿ, ರಿಬ್ಬನ್ನಿನಂತಹ ಉದರಬಂಧ, ಮಾಲಾಕಾರ ಮುಕ್ತಾಯಜ್ಞೋಪವೀತ, ಬಲಗಾಲ ಗಂಟಿನವರೆಗೂ ಮೈಗಂಟಿ ಇಳಿದು ಬಿದ್ದಿರುವ ಧೋತಿಯ ಮೇಲೆ ವ್ಯಾಘ್ರ ಚರ್ಮ, ಅದರ ಮೇಲೆ ಮಣಿಖಚಿತ ಸೊಂಟಪಟ್ಟಿ ಇವನ ಉಡುಗೆ ತೊಡಿಗೆಗಳು. ಎಂಟು ಕೈಗಳು. ಬಲಗೈಗಳಲ್ಲಿ ಬಹುಬೀಜ ಫಲ, ಅಕ್ಷಮಾಲೆ, ಡಮರುಗ, ಎತ್ತಿಹಿಡಿದ ವಸ್ತ್ರ. ಎಡಗೈಗಳಲ್ಲಿ ಸರ್ಪ (ತ್ರಿಶೂಲ). ಇನ್ನೆರಡು ಎಡಗೈಗಳು ವೃಷಭದ ಡುಬ್ಬದ ಮೇಲೆ ಆಧಾರವಾಗಿವೆ. ಬಲಗಡೆ ಶಿವಗಣನೊಬ್ಬ ನಂದಿಯ ಬಾಲವನ್ನು ತಿರುವಿ ಛೇಡಿಸುತ್ತಿದ್ದಾನೆ; ನಂದಿಯ ಮುಖಭಾವ, ತುಸು ನಿಮಿರಿದ ಕಿವಿಗಳು ಅದರ ಪರಿಣಾಮವನ್ನು ತೋರಿಸುತ್ತಿವೆ. ಶಿಲ್ಪದ ರೇಖೆಗಳೆಲ್ಲ ಲಯಬದ್ಧವಾಗಿ ಚಲಿಸುತ್ತಿವೆ. ಲಭ್ಯ ಸ್ಥಳಾವಕಾಶವನ್ನು ಶಿಲ್ಪಿ ತನ್ನ ಕಲ್ಪನಾ ಶಕ್ತಿಯ ಅಭಿವ್ಯಕ್ತಿಗೆ, ಅದ್ಭುತ ಸಂಯೋಜನೆಗೆ ಉತ್ಕೃಷ್ಟವಾಗಿ ಬಳಸಿದ್ದಾನೆ. ದುರ್ಗಾಗುಡಿಯ ಶ್ರೇಷ್ಠ ಶಿಲ್ಪಗಳಲ್ಲಿ ಇದು ಮೇರು ಕೃತಿಯೆಂದರೆ ತಪ್ಪಾಗದು.
ಕರಿವರದ ಶಿಲ್ಪದಲ್ಲಿ ವಿಷ್ಣು ವರದಹಸ್ತನಾಗಿ ಪ್ರಯೋಗಚಕ್ರ, ಶಂಖ ಧರಿಸಿ ಗರುಡನ ಮೇಲೇರಲು ಉದ್ಯುಕ್ತನಾಗಿದ್ದಾನೆ. ಬಲಗಡೆ ತ್ರಿಭಂಗಿಯಲ್ಲಿ ಗದಾಕೌಮೋದಕಿ ಸ್ತ್ರೀರೂಪಿ ಯಾಗಿ ನಿಂತಿದ್ದಾಳೆ. ಇದು ಮತ್ತೊಮ್ಮೆ ಔತ್ತರೇಯ ಆಯುಧ ಪುರುಷ ಪರಂಪರೆಯನ್ನು ನೆನಪಿಸುತ್ತದೆ. ಅಲಂಕಾರ, ರೂಪ ಸಂಸ್ಕರಣ ರೀತಿ ವೃಷಭಾಂತಿಕ ಶಿವನ ಬಿಂಬದಲ್ಲಿರುವಂತೆ ಇದೆಯಾದರೂ ಮುಖ ೇಹ ಪ್ರಮಾಣದಲ್ಲಿ ಸ್ಪಷ್ಟ ವ್ಯತ್ಯಾಸವಿದೆ. ಸಂಯೋಜನೆ ಸುಂದರವಾಗಿದೆ. ಗುಪ್ತಾನಂತರ ಕಾಲದ ಮಾನವ ಶೈಲಿಯ ಪ್ರಭಾವ ಇಲ್ಲಿದೆಯೆಂದು ಕೆಲವರು ಅಭಿಪ್ರಾಯಿಸಿದ್ದಾರೆ.
ಇದೇ ಶೈಲಿಯ, ಬಹುಶಃ ಇದೇ ಶಿಲ್ಪಿ ರಚಿಸಿರಬಹುದಾದ ಇನ್ನೊಂದು ಶ್ರೇಷ್ಠ ಕೃತಿ ದುರ್ಗಾ ಮಹಿಷಮರ್ದಿನಿಯದು. ಅಷ್ಟಭುಜೆಯಾದ ದೇವಿ ತನ್ನ ಬಲಗಾಲನ್ನು ದೃಢವಾಗಿ ಊರಿ, ಖಡ್ಗ, ವಜ್ರ, ಪ್ರಯೋಗ ಚಕ್ರ, ತ್ರಿಶೂಲ, ಘಟಾ, ಶಂಖ ಇತ್ಯಾದಿಗಳನ್ನು ಧರಿಸಿ, ಎಡಗಾಲಿನಿಂದ ಕೋಣದ ಕುತ್ತಿಗೆಯೊಳಕ್ಕೆ ಹೊಕ್ಕಿರುವ ತ್ರಿಶೂಲದ ಮೊನೆ ಆಕ್ರಂದನದೊಂದಿಗೆ ಅದು ಮೋರೆ ಮೇಲೆತ್ತುವಂತೆ ಮಾಡಿದೆ. ಬಲಗಡೆ ಸಿಂಹ ಈ ದೃಶ್ಯವನ್ನು ನೋಡುತ್ತಲಿದೆ. ಹಲವು ಆಭರಣಗಳೊಂದಿಗೆ, ದುಂಡು ಕುಚದ್ವಯಗಳೊಂದಿಗೆ ಜಯಶೀಲದೇವಿ ಹಸನ್ಮುಖಿಯಾಗಿದ್ದಾಳೆ. ಪ್ರಭಾವಮಂಡಲದಲ್ಲಿರುವ ಪುಷ್ಪ, ಶಿರಶ್ಚಕ್ರ ಕರಿವರದ ಶಿಲ್ಪದಲ್ಲಿರುವಂತೆಯೇ ಇದೆ. ಚಾಲುಕ್ಯಕಾಲೀನ ದುರ್ಗಾ ಶಿಲ್ಪಗಳಲ್ಲಿ ಇದೊಂದು ಉತ್ಕೃಷ್ಟ ಕೃತಿಯೆಂದರೆ ತಪ್ಪಾಗದು.
ಚತುರ್ಭುಜ ಸ್ಥಾನಕ ನರಸಿಂಹ ಶಿಲ್ಪ ಬಹುಶಃ ಬಾದಾಮಿಯ ಮೂರನೇ ಗುಹೆಯ ನರಸಿಂಹ ಶಿಲ್ಪದಿಂದ ‘ಸ್ಫೂರ್ತಿ’ ಪಡೆದಿರಬಹುದು, ಆದರೆ ಅನುಕರಣೆಯಂತೂ ಅಲ್ಲ. ನೃವರಾಹ ಶಿಲ್ಪ ಮೇಲೆ ಗಮನಿಸಿದ ದೇವಕೋಷ್ಠ ಶಿಲ್ಪ ಪರಂಪರೆಗೆ ಸೇರಬಹುದು; ಆದರೆ ಇದು ಅಷ್ಟಾಗಿ ಪ್ರಮಾಣಬದ್ಧವಾಗಿಲ್ಲ. ಅಲ್ಲದೆ ಸಂಯೋಜನೆ, ಪ್ರಮಾಣ ನಿರೂಪಣೆ ಮುಂತಾದವುಗಳಲ್ಲಿ ಶಿಲ್ಪಿ ಪಕ್ವತೆ ಸಾಧಿಸಿದಂತಿಲ್ಲ.
ಇವೆಲ್ಲವುಗಳಿಗಿಂತ ವಿಭಿನ್ನ ಶೈಲಿಯ ದೇವಕೋಷ್ಠ ಶಿಲ್ಪವೆಂದರೆ ಅಷ್ಟಭುಜ ಸಮಸ್ಥಾನಕ ಹರಿಹರ ಮೂರ್ತಿ. ಬಲಬಾಹುಗಳೆಲ್ಲ ಭಗ್ನವಾಗಿವೆ. ಎಡಗೈಗಳಲ್ಲಿ ಪ್ರಯೋಗ ಚಕ್ರ, ಶಾರ್ಙ್ದ, ಧನುಷ್, ಗದಾ ಕೌಮೋದಕಿ (ಸ್ತ್ರೀ ರೂಪದಲ್ಲಿ) ಹಾಗೂ ಶಂಖ ಇವೆ. ಮಕುಟ ಭಾರವಾಗಿದ್ದು ಪ್ರಭಾವಮಂಡಲ ಅಂಡಾಕಾರವಾಗಿದೆ. ಹರಿಹರನ ಮುಖ ಮತ್ತು ಶರೀರದ ಎತ್ತರದ ಪ್ರಮಾಣ ೧: ೪ ೧/೨ಯಷ್ಟಿದೆ. ಹುಬ್ಬುಗಳನ್ನು ತೋರಿಸದೆ ನೆಪಮಾತ್ರಕ್ಕೆ ಬಿಲ್ಲಿನಂತೆ ಉಬ್ಬು ತೋರಿಸಲಾಗಿದೆ. ಕಣ್ಣುಗಳು ಅರ್ಧ ನಿಮೀಲಿತವಾಗಿದ್ದರೂ ರೆಪ್ಪೆಗಳನ್ನು ಸ್ಫುಟವಾಗಿ ಸೂಚಿಸಿಲ್ಲ. ಅರ್ಧೋರುಕ ರೀತಿಯಲ್ಲಿ ಮೈಗಂಟಿದ ಧೋತಿ ಉಟ್ಟಿದ್ದಾನೆ. ಅದರ ಮಡಿಕೆಗಳನ್ನು ಕೊರೆದ ಗೆರೆಗಳಿಂದ ಅನಿರ್ದಿಷ್ಟ ರೀತಿಯಲ್ಲಿ ತೋರಿಸಿದೆ. ಬಲ ಪಾರ್ಶ್ವದಲ್ಲಿ ಕುಳ್ಳ ಗಣನೊಬ್ಬ (ತ್ರಿಶೂಲ ಪುರುಷ?) ಹರಿಹರನ ಮುಖದೆಡೆಗೆ ತಲೆಯೆತ್ತಿ ನೋಡುತ್ತಿದ್ದಾನೆ. ಸ್ತ್ರೀರೂಪದ ಗದಾ ಕೌಮೋದಕಿ ಎಡಪಾರ್ಶ್ವದಲ್ಲಿ ಅಸಹಜರೀತಿಯಲ್ಲಿ ನಿಂತಿದ್ದಾಳೆ. ಮೇಲ್ಗಡೆ ಮಾಲಾವಾಹಕ ಸ್ತ್ರೀಯರು ತೇಲುತ್ತ ದೇವನೆಡೆಗೆ ಬರುತ್ತಿದ್ದಾರೆ. ರೂಪ ಸಂಸ್ಕರಣ ರೀತಿ ಚೆನ್ನಾಗಿದ್ದರೂ ಪ್ರಮಾಣ ಬದ್ಧತೆಯ ಕೊರತೆಯಿದೆ. ಶೈಲಿ ಬಹುಶಃ ಉತ್ತರ ಡೆಕ್ಕನ್, ಮುಖ್ಯವಾಗಿ ಔರಂಗಾಬಾದ ಏಳನೇ ಗುಹೆಯ ಶಿಲ್ಪಶೈಲಿಯನ್ನು ನೆನಪಿಸುತ್ತದೆ. ಗದಾಕೌಮೋದಕಿಯು ನಿಂತಿರುವ ರೀತಿ, ಕೈಗಳನ್ನಿರಿಸಿರುವ ರೀತಿ, ಅವಳ ವೇಷ‑ಭೂಷಣ ಇತ್ಯಾದಿಗಳನ್ನು ಆ ಗುಹಾಲಯದ ‘ವಜ್ರ ಸ್ಫೋಟಾ’ ಶಿಲ್ಪಕ್ಕೆ ಹೋಲಿಸಬಹುದು. ಇಡೀ ಚಾಲುಕ್ಯ ಶಿಲ್ಪಶ್ರೇಣಿಯಲ್ಲಿ ಆಯುಧ ಪುರುಷ ಸಹಿತ ಸಮಸ್ಥಾನಕ ಅಷ್ಟಭುಜ ಹರಿಹರನ ಮೂರ್ತಿ ಇದೊಂದೆ.
ಮಹಾಕೂಟದ ಸಂಗಮೇಶ್ವರ ಮತ್ತು ಮಹಾಲಿಂಗ ದೇವಾಲಯಗಳು ಚಿಕ್ಕವಾಗಿದ್ದರೂ ಕೆಲವು ಉಲ್ಲೇಖಾರ್ಹ ಶಿಲ್ಪಗಳನ್ನೊಳಗೊಂಡಿವೆ. ಸಂಗಮೇಶ್ವರ ದೇಗುಲದ ದಕ್ಷಿಣ ದೇವಕೋಷ್ಠದಲ್ಲಿರುವ ಲಕುಲೀಶ ಶಿವನ ಶಿಲ್ಪ ಇವುಗಳಲ್ಲೊಂದು. ಸುಂದರ ಮುಖದೊಂದಿಗೆ ಅಕ್ಷಮಾಲೆ, ಯಜ್ಞೋಪವೀತ, ವ್ಯಾಘ್ರಚರ್ಮ ಧರಿಸಿ ಸಮಸ್ಥಾನಕ ಭಂಗಿಯಲ್ಲಿ ಅಪಸ್ಮಾರಪುರುಷನ ಮೇಲೆ ಊರ್ಧ್ವಲಿಂಗಿಯಾಗಿ ನಿಂತಿರುವ ಶಿವನ ಗುಂಗುರು ಜಟೆಗಳು ಭುಜಗಳ ಮೇಲೆ ಆಕರ್ಷಕವಾಗಿ ಇಳಿದಿವೆ. ಕೈಗಳು ವರದ ಹಸ್ತ ಹಾಗೂ ಪರಶು ಧರಿಸಿವೆ. ದೇಹದ ಅಂಗಾಂಗಗಳ ಪರಸ್ಪರ ಪ್ರಮಾಣ, ರೂಪಸಂಸ್ಕರಣ ಇತ್ಯಾದಿಗಳು ಉಚ್ಚಮಟ್ಟ ದ್ದಾಗಿವೆ.
ಇದೇ ಗುಡಿಯ ಇನ್ನೊಂದು ದೇವಕೋಷ್ಠದಲ್ಲಿ ತ್ರಿಭಂಗಿಯಲ್ಲಿರುವ ಅರ್ಧನಾರೀಶ್ವರ ಶಿಲ್ಪವಿದೆ. ಬಲಗೈಯಲ್ಲಿ ಕನ್ನಡಿ ಹಿಡಿದು ಎಡಗೈಯಿಂದ ಮುಂಗುರುಳನ್ನು ಸ್ಪರ್ಶಿಸುತ್ತಿರುವ ಈ ಅರ್ಧನಾರೀಶ್ವರ ಶಿಲ್ಪದಲ್ಲಿ ಶಿವ ‑ಪಾರ್ವತಿ ದೇಹವನ್ನು ಲಾವಣ್ಯಮಯವಾಗಿ ಬೆಸೆದಿರುವ ರೀತಿ ಮನಮೋಹಕವಾಗಿದೆ.
ಮಹಾಲಿಂಗ ದೇಗುಲದ ಶಿಲ್ಪಗಳಲ್ಲಿ ನೃವರಾಹ ಶಿಲ್ಪ ಉಲ್ಲೇಖಾರ್ಹವಾದುದು. ಬಲಗಾಲನ್ನು ಭದ್ರವಾಗಿ ನೆಲದ ಮೇಲೆ ಊರಿ, ಎಡಗಾಲನ್ನು ನಾಗರಾಜನ ಹೆಡೆಯ ಮೇಲಿರಿಸಿ, ಬಲಗೈಯನ್ನು ಕಟ್ಯವಲಂಬಿತವಾಗಿರಿಸಿ, ಎಡಗೈಯ ಮೆಲೆ ಭೂದೇವಿಯನ್ನು ಕುಳ್ಳಿರಿಸಿಕೊಂಡು, ಉಳಿದೆರಡು ಕೈಗಳಲ್ಲಿ ಚಕ್ರ ಶಂಖ ಧರಿಸಿ ಪಾತಾಳದಿಂದ ನೆಗೆಯಲು ಉದ್ಯುಕ್ತನಾಗಿರುವ ವರಾಹನ ಪ್ರಮಾಣಬದ್ಧ ಹಗುರ ಮೈಕಟ್ಟು ಬಹುಸುಂದರವಾಗಿ ಮೂಡಿಬಂದಿದೆ. ಮಿಗಿಲಾಗಿ ಮನುಷ್ಯ ದೇಹಕ್ಕೆ ಕಂಬುಗ್ರೀವದೊಂದಿಗೆ ವರಾಹದ ಸಹಜ ಮುಖವನ್ನು ಲಯಬದ್ಧವಾಗಿ ಬೆಸೆದಿರುವ ರೀತಿ ಶಿಲ್ಪಿಯ ಕಲಾಕೌಶಲ್ಯದ ಸೂಚನೆ ನೀಡುತ್ತದೆ. ಚಾಲುಕ್ಯ ಭೂವರಾಹ ಪ್ರತಿಮಾಲಕ್ಷಣ ಪ್ರಗತಿಯ ಪರಾಕಾಷ್ಠೆಯನ್ನು ಇಲ್ಲಿ ಕಾಣಬಹುದು.
ಇಮ್ಮಡಿ ವಿಕ್ರಮಾದಿತ್ಯನ ಕಾಲದಲ್ಲಿ ಪಟ್ಟದಕಲ್ಲಿನಲ್ಲಿ ನಿರ್ಮಾಣಗೊಂಡ ವಿರೂಪಾಕ್ಷ (ಲೋಕೇಶ್ವರ) ಮತ್ತು ಮಲ್ಲಿಕಾರ್ಜುನ (ತ್ರೈಲೋಕ್ಯೇಶ್ವರ) ದೇವಾಲಯಗಳ ಶಿಲ್ಪಗಳು ವಸ್ತು ವಿವಿಧತೆಯ ದೃಷ್ಟಿಯಿಂದ ಮಹತ್ವದ್ದಾಗಿವೆ. ಶಿಲ್ಪ ರೂಪಣದಲ್ಲಿ ಇವು ಚಾಲುಕ್ಯರ ಕೊನೆಯ ಹಂತದ ಪ್ರತಿನಿಧಿಗಳು. ಶೈಲಿ ವೈವಿಧ್ಯ ಇಲ್ಲಿ ಅಷ್ಟಾಗಿ ಕಾಣದು. ಅಂದರೆ ಕರ್ಣಾಟ ಕಲಾಶೈಲಿ ಹರಳುಗಟ್ಟುವೆಡೆ ಹೆಜ್ಜೆ ಇಡುತ್ತಿರುವುದನ್ನು ಇಲ್ಲಿ ಗುರುತಿಸಬಹುದು. ‘ಕಾಂಚಿಯಾನ್ ಮೂಮೆ ಪರಾಜಿಸಿದ’ ಇಮ್ಮಡಿ ವಿಕ್ರಮಾದಿತ್ಯ ಕಾಂಚಿಯ ರಾಜಸಿಂಹೇಶ್ವರ (ಕೈಲಾಸನಾಥ) ದೇವಾಲಯದ ಸೌಂದರ್ಯಕ್ಕೆ ಮಾರುಹೋದ ಸಂಗತಿ ಸರ್ವವಿದಿತ. ಇದರಿಂದಲೇ ಪ್ರಭಾವಿತವಾಗಿ ಪಟ್ಟದಕಲ್ಲಿನಲ್ಲಿ ಈ ಜೋಡು ದೇಗುಲಗಳು ನಿರ್ಮಿತ ವಾದವೆಂಬ ಅಭಿಪ್ರಾಯ ಪ್ರಚಲಿತವಿದೆ. ಆದರೆ ನಿಜ ಸಂಗತಿ ಇದಕ್ಕೆ ವ್ಯತಿರಿಕ್ತವಾಗಿದೆ. ಪಟ್ಟದಕಲ್ಲಿನ ಪ್ರತಿಮೆಗಳ ಲಕ್ಷಣ‑ಶೈಲಿಗಳೆಡರನ್ನೂ ಆಲಂಪುರದ (ಆಂಧ್ರಪ್ರದೇಶ) ದೇಗುಲಗಳ ಶಿಲ್ಪಗಳಲ್ಲಿ ಗುರುತಿಸಬಹುದು. ಆದ್ದರಿಂದ ಆಲಂಪುರ ಪರಿಸರದಲ್ಲಿ ರೂಢಗೊಂಡ ಶೈಲಿ ಕ್ರಮೇಣ ಪಟ್ಟದಕಲ್ಲಿಗೆ ಪ್ರೌಢವಾಗಿ ಸಾಗಿ ಬಂದಿದೆ ಎಂದು ತಿಳಿಯುವುದು ಸರಿ. ಶೈವ ಶಿಲ್ಪಗಳಿಗೆ ಇಲ್ಲಿ ಮಹತ್ವ ನೀಡಲಾಗಿದೆಯಾದರೂ ಉಳಿದ ದೇವತೆಗಳ ಬಿಂಬಗಳಿಗೆ ಇಲ್ಲಿ ಕೊರತೆಯಿಲ್ಲ. ಚೆಂಗಮ್ಮ, ಪುಲ್ಲಪ್ಪ, ಬಲದೇವ ಮುಂತಾದ ಶಿಲ್ಪಿಗಳು ಇಲ್ಲಿ ತಮ್ಮ ಕಲಾ ಕೌಶಲ್ಯವನ್ನು ತೋರಿದ್ದಾರೆ.
ಅಪಸ್ಮಾರನ ಮೇಲೆ ವಿವಿಧ ನಾಟ್ಯ ಭಂಗಿಗಳಲ್ಲಿ ಕುಣಿಯುತ್ತಿರುವ ನಟರಾಜ ಶಿವನ ಬಿಂಬಗಳು ಇಲ್ಲಿ ಸಾಕಷ್ಟಿವೆ. ಇಂಥ ಒಂದು ಶಿಲ್ಪದಲ್ಲಿ ಭುಜ ಶಿವನು ಚತುರ ಭಂಗಿಯಲ್ಲಿ ಅಪಸ್ಮಾರನ ಮೇಲೆ ಕುಣಿಯುತ್ತಿದ್ದಾನೆ. ಸರ್ಪ, ಡಮರುಗ, ಅಗ್ನಿಪಾತ್ರೆ ಹಿಡಿದು ಹಸನ್ಮುಖಿಯಾಗಿರುವ ಶಿವನ ಉಳಿದ ಕೈಗಳು ವಿವಿಧ ಮುದ್ರೆಗಳಲ್ಲಿವೆ. ಅನೇಕ ಆಭರಣಗಳು, ಯಜ್ಞೋಪವೀತ, ಮೂರು ಮಡಿಕೆಗಳ ಕಟಿವಸ್ತ್ರ, ಅಂತಹುದೇ ಸೊಂಟಪಟ್ಟಿ, ನಾಗಮುರಿಗೆಯ ತೋಳ್ಬಂದಿ, ಕಾಲಲ್ಲಿ ಗೆಜ್ಜೆಸರ ಮುಂತಾದವು ಸಮಕಾಲೀನ ಶೈಲಿಯ ಸ್ವರೂಪವನ್ನು ಬಯಲುಮಾಡುತ್ತವೆ. ಅಗ್ನಿ ಪಾತ್ರೆಯನ್ನು ಕೈಯಲ್ಲಿ ಹಿಡಿದಿರುವ ನಟರಾಜನ ಚಾಲುಕ್ಯ ಕಾಲೀನ ವಿಗ್ರಹ ಇದೊಂದೆ. ವೃಷಭ ಧ್ವಜ ಹಿಡಿದು ನರ್ತಿಸುತ್ತಿರುವ ಶಿವನ ಇನ್ನೊಂದು ಪ್ರತಿಮೆ ಕೂಡ ಗಮನಾರ್ಹವಾದುದು. ಇಲ್ಲಿಯ ಎಲ್ಲ ನಟರಾಜ ಶಿಲ್ಪಗಳಲ್ಲಿ ಕಾಲಡಿ ಅಪಸ್ಮಾರ ಪುರುಷನಿರುವುದು ಗಮನೀಯವಾಗಿದೆ. ಗುಹಾಶಿಲ್ಪಗಳಲ್ಲಿ ಈ ಲಕ್ಷಣವಿಲ್ಲ.
ದಕ್ಷಿಣ ಮುಖಮಂಟಪದ ಕಂಬವೊಂದರಲ್ಲಿರುವ ಶಿವನ ರಾವಣಾನುಗ್ರಹ ಮೂರ್ತಿ ಇಲ್ಲಿಯ ಆಕರ್ಷಕ ಶಿಲ್ಪಗಳಲ್ಲೊಂದು. ದಶಾನನ ರಾವಣನು ಆಲೀಢ ಭಂಗಿಯಲ್ಲಿ ಕುಳಿತು ತನ್ನ ಇಪ್ಪತ್ತು ಬಾಹುಗಳಿಂದ ಕೈಲಾಸ ಪರ್ವತವನ್ನು ಎತ್ತುತ್ತಿರುವ ದೃಶ್ಯ ಬಹು ನಾಟಕೀಯವಾಗಿದೆ. ಅಲುಗಾಡುತ್ತಿರುವ ಕೈಲಾಸದ ಮೇಲ್ಗಡೆ ಭಯವಿಗಳಿತಳಾಗಿ ಪಾರ್ವತಿ ಶಿವನ ಆಸರೆಯನ್ನು ಬಯಸಲುದ್ಯುಕ್ತಳಾಗಿರುವ ರೀತಿ ಶಿಲ್ಪಿಯ ಕಲ್ಪನಾಚಾತುರ್ಯವನ್ನು ಪ್ರತಿಬಿಂಬಿಸುತ್ತದೆ.
ವಿರೂಪಾಕ್ಷ ದೇಗುಲದ ಪೂರ್ವಗೋಡೆಯಲ್ಲಿರುವ ಲಿಂಗೋದ್ಭವ ಮೂರ್ತಿಯು ಶಿಲ್ಪ ವಸ್ತು ದೃಷ್ಟಿಯಿಂದ ಅಪರೂಪದ್ದು. ಚಾಲುಕ್ಯ ಸಂದರ್ಭದಲ್ಲಿ ಆಲಂಪುರ ಮತ್ತು ಪಟ್ಟದಕಲ್ಲಿನ ಶೈವ ದೇವಾಲಯಗಳಲ್ಲಿ ಮಾತ್ರ ಈ ಶಿಲ್ಪ ಕಂಡುಬಂದಿದೆ.
ವೈಷ್ಣವ ಶಿಲ್ಪಗಳಲ್ಲಿ ‘ಗಜೇಂದ್ರ ಮೋಕ್ಷ’ ಹಾಗೂ ‘ತ್ರಿವಿಕ್ರಮ’ ಶಿಲ್ಪಗಳು ಉಲ್ಲೇಖನೀಯ. ಗರುಡನ ಮೇಲೆ ಕುಳಿತ ಭಕ್ತವತ್ಸಲ ವಿಷ್ಣು ಪ್ರಯೋಗ ಚಕ್ರದೊಂದಿಗೆ ಧಾವಿಸಿ ಗಜೇಂದ್ರನನ್ನು ‘ಗ್ರಾಹ’ದ ಹಿಡಿತದಿಂದ ಮುಕ್ತಗೊಳಿಸುತ್ತಿರುವ ದೃಶ್ಯ, ವಿರೂಪಾಕ್ಷ ಮತ್ತು ಮಲ್ಲಿಕಾರ್ಜುನ ದೇಗುಲಗಳ ಉತ್ತರ ಮುಖಮಂಟಪದ ಕಂಬಗಳ ಮೇಲಿವೆ. ಇಲ್ಲಿ ‘ಗ್ರಾಹ’ವನ್ನು ‘ಆಮೆ’ಯಾಗಿ ಚಿತ್ರಿಸಿರುವುದು ವೈಶಿಷ್ಟ್ಯ. ಈ ರೂಢಿ ಡೆಕ್ಕನ್ ಪ್ರದೇಶದಲ್ಲಿ ಪ್ರಚಲಿತವಿತ್ತು. ವಿರೂಪಾಕ್ಷ ದೇಗುಲದ ಪೂರ್ವ ಗೋಡೆಯಲ್ಲಿರುವ ವಾಮನ‑ತ್ರಿವಿಕ್ರಮ ಶಿಲ್ಪ ಪ್ರತಿಮಾಲಕ್ಷಣ ದೃಷ್ಟಿಯಿಂದ ಮಹತ್ವದ್ದು. ಮಧ್ಯದಲ್ಲಿ ತ್ರಿವಿಕ್ರಮ ವಿಷ್ಣು ತಲೆಯ ಮಟ್ಟದವರೆಗೂ ಕಾಲನ್ನೆತ್ತಿ ನಿಂತಿದ್ದಾನೆ. ಎಡ ಪಾರ್ಶ್ವದಲ್ಲಿ ಬಲಿ ಚಕ್ರವರ್ತಿ ವಾಮನನಿಗೆ ದಾನ ನೀಡುವ ಕಿರುಗಾತ್ರದ ಶಿಲ್ಪವಿದೆ. ಬಲ ಮಗ್ಗುಲಲ್ಲಿ ಗರುಡನು ಶುಕ್ರಾಚಾರ್ಯನನ್ನು ದಂಡಿಸುತ್ತಿರುವ ದೃಶ್ಯವಿದೆ. ಗುಹಾಶಿಲ್ಪದಲ್ಲಿ ಈ ಎರಡನೇ ಲಕ್ಷಣ ಇಲ್ಲವೆಂಬುದನ್ನು ಇಲ್ಲಿ ಗಮನಿಸಬೇಕು.
ವಿರೂಪಾಕ್ಷ ದೇಗುಲದಲ್ಲಿರುವ ದುರ್ಗಾಮಹಿಷಮರ್ದಿನಿಯ ದುಂಡುಶಿಲ್ಪ ಅನೇಕ ವಿದ್ವಾಂಸರ ಹೊಗಳಿಕೆಗೆ ಪಾತ್ರವಾಗಿದೆ. ಅಷ್ಟ ಭುಜೆಯಾದ ಸುಂದರ ಮೈಮಾಟದ ದೇವಿ ತನ್ನ ಎಡಗಾಲನ್ನು ಮನುಷ್ಯರೂಪದ ದೈತ್ಯನ ತಲೆಯ ಮೇಲೆ ಇರಿಸಿ ಒತ್ತಿದ್ದಾಳೆ. ಬಲಗೈಯಲ್ಲಿರುವ ತ್ರಿಶೂಲ ದೈತ್ಯನ ಕತ್ತಿನೊಳಗೆ ತೂರಿದೆ; ಇನ್ನೊಂದು ಕೈಯಲ್ಲಿರುವ ಖಡ್ಗ ಅಸುರನ ಬಲ ಎದೆಯನ್ನು ಹರಿದು ಸೇರಿದೆ. ಇನ್ನುಳಿದ ಬಲಗೈಗಳಲ್ಲಿ ಒಂದು ಚಕ್ರವನ್ನು ಪ್ರಯೋಗ ರೀತಿಯಲ್ಲಿ ಹಿಡಿದಿದೆ; ಇನ್ನೊಂದು ಬತ್ತಳಿಕೆಯಿಂದ ಬಾಣವನ್ನು ಹೊರತೆಗೆಯುತ್ತಲಿದೆ. ಎಡಗೈಗಳಲ್ಲಿ ಘಂಟಾ, ಶಂಖ, ಖೇಟಕ ಮತ್ತು ಧನುಷ್ ಇವೆ. ಮಿತ ವೇಷಭೂಷಣ, ಚಟುವಟಿಕೆಯಿಂದ ಕೂಡಿದ ಅಂಗಾಂಗಗಳು, ವಿಶಿಷ್ಟ ಭಂಗಿ, ಸಮತೋಲನ, ಕೌಶಲ್ಯಪೂರ್ಣ ರೂಪ ಸಂಸ್ಕರಣ‑ಇವೆಲ್ಲ ಸೇರಿ ಚಾಲುಕ್ಯ ದುರ್ಗಾಮಹಿಷ ಮರ್ದಿನಿಯ ಶಿಲ್ಪಗಳಲ್ಲೆಲ್ಲ ಇದನ್ನು ಅತಿಶ್ರೇಷ್ಠ ಕೃತಿಯನ್ನಾಗಿಸಿವೆ.
ಪಟ್ಟದಕಲ್ಲಿನ ಈ ದೇಗುಲಗಳ ಉಲ್ಲೇಖಾರ್ಹ ಶಿಲ್ಪಗಳಲ್ಲಿ ದ್ವಾರಪಾಲಕರ ಸ್ಥಾನ ಅಪೂರ್ವವಾದುದು. ಮುಖಮಂಟಪಗಳಲ್ಲಿ ಆಳೆತ್ತರವಾಗಿ ಕಂಡುಬರುವ ಈ ವ್ಯಕ್ತಿಗಳು ಭಾರವಾದ ಗದೆಯ ಮೇಲೆ ವಿಶಿಷ್ಟ, ಸಹಜ, ಅನುಕೂಲಕರ ಭಂಗಿಗಳಲ್ಲಿ ನಿಂತಿದ್ದಾರೆ. ವಿಕಾರ ಕಣ್ಣುಗಳು, ಕೋರೆಗಳು ನೋಡುಗರ ಮನ ನಡುಗಿಸುವದರಲ್ಲಿ ಯಶಸ್ವಿಯಾಗುತ್ತವೆ. ಇವು ಆಯುಧ ಪುರುಷರ ಶಿಲ್ಪಗಳೇ ಆಗಿದ್ದು ತ್ರಿಶೂಲ ಮತ್ತು ಪರಶುವನ್ನು ಪ್ರತಿನಿಧಿಸುತ್ತವೆ. ‘ದಾಕ್ಷಿಣಾತ್ಯ’ ಎನ್ನಬಹುದಾದ ಈ ಭೀಕರ ದ್ವಾರಪಾಲರ ಬಿಂಬಗಳು ಕೆಲವು ಸಲ ದುಂಡು ಶಿಲ್ಪವೆನ್ನುವಷ್ಟು ಮಟ್ಟಿಗೆ ರೂಪಸಂಸ್ಕಾರ ಪಡೆದಿವೆ. ಬಾದಾಮಿಯ ಮೊದಲ ಶೈವ ಗುಹಾಲಯದ ಸೌಮ್ಯ ದ್ವಾರಪಾಲನಿಗೆ ಹೋಲಿಸಿದಾಗ ಈ ರೌದ್ರರೂಪದ ದ್ವಾರಪಾಲಕರು ಬದಲಾದ ಧಾರ್ಮಿಕ‑ವೈಚಾರಿಕತೆಯ ಪ್ರತಿನಿಧಿಗಳಾಗಿ ಕಾಣುತ್ತಾರೆ.
ಮೂಲತಃ ಜಂತಿಗಳು ಅಥವಾ ಅಧಿಷ್ಠಾನದ ‘ಗಳ’ ಭಾಗವನ್ನು ಅಲಂಕರಿಸಿದ್ದ ಕಥಾ ನಿರೂಪಕ ಶಿಲ್ಪಗಳು ಪಟ್ಟದಕಲ್ಲಿನಲ್ಲಿ ಅಪರೂಪಕ್ಕೆ ಗೋಡೆಗಳನ್ನು (ವಿರೂಪಾಕ್ಷ, ಪಾಪನಾಥ ದೇಗುಲಗಳು) ಸಾಮಾನ್ಯವಾಗಿ ಒಳಗಂಬಗಳನ್ನು ಆಕ್ರಮಿಸಿಕೊಂಡಿವೆ ಇವು ರಾಮಾಯಣ, ಮಹಾಭಾರತದ ಕಥೆಗಳಷ್ಟೆ ಅಲ್ಲದೆ, ಪುರಾಣಗಳು, ಪಂಚತಂತ್ರ, ಯಶೋಧರ ಚರಿತ ಮುಂತಾದ ಕೃತಿಗಳ ಕಥಾನಿರೂಪಣ ಮಾಡುತ್ತವೆ.
ಇವೇ ದೇಗುಲಗಳಲ್ಲಿ ಕಂಡುಬರುವ ಮಿಥುನ ಶಿಲ್ಪಗಳು ಸೌಂದರ್ಯಾಕರ್ಷಣೆಗಳಿಂದೊಡ ಗೂಡಿದ್ದರೂ ಸಹ ತೆಳುಮೈಕಟ್ಟಿದ್ದ ಎತ್ತರದಾಳುಗಳಾಗಿ ಕಾಣುತ್ತವೆ; ಇವು ಮೂಲತಃ ಮಿಥುನಗಳಲ್ಲಿ ಕಂಡುಬರುತ್ತಿದ್ದ ಲವಲವಿಕೆಯಿಂದ ತುಸು ವಂಚಿತವಾಗಿರುವಂತೆ ತೋರುತ್ತದೆ.
ಒಟ್ಟಾರೆ ನೋಡಿದಾಗ, ಚಾಲುಕ್ಯ ರಾಚನಿಕ ದೇಗುಲಗಳ ಶಿಲ್ಪಗಳು ಕೊನೆಯ ಹಂತದವರೆಗೆ ಪ್ರತಿಮಾಲಕ್ಷಣ ವೈವಿಧ್ಯ ಮತ್ತು ಶೈಲಿವೈವಿಧ್ಯವನ್ನು ನಿರೂಪಿಸುತ್ತವೆ. ಈ  ದೃಷ್ಟಿಯಿಂದ ಗುಹಾಶಿಲ್ಪ ಶೈಲಿಯಲ್ಲಿ ಕಂಡುಬರುವ ವೈವಿಧ್ಯತೆ ಇಲ್ಲಿಯೂ ಕಾಣುತ್ತದೆಂದು ಹೇಳಬೇಕು. ಮೊದಮೊದಲು ಔತ್ತರೇಯ, ಉತ್ತರ ಡೆಕ್ಕನ್ ಶಿಲ್ಪಪರಂಪರೆಯ ಪ್ರಾತಿನಿಧ್ಯವಿದೆಯಾದರೆ, ಕ್ರಮೇಣ ‘ದಾಕ್ಷಿಣಾತ್ಯ’ ವೆನ್ನಬಹುದಾದ ಶೈಲಿ ರೂಢವಾಗಿಬಿಟ್ಟಿದೆ. ಹೀಗಿದ್ದರೂ ಸಹ ಪ್ರತಿಯೊಂದು ಹಂತದಲ್ಲಿ, ಪ್ರತಿಯೊಂದು ಪ್ರತಿಮೆಯಲ್ಲಿ ಶಿಲ್ಪಿಯ ಸ್ವತಂತ್ರ ಕಲ್ಪನಾಶಕ್ತಿ, ಸ್ವಂತತ್ರ ಅಭಿವ್ಯಕ್ತಿ ಚಾತುರ್ಯ ಅಡಿಗಡಿಗೂ ಪ್ರಚುರಪಟ್ಟಿದೆ ಎಂಬುದು ಗಮನಾರ್ಹ. ಅದರೊಟ್ಟಿಗೆ ಬದಲಾಗುತ್ತಿರುವ ಧಾರ್ಮಿಕ ಭಾವನೆಗಳೂ ಪ್ರಕಟಗೊಂಡಿವೆ. ದೇವಾಲಯ ರೂಪಭೇದಗಳಲ್ಲಿ ಕಂಡುಬರುವ ಪ್ರಯೋಗಶೀಲ ಗುಣ ಶಿಲ್ಪಗಳಲ್ಲಿಯೂ ಪ್ರತಿಬಿಂಬಿತವಾಗಿದೆ. ಕೊನೆಯಲ್ಲಿ ಪಟ್ಟದಕಲ್ಲಿನ ವಿರೂಪಾಕ್ಷ ದೇಗುಲದಲ್ಲಿ ಹರಳುಗಟ್ಟಿದ್ದ ಕರ್ನಾಟಕ ಪ್ರಸಾರ ಲಕ್ಷಣ ವೈಶಿಷ್ಟ್ಯ ಅಲ್ಲಿಯ ಶಿಲ್ಪಗಳಲ್ಲಿ ಕೂಡ ನಿರ್ದಿಷ್ಟ ಶೈಲಿಯಲ್ಲಿ ಹರಳುಗಟ್ಟುತ್ತಿದೆ ಎಂಬುದನ್ನು ರಾಷ್ಟ್ರಕೂಟರ ಕಾಲದ ಪ್ರಸಾರ ಶಿಲ್ಪಗಳ ಅಧ್ಯಯನ ಸ್ಫುಟಗೊಳಿಸುತ್ತದೆ.
ಬಾದಾಮಿ ಚಾಲುಕ್ಯರು : ೨೮. ಚಾಲುಕ್ಯ ಗುಹಾಲಯಗಳ ಶಿಲ್ಪ – ಶಿಲ್ಪ ಶೈಲಿ ಮತ್ತು ಶಿಲ್ಪಿಗಳು
ಶಿಲ್ಪ ಶೈಲಿ ಮತ್ತು ಶಿಲ್ಪಿಗಳು
ಒಂದು ಮತ್ತು ಎರಡನೆ ಗುಹಾಲಯಗಳಲ್ಲಿ ಹೆಚ್ಚು ಕಡಿಮೆ ನಿರ್ದಿಷ್ಟ ಶಿಲ್ಪಿಶ್ರೇಣಿಗಳಲ್ಲಿ ತರಬೇತಾಗಿದ್ದ ಶಿಲ್ಪಿಗಳ ಶೈಲಿಯನ್ನು ಗಮನಿಸಿದ್ದೇವೆ. ಮೂರನೇ ಗುಹಾಲಯದಲ್ಲಿ ಇವೆರಡು ಶಿಲ್ಪಿಶ್ರೇಣಿಗಳ ಶಿಲ್ಪಿಗಳು ಸಮಪ್ರಮಾಣದಲ್ಲಿ ಕಾರ್ಯಪ್ರವೃತ್ತರಾಗಿದ್ದರೆಂದು ಅನಿಸುತ್ತದೆ. ಅನಂತಾಸೀನ ವಿಷ್ಣು ಮತ್ತು ವರಾಹ ಶಿಲ್ಪಗಳ ರೂಪಸಂಸ್ಕಾರಣ ವಿವರಗಳು ಎರಡನೇ ಗುಹಾಲಯದ ಶಿಲ್ಪಪರಂಪರೆಯ ಮುಂದುವರಿಕೆಯ ಸೂಚನೆಗಳನ್ನೊಳಗೊಂಡಿವೆ. ಅಷ್ಟಭುಜ ವಿಷ್ಣು, ಹರಿಹರ ಮತ್ತು ತ್ರಿವಿಕ್ರಮ ಶಿಲ್ಪಗಳು ಮೊದಲ ಗುಹಾಲಯದ ಶಿವ-ದ್ವಾರಪಾಲನ ಶಿಲ್ಪರೀತಿಯನ್ನು ನೆನಪಿಸುತ್ತವೆ. ಅನಂತಾಸೀನ ವಿಷ್ಣು, ವರಾಹ, ಅಷ್ಟಭುಜ ವಿಷ್ಣು, ತ್ರಿವಿಕ್ರಮ, ನರಸಿಂಹ ಶಿಲ್ಪಗಳಲ್ಲಿ ಮೂಲ ವಿಗ್ರಹಗಳ ಮುಖಗಳನ್ನು ವಿಜಯನಗರ ಕಾಲದಲ್ಲಿ ಸಂಸ್ಕರಿಸಿರುವದು ಸ್ಪಷ್ಟವಿದೆ. ಆದುದರಿಂದ ಮುಖ್ಯಭಾವವನ್ನು ಇತರ ಗುಹೆಗಳ ಶಿಲ್ಪಗಳಿಗೆ ಹೋಲಿಸುವುದು ಕಷ್ಟ. ಏನಿದ್ದರೂ ಶೈಲಿ ವೈವಿಧ್ಯಗಳು ಇಲ್ಲಿ ಒಂದೇ ಗುಹೆಯಲ್ಲಿ ಗುರುತರವಾಗಿ ಒಡೆದು ಕಾಣುತ್ತವೆ. ವ್ಯಕ್ತಿರೂಪಣದಲ್ಲಿ ಮುಖ ಮತ್ತು ಶರೀರದ ಉಳಿದ ಭಾಗದ ಎತ್ತರದ ಪ್ರಮಾಣ ೧:೫ ರಷ್ಟಿದೆ. ಆದ್ದರಿಂದ ಎತ್ತರ ಮೈಕಟ್ಟಿನ ದಷ್ಟಪುಷ್ಟ ಬಿಂಬಗಳಾಗಿ ಇವು ಗೋಚರಿಸುತ್ತವೆ. ಮೊದಲ ಗುಹಾಲಯದ ಶಿಲ್ಪಗಳಿಗಾದರೂ ಇದೇ ದೈಹಿಕ ಪ್ರಮಾಣವನ್ನು ಅನುಸರಿಸಲಾಗಿದೆ. ಎಂಬುದು ಗಮನಾರ್ಹ. ಇದಲ್ಲದೆ ಮೂರನೇ ಗುಹಾಲಯದ ಶಿಲ್ಪಗಳು ಮೂರನೇ ಆಯಾಮವಾದ ‘ಆಳಕ್ಕೆ’ ಹೆಚ್ಚು ಪ್ರಾಮುಖ್ಯತೆ ನೀಡಲಾಗಿದೆ. ಹೀಗಾಗಿ ಈ ಶಿಲ್ಪಗಳು ಉಬ್ಬುಶಿಲ್ಪಗಳಾಗಿದ್ದರೂ ಮೂರೂ ಆಯಾಮಗಳಿರುವ ದುಂಡು ಶಿಲ್ಪಗಳು ಆಭಾಸ ಮೂಡಿಸುತ್ತವೆ.
ಶೈಲಿ ವೈವಿಧ್ಯವನ್ನು ಗುರುತಿಸಲು ಬಹುಶಃ ಮದನಕೈ ವಿಗ್ರಹಗಳು ಹೆಚ್ಚು ಸಹಕಾರಿಯಾಗಿವೆ. ಕೆಲವು ಶಿಲ್ಪಗಳಲ್ಲಿ ಹುಬ್ಬು, ಕಣ್ಣೆವೆಗಳನ್ನು ಸ್ಫುಟವಾಗಿ ತೋರಿಸಿದೆಯಾದರೆ ಇನ್ನು ಕೆಲವು ಶಿಲ್ಪಗಳಲ್ಲಿ ನೆಪಮಾತ್ರಕ್ಕೆ ಕಣ್ಣೆವೆಗಳನ್ನು ಏರಿಳಿತ ರೀತಿಯಲ್ಲಿ ತೋರಿಸಲಾಗಿದೆ. ಎಲ್ಲ ಶಿಲ್ಪಗಳನ್ನೂ ಯೋಗ್ಯ ಬಣ್ಣಗಳಿಂದ ಅಲಂಕರಿಸಿದ್ದರೆಂಬುದರ ಸೂಚನೆಗಳಿವೆ.
ಕೆಲವು ಶಿಲ್ಪಿಗಳ ಹೆಸರುಗಳನ್ನು ಗುಹಾಲಯವಿರುವ ಬಂಡೆಯ ಮೇಲೆ ಬರೆಯಲಾಗಿದೆ. ಕಪೋತದಲ್ಲಿಯ ಗರುಡನ ಉಬ್ಬುಶಿಲ್ಪ ನೆಲವಱ್ಕಯ ಅದ್ಭುತ ಕೃತಿ. ಕೊಣ್ಡಿಮಞ್ಚಿ, ವಸುದೇವ, ಶಕುಲ ಆಯ್ಯ, ಪಞ್ಚಣ, ಚೋಳ ದೇವೆಱೀಯ ಕಲ್ಕುಟ್ಟಿಗ, ಗುಣಪಾಲ, ಅಜ, ಆಚಾರಸಿದ್ದಿ, ರೂಪಶೇಖರ, ಆರ್ಯ್ಯಚಟ್ಟ, ಕೋಳಿಮನಞ್ಚಿ, ಪೆಲಮಞ್ಚಿ, ವಿಮಲ, ದೋಣ, ಕೊಟ್ಟಲ, ಕಾನ್ತಿಮಞ್ಚಿ, ಸಾಮಿಚನ್ದ, ಬಿಜಯ ಓವಜ ಮುಂತಾದವುಗಳಲ್ಲದೆ ನಾಲ್ಕನೇ ಗುಹಾಲಯದಲ್ಲಿಯೂ ಕೆಲಸ ಮಾಡಿರಬಹುದಾದ ಇನ್ನಿತರರು (ಮುಂದೆ ಉಲ್ಲೇಖಿಸಲಾಗಿದೆ) ಪ್ರಮುಖರಾಗಿದ್ದಾರೆ. ಅವಮೂರ್ಧ್ನ (ಶಂಕು) ಲಿಪಿಯಲ್ಲಿ ಬರೆದಿರುವ ಕೆಲವು ಹೆಸರುಗಳಿವೆಯಾದರೂ ಇವುಗಳನ್ನು ಓದುವುದಾಗಿಲ್ಲ. ವಿಪ್ರಮನೋಹರ ಎಂಬಾತನು ಈ ಗುಹೆಯ ಕೆಲವು ವರ್ಣಚಿತ್ರಗಳನ್ನು ರಚಿಸಿದಾತ; ಬಣ್ಣದಿಂದ ಬರೆದಿರುವ ಈತನ ಹೆಸರು ಕಪೋತದಲ್ಲಿ ಕಾಣಸಿಗುತ್ತದೆ.
ಒಟ್ಟಾರೆ ಈ ಗುಹಾಲಯದ ಶಿಲ್ಪಿಗಳು ಹೆಚ್ಚು ಸಂಕೀರ್ಣ ಶೈಲಿಗಳ ಪರಿಸರದಲ್ಲಿ ತರಬೇತಾದವರೆಂಬುದು ಈ ಶಿಲ್ಪಗಳ ಅಧ್ಯಯನದಿಂದ ವಿದಿತವಾಗುತ್ತದೆ.
ನಾಲ್ಕನೇ ಜೈನ ಗುಹೆಯ ಶಿಲ್ಪಗಳು
ಇಲ್ಲಿರುವ ಮುಖ್ಯ ಶಿಲ್ಪಗಳಲ್ಲಿ ಬಾದಾಮಿಯ ಚಾಲುಕ್ಯರ ಕಾಲಕ್ಕೆ ಅನ್ವಯಿಸಬಹು ದಾದವುಗಳು ಮೂರು ಮಾತ್ರ; ಗರ್ಭಗೃಹದಲ್ಲಿರುವ ಜಿನ; ಮುಖಮಂಟಪದಲ್ಲಿರುವ ಪಾರ್ಶ್ವನಾಥ ಹಾಗೂ ಬಾಹುಬಲಿ; ಗರ್ಬಗೃಹದ ಹಿಂಗೋಡೆಯಲ್ಲಿ ಸಿಂಹಾಸನದ ಮೇಲೆ ಪದ್ಮಾಸನದಲ್ಲಿ ಕುಳಿತಿರುವ ಜಿನನ ಕೈಗಳು ಯೋಗಮುದ್ರೆಯಲ್ಲಿವೆ. ತಲೆಯ ಹಿಂದೆ ಪ್ರಭಾಮಂಡಲವಿದೆ. ಮೇಲ್ಗಡೆ ಮುಕ್ಕೊಡೆ ಹಾಗು ಸಾಲ(?) ವೃಕ್ಷದ ಹಿನ್ನೆಲೆಯಿದೆ. ಜಿನನ ಎರಡೂ ಪಾರ್ಶ್ವಗಳಲ್ಲಿ ಚಾಮರಧಾರಿ ಪುರುಷರಿದ್ದಾರೆ. ಇಕ್ಕೆಲಗಳಲ್ಲಿ ಅಂತರಿಕ್ಷದಲ್ಲಿ ಮೃದಂಗ ಬಾರಿಸುತ್ತಿರುವ ಮುಂಗೈಗಳಿವೆ. ಬಹುಶಃ ಇದು ಮಹಾವೀರನು ಕೇವಲ ಜ್ಞಾನ ಪಡೆದ ಸಂದರ್ಭವನ್ನು ಸೂಚಿಸುತ್ತದೆ.
ಮುಖಮಂಟಪದ ಪೂರ್ವಗೋಡೆಯಲ್ಲಿ ಬಾಹುಬಲಿ (ಗೊಮ್ಮಟ) ಕಾಯೋತ್ಸರ್ಗ ಮುದ್ರೆಯಲ್ಲಿ ನಗ್ನನಾಗಿ ನಿಂತಿದ್ದಾನೆ. ಅವನ ಕೂದಲುಗಳು ಜಡೆಗಟ್ಟಿವೆ. ಕೈಕಾಲುಗಳಿಗೆ ಮಾಧವೀಲತೆಗಳು ಸುತ್ತಿಕೊಂಡಿವೆ. ಕಾಲ ಹತ್ತಿರ ಬೆಳೆದಿರುವ ಹುತ್ತಗಳಿಂದ ನಾಗರಹಾವುಗಳು ಹೊರ ಬಂದಿವೆ. ಬಾಹುಬಲಿಯ ಸಹೋದರಿಯರಾದ ಬ್ರಾಹ್ಮೀ ಮತ್ತು ಸುಂದರಿ ಅವನ ಕೈಕಾಲುಗಳಿಗೆ ಸುತ್ತಿಕೊಂಡಿರುವ ಮಾಧವೀಲತೆಗಳನ್ನು ಬಿಡಿಸುತ್ತ ನಿಂತಿದ್ದಾರೆ. ಇನ್ನಿಬ್ಬರು ಸ್ತ್ರೀಯರು ಅವನಿಗೆ ನಮಸ್ಕರಿಸುತ್ತ ಕುಳಿತಿದ್ದಾರೆ. ಬಾಹುಬಲಿಯ ಶಿಲ್ಪ ಮಾತ್ರ ಪೂರ್ತಿ ಗೊಂಡಿದೆ; ಬ್ರಾಹ್ಮಿ, ಸುಂದರಿ ಮತ್ತು ಇತರ ಸ್ತ್ರೀ ವಿಗ್ರಹಗಳು ಅಪೂರ್ಣವಾಗಿವೆ.
ಪಶ್ಚಿಮ ಗೋಡೆಯಲ್ಲಿರುವ ಪಾರ್ಶ್ವನಾಥನು ಐದು ಹೆಡೆಯ (ಧರಣೇಂದ್ರ ಯಕ್ಷ) ಹಾವಿನ ಅಸರೆಯಲ್ಲಿ ನಗ್ನನಾಗಿ ನಿಂತಿದ್ದಾನೆ. ಅವನ ಬಲ ಮತ್ತು ಎಡ ಪಾರ್ಶ್ವಗಳಲ್ಲಿ ಅಪೂರ್ಣ ಶಿಲ್ಪಗಳಿವೆ. ಬಲ ಪಕ್ಕದಲ್ಲಿರುವ ಪದ್ಮಾವತಿ ಯಕ್ಷಿ (ಇವಳ ತಲೆಯ ಮೇಲೆ ಹಾವಿನ ಹೆಡೆಯಿದೆ) ಪಾರ್ಶ್ವನಾಥನ ಮೇಲಿನ ಹಾವಿನ ಹೆಡೆಗಳ ಮೇಲೆ ಬರುವಂತೆ ಕೊಡೆ ಹಿಡಿದಿದ್ದಾಳೆ. ಮೆಲ್ಗಡೆ ಪಾರ್ಶ್ವನಾಥನ ಜನ್ಮ ಜನ್ಮಾಂತರಗಳ ವೈರಿಯಾಗಿದ್ದ ಉಗ್ರಮುಖದ ಕಮಠನು ಎರಡೂ ಕೈಗಳಿಂದ ಬಂಡೆಯನ್ನು ಎಸೆಯಲು ಪ್ರಯತ್ನಿಸುತ್ತಿರುವಂತಿದೆ. ಕೆಳಗಡೆ ಸೋತ ಕಮಠನು ಬಲಗೈಯನ್ನು ವಿಸ್ಮಯಮುದ್ರೆಯಲ್ಲಿ ಹಿಡಿದು ಕುಳಿತಿದ್ದಾನೆ.
ಈ ಮೂರೂ ಶಿಲ್ಪಗಳಲ್ಲಿ ಹುಬ್ಬುಗಳನ್ನು ಹಾಗೂ ತೆರೆದ ಕಣ್ಣುಗಳನ್ನು ಸ್ಪಷ್ಟವಾಗಿ ತೋರಿಸಲಾಗಿದೆ.
ಶಿಲ್ಪಶೈಲಿ ಮತ್ತು ಶಿಲ್ಪಿಗಳು
ಇಲ್ಲಿರುವ ಕೆಲವೇ ಶಿಲ್ಪಗಳು ಮೂರನೇ ಗುಹಾಲಯದ ಶಿಲ್ಪ ಪರಂಪರೆಯನ್ನು ನೆನಪಿಸುತ್ತವೆ. ಗುಹಾಲಯದ ಪರಿಸರದಲ್ಲಿ ಅನೇಕ ಶಿಲ್ಪಿಗಳ ಹೆಸರುಗಳಿವೆ. ಕಾನ್ತಿಮಞ್ಚಿ, ಕಣ್ಣ, ಪೆಲಮಞ್ಚಿ, ಸಿಂಗಮಞ್ಚಿ, ಹರಿಕೆ, ಭವಸ್ವಾಮಿ ಆರ್ಯ್ಯ, ಉದಗ್ರ, ಕೇಸವ, ಪಞ್ಚಣ, ವಿಜಾಮ್ಮ, ಪ್ರಸನ್ನ ಬುದ್ದಿ, ಆರಿಕ್ಕೆ, ಭಾದುಕ್ಕೆ, ಸಿರಿಗೆಱೀಯ, ಕೋಳಿಮಞ್ಚಿ, ಕದ್ರೆಸ್ವಾಮಿ, ಶ್ರೀಗೆಱೀಯ, ಮಾರ್ಗಜ, ಶ್ರೀನಿಧಿದೇವ, ಅನತ್ತಮಞ್ಚಿ, ಮುಂತಾದವು ಉಲ್ಲೇಖಾರ್ಹ. ಇದರಲ್ಲಿ ಕೆಲವರಾದರೂ ಮೂರನೇ ಗುಹಾಲಯದಲ್ಲಿ ಕೂಡ ಕೆಲಸ ಮಾಡಿರಬಹುದು.
ಐಹೊಳೆಯ ರಾವಳಫಡಿ ಗುಹೆಯ ಶಿಲ್ಪಗಳು
ರಾವಳಫಡಿ ಗುಹಾಲಯದ ಮುಮ್ಮಖದ ಇಕ್ಕೆಲಗಳಲ್ಲಿರುವ ಪದ್ಮನಿಧಿ, ಶಂಖನಿಧಿ ಹಾಗೂ ‘ಯವನ’ ದ್ವಾರಪಾಲರ ಶಿಲ್ಪಗಳು ಬಹಳಷ್ಟು ಸವೆದಿವೆ. ಇಷ್ಟು ದೊಡ್ಡ ‘ನಿಧಿ’ಗಳ ಬೇರಾವ ಗುಹಾಲಯದಲ್ಲೂ ಇಲ್ಲ ಎಂಬುದು ಗಮನೀಯ. ಕುಬೇರನ ನವನಿಧಿಗಳಲ್ಲಿ ಸೇರುವ ಶಂಖ ಮತ್ತು ಪದ್ಮವನ್ನು ಇವರು ಪ್ರತಿನಿಧಿಸುತ್ತಾರೆ. ಡೊಳ್ಳುಹೊಟ್ಟೆಯ ವ್ಯಕ್ತಿಗಳಾಗಿ ಇವರನ್ನು ಕುಳ್ಳಿರಿಸಲಾಗಿದೆ. ‘ಯವನ’ ದ್ವಾರಪಾಲರನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು. ಕ್ರಿ.ಪೂ.೨ನೇ ಶತಮಾನದ ಬೌದ್ಧ ಗುಹಾಲಯದ ‘ಯವನ’ ದ್ವಾರಪಾಲರನ್ನು ಇಲ್ಲಿ ನೆನಪಿಸಿ ಕೊಳ್ಳಬಹುದು. ರಾವಳಫಡಿ ಗುಹಾಲಯದ ದಕ್ಷಿಣ ಪಾರ್ಶ್ವದ ದ್ವಾರಪಾಲನು ತನ್ನ ಎರಡೂ ಕೈಗಳನ್ನು ಗದೆಯ ಮೇಲಿಟ್ಟು ಅದರ ಮೇಲೆ ಮುಖವನ್ನಿರಿಸಿದ್ದಾನೆ. ಶಿಲ್ಪಗಳು ಬಹಳ ಸವೆದಿರುವುದರಿಂದ ವಿವರಗಳು ಸ್ಪಷ್ಟವಿಲ್ಲ.
ಸಭಾಮಂಟಪದಲ್ಲಿರುವ ಶಿಲ್ಪಗಳು ವಿಶಿಷ್ಟ ಪ್ರತಿಮಾಲಕ್ಷಣಗಳಿಂದೊಡಗೂಡಿ ಆಕರ್ಷಕವಾಗಿವೆ. ವಾಯವ್ಯ ಬದಿಯಲ್ಲಿ ತ್ರಿಭಂಗದಲ್ಲಿ ನಿಂತಿರುವ ಅರ್ಧನಾರೀಶ್ವರನ ಮೂರ್ತಿಯಿದೆ. ಬಲಗೈಯಲ್ಲಿ ಎತ್ತರವಾದ ತ್ರಿಶೂಲ ಧರಿಸಿರುವ ಅರ್ಧನಾರೀಶ್ವರನ ಎಡಗೈ ಕುರುಳನ್ನು ಸ್ತ್ರೀ ಸಹಜ ಲಾವಣ್ಯದಿಂದ ಹಿಡಿದಿದೆ. ವೇಷಭೂಷಣ ಹಾಗೂ ದೇಹ ವಿವರಗಳಲ್ಲಿ ಶಿವ ಮತ್ತು ಪಾರ್ವತಿ ಭಾಗಗಳ ಅಂತರವನ್ನು ಸೂಚಿಸಲಾಗಿದೆ. ತ್ರಿಶೂಲದ ಕೆಳಗಡೆ ಶಿವಗಣವನ್ನು ಹಾಗೂ ನಾರೀ ಭಾಗದ ಕೆಳಗಡೆ ಸಿಂಹವನ್ನು ಚಿತ್ರಿಸಿದೆ. ಶಿರೋಮಕುಟವು ಎತ್ತರವಾಗಿದ್ದು, ಶಿರದ ಹಿಂಗಡೆ ಬಿಚ್ಚಿದ ಬೀಸಣಿಕೆಯಂತಹ ಶಿರಶ್ಚಕ್ರವಿದೆ. ಮೈಮಾಟ, ಮುಖಭಾವ ಮತ್ತು ಭಂಗಿ ಆಕರ್ಷಕವಾಗಿವೆ.
ಈಶಾನ್ಯ ಭಾಗದಲ್ಲಿ ಶೈವ ದ್ವಾರಪಾಲನ ಶಿಲ್ಪವಿದೆ. ಇವನು ಬಲಗೈಯಲ್ಲಿ ಸರ್ಪವನ್ನು ಹಿಡಿದು ಎಡಕೈಯನ್ನು ಕಟ್ಯವಲಂಬಿತ ರೀತಿಯಲ್ಲಿ ಇರಿಸಿದ್ದಾನೆ. ಹಿನ್ನೆಲೆಯಲ್ಲಿ ಬಲಬದಿಗೆ ತ್ರಿಶೂಲವನ್ನೂ ಎಡಬದಿಗೆ ಪರಶುವನ್ನೂ ತೋರಿಸಲಾಗಿದೆ. ಇದೇ ರೀತಿಯ ಆಗ್ನೇಯ ಬದಿಯಲ್ಲಿಯೂ ದ್ವಿಭುಜ ಶೈವ ದ್ವಾರಪಾಲ ನಿಂತಿದ್ದಾನೆ. ಇವನ ಬಲಗೈಯಲ್ಲಿ ಖಟ್ಟಾಂಗವಿದೆ. ಎಡಗೈಯನ್ನು ಕಟ್ಯವಲಂಬಿತ ರೀತಿಯಲ್ಲಿರಿಸಿದ್ದಾನೆ. ಹಿನ್ನೆಲೆಯಲ್ಲಿ ಎಡಗಡೆ ಸರ್ಪ ಸುತ್ತಿಕೊಂಡಿರುವ ವಿಶಿಷ್ಟ ಆಯುಧವಿದೆ.
ಆಗ್ನೇಯ ಬದಿಯ ದ್ವಾರಪಾಲನ ಪಕ್ಕದಲ್ಲಿ ಹರಿಹರನ ಶಿಲ್ಪವಿದೆ. ಸಮಪಾದನಾಗಿ ನಿಂತಿರುವ ಈತನ ಬಲಗೈಗಳಲ್ಲಿ ರುದ್ರಾಕ್ಷಿಮಾಲೆ ಹಾಗೂ ಸರ್ವ ಇವೆ; ಎಡ ಕೈಗಳಲ್ಲಿ ಮೇಲಿನದು ಶಂಖವನ್ನು ಧರಿಸಿದ್ದು ಕೆಳಗಿನದನ್ನು ಕಟ್ಯವಲಂಬಿತ ರೀತಿಯಲ್ಲಿರಿಸಿದ್ದಾನೆ. ಶಿರಭಾಗವನ್ನು ಜಟಾಮಕುಟ, ವ್ಯಾಘ್ರಚರ್ಮದಿಂದಲೂ, ವಿಷ್ಣುಭಾಗವನ್ನು ಕಿರೀಟಮಕುಟ, ಮುಕ್ತಾಯಜ್ಞೋಪವೀತ, ಅರ್ಧೋರುಕ ಧೋತಿಯಿಂದಲೂ ವಿವಿಧ ಆಭರಣಗಳಿಂದಲೂ ಅಲಂಕರಿಸಲಾಗಿದೆ.
ಈ ಶಿಲ್ಪಕ್ಕೆ ಎದುರಾಗಿ ನೈಋತ್ಯ ಬದಿಯಲ್ಲಿ ಗಂಗಾಧರ ಶಿವನ ಅಪರೂಪದ ಶಿಲ್ಪವಿದೆ. ಚತುರ್ಭುಜವಾಗಿ ಸಮಪಾದದಲ್ಲಿ ನಿಂತಿರುವ ಶಿವನ ಮುಖ್ಯ ಬಲಗೈ ಕಟಕಹಸ್ತದಲ್ಲಿದೆ; ಎಡಗೈ ಕಟ್ಯವಲಂಬಿತವಾಗಿದೆ. ಉಳಿದೆರಡು ಮೇಲಣ ಕೈಗಳಿಂದ ಆತ ಗಂಗೆಯನ್ನು ಧರಿಸುವುದಕ್ಕಾಗಿ ಜಟೆಗಳನ್ನು ಬಿಡಿಸಿ ಹಿಡಿದಿದ್ದಾನೆ. ಮೇಲ್ಗಡೆ ಗಂಗೆ ಸ್ತ್ರೀರೂಪದಲ್ಲಿ, ತ್ರಿಪಥಗಾಮಿನಿಯಾಗಿ ಕೈಮುಗಿದು ಗಂಗಾ, ಯಮುನಾ, ಸರಸ್ವತೀ ನದಿಗಳಾಗಿ ಇಳಿದು ಬರುತ್ತಿದ್ದಾಳೆ. ಶಿವನ ಬಲಪಾರ್ಶ್ವದಲ್ಲಿ ಕೈಗಳನ್ನು ಮೇಲಕ್ಕೆ ಎತ್ತಿ ಒಂಟಿಗಾಲ ಮೇಲೆ ತಪಸ್ಸು ಮಾಡುತ್ತಿರುವ ಭಗೀರಥನಿದ್ದಾನೆ. ಎಡಪಾರ್ಶ್ವದಲ್ಲಿ ಪಾರ್ವತಿ ತ್ರಿಭಂಗಿಯಲ್ಲಿ ನಿಂತು ಬಲಗೈಯನ್ನು ಗದ್ದದ ಮೇಲೆ, ಚಿನ್ಮುದ್ರೆಯಲ್ಲಿರಿಸಿ ಆಶ್ಚರ್ಯ ಸೂಚಿಸುತ್ತಿದ್ದಾಳೆ. ಕೆಳಗಡೆ ನಮಸ್ಕರಿಸುತ್ತ ಕುಳಿತಿರುವ ಭಗೀರಥ (ಅಥವಾ ಗಂಗೆಯನ್ನು ಕುಡಿಯುತ್ತಿರುವ ಜಹ್ನು ಋಷಿ), ಸರ್ಪ ಹಿಡಿದ ಶಿವಗಣ, ತ್ರಿಶೂಲಧಾರಿ ಪುರುಷ ಹಾಗೂ ಇನ್ನೊಬ್ಬ ಕುಳಿತ ವ್ಯಕ್ತಿಯನ್ನು ಶಿಲ್ಪಿಸಿದೆ.
ಸಭಾಮಂಟಪದ ಉತ್ತರ ಪಾರ್ಶ್ವದಲ್ಲಿರುವ ನಟರಾಜ ಮಂಟಪದಲ್ಲಿ ದಶಭುಜ ನಟರಾಜಶಿವನು ಸಮಚತುರ ಸ್ಥಿತಿಯಲ್ಲಿ ಸಪ್ತಮಾತೃಕೆಯರ ಸಹಿತ ನೃತ್ಯದಲ್ಲಿ ತೊಡಗಿದ್ದಾನೆ. ಮೇಲಣ ಎರಡು ಕೈಗಳು ಸರ್ಪವನ್ನು ಎತ್ತಿ ಬಿಡಿಸಿ ಹಿಡಿದಿವೆ. ಬಲಗೈಗಳಲ್ಲಿ ಒಂದು ಪರಶು ಹಾಗೂ ಇನ್ನೊಂದು ಡಮರುಗ ಧರಿಸಿವೆ. ಉಳಿದ ಕೈಗಳು ವಿವಿಧ ನಾಟ್ಯಮುದ್ರೆಗಳಲ್ಲಿವೆ. ಶಿವನ ಬಲಬದಿಗೆ ಕುಳ್ಳ ಬಾಲ ಗಣೇಶನು ‘ಮೂಲಕನ್ದ’ (ಮೂಲಂಗಿ) ಹಾಗೂ ಮೋದಕ ಪಾತ್ರೆ ಹಿಡಿದು ನಿಂತಿದ್ದಾನೆ; ಎಡಗಡೆ ಕುಮಾರನಿದ್ದಾನೆ. ಶಿವನ ಎಡಪಕ್ಕದಲ್ಲಿ ಪಾರ್ವತಿ ವಿಶಿಷ್ಟ ತ್ರಿಭಂಗಿಯಲ್ಲಿದ್ದು, ಬಲಗೈಯನ್ನು ಭುಜದ ಹತ್ತಿರ ಇರಿಸಿ ಎಡಗೈಯನ್ನು ಲೋಲಹಸ್ತದಲ್ಲಿ ಇಳಿಬಿಟ್ಟಿದ್ದಾಳೆ. ಅವಳ ಕಟವಸ್ತ್ರ ಕಾಲ ಗಂಟಿನ ಸಮೀಪದವರೆಗೂ ಇಳಿದಿದ್ದು ಅದರ ಮಡಿಕೆಗಳನ್ನು ಸಮಾನಾಂತರವಾಗಿ ಕೊರೆದ ಗೆರೆಗಳಿಂದ ಸೂಚಿಸಿದೆ. ಶಿವನ ಬಲ ಪಕ್ಕದಲ್ಲಿ ವೈಷ್ಣವಿ ಇದ್ದಾಳೆ. ಮಂಟಪದ ಬಲ ಪಕ್ಕದ ಗೋಡೆಯಲ್ಲಿ ಕ್ರಮವಾಗಿ ಬ್ರಾಹ್ಮೀ, ಮಾಹೇಶ್ವರಿ, ಕೌಮಾರೀ ಹಾಗೂ ಭೃಂಗಿ ಶಿಲ್ಪಿತರಾಗಿದ್ದಾರೆ. ಎಡಪಕ್ಕದ ಗೋಡೆಯಲ್ಲಿ ವಾರಾಹೀ, ಇಂದ್ರಾಣೀ ಮತ್ತು ಚಾಮುಂಡಾ ವಿವಿಧ ಭಂಗಿಗಳಲ್ಲಿ ನರ್ತಿಸು ತ್ತಿದ್ದಾರೆ. ಸಪ್ತಮಾತೃಕೆಯರಲ್ಲಿ ಕೆಲವರು ಕಾಲಮಂಡಿಯವರೆಗೆ, ಇನ್ನು ಕೆಲವರು ಪಾದದವರೆಗೆ ವಸ್ತ್ರ ತೊಟ್ಟಿರುವಂತೆ ತೋರಿಸಿ ಎಲ್ಲರಿಗೂ ಸ್ತ್ರೀಯೋಗ್ಯ ಆಭರಣಾದಿಗಳು ಹಾಗೂ ಎತ್ತರವಾದ ಮಕುಟ ಮತ್ತು ಬಿಚ್ಚಿದ ಬೀಸಣಿಕೆಯಾಕಾರದ ಶಿರಶ್ಚಕ್ರ ಇವೆ.
ಅಂತರಾಳದ ಉತ್ತರ ಗೋಡೆಯಲ್ಲಿ ಭೂವರಾಹನ ಶಿಲ್ಪವಿದೆ. ‘ಚತುರ’ ರೀತಿಯಲ್ಲಿ ನಿಂತಿರುವ ವರಾಹನು ಎಡಗೈಯನ್ನು ಮಡಚಿ ಎತ್ತಿದ್ದು ಅದರ ಮೇಲ್ಗಡೆ ಭೂದೇವಿಯು ಎರಡೂ ಕಾಲುಗಳನ್ನು ಇಳಿಬಿಟ್ಟು ಕುಳಿತಿದ್ದಾಳೆ. ವರಾಹನ ಇನ್ನೊಂದು ಎಡಗೈ ಅವಳ ಕಾಲುಗಳಿಗೆ ಆಧಾರವೊದಗಿಸಿದೆ. ಬಲಗೈಗಳಲ್ಲಿ ಕೆಳಗಿನದು ಕಟ್ಯವಲಂಬಿತವಾಗಿದೆ; ಮೇಲಣ ಕೈಯಲ್ಲಿ ಪ್ರಯೋಗಚಕ್ರವಿದೆ. ಶಂಖವು ಎಡಪಾರ್ಶ್ವದಲ್ಲಿ ತೇಲುತ್ತಿದೆ. ನಿಮೀತ ರೀತಿಯಲ್ಲಿ ಮುಕ್ತಾಯಜ್ಞೋಪವೀತವನ್ನಷ್ಟೇ ಅಲ್ಲದೆ ದಪ್ಪಗಿರುವ ವನಮಾಲೆಯನ್ನೂ ಧರಿಸಿರುವುದು ಈ ವರಾಹ ಶಿಲ್ಪದ ವೈಶಿಷ್ಟ್ಯವಾಗಿದೆ. ಕೆಳಗಡೆ ಎಡ ಮೂಲೆಯಲ್ಲಿ ನಾಗರಾಜ ಮತ್ತು ನಾಗಿಣಿ ಅಂಜಲೀ ಮುದ್ರೆಯಲ್ಲಿ ಚಿತ್ರಿತರಾಗಿದ್ದಾರೆ.  ಸಂಯೋಜನೆ ಮತ್ತು ವಿವರಗಳಲ್ಲಿ ಈ ಶಿಲ್ಪ ಬಾದಾಮಿಯ ವರಾಹ ಶಿಲ್ಪಗಳಿಗಿಂತ ಭಿನ್ನವಾದುದು.
ಈ ಶಿಲ್ಪಕ್ಕೆ ಎದುರಾಗಿ ಅಂತರಾಳದ ದಕ್ಷಿಣ ಗೋಡೆಯಲ್ಲಿ ಮಹಿಷಮರ್ದಿನಿಯ ಶಿಲ್ಪವಿದೆ. ಅಷ್ಟ ಭುಜಳಾಗಿ ಶಿಲ್ಪಿತಳಾಗಿರುವ ದೇವಿಯು ಪೂರ್ಣ ಪ್ರಾಣಿರೂಪದ ಮಹಿಷದ ಮೋರೆಯನ್ನು ಎಡಗೈಯಿಂದ ಒತ್ತಿ ಹಿಡಿದು, ಮಡಿಚಿದ ತನ್ನ ಎಡಗಾಲ ಮಂಡಿಯಿಂದ ಕುತ್ತಿಗೆಯನ್ನು ಅದುಮಿ, ಬಲಗೈಯಲ್ಲಿರುವ ತ್ರಿಶೂಲದಿಂದ ಬೆನ್ನಲ್ಲಿ ತಿವಿದಿದ್ದಾಳೆ. ಉಳಿದ ಬಲಗೈಗಳಲ್ಲಿ ಖಡ್ಗ, ಲೀಲಾ ಶುಕ (ಗಿಳಿ), ಚಕ್ರವನ್ನೂ ಎಡಗೈಗಳಲ್ಲಿ ಶಂಖ, ಖೇಟಕ ಮತ್ತು ಬಿಲ್ಲನ್ನೂ ಹಿಡಿದಿದ್ದಾಳೆ. ಅವಳ ಎಡಪಾರ್ಶ್ವದಲ್ಲಿ ಸಿಂಹವನ್ನು ಚಿತ್ರಿಸಿದೆ.
ಶಿಲ್ಪ ಶೈಲಿ ಮತ್ತು ಶಿಲ್ಪಿಗಳು
ಶಿಲ್ಪರೂಪಣ ಮತ್ತು ರೂಪ ಸಂಸ್ಕರಣ ವಿವರಗಳಲ್ಲಿ ಹಲವು ಸಾಮಾನ್ಯ ಲಕ್ಷಣಗಳನ್ನು ರಾವಳಫಡಿಯ ಶಿಲ್ಪಗಳಲ್ಲಿ ಗುರುತಿಸಬಹುದು. ಎತ್ತರವಾದ ಸಿಲಿಂಡರಿನಾಕಾರದ ಮಕುಟ, ಬಿಚ್ಚು ಬೀಸಣಿಕೆಯಂತಹ ಶಿರಶ್ಚಕ್ರ, ತೆರೆದ ಕಣ್ಣುಗಳು, ಸ್ಪಷ್ಟ ಹುಬ್ಬು ಮತ್ತು ಕಣ್ಣೆವೆಗಳು, ಕಟಿವಸ್ತ್ರವನ್ನು ಹೆಚ್ಚಾಗಿ ಮಂಡಿಯವರೆಗೆ ಧೋತರದಂತೆ ಬಿಗಿದಿರುವುದು. ವಸ್ತ್ರದ ಮಡಿಕೆಗಳನ್ನು ಕೊರೆದ ಗೆರೆಗಳಿಂದ ಸೂಚ್ಯವಾಗಿ ತೋರಿಸಿರುವುದು, ಚರ್ಮಾಂಬರದ ಅಂಚನ್ನು ತರಂಗ ರೂಪದಲ್ಲಿ ಚಿತ್ರಿಸಿರುವುದು, ಮುಕ್ತಾಯಜ್ಞೋಪನೀತ ಮತ್ತು ಅದರಿಂದಲೇ ಹೊರಟು ಸರಪಳಿಯಂತೆ ಪಾದದವರೆಗೆ ಇಳಿಬಿದ್ದಿರುವ ಶೃಂಖಲಾಯಜ್ಞೋಪವೀತ, ಮೈಕಟ್ಟು, ಮುಖ ದೇಹಗಳ ಪ್ರಮಾಣ ಮುಂತಾದವೆಲ್ಲ ಈ ಶಿಲ್ಪಗಳು ನಿರ್ದಿಷ್ಟ ಹಿನ್ನೆಲೆಯಲ್ಲಿ ತರಬೇತಾದ ಶಿಲ್ಪಿಗಳ ಗುಂಪನ್ನು ಸೂಚಿಸುತ್ತವೆ. ಬಾದಾಮಿಯ ಒಂದನೇ ಗುಹಾಲಯದ ಶೈವ ದ್ವಾರಪಾಲ, ಮೂರನೇ ಗುಹಾಲಯದ ಹರಿಹರ, ತ್ರಿವಿಕ್ರಮ, ಅಷ್ಟಭುಜ ವಿಷ್ಣು ಶಿಲ್ಪಗಳಿಗೆ ಇವು ತಕ್ಕಮಟ್ಟಿಗೆ ಸಾಮ್ಯ ಹೊಂದಿವೆಯಾದರೂ ಹಲವು ವ್ಯತ್ಯಾಸಗಳೂ ಇಲ್ಲದಿಲ್ಲ. ವರಾಹ ಶಿಲ್ಪದಲ್ಲಿ ಶಂಖವನ್ನು ಹಿನ್ನೆಲೆಯಲ್ಲಿ ತೋರಿಸಿರುವುದು ಸ್ಥಳೀಯ ವೈಶಿಷ್ಟ್ಯವಾಗಿದೆ. ದುರ್ಗಾ ಗುಡಿಯಲ್ಲಿರುವ ವರಾಹ ಶಿಲ್ಪದಲ್ಲಿ ಕೂಡ ಈ ಲಕ್ಷಣವನ್ನು ಗುರುತಿಸಬಹುದು. ಭೂದೇವಿಯನ್ನು ವರಾಹನ ಕೈಗಂಟಿನ ಮೇಲೆ ಕುಳಿತಿರುವಂತೆ ತೋರಿಸಿರುವುದು ಭೂ ವರಾಹ ಪ್ರತಿಮಾ ಲಕ್ಷಣದ ಪ್ರಗತಿಯ ದ್ಯೋತಕವೆಂದು ಭಾವಿಸಬಹುದು. ದೇವತೆಗಳ ಎತ್ತರೆತ್ತರವಾದ ಮಕುಟಗಳು ಅವರ ದೇಹದ ಪ್ರಮಾಣಕ್ಕೆ ತುಸು ಅತಿಶಯವೆನಿಸುತ್ತವೆಯಾದರೂ ವೈಶಿಷ್ಟ್ಯವೊದಗಿಸಿವೆ. ಕೆಲವು ವಿದ್ವಾಂಸರ ಪ್ರಕಾರ ಇದು ‘ಪಲ್ಲವ’ ಶಿಲ್ಪ ಶೈಲಿಯ ಪ್ರಭಾವ. ಆದರೆ ಈ ಅಭಿಪ್ರಾಯವನ್ನು ಒಪ್ಪುವುದು ಕಷ್ಟ.
ಶಿಲ್ಪಿಗಳ ಹೆಸರನ್ನು ಸೂಚಿಸುವ ಶಾಸನಗಳು ರಾವಳಫಡಿ ಗುಹಾಲಯದ ಪರಿಸರದಲ್ಲಿಲ್ಲ. ನಟರಾಜ ಮಂಟಪದ ಅಧಿಷ್ಠಾನದಲ್ಲಿ ‘ರಣವಿ (ಕ್ರೌನ್ತ)’ ಹೆಸರನ್ನು ಬರೆದಿದೆ. ಇದು ಒಂದನೇ ಅಥವಾ ಇಮ್ಮಡಿ ಪುಲಕೇಶಿಯ ಬಿರುದು ಆಗಿರುವ ಸಾಧ್ಯತೆಯಿದೆ.
ಬೌದ್ಧ ಚೈತ್ಯಾಲಯದ ಶಿಲ್ಪಗಳು
ಬುದ್ಧನ ಜೀವನದ ಘಟನೆಗಳನ್ನು ನಿರೂಪಿಸುವ ಚಿಕಣಿ ಶಿಲ್ಪಗಳಲ್ಲಿ ಬುದ್ಧನ ಪರಿತ್ಯಾಗ, ನಲಗಿರಿ ಆನೆಯ ಸನ್ನಿವೇಶ, ದೇವದತ್ತನು ಬುದ್ಧನನ್ನು ಕೊಲ್ಲಲು ಯತ್ನಿಸಿದುದು, ಬುದ್ಧನು ಸಾರನಾಥದಲ್ಲಿ ಮಾಡಿದ ಮೊದಲ ಧರ್ಮೋಪದೇಶ ಮುಖ್ಯವಾಗಿವೆ. ಇದೇ ರೀತಿಯಾಗಿ ಚುಲ್ಲಹಂಸಜಾತಕ, ವಲಹಸ್ಸಜಾತಕ, ಸುರಾಪಾನಜಾತಕ, ಆರಾಮ ದೂಸಕಜಾತಕ ಮುಂತಾದ ಜಾತಕಕಥೆಗಳ ಸಂಕ್ಷಿಪ್ತ ನಿರೂಪಣೆ ಕೂಡ ದ್ವಾರಬಂಧದ ಚಿಕಣಿ ಶಿಲ್ಪಗಳಲ್ಲಿವೆ.
ಛತ್ತಿನಲ್ಲೆ ಮಧ್ಯದ ಅಂಕಣದಲ್ಲಿರುವ ಶಿಲ್ಪದಲ್ಲಿ ಬುದ್ಧನು ಪದ್ಮಾಸನದಲ್ಲಿ ಹಸನ್ಮುಖಿಯಾಗಿ ಕುಳಿತಿದ್ದಾನೆ. ಬಲಗೈಯನ್ನು ವ್ಯಾಖ್ಯಾನ ಮುದ್ರೆಯಲ್ಲಿ ಎತ್ತಿ ಹಿಡಿದಿದ್ದು ಎಡಗೈ ಕಾಲುಗಳ ಮಧ್ಯೆ ಯೋಗಮುದ್ರೆಯಲ್ಲಿದೆ. ಅವನು ತೊಟ್ಟಿರುವ ಸಂಘಾಟಿಯ ಸೆರಗು ಎಡಭುಜದಲ್ಲಿ ಮಡಿಕೆಗಳೊಂದಿಗೆ ಇಳಿಬಿದ್ದಿದೆ. ಬುದ್ಧನ ತಲೆಯ ಮೇಲೆ ಉಷ್ಣೀಷವಿಲ್ಲ, ಮೇಲ್ಗಡೆ ಮುಕ್ಕೊಡೆಯಿದೆ. ಮುಖದ ಹಿಂಗಡೆ ಬಿಚ್ಚಿದ ಬೀಸಣಿಕೆಯಾಕಾರದ ಶಿರಶ್ಚಕ್ರವಿದೆ. ಬುದ್ದನ ಅಕ್ಕಪಕ್ಕದಲ್ಲಿ ಚಾಮರಧಾರಿ ಸೇವಕರಿದ್ದಾರೆ.
ಶಿಲ್ಪ ಶೈಲಿ ಮತ್ತು ಶಿಲ್ಪಗಳು
ಮೇಲೆ ವರ್ಣಿಸಿದ ಬುದ್ಧ ಶಿಲ್ಪವೊಂದೇ ನಮಗೆ ಈ ಚೈತ್ಯಾಲಯದಲ್ಲಿ ಲಭ್ಯವಿರುವ ಮುಖ್ಯ ಶಿಲ್ಪವಾಗಿರುವುದರಿಂದ ಶೈಲಿಯ ಬಗ್ಗೆ ಹೆಚ್ಚು ಹೇಳುವುದಾಗದು. ಆದರೆ ಬುದ್ಧನ ಶಿರಶ್ಚಕ್ರವು ಬಿಚ್ಚಿದ ಬೀಸಣಿಗೆಯಂತೆ (ಅರಗಳುಳ್ಳ ಚಕ್ರದಂತೆ) ಇರುವುದನ್ನು ಗಮನಿಸಿದರೆ ರಾವಳಫಡಿಯ ಶಿಲ್ಪಗಳು ನೆನಪಾಗುತ್ತವೆ(ವಾಸ್ತುಶಿಲ್ಪ ದೃಷ್ಟಿಯಿಂದ ದ್ವಾರಬಂಧಗಳು ಉತ್ತರಾಂಗ ವಿವರಗಳಲ್ಲಿ ಶಾಲ‑ಕೂಟಗಳ ಹಾರ ವಿನ್ಯಾಸವನ್ನು ಅಲಂಕಾರಕ್ಕಾಗಿ ಬಳಸಿರುವುದನ್ನು ಗಮನಿಸಬೇಕು. ಡೆಕ್ಕನ್ ಪ್ರದೇಶದ ದಾಕ್ಷಿಣಾತ್ಯ ವಾಸ್ತುರೂಪದ ಪರಿಚಯವಿದ್ದವರು ಇದನ್ನು ಮಾಡಿರಬೇಕು).
ಕಂಬಗಳ ಮೇಲೆ ಕೆಲವು ಶಿಲ್ಪಿಗಳ ಹೆಸರುಗಳು ಕ್ರಿ.ಶ. ೭ನೇ ಶತಮಾನದ ಕನ್ನಡಾಕ್ಷರ ಗಳಲ್ಲಿ  ಕಂಡುಬರುತ್ತವೆ: ಬಿಞ್ಜಡಿ ಒವಜ್ಜ, ಬಿಣ ಅಮ್ಮ, ಬಿಸಾಟಿ, ವಾಘ್ಯಮನ್ತ. ಇವುಗಳಲ್ಲಿ ಬಿಞ್ಜಡಿ ಒವಜ್ಜನು ಪ್ರಮುಖನೆಂದು ತೋರುತ್ತದೆ. ನರಸೊಬ್ಬನು ಒಂದು ಶಾಸನದಲ್ಲಿ ತನ್ನನ್ನು ಬಿಞ್ಜಡಿ ಒವಜ್ಜನ ಶಿಷ್ಯನೆಂದು ಹೇಳಿಕೊಂಡಿದ್ದಾನೆ. ಈ ನರಸೊಬ್ಬನು ಮೇಗುತಿ ಬೆಟ್ಟದ ಮೀನಬಸದಿಯ ಸಮೀಪ ಇನ್ನೊಂದು ಗುಹಾಲಯ ನಿರ್ಮಿಸಲೆಂದು ಬಂಡೆಯ ಮುಖದಲ್ಲಿ ರೂಪರೇಷೆಗಳನ್ನು ಹಾಕಿರುವುದು ಕಂಡುಬಂದಿದೆ. ಈತ ಹುಚ್ಚಪ್ಪಯ್ಯ ಗುಡಿಯನ್ನು ನಿರ್ಮಾಣ ಮಾಡಿದ ವಾಸ್ತುಶಿಲ್ಪಿ, ಬೌದ್ಧಾಲಯದ ಪಕ್ಕದ ಬಿಲದಲ್ಲಿ ಶ್ರೀಪತಿ ಚಿತ್ರಾಧಿಪನ ಹೆಸರು ಇದೆ.
ಐಹೊಳೆಯ ಜೈನ ಗುಹಾಲಯದ (ಮೀನಬಸದಿಯ) ಶಿಲ್ಪಗಳು
ಐಹೊಳೆ ಜೈನ ಗುಹಾಲಯದ ಪೂರ್ವ ಪಾರ್ಶ್ವಗೋಡೆಯಲ್ಲಿ ಬಾಹುಬಲಿಯ (ಗೊಮ್ಮಟನ) ಹಿರಿಯ ಶಿಲ್ಪವಿದೆ. ಕಾಯೋತ್ಸರ್ಗ ಮುದ್ರೆಯಲ್ಲಿ ದಿಗಂಬರನಾಗಿ ನಿಂತಿರುವ ಬಾಹುಬಲಿ ತನ್ನ ಪರಿಸರದ ಆಗುಹೋಗುಗಳ ಪರಿವೆ ಇಲ್ಲದೆ ಅಚಲ ಮನಸ್ಕನಾಗಿ ತಪಸ್ಸನ್ನಾಚರಿಸುತ್ತಿದ್ದಾನೆ. ಅವನ ಕೂದಲುಗಳು ಜಡೆಗಟ್ಟಿ ಭುಜದ ಮೇಲೆ ಇಳಿಬಿದ್ದಿವೆ. ಕೆಳಗೆ ಹುತ್ತಗಳು ಬೆಳೆದು ಹಾವುಗಳು ಓಡಾಡುತ್ತಿವೆ. ಮಾಧವೀ ಬಳ್ಳಿಗಳು ಅವನ ಕೈಕಾಲುಗಳನ್ನು ಬಳಸಿ ಮೇಲೇರಿವೆ. ಇವನ ಎರಡೂ ಪಾರ್ಶ್ವಗಳಲ್ಲಿ ಒಬ್ಬೊಬ್ಬರಂತೆ ಕಿರೀಟಮುಕುಟಧಾರಿಗಳಾಗಿರುವ ಸ್ತ್ರೀಯರಿದ್ದಾರೆ. ಇವರು ಬಾಹುಬಲಿಯ ತಂಗಿಯರಾದ ಬ್ರಾಹ್ಮೀ ಮತ್ತು ಸುಂದರಿ. ಗ್ರೈವೇಯಕಹಾರಗಳು, ಕುಂಡಲಗಳು, ಧನ್ನವೀರದಂತೆ ಸಾಗಿರುವ ಸ್ತನಸೂತ್ರ, ಕಂಕಣಗಳು, ಪಾದಸರಗಳು ಮುಂತಾದ ಆಭರಣಗಳಿಂದ ಅಲಂಕೃತರಾಗಿ ತ್ರಿಭಂಗಿಯಲ್ಲಿ ನಿಂತಿದ್ದಾರೆ. ಅವರ ಕಟಿವಸ್ತ್ರ ಮೈಗೆ ಅಂಟಿಕೊಂಡಿರುವಂತೆ ಕಾಲಗಂಟಿನವರೆಗೂ ಇಳಿದಿದೆ. ಎಡಗಡೆ ಇರುವ ಸ್ತ್ರೀ ಬಲಗೈಯಿಂದ ಬಾಹುಬಲಿಯ ಮೈಗಂಟಿರುವ ಮಾಧವೀಲತೆಯನ್ನು ತೆಗೆಯುತ್ತಿದ್ದಾಳೆ. ಅವಳ ಎಡಗೈ ಲೋಲಹಸ್ತದಲ್ಲಿ ಇಳಿಬಿಟ್ಟಿದೆ. ಬಲಗಡೆ ಇರುವ ಸ್ತ್ರೀ ತನ್ನೆರಡೂ ಕೈಗಳಿಂದ ಮಾಧವೀಲತೆಯನ್ನು ಬಿಡಿಸುವುದರಲ್ಲಿ ಮಗ್ನಳಾಗಿದ್ದಾಳೆ. ಬಾಹುಬಲಿಯ ಹಿಂಭಾಗದಲ್ಲಿ ಎಡಗಡೆ ಇಬ್ಬರು ವಿದ್ಯಾಧರರು ತೇಲುತ್ತಿದ್ದಾರೆ. ಹಿನ್ನೆಲೆಯಲ್ಲಿ ವೃಕ್ಷಗಳನ್ನು ಚಿತ್ರಿಸಲಾಗಿದೆ.
ಮುಖಮಂಟಪದ ಪಶ್ಚಿಮ ಪಾರ್ಶ್ವಗೋಡೆಯಲ್ಲಿ ಕಾರ್ಯೋತ್ಸರ್ಗ ಮುದ್ರೆಯಲ್ಲಿ ದಿಗಂಬರನಾಗಿ ನಿಂತಿರುವ ಪಾರ್ಶ್ವನಾಥನ ಶಿಲ್ಪವಿದೆ. ಇವನ ಶಿರದ ಮೇಲ್ಗಡೆ ಐದು ಹೆಡೆಯ ಹಾವಿನ ಆಸರೆಯಿದೆ. ಪಾರ್ಶ್ವನಾಥನ ಬಲಪಕ್ಕದಲ್ಲಿ ಶಿರದ ಮೇಲೆ ನಾಗ ಹೆಡೆಯಿರುವ ಇಬ್ಬರು ಸ್ತ್ರೀಯರು ನಿಂತಿದ್ದಾರೆ. ಒಬ್ಬಳ ಬಲಗೈಯಲ್ಲಿ ಪದ್ಮವಿದೆ. ಇನ್ನೊಬ್ಬ ನಾಗಸ್ತ್ರೀಯು ತನ್ನೆರಡೂ ಕೈಗಳಿಂದ ದೊಡ್ಡ ಛತ್ರಿಯ ಕೋಲನ್ನು ಹಿಡಿದಿದ್ದಾಳೆ. ಈಕೆ ಪದ್ಮಾವತಿ ಇರಬೇಕು. ತ್ರಿಭಂಗಿಯಲ್ಲಿ ನಿಂತಿರುವ ಇವಳನ್ನು ಗ್ರೈವೇಯಕಹಾರಗಳು, ಕುಂಡಲಗಳು, ಕೇಯೂರಗಳು, ಉದರಬಂಧ, ಕಂಕಣಪಂಕ್ತಿಗಳು, ಕಟಿಬಂಧ, ಪಾದಸರಗಳು ಇತ್ಯಾದಿ ಆಭರಣಗಳಿಂದ ಸಿಂಗರಿಸಲಾಗಿದೆ. ಇವಳ ಕಟಿವಸ್ತ್ರವು ಮೈಗೆ ಅಂಟಿಕೊಂಡಿರುವಂತೆ ಕಾಲಗಂಟಿನವರೆಗೂ ನಿರೂಪಿತವಾಗಿದೆ. ಮೇಲ್ಗಡೆ ಎಡಮೂಲೆಯಲ್ಲಿ ಎರಡೂ ಕೈಗಳನ್ನೆತ್ತಿ ಬಂಡೆಯನ್ನು ಎಸೆಯಲು ಪ್ರಯತ್ನಿಸುತ್ತಿರುವ ಕಮಠನಿದ್ದಾನೆ. ಪಾರ್ಶ್ವನಾಥನ ತಪೋಭಂಗ ಮಾಡಲು ಅಸಮರ್ಥನಾದ ಕಮಠನನ್ನು ಎಡಪಕ್ಕದಲ್ಲಿ ಅಂಜಲಿ ಮುದ್ರೆಯಲ್ಲಿ ತೋರಿಸಲಾಗಿದೆ.
ಮಹಾಮಂಟಪದಲ್ಲಿ ಗರ್ಭಗೃಹದ ಮುಮ್ಮುಖದ ಪಾರ್ಶ್ವಗಳಲ್ಲಿ ತ್ರಿಭಂಗಿಯಲ್ಲಿ ನಿಂತಿರುವ ದ್ವಿಬುಜ ದ್ವಾರಪಾಲರಿದ್ದಾರೆ. ಇಬ್ಬರೂ ಎಡಗೈಯನ್ನು ಕಟ್ಯವಲಂಬಿತವಾಗಿರಿಸಿ ಬಲಗೈಯಲ್ಲಿ ಪದ್ಮವನ್ನು ಹಿಡಿದಿದ್ದಾರೆ. ಕಿರೀಟಮಕುಟ ಧರಿಸಿರುವ ಇವರ ಶಿರದ ಹಿಂದುಗಡೆ ಬಿಚ್ಚಿದ ಬೀಸಣಿಗೆಯಂತೆ ಕಾಣುವ ಶಿರಶ್ಚಕ್ರವಿದೆ. ಪತ್ರ ಕುಂಡಲಗಳು, ಕಂಠಹಾರ, ನಿವೀತ ರೀತಿಯಲ್ಲಿರುವ ಮುಕ್ತಾಯಜ್ಞೋಪವೀತ, ಕಂಕಣ, ಕಟಿಬಂಧ ಅರ್ಧೋರುಕ ವಸ್ತ್ರವನ್ನು ಇವರು ಧರಿಸಿದ್ದಾರೆ. ಎಡ ಪಾರ್ಶ್ವದ ದ್ವಾರಪಾಲಕನ ಬಲ ಪಕ್ಕದಲ್ಲಿ ಕೈಯಲ್ಲಿ ಮೀನು ಹಿಡಿದಿರುವ ಕುಳ್ಳ ಗಣನನ್ನು ಚಿತ್ರಿಸಿದೆ. ಬಲಪಾರ್ಶ್ವದ ದ್ವಾರಪಾಲಕನ ಬಲಪಕ್ಕದಲ್ಲಿ ಅಸ್ಪಷ್ಟ ವಸ್ತು ಹಿಡಿದಿರುವ ಸ್ತ್ರೀಯಿದ್ದಾಳೆ.
ಗರ್ಭಗೃಹದಲ್ಲಿರುವ ತೀರ್ಥಂಕರನು ಸಿಂಹಾಸನದ ಮೇಲೆ ಪದ್ಮಾಸನದಲ್ಲಿ ಕುಳಿತಿದ್ದಾನೆ. ಹಿಂಗಡೆ ದಿಂಬಿನ ಪಾರ್ಶ್ವಗಳನ್ನು ಮಕರಗಳಿಂದ ಅಲಂಕರಿಸಿದೆ. ವೃಕ್ಷದ ಕೆಳಗೆ ಯೋಗಮುದ್ರೆಯಲ್ಲಿ ಕುಳಿತಿರುವ ತೀರ್ಥಂಕರನ ಇಕ್ಕೆಲಗಳಲ್ಲಿ ಚಾಮರಧಾರಿ ಸೇವಕರಿದ್ದಾರೆ. ಅವನ ಶಿರದ ಹಿಂದುಗಡೆ ದೀರ್ಘವೃತ್ತಾಕಾರದ ಪ್ರಭಾಮಂಡಲವಿದೆ. ತಲೆಯ ಮೇಲೆ ಮುಕ್ಕೊಡೆಯಿದೆ. ಸಿಂಹಾಸನದ ಮುಮ್ಮುಖದಲ್ಲಿ ಸಿಂಹಗಳನ್ನು ತೋರಿಸಿದೆ. ಈ ತೀರ್ಥಂಕರನು ಮಹಾವೀರನಿರಬಹುದು.
ಮಹಾಮಂಟಪದ ಪಶ್ಚಿಮ ಪಾರ್ಶ್ವಮಂಟಪದ ಹಿಂಗೋಡೆಯಲ್ಲಿ ಮುಖ್ಯ ಗರ್ಭಗೃಹ ದಲ್ಲಿರುವಂತೆ ಸಿಂಹಾಸನದ ಮೆಲೆ ಪದ್ಮಾಸನದಲ್ಲಿ ತೀರ್ಥಂಕರನು ಕುಳಿತಿದ್ದಾನೆ. ಮೇಲೆ ಕೊಡೆಯಿದ್ದು, ಇಕ್ಕೆಲಗಳಲ್ಲಿ ಚಾಮರಧಾರಿ ಪುರುಷರಿದ್ದಾರೆ. ಹಿಂದುಗಡೆ ದಿಂಬು ಮತ್ತು ಮಕರದ ಆನಿಕೆಗಳಿವೆ. ಬಲಗಡೆ ಐದು ಹೆಡೆಯ ಧರಣೇಂದ್ರನು ಕುಳಿತು ತೀರ್ಥಂಕರನಿಗೆ ವಂದಿಸುತ್ತಿದ್ದಾನೆ. ಎಡ ಪಕ್ಕದಲ್ಲಿ ಪದ್ಮಾವತೀ ಯಕ್ಷಿಯೂ ಇದ್ದಾಳೆ. ಈ ಗುಂಪು ಜಿನಪದವಿಗೆ ತಲುಪಿದ ಪಾರ್ಶ್ವನಾಥನನ್ನು ತೋರಿಸುತ್ತದೆ. ಬಲಭಾಗದ ಗೋಡೆಯಲ್ಲಿ ಪಾರ್ಶ್ವನಾಥನು ಜಿನಪದವಿಗೇರುವ ಮೊದಲು ಅನುಭವಿಸಿದ ವಿಲಾಸಿ ಜೀವನವನ್ನು ಚಿತ್ರಿಸುವ ಶಿಲ್ಪವಿದೆ. ಇವನ ಎಡಪಕ್ಕದಲ್ಲಿ ಕಮಠನನ್ನೂ ಕಾಣಬಹುದು. ಎಡಭಾಗದ ಗೋಡೆಯಲ್ಲಿ ಐರಾವತ ವನ್ನೇರಿ ತನ್ನ ಸಕಲ ಪರಿವಾರದೊಂದಿಗೆ ಪಾರ್ಶ್ವನಾಥ ಜಿನನಿಗೆ ಅಭಿಷೇಕ ಮಾಡಲು ಧಾವಿಸುತ್ತಿರುವ ಇಂದ್ರನ ಮನಮೋಹಕ ಶಿಲ್ಪವಿದೆ. ಈ ಶಿಲ್ಪ ವಿವರ ಅಪೂರ್ಣವಾಗಿದೆ. ಪೂರ್ತಿಯಾಗಿದ್ದರೆ ಭಾರತದ ಅತ್ಯುತ್ತಮ ಶಿಲ್ಪಗಳಲ್ಲಿ ಇದೊಂದಾಗುತ್ತಿತ್ತು. ಉಳಿಯ ಗುರುತುಗಳು ಆಳವಾಗಿದ್ದು ಲಂಬಸೂತ್ರದ ಕುರುಹುಗಳು ಉಳಿದುಕೊಂಡಿವೆ. ಹೀಗೆ ಅಪೂರ್ಣವಾಗಿದ್ದರೂ ಸಹ ನೋಡುಗರನ್ನು ಸಂತೃಪ್ತಿಗೊಳಿಸುವ ಅಪರೂಪದ ಕಥಾವಸ್ತುವುಳ್ಳ ಶಿಲ್ಪಸಂಯೋಜನೆ ಇದಾಗಿದೆ.
ಶಿಲ್ಪಶೈಲಿ ಮತ್ತು ಶಿಲ್ಪಗಳು
ರಾವಳಫಡಿ ಶೈವ ಗುಹಾಲಯವನ್ನು ತಲವಿನ್ಯಾಸ, ಛತ್ತಿನ ಶಿಲ್ಪವಿವರ ಇತ್ಯಾದಿಗಳಲ್ಲಿ ಈ ಜೈನ ಗುಹಾಲಯ ತಕ್ಕಮಟ್ಟಿಗೆ ಹೋಲುತ್ತಿದ್ದರೂ ಶಿಲ್ಪನಿರೂಪಣೆ ಮತ್ತು ರೂಪಸಂಸ್ಕರಣ ವಿವರಗಳಲ್ಲಿ ವ್ಯತ್ಯಾಸಗಳಿವೆ. ರಾವಳಫಡಿಯ ಶಿಲ್ಪಗಳಲ್ಲಿ ಕಾಣುವ ಎತ್ತರೆತ್ತರವಾದ ಕಿರೀಟಗಳು ಇಲ್ಲಿಯ ಶಿಲ್ಪಗಳಲ್ಲಿಲ್ಲ; ಕಿರೀಟಗಳು ತುಸು ಶಂಕುವಿನಾಕೃತಿಯವಾಗಿವೆ. ದ್ವಾರಪಾಲಕರ ಶಿರಶ್ಚಕ್ರದ ಸ್ವರೂಪ ರಾವಳಫಡಿಯ ಶಿಲ್ಪಗಳನ್ನು ನೆನಪಿಸುತ್ತದೆ; ಆದರೆ ವ್ಯಕ್ತಿಗಳಿಗೆ ವಸ್ತ್ರವನ್ನು ತೊಡಿಸಿರುವ ರೀತಿಯಲ್ಲಿ, ಅದರ ವಿವರಗಳನ್ನು ಬಿಡಿಸಿರುವ ರೀತಿಯಲ್ಲಿ ಸ್ಪಷ್ಟ ವ್ಯತ್ಯಾಸಗಳಿವೆ. ಸ್ತ್ರೀಯರು ತೊಟ್ಟಿರುವ ಕಟಿವಸ್ತ್ರವು ಪಾರದರ್ಶಕವೆಂಬಂತೆ ತೊಡೆ‑ಕಾಲುಗಳಿಗೆ ಅಂಟಿಕೊಂಡಿದ್ದು ಅಂಗಾಂಗಗಳ ಏರಿಳಿತಗಳನ್ನು ಸ್ಫುಟವಾಗಿ ವ್ಯಕ್ತಪಡಿಸಿವೆ. ರಾವಳಫಡಿಯ ಶಿಲ್ಪಗಳಲ್ಲಿ ಕಂಡುಬರುವ ಏಕಸಾಮ್ಯ (uniform) ಶೈಲಿ ಇಲ್ಲಿಲ್ಲ ಎಂದೇ ಹೇಳಬೇಕು. ಬಾದಾಮಿಯ ಜೈನ ಗುಹಾಲಯದ ಶಿಲ್ಪಗಳಿಗೆ ಹೋಲಿಸಿದರೆ ಬಾಹುಬಲಿ ಮತ್ತು ಪಾರ್ಶ್ವನಾಥ ಶಿಲ್ಪಗಳಿರುವ ಸ್ಥಾನ ಸಾಮ್ಯ ಇದೆಯಾದರೂ ನಿರೂಪಣೆಯಲ್ಲಿ ವಿಭಿನ್ನತೆ ಕಾಣುತ್ತದೆ. ಉದಾಹರಣೆಗೆ, ಬಾದಾಮಿಯ ಬಾಹುಬಲಿ ಶಿಲ್ಪದಲ್ಲಿ ಅವನ ತಂಗಿಯರಾದ ಬ್ರಾಹ್ಮೀ ಮತ್ತು ಸುಂದರಿಯನ್ನಷ್ಟೇ ಅಲ್ಲದೆ ಇನ್ನಿಬ್ಬರು ಭಕ್ತರು ಕೈಮುಗಿದು ಕುಳಿತಿರುವಂತೆ ತೋರಿಸಿದೆ; ಐಹೊಳೆಯ ಶಿಲ್ಪದಲ್ಲಿ ಬ್ರಾಹ್ಮೀ ಮತ್ತು ಸುಂದರಿ ಮಾತ್ರ ಇದ್ದಾರೆ. ಅದೇ ರೀತಿಯಾಗಿ ಬಾದಾಮಿಯ ಪಾರ್ಶ್ವನಾಥಶಿಲ್ಪದಲ್ಲಿ ಬಲಬದಿಗೆ ಪದ್ಮಾವತೀ ಯಕ್ಷಿ ಕೊಡೆ ಹಿಡಿದು ನಿಂತಿದ್ದು, ಎಡಬದಿಗೆ ಕಮಠನು ಕುಳಿತು ಬಲಗೈಯನ್ನು ವಿಸ್ಮಯ ಮುದ್ರೆಯಲ್ಲಿ ಎತ್ತಿದ್ದಾನೆ; ಆದರೆ ಐಹೊಳೆಯ ಶಿಲ್ಪದಲ್ಲಿ ಪದ್ಮಾವತಿಯ ಪಕ್ಕದಲ್ಲಿ ಇನ್ನೊಬ್ಬ ನಾಗಿಣಿಯಿದ್ದಾಳೆ. ಎಡಬದಿಯಲ್ಲಿರುವ ಕಮಠ ಅಂಜಲಿ ಮುದ್ರೆಯಲ್ಲಿದ್ದಾನೆ. ಒಟ್ಟಾರೆ ಐಹೊಳೆಯ ಜೈನ ಗುಹಾಲಯದ ಶಿಲ್ಪಿಗಳು ತಮ್ಮ ಶೈಲಿ ವೈಶಿಷ್ಟ್ಯವನ್ನು ತೋರಿದ್ದಾರೆಂದರೆ ತಪ್ಪಾಗದು.
ಗುಹಾಲಯದ ಒಳಗಡೆ ಶಿಲ್ಪಿಗಳನ್ನು ಹೆಸರಿಸುವ ಶಾಸನಗಳು ಕಂಡುಬಂದಿಲ್ಲ. ಆದರೆ ಸಮೀಪದಲ್ಲಿ ‘ಶ್ರೀ ಅ(ಜ)ವಿಕ್ಕರ’, ‘ಶ್ರೀ ಅಜಕಸಿ,’ ‘ಶ್ರೀ ಪದ್ಮಸ್ವಾಮೀ ಮಹಾದಿವ್ಯ ಉತುಣನ್’, ‘ಪ್ರಿಯತ್ತಮ ಉತ್ತಣನ್’ ಎಂಬ ಸುಮಾರು ೭ನೇ ಶತಮಾನದ ಅಕ್ಷರಗಳಲ್ಲಿ ಬರೆದ ಹೆಸರುಗಳಿವೆ. ಇದರಂತೆ ಮೇಗುತಿ ಗುಡಿಯಿಂದ ಬೆಟ್ಟದ ಮೇಲಿನಿಂದ ಈ ಗುಹಾಲಯ ತಲುಪಲು ಬರುವಾಗ ‘ಶ್ರೀಯನ್’, ‘ಮನವಶನ್’, ‘ಚಿತ್ರನ್’, ‘ಶ್ರೀಮಾರ್ಗನ್’, ‘ಸುರತನ್’, ಇತ್ಯಾದಿ ಹೆಸರುಗಳಿವೆ. ‘ಚಿತ್ರನ್’, ‘ಮಾರ್ಗನ್’ ಎಂಬ ಹೆಸರುಗಳು ಬಾದಾಮಿ ಯಲ್ಲಿರುವ ಕೆಲವು ಹೆಸರುಗಳನ್ನು ನೆನಪಿಸುತ್ತವೆ. ಆದ್ದರಿಂದ ಇವುಗಳಲ್ಲಿ ಕೆಲವಾದರೂ ಈ ಗುಹಾಲಯದಲ್ಲಿ ಕೆಲಸ ಮಾಡಿದ ಶಿಲ್ಪಿ‑ಕಲ್ಕುಟ್ಟಿಗರ ಹೆಸರುಗಳೆಂದು ಹೇಳಬಹುದು.
ಸ್ಥಪತಿ‑ಶಿಲ್ಪಿಗಳ ಮೂಲ ಪ್ರದೇಶ
ಗುಹಾಲಯ ಶಿಲ್ಪಗಳ ಶೈಲಿಯ ಕುರಿತು ಚರ್ಚಿಸುವಾಗ ಕೆಲವು ಪ್ರಮುಖ ರೂಪಸಂಸ್ಕರಣ ವ್ಯತ್ಯಾಸಗಳನ್ನು ಸೂಚಿಸಲಾಯಿತು. ಶಿಲ್ಪಿಗಳ ಕೆಲವು ಹೆಸರುಗಳು ‘ಸಿದ್ಧಮಾತೃಕಾ’ ಲಿಪಿಯಲ್ಲಿಯೂ ಹೆಚ್ಚಿನವು ಅಂದಿನ ಕನ್ನಡ ಲಿಪಿಯಲ್ಲಿಯೂ ಬರೆದಿರುವುದನ್ನು ಕೂಡ ಗಮನಿಸಲಾಯಿತು. ಸಿದ್ಧಮಾತೃಕಾ ಲಿಪಿ ಉತ್ತರ ಡೆಕ್ಕನ್ ಮತ್ತು ಅದರಾಚೆಯ ಪ್ರದೇಶದಲ್ಲಿ ಹೆಚ್ಚು ಪ್ರಚಲಿತವಿದ್ದ ಲಿಪಿ. ಆ ಪ್ರದೇಶದಲ್ಲಿ ಗುಹಾವಾಸ್ತು ಪರಂಪರೆ ಕ್ರಿಸ್ತಪೂರ್ವ ಕಾಲದಿಂದಲೂ ರೂಢಿಯಲ್ಲಿದ್ದುದು ಸರ್ವವಿದಿತ. ಶಿಲ್ಪ‑ಶೈಲಿ ಮುಖ್ಯವಾಗಿ ಬಾದಾಮಿಯ ೨ನೇ ಗುಹಾಲಯದಲ್ಲಿ ಎಲ್ಲೋರ ಎಲಿಫೆಂಟಾ ಶೈಲಿಯನ್ನು ಹೋಲುತ್ತದೆ ಎಂಬುದನ್ನು ಕಂಡಿದ್ದೇವೆ. ಆದುದರಿಂದ ಗುಹಾವಾಸ್ತುರಚನಾ ಪರಂಪರೆ ಹಾಗೂ ಕೆಲಮಟ್ಟಿಗೆ ಶಿಲ್ಪಶೈಲಿ ಆ ಪ್ರದೇಶದಿಂದ ವಲಸೆ ಬಂದ ಅಥವಾ ಕರೆಸಲ್ಪಟ್ಟ, ವಾಸ್ತು ಶಿಲ್ಪಿಗಳ ಇರವನ್ನು ಸೂಚಿಸು ತ್ತದೆ. ಹೆಚ್ಚಿನ ಶಿಲ್ಪಿಗಳ ಹೆಸರುಗಳು ಕನ್ನಡ ಲಿಪಿಯಲ್ಲಿ ಇವೆಯೆಂಬುದೂ ಗಮನಾರ್ಹ. ನೃಪತುಂಗನ ಕಾಲದಲ್ಲಿ ಕಾವೇರಿಯಿಂದ ಗೋದಾವರಿಯವರೆಗಿನ ಪ್ರದೇಶ ಕನ್ನಡದ ಪ್ರದೇಶವಾಗಿತ್ತು; ಅವನಿಗಿಂತ ಹಿಂದೆ ಉತ್ತರದಲ್ಲಿ ಇನ್ನೂ ಹೆಚ್ಚಿನ ಪ್ರದೇಶದಲ್ಲಿ ಕನ್ನಡ ಪ್ರಚಲಿತವಾಗಿದ್ದಿದ್ದರೆ ಆಶ್ಚರ್ಯವೇನಲ್ಲ. ಈ ವಿಶಾಲ ಕನ್ನಡ ಪ್ರದೇಶದಿಂದ ಪ್ರೋಅರಸಿ ಬಂದಿದ್ದ ಅನೇಕ ಶಿಲ್ಪಿಗಳು ಬಾದಾಮಿಯಲ್ಲಿದ್ದರೆಂದು ಇದರಿಂದ ಭಾವಿಸಬಹುದು.
ನಾಮಶಾಸ್ತ್ರದೃಷ್ಟಿಯಿಂದ ‘ಮಞ್ಚ’ ಎಂದು ಅಂತ್ಯಗೊಳ್ಳುವ ಕೋಳಿಮಞ್ಟ, ಸಿಂಗಮಞ್ಚ ಮುಂತಾದ ಹೆಸರುಗಳು ಗಮನೀಯ. ಆಂಧ್ರದಲ್ಲಿ ಎಲ್ಲೇಶ್ವರಂ ಎಂಬಲ್ಲಿ ಇದೇ ಕಾಲದಲ್ಲಿ ‘ಮಞ್ಚ’ ನಾಮಾಂತ್ಯವುಳ್ಳ ಹೆಸರುಗಳು ಕಂಡುಬಂದಿವೆ. ಅಲ್ಲದೆ ಇಂದಿಗೂ ‘ಮಞ್ಚ’ ಎಂದು ಅಂತ್ಯಗೊಳ್ಳುವ ವ್ಯಕ್ತಿನಾಮಗಳು ರೂಢಿಯಲ್ಲಿವೆ. ಉದಾಹರಣೆಗೆ, ಅಮರಾವತಿ ಕಥಲು ಬರೆದ ಶಂಕರಮಞ್ಚ. ಈ ಕಾರಣದಿಂದ ಆಂಧ್ರಪ್ರದೇಶದಿಂದಲೂ ವಲಸೆ ಬಂದಿದ್ದ ರೂವಾರಿ ಸೂತ್ರಧಾರಿಗಳು ಬಾದಾಮಿಯ ಗುಹಾಲಯ ಶಿಲ್ಪರಚನೆಯಲ್ಲಿ ಪಾತ್ರ ವಹಿಸಿದ್ದಾರೆಂದು ತಿಳಿಯಬೇಕಾಗುತ್ತದೆ. ಅಮರಾವತಿ, ನಾಗಾರ್ಜುನಕೊಂಡದ ಶಿಲ್ಪ ಶೈಲಿಯ ಛಾಯೆ ಗುಹಾಲಯದ ಅನೇಕ ಅಲಂಕರಣ ವಿನ್ಯಾಸಗಳಲ್ಲಿ ಉದಾಹರಣೆಗೆ ಮೂರನೇ ಮತ್ತು ನಾಲ್ಕನೇ ಗುಹಾಲಯಗಳ ಮುಖಮಂಟಪದ ಎದುರುಗಂಬಗಳಲ್ಲಿರುವ ತಟ್ಟೆಯಾಕಾರದ ಪದ್ಮವಿನ್ಯಾಸ, ಅವುಗಳೊಳಗಿನ ಮಿಥುನಗಳು, ಇತ್ಯಾದಿ ಕಂಡುಬರುವುದೆಂಬುದು ಈ ದೃಷ್ಟಿಯಿಂದ ಚಿಂತನೀಯವಾಗಿದೆ.
ಬಾದಾಮಿ ಚಾಲುಕ್ಯರು : ೨೯. ಬಾದಾಮಿ ಪರಿಸರದಲ್ಲಿನ ಲಕುಲೀಶ ಶಿಲ್ಪಗಳು
ಭಾರತೀಯ ಪ್ರಾಚೀನ ಧಾರ್ಮಿಕ ಪರಂಪರೆಗಳಲ್ಲಿ ಶೈವಧರ್ಮವೂ ಒಂದು. ಶಿವ ಪಾರಮ್ಯವನ್ನು ಒಪ್ಪಿಸಿಕೊಂಡಿರುವ ಈ ಧರ್ಮ ಕಾಲಾನುಕ್ರಮದಲ್ಲಿ ಬೆಳೆದುಬಂದ ಬಗೆ ಕುತೂಹಲಕಾರಿಯಾಗಿದೆ. ಅದರ ಅಭಿವೃದ್ದಿಕಾಲದಲ್ಲಿ ಲಕುಲೀಶ ಪರಿಕಲ್ಪನೆ ಸೇರಿಕೊಂಡಿದ್ದು ಗೋಚರಿಸುತ್ತದೆ. ವಾಯು ಪುರಾಣ
[1]ಹಾಗೂ ಲಿಂಗ ಮಹಾಪುರಾಣಗಳಲ್ಲಿ[2]ಲಕುಲೀಶನು ಶಿವನ ೨೮ನೇ ಅವತಾರವೆಂದು ಉಲ್ಲೇಖವಿದೆ. ಕಾಯಾವರೋಹಣದ ಸ್ಮಶಾನವೊಂದರಲ್ಲಿ ಶವವನ್ನು ಹೊಕ್ಕು ಶಿವನು ಲಕುಲೀಶನಾಗಿ ಪಾಶುಪತವೆಂಬ ಮತವನ್ನು ಬೋಧಿಸಿದನೆಂದೂ, ಇದೇ ಲಕುಲೀಶ ಪಾಶುಪತವೆಂದೂ ತಿಳಿಯಲಾಗಿದೆ.[3]ಮಾಧವರ ಸರ್ವದರ್ಶನ ಸಂಗ್ರಹದಲ್ಲಿ ಲಕುಲೀಶನನ್ನು ನಕುಲೀಶನೆಂದು ಕರೆದಿದ್ದಾರೆ.[4]ಲಕುಲೀಶ, ನಕುಲೀಶ, ಲಗುಡೀಶ ಈ ಮೂರು ಒಂದೇ ಹೆಸರಿನ ರೂಪಾಂತರಗಳಾಗಿವೆ.[5]ಇವನು ಬೋಧಿಸಿದ ತತ್ವವೇ ಲಕುಲೀಶ ಪಾಶುಪತವೆಂದು ಒಪ್ಪಲಾಗಿದೆ.
ಲಕುಲೀಶನ ಕಾಲದ ಬಗ್ಗೆ ನಿಖರ ಮಾಹಿತಿಯಿಲ್ಲ. ಬಹುಶಃ ಕ್ರಿ.ಶ.೧ನೇ ಶತಮಾನವಾಗಿರ ಬಹುದೆಂದು ಅಭಿಪ್ರಾಯವಿದೆ. ಈ ಕುರಿತು ಗುಪ್ತರ ಕಾಲದ ಮಥುರಾ ಶಾಸನ ಅತ್ಯಂತ ಮಹತ್ವದ್ದಾಗಿದೆ. ೨ನೇ ಚಂದ್ರಗುಪ್ತನ ಕಾಲದ ಮಥುರಾ ಶಾಸನ ಅತ್ಯಂತ ಮಹತ್ವದ್ದಾಗಿದೆ. ೨ನೇ ಚಂದ್ರಗುಪ್ತನ ಮಥುರಾ ಶಾಸನವು (ಗುಪ್ತವರ್ಷ ೬೧ ಕ್ರಿ.ಶ.೩೮೦) ಲಕುಲೀಶನ ಶಿಷ್ಯನ ಬಗ್ಗೆ ನೇರವಾಗಿ ಪ್ರಸ್ತಾಪಿಸುತ್ತದೆ ಹಾಗೂ ಲಕುಲೀಶನ ಬಗ್ಗೆಯೂ ವಿವರಣೆ ನೀಡುತ್ತದೆ. ಇದರ ಪ್ರಕಾರ ಭಗವತ್ ಕುಶಿಕನಿಂದ ೧೦ನೆಯವನಾದ ಹಾಗೂ ಭಗವತ್ ಪರಾಶರನಿಂದ ನಾಲ್ಕನೆಯವನಾದ ಭಗವತ್ ಉಪಮಿತ್ರನ ಪ್ರಶಿಷ್ಯನಾದ ಹಾಗೂ ಭಗವತ್ ಕಪಿಲನ ಶಿಷ್ಯನಾದ ಆರ್ಯ ಉದಿತಾಚಾರ್ಯನು ಉಪಮಿತೇಶ್ವರ ಹಾಗೂ ಕಪಿಲೇಶ್ವರ ಲಿಂಗಗಳನ್ನು ಗುರ‌್ವಾಯತನದಲ್ಲಿ ಪ್ರತಿಷ್ಠಾಪಿಸಿದನು.[6] ಇಲ್ಲಿ ಗುರುವಾದ ಲಕುಲೀಶನ ನೇರ ಶಿಷ್ಯನೆಂದು ಪುರಾಣಗಳಿಂದ ತಿಳಿದಿದೆ. ಈ ಶಾಸನ ೧೭ನೇ ಸಾಲಿನಲ್ಲಿ ಭಗವಾನ್ ದಂಡವನ್ನು ಹೆಸರಿಸಿದ್ದು, ಅವನನ್ನು ಉಗ್ರದಂಡ, ಅಗ್ರನಾಯಕ, ನಿತ್ಯ ಎಂದು ವರ್ಣಿಸಲಾಗಿದೆ(ಜಯಂತಿ ಚ ಭಗವಾನ್ದಂಡ ರುದ್ರದಂಡೋಗ್ರ(ನಾ)ಯಕೊನಿತ್ಯಃ).
ಇಲ್ಲಿ ಭಗವಾನ್ ಲಕುಟಪಾಣಿ ಲಕುಲೀಶ. ಲಕುಲೀಶ(ದಂಡ)ನನ್ನು ಆಗಲೇ ದೈವತ್ವಕ್ಕೇರಿಸುವುದರಿಂದ ಅವನ ಶಿಷ್ಯನಾದ ಕುಶಿಕನಿಂದ ಗುರುಪರಂಪರೆಯನ್ನು ಉಲ್ಲೇಖಿಸ ಲಾಗಿದೆ ಎಂದು ಭಾವಿಸಬಹುದು. ಕುಶಿಕನು ಲಕುಲೀಶನ ನೇರ ಶಿಷ್ಟನಾಗಿದ್ದನೆಂಬುದು ಶಾಸನಗಳಿಂದಲೂ ತಿಳಿದಿದೆ. ಉದಯಪುರದ ಸಮೀಪದಲ್ಲಿರುವ ಏಕಲಿಂಗಜಿಯ ಶಾಸನವು[7] (ಕ್ರಿ.ಶ.೯೭೧) ಲಕುಳವನ್ನು ಕೈಯಲ್ಲಿ ಹಿಡಿದಿರುವ ವ್ಯಕ್ತಿಯೊಬ್ಬ ಭೃಗುಕಚ್ಛದಲ್ಲಿ ಅವತಾರ ಮಾಡಿದನೆಂದೂ ಅವನಿಗೆ ಕುಶಿಕ, ಮಿತ್ರ, ಗರ್ಗ, ಕೌರುಷ್ಯರೆಂಬ ಶಿಷ್ಯರೆಂದೂ ಇವರು ಪಾಶುಪತಯೋಗವನ್ನು ಪ್ರಚಾರ ಮಾಡಿದರೆಂದೂ ಹೇಳುತ್ತದೆ.
“ವಿಶ್ವಕರ್ಮ ವಾಸ್ತುಶಾಸ್ತ್ರಂ”[8] ಎಂಬ ಕೃತಿಯಲ್ಲಿ ಲಕುಲೀಶನ ಪ್ರತಿಮಾ ಲಕ್ಷಣವನ್ನು ಈ ರೀತಿ ತಿಳಿಸಲಾಗಿದೆ: “ಲಕುಲೀಶನು ಊರ್ಧ್ವಮೇಢ್ರನಾಗಿ ಕಮಲದ ಮೇಲೆ ಕುಳಿತಿರುತ್ತಾನೆ ಅಥವಾ ಪದ್ಮಾಸನದಲ್ಲಿ ಕುಳಿತಿರುತ್ತಾನೆ. ಬಲಗೈಯಲ್ಲಿ ಮಾತುಲಿಂಗ ಹಿಡಿದು ಎಡಕೈಯಲ್ಲಿ ಲಕುಟ ಹಿಡಿದರುತ್ತಾನೆ.”
ಮಥುರಾದಲ್ಲಿನ ಕುಶಾನರ[9] ಕಾಲದ (ಕ್ರಿ.ಶ. ೨ ಅಥವಾ ೩ನೇ ಶತಮಾನ) ಒಂದು ಗಣ ವಿಗ್ರಹದಲ್ಲಿ ನಗ್ನನಾಗಿ ಕೈಯಲ್ಲಿ ದಂಡ ಮತ್ತು ಕಲಶವನ್ನು ಹಿಡಿದಿರುವಂತೆ ತೋರಿಸಿದೆ. ಇದನ್ನು ಲಕುಲೀಶನ ಪೂರ್ವಭಾವಿ ಪ್ರತಿಮೆಯಿಂದ ಗಣಿಸಬಹುದು. ಎಲ್ಲೋರಾ, ಎಲಿಫೆಂಟಾಗಳಲ್ಲಿ ಸುಮಾರು ಕ್ರಿ.ಶ. ೬ನೇ ಶತಮಾನದ ಕುಳಿತ ಲಕುಲೀಶ ವಿಗ್ರಹಗಳು ಗಮನಿತವಾಗಿವೆ.
ಬಾದಾಮಿಯ ಚಾಲುಕ್ಯರ ಕಾಲದಲ್ಲಿ ರಚಿತವಾದ ಬಾದಾಮಿ ಪರಿಸರದಲ್ಲಿನ ಲಕುಲೀಶ ಶಿಲ್ಪಗಳು ಪ್ರತಿಮಾ ಲಕ್ಷಣ ವೈವಿಧ್ಯ ದೃಷ್ಟಿಯಿಂದ ಅಧ್ಯಯನ ಯೋಗ್ಯವಾಗಿವೆ. ಇವುಗಳ ಪ್ರಭೇದಗಳನ್ನು ಗುರುತಿಸುವುದು ಈ ಪ್ರಬಂಧದ ಮುಖ್ಯ ಉದ್ದೇಶವಾಗಿದೆ. ಲಕುಲೀಶ ಶಿಲ್ಪಗಳನ್ನು ಬಾದಾಮಿ, ಮಹಾಕೂಟ, ಐಹೊಳೆ, ಪಟ್ಟದಕಲ್ಲುಗಳ ದೇವಾಲಯಗಳ ಕಂಬ ಇಲ್ಲವೇ ಗೋಡೆಗಳ ಮೇಲೆ ಕಾಣುತ್ತೇವೆ. ಅವುಗಳ ಸಾಮಾನ್ಯ ಲಕ್ಷಣಗಳ ಆಧಾರದಿಂದ ಈ ರೀತಿ ವರ್ಗೀಕರಿಸಬಹುದು.
ದೇವಾಲಯದ ಸಭಾಮಂಟಪದಲ್ಲಿರುವ ಎಡ ಮೊದಲನೇ ಭಾಗದ ಕಂಬದ ಪಶ್ಚಿಮ ಮುಖದಲ್ಲಿ ಲಕುಲೀಶನನ್ನು ಚತುರ್ಭುಜನಾಗಿ, ನಗ್ನವಾಗಿ, ಊರ್ಧ್ವಮೇಢ್ರನಾಗಿ ಕುಳಿತಂತೆ ಶಿಲ್ಪಿಸಿದೆ. ಬಲಕೈಗಳಲ್ಲಿ ದಂಡ, ಪರಶು ಹಾಗೂ ಎಡಗೈಗಳಲ್ಲಿ ಅಕ್ಷಮಾಲಾ, ವ್ಯಾಖ್ಯಾನ ಮುದ್ರೆ ಇವೆ. ಯಜ್ಞೋಪವೀತ, ಜಟಾಮಕುಟ ಇವೆ. ಅಕ್ಕಪಕ್ಕದಲ್ಲಿ ನಾಲ್ಕು ಜನ ಶಿಷ್ಯರಿದ್ದಾರೆ. ಒಬ್ಬ ಶಿಷ್ಯ ಪಾಠ ಓದುತ್ತಿದ್ದಾನೆ. ಈ ಶಿಲ್ಪವನ್ನು ಬಾದಾಮಿ ಚಾಲುಕ್ಯರ ಕಾಲದ ಹಾಗೂ ಕರ್ನಾಟಕದ ಅತೀ ಪ್ರಾಚೀನ ಲಕುಲೀಶ ಶಿಲ್ಪವೆಂದು ಸದ್ಯ ಪರಿಗಣಿಸಬಹುದು. ಸಮಸ್ಥಾನಕ ಭಂಗಿಯಲ್ಲಿರುವ ದ್ವಿಭುಜ ಲಕುಲೀಶ ಶಿಲ್ಪಗಳು ಈ ರೀತಿಯ ಶಿಲ್ಪಗಳನ್ನು ಅವುಗಳ ಪ್ರಧಾನ ವ್ಯತ್ಯಾಸಗಳಿಗೆ ಅನುಗುಣವಾಗಿ ಉಪವರ್ಗಗಳಾಗಿ ವಿಂಗಡಿಸಬಹುದು. ಲಕುಟಪಾಣಿಯಾಗಿ ಸಮಸ್ಥಾನಕದಲ್ಲಿರುವ ಲಕುಲೀಶ: ಮಹಾಕೂಟದ ನಂದಿಮಂಟಪದ ಬಲಗಡೆ, ದೇವಾಲಯದ ದಕ್ಷಿಣ ಗೋಡೆಯಲ್ಲಿ ಸಮಸ್ಥಾನಕದಲ್ಲಿರುವ ಲಕುಲೀಶ ಶಿಲ್ಪವಿದೆ. ಇಲ್ಲಿ ಅಪಸ್ಮಾರನಿಲ್ಲ. ದ್ವಿಭುಜನಾಗಿದ್ದು ಬಲಗೈಯಲ್ಲಿ ಲಕುಟ, ಎಡಗೈ ಕಟ್ಯವಲಂಬಿತ ಹಸ್ತವಿದೆ. ಜಟೆ ಹರಡಿಕೊಂಡಿದೆ. ವ್ಯಾಘ್ರಚರ್ಮ ಮತ್ತು ಯಜ್ಞೋಪವೀತ ಇವೆ. ಇದು ಬಾದಾಮಿ ಚಾಲುಕ್ಯರ ಕಾಲದ ಎರಡನೆಯ ಹಂತದ ಲಕುಲೀಶ ಶಿಲ್ಪವಾಗಿರಬಹುದು.
ಲಕುಟಪಾಣಿಯಾಗಿ ಅಪಸ್ಮಾರನ ಮೇಲೆ ಸಮಸ್ಥಾನಕದಲ್ಲಿರುವ ಲಕುಲೀಶ
೧. ಪಟ್ಟದಕಲ್ಲಿನ ವಿರೂಪಾಕ್ಷ ದೇವಾಲಯದಲ್ಲಿರುವ ದಕ್ಷಿಣ ಗೋಡೆಯಲ್ಲಿ ಅಪಸ್ಮಾರನ ಮೇಲೆ ಸಮಸ್ಥಾನಕವಾಗಿದ್ದು ಬಲಕೈಯಲ್ಲಿ ಲಕುಟ, ಎಡಗೈ ಕಟ್ಯವಂಬಿತವಾಗಿದೆ. ವ್ಯಾಘ್ರ ಚರ್ಮವಿದ್ದು, ಸೊಂಟದಲ್ಲಿ ಹೆಜ್ಜೆಯ ಮೇಖಲೆಯನ್ನು ಧರಿಸಿದ್ದಾನೆ. ಯಜ್ಞೋಪವೀತವು ಗೆಜ್ಜೆಯಿಂದ ರಚಿತವಾಗಿದೆ. ಜಟೆ ಹರಡಿಕೊಂಡಿದೆ. ಊರ್ಧ್ವಮೇಢ್ರನಾಗಿದ್ದಾನೆ.
೨. ಪಟ್ಟದಕಲ್ಲಿನ ಮಲ್ಲಿಕಾರ್ಜುನ ದೇವಾಲಯದ ದಕ್ಷಿಣ ಗೋಡೆಯಲ್ಲಿ ಅಪಸ್ಮಾರನ ಮೇಲೆ ಸಮಸ್ಥಾನಕದಲ್ಲಿದ್ದು ಬಲಗೈಯಲ್ಲಿ ಲಕುಟ, ಎಡಗೈ ಕಟ್ಯವಲಂಬಿತವಾಗಿದೆ. ಯಜ್ಞೋಪವೀತವಿದೆ. ಜಟಾಮುಕುಟ ಹೊಂದಿದ್ದಾನೆ. ಆದರೆ ಚರ್ಮದ ಬದಲಾಗಿ ಬಟ್ಟೆ ಧರಿಸಿದ್ದಾನೆ.
೧. ಮಹಾಕೂಟದಲ್ಲಿ ಸಂಗಮೇಶ್ವರ ಗುಡಿಯ ಗರ್ಭಗೃಹದ ದಕ್ಷಿಣ ಗೋಡೆಯಲ್ಲಿ ಅಪಸ್ಮಾರನ ಮೇಲೆ ಸಮಸ್ಥಾನಕದಲ್ಲಿರುವ ಲಕುಲೀಶ ಬಲಗೈವರದ ಹಸ್ತವಾಗಿದ್ದು, ಎಡಕೈಯಲ್ಲಿ ಪರಶು ಹಿಡಿದಿದ್ದಾನೆ. ಜಟೆ ಹರಡಿಕೊಂಡಿದ್ದು ಬಲಗಡೆ ಜಟೆಯ ಸಮೀಪದಲ್ಲಿ ಸುಂದರ ನಾಗವಿದೆ.
೨. ಮಹಾಕೂಟದಲ್ಲಿನ ಸಂಗಮೇಶ್ವರನ ಗುಡಿಯ ಮುಂದಿನ ಅರಳಿ ಗಿಡದ ಕೆಳಗಿನ ಒಂದು ಕಲ್ಲಿನಲ್ಲಿ ಅಪಸ್ಮಾರನ ಮೇಲೆ ಸಮಸ್ಥಾನಕದಲ್ಲಿರುವ ಲಕುಲೀಶ ಶಿಲ್ಪವಿದೆ. ಇದು ಸಂಗಮೇಶ್ವರ ಗುಡಿಯಲ್ಲಿನ ಶಿಲ್ಪದ ಮಾದರಿಯನ್ನೇ ಹೋಲುತ್ತದೆ. ಇದೇ ಮಾದರಿಯ ಶಿಲ್ಪ ಪಿನಾಕಪಾಣಿ ದೇವಾಲಯದ ದಕ್ಷಿಣಗೋಡೆಯಲ್ಲಿದೆ.
೩. ಪಟ್ಟದಕಲ್ಲಿನ ಕಾಡಸಿದ್ದೇಶ್ವರ ದೇವಾಲಯದ ದಕ್ಷಿಣ ಗೋಡೆಯಲ್ಲಿ ಅಪಸ್ಮಾರನ ಮೇಲೆ ಸಮಸ್ಥಾನಕದಲ್ಲಿರುವ ಲಕುಲೀಶ ಶಿಲ್ಪ ಬಲಗೈ ಬಹುಶಃ ವರದಹಸ್ತ(ಒಡೆದಿದೆ) ದಲ್ಲಿರಬಹುದು. ಎಡಗೈಯಲ್ಲಿ ಪರಶು ಹಿಡಿದಿದ್ದಾನೆ. ಯಜ್ಞೋಪವೀತವಿದೆ, ವ್ಯಾಘ್ರಚಮವಿರ್ದೆ.
೪. ಪಟ್ಟದಕಲ್ಲಿನ ಜಂಬುಲಿಂಗ ದೇವಾಲಯದ ದಕ್ಷಿಣ ಗೋಡೆಯಲ್ಲಿ ಅಪಸ್ಮಾರನ ಮೇಲೆ ಸಮಸ್ಥಾನಕವಾಗಿರುವ ಲಕುಲೀಶನು ಬಲಗೈ ಬಹುಶಃ (ಒಡೆದಿದೆ) ವರದಹಸ್ತದಲ್ಲಿದೆ. ಎಡಗೈಯಲ್ಲಿ ಪರಶು ಇದೆ.
೫. ಪಟ್ಟದಕಲ್ಲಿನ ವಿರೂಪಾಕ್ಷ ದೇವಾಲಯದ ಪಶ್ಚಿಮ ಗೋಡೆಯಲ್ಲಿ ಲಕುಲೀಶನ ಬಲಗೈಯಲ್ಲಿ ಪರಶು ಧರಿಸಿದ್ದು, ಎಡಗೈಕ ಟ್ಯವಲಂಬಿತವಾಗಿದೆ. ಜಟಾಮುಕುಟ, ವ್ಯಾಘ್ರಚರ್ಮ, ಯಜ್ಞೋಪವೀತಗಳಿವೆ.
ಷಡ್ಭುಜನಾಗಿ ಅಪಸ್ಮಾರನ ಮೇಲೆ ಸಮಸ್ಥಾನಕದಲ್ಲಿರುವ ಲಕುಲೀಶ
ಐಹೊಳೆಯ ದುರ್ಗಾದೇವಾಲಯದ ತೆರೆದ ಪ್ರದಕ್ಷಿಣಾ ಪಥದ ದಕ್ಷಿಣಕ್ಕಿರುವ ಕಂಬದ ಪೂರ್ವಮುಖದಲ್ಲಿ ಷಡ್ಭುಜನಾಗಿ ಅಪಸ್ಮಾರನ ಮೇಲೆ ಸಮಸ್ಥಾನಕನಾಗಿದ್ದಾನೆ. ಬಲಭಾಗದ ಎರಡು ಕೈಗಳಿಂದ ಕುಳ್ಳರಂತಿರುವ ವ್ಯಕ್ತಿಗಳನ್ನು ದಂಡಿಸುತ್ತಿರುವಂತಿದೆ. ಮೇಲಿನ ಕೈಯಲ್ಲಿ ಬಹುಶಃ ಪರಶು ಹಿಡಿದಿದ್ದಾನೆ. ಎಡಭಾಗದ ಮೇಲಿನ ಕೈಗಳಲ್ಲಿ ಬಹುಶಃ ಪರಶು ಹಿಡಿದಿದ್ದಾನೆ. ಎಡಭಾಗದ ಮೇಲಿನ ಕೈಗಳಲ್ಲಿ ಸರ್ಪ, ಕಟ್ಯವಲಂಬಿತ ಹಸ್ತ ಹಾಗೂ ಕಮಂಡಲ ಇನ್ನೊಂದು ಕೈಯಿಂದ ಒಬ್ಬ ಕುಳ್ಳನನ್ನು ದಂಡಿಸುತ್ತಿದ್ದಾನೆ. ಯಜ್ಞೋಪವೀತವಿದೆ. ಜಟಾಮುಕುಟದ ಬದಲು ಕಿರೀಟ ಮುಕುಟವಿರುವುದು ವಿಶೇಷ.
ಇತರ ಲಕುಲೀಶ ಶಿಲ್ಪಗಳು (ಒಡೆದ)
೧. ಗಳಗನಾಥ ದೇವಾಲಯದ ಬಲಭಾಗದ (ದಕ್ಷಿಣಕ್ಕೆ) ಜಾಲಾಂದ್ರದ ಮಂಟಪದ ಬಲಕ್ಕೆ ಚಿಕ್ಕದಾದ ಲಕುಲೀಶ ಶಿಲ್ಪ, ಕೆಳಗಡೆ ಇಕ್ಕೆಲದಲ್ಲಿ ಇಬ್ಬರು ಗಣರಿದ್ದಾರೆ. ಬಹುಶಃ ಅಪಸ್ಮಾರನಿಲ್ಲ.
೨. ಕಾಶೀ ವಿಶ್ವನಾಥ ದೇವಾಲಯದ ಉತ್ತರ ದಿಕ್ಕಿಗಿರುವ ನಾಲ್ಕನೆಯ ಚಿಕ್ಕ ಗುಡಿಯ ದಕ್ಷಿಣಕ್ಕೆ (ಬಹುಶಃ ಸ್ಮಾರಕ ದೇಗುಲಗಳು) ಲಕುಲೀಶ ಶಿಲ್ಪವಿದೆ. ಬಲಕೈಯಲ್ಲಿ ಪ್ರಾಯಶಃ ಬಹುಶಃ ದಂಡ(ಒಡೆದಿದೆ)ವಿದ್ದು ಎಡಗೈ ಕಟ್ಯವಲಂಬಿತವಾಗಿದೆ.
ಮೇಲಿನ ಲಕುಲೀಶ ಶಿಲ್ಪಗಳಲ್ಲಿ ಕೆಲವು ವೈಶಿಷ್ಟ್ಯಗಳನ್ನು ಗುರುತಿಸಲಾಗಿದೆ.
೧. ಸಾಮಾನ್ಯವಾಗಿ ಲಕುಲೀಶ ಶಿಲ್ಪಗಳಲ್ಲಿ ಲಕುಲೀಶನು ವ್ಯಾಘ್ರ ಚರ್ಮವನ್ನು ಧರಿಸಿದ್ದು, ಪಟ್ಟದಕಲ್ಲಿನ ಮಲ್ಲಿಕಾರ್ಜುನ ದೇವಾಲಯದಲ್ಲಿನ ಶಿಲ್ಪ ಬಟ್ಟೆಯನ್ನು ಧರಿಸಿದೆ.
೨. ಲಕುಲೀಶ ಶಿಲ್ಪಗಳಲ್ಲಿ ಜಟಾಮಕುಟ ಇರುವುದು ಸಾಮಾನ್ಯ. ಆದರೆ ಐಹೊಳೆ ಶಿಲ್ಪದಲ್ಲಿ ಕಿರೀಟ ಮಕುಟವಿದೆ.
೩. ಲಕುಲೀಶ ಶಿಲ್ಪಗಳು ಊರ್ಧ್ವಮೇಢ್ರವಾಗಿವೆ.
೪. ಮಹಾಕೂಟದ ನಂದಿ ಮಂಟಪದ ಶಿಲ್ಪ, ಬಾದಾಮಿಯಲ್ಲಿನ ಶಿಲ್ಪ, ಗಳಗನಾಥನ ಶಿಲ್ಪಗಳಲ್ಲಿ ಅಪಸ್ಮಾರನಿಲ್ಲ.
೫. ಲಕುಲೀಶ ಶಿಲ್ಪಗಳು ಯಜ್ಞೋಪವೀತ ಹೊಂದಿವೆ.
೬. ವಿರೂಪಾಕ್ಷ ದೇವಾಲಯದಲ್ಲಿನ ಶಿಲ್ಪದಲ್ಲಿ ಲಕುಲೀಶನು ಗೆಜ್ಜೆಯಂತಿರುವ ಮೇಖಲಾ (ಉಡಾದರ) ಹಾಗೂ ಯಜ್ಞೋಪವೀತ ಧರಿಸಿದ್ದಾನೆ.
೭. ಮಹಾಕೂಟದ ನಂದಿ ಮಂಟಪದ ಪಕ್ಕದಲ್ಲಿನ ಶಿಲ್ಪ, ವಿರೂಪಾಕ್ಷ ದೇವಾಲಯದಲ್ಲಿನ ಶಿಲ್ಪ, ಮಲ್ಲಿಕಾರ್ಜುನ ದೇವಾಲಯದಲ್ಲಿನ ಶಿಲ್ಪ ಬಲಕೈಯಲ್ಲಿ ಲಕುಟ ಹಿಡಿದಿದ್ದು, ಎಡಗೈ ಕಟ್ಯವಲಂಬಿತವಾಗಿದೆ.
೮. ಮಹಾಕೂಟದ ಸಂಗಮೇಶ್ವರ ದೇವಾಲಯದಲ್ಲಿನ ಶಿಲ್ಪ, ಅರಳಿ ಗಿಡದ ಕೆಳಗಿನ ಶಿಲ್ಪ, ಪಟ್ಟದಕಲ್ಲಿನ ಕಾಡಸಿದ್ದೇಶ್ವರ ಶಿಲ್ಪ, ಜಂಬುಲಿಂಗ ದೇವಾಲಯದಲ್ಲಿನ ಶಿಲ್ಪ ಇವುಗಳಲ್ಲಿ ಬಲಗೈ ವರಮುದ್ರೆಯಲ್ಲಿದ್ದು, ಎಡಗೈಯಲ್ಲಿ ಪರಶು ಹಿಡಿದಿದ್ದಾನೆ.
೯. ವಿರೂಪಾಕ್ಷ ದೇವಾಲಯದಲ್ಲಿನ ಶಿಲ್ಪ ಬಲಗೈಯಲ್ಲಿ ಪರಶು ಹಿಡಿದಿದ್ದು, ಎಡಗೈ ಕಟ್ಯವಲಂಬಿತವಾಗಿದೆ.
ಶೈವ ಸಂದರ್ಭದಲ್ಲಿ ಲಕುಲೀಶನನ್ನು ಲಕುಲೀಶ ಪಾಶುಪತ ಮತದ ಪ್ರವರ್ತಕನೆಂದು ಭಾವಿಸಲಾಗುತ್ತದೆ. ಈ ಶಿಲ್ಪಗಳಿರುವುದು ಪಾಶುಪತ ಮತದ ಪ್ರಭಾವದ ಸಂಕೇತವೆಂದು ಪರಿಗಣಿಸಬಹುದು.
ಇಲ್ಲಿನ ಶೈವ ದೇವಾಲಯಗಳಲ್ಲಿ ಸಾಕಷ್ಟು ಪ್ರಮಾಣದಲ್ಲಿ ಕಾಣುತ್ತಿರುವ ಲಕುಲೀಶ ವಿಗ್ರಹಗಳು, ದೇವಾಲಯಗಳ ಮೇಲೆ ಲಕುಲೀಶ ಪಾಶುಪತರ ಮುದ್ರೆಯ ದ್ಯೋತಕ ವಾಗಿರುವಂತೆ ಕಾಣುತ್ತದೆ. ಈ ದೇಗುಲಗಳಿಗಿಂತ ಪ್ರಾಚೀನವಾದಂತಹ ಬಾದಾಮಿ ಮತ್ತು ಐಹೊಳೆಯ ಶೈವ ಗುಹಾಲಯಗಳಲ್ಲಿ ಲಕುಲೀಶ ವಿಗ್ರಹಗಳು ಇರದಿರುವುದು ಕುತೂಹಲಕಾರಿಯಾಗಿದ್ದು ಬಹುಶಃ ಅವು ಪಾಶುಪತೇತರರ ಶೈವ ದೇಗುಲಗಳೆಂದು ಕಾಣುತ್ತವೆ. ಹೀಗಾಗಿ ನಮಗೆ ದೊರೆಯುವ ಲಕುಲೀಶ ವಿಗ್ರಹಗಳು ಚಾಲುಕ್ಯರ ಕಾಲದ ಉತ್ತರಾರ್ಧದಲ್ಲಿ ಉಂಟಾದ ಲಕುಲೀಶ ಪಾಶುಪತದ ಪ್ರಭಾವದ ಹಾಗೂ ಶೈವ ಮತ ಸ್ವರೂಪದ ಬದಲಾವಣೆಯ ಸಂಕೇತಗಳೆಂದು ಭಾವಿಸಬಹುದು.

ಬಾದಾಮಿ ಚಾಲುಕ್ಯರು : ೩೦. ಚಲುಕ್ಯರ ಗಜಲಕ್ಷ್ಮಿ ಶಿಲ್ಪಗಳು
ಭಾರತೀಯ ಶಿಲ್ಪಕಲೆಯು ಸಾಂಕೇತಿಕವೂ ಹೌದು, ಆಧ್ಯಾತ್ಮಿಕವೂ ಹೌದು. ಲಕ್ಷ್ಮಿ ದೇವತೆಯ ಶಿಲ್ಪ ರಚನೆಯಲ್ಲೂ ಇದು ಸತ್ಯವಾದುದು. ಲಕ್ಷ್ಮಿ ಎಂಬ ಪದವು ‘ಲಕ್ಷ್ಮ’ ದಿಂದ ವ್ಯತ್ಪತ್ತಿ ಹೊಂದಿದ್ದು ಅದಕ್ಕೆ ‘ಸಂಕೇತ’ ಎಂಬ ಅರ್ಥವಿದೆ.
ಲಕ್ಷ್ಮಿಪೂಜೆಯು ವೇದಕಾಲದಷ್ಟು ಪ್ರಾಚೀನವಾದುದು. ಋಗ್ವೇದದ ಶ್ರೀಸೂಕ್ತದಲ್ಲಿ ಲಕ್ಷ್ಮಿಯ ವರ್ಣನೆ ಸುದೀರ್ಘವಾಗಿದೆ. ಅತಿ ಪ್ರಾಚೀನ ಗಜಲಕ್ಷಿ ಶಿಲ್ಪಗಳನ್ನು ಭಾರಹುತ ಮತ್ತು ಸಾಂಚಿಯ ಸ್ತೂಪಗಳ ತೋರಣಗಳಲ್ಲಿ ಕಾಣುತ್ತೇವೆ. ಕ್ರಿ.ಪೂ. ಎರಡನೆಯ ಶತಮಾನದಷ್ಟು ಪ್ರಾಚೀನವಾದ ಈ ಶಿಲ್ಪಗಳಲ್ಲಿ ಲಕ್ಷ್ಮಿಯು ಕಮಲದ ಮೇಲೆ ಕುಳಿತಿರುವಂತೆ ಇಲ್ಲವೆ ನಿಂತಂತೆ ಮತ್ತು ಆನೆಗಳಿಂದ ಸೇವೆ ಸ್ವೀಕರಿಸುವಂತೆ ಶಿಲ್ಪಿತಳಾಗಿದ್ದಾಳೆ. ಈ ಶಿಲ್ಪ ವಿನ್ಯಾಸವು ಇಂದಿಗೂ ಹೆಚ್ಚು ಕಡಿಮೆ ಅದೇ ರೂಪದಲ್ಲಿ ಉಳಿದಿರುವುದು ಗಮನಾರ್ಹ ಸಂಗತಿ.
ಗುಲಬರ್ಗಾ ಜಿಲ್ಲೆಯ ಚಿತಾಪುರ ತಾಲೂಕಿನ ಸನ್ನತಿಯ ಬಳಿಯ ಹಸರಗುಂಡಿಯಲ್ಲಿ ಶೋಧಿಸಲಾದ ಬೌದ್ಧ ಧರ್ಮೀಯ ಯಕ್ಷ ಶಿಲ್ಪದಲ್ಲಿ ಕೊರಳಹಾರವಿದ್ದು, ಅದರ ಪದಕದಲ್ಲಿ ಗಜಲಕ್ಷ್ಮಿ ಶಿಲ್ಪವಿದೆ. ಇದರ ಕಾಲ ಸು.ಕ್ರಿ.ಶ. ಎರಡನೆಯ ಶತಮಾನ. ಇಲ್ಲಿ ಕೂಡ ದೇವಿಯು ಪದ್ಮ ಪೀಠದಲ್ಲಿ ಕುಳಿತಿದ್ದು, ಬಲಗೈಯಲ್ಲಿ ಕಮಲ ಹಿಡಿದಂತೆ ಎಡಗೈಯನ್ನು ತೊಡೆಯ ಮೇಲೆ ಇಟ್ಟಿರುವಂತೆ ಚಿತ್ರಿತಳಾಗಿದ್ದಾಳೆ. ಶಾತವಾಹನರ ಕಾಲದ ಈ ಶಿಲ್ಪ ವೈಶಿಷ್ಟ್ಯವು ಮುಂಬರುವ ಶತಮಾನಗಳಲ್ಲಿಯೂ ಮುಂದುವರೆದುದನ್ನು ಕಾಣುತ್ತೇವೆ.
ಸಾಮಾನ್ಯವಾಗಿ ಗಜಲಕ್ಷ್ಮಿ ಶಿಲ್ಪವು ಬಾಗಿಲುವಾಡದ ಲಲಾಟಬಿಂಬದಲ್ಲಿ ಬಿಂಬಿತವಾಗಿರುತ್ತದೆ. ಇದು ಒಂದು ಶಿಲ್ಪ ಸಂಪ್ರದಾಯವಾಗಿ ನಂತರ ರೂಢಿಯಲ್ಲಿ ಬಂದಿತೆಂದು ತೋರುತ್ತದೆ. ಚಲುಕ್ಯರ ಅತೀ ಪ್ರಾಚೀನ ಗಜಲಕ್ಷ್ಮಿ ಶಿಲ್ಪವು ಬಾದಾಮಿಯ ಶೈವ ಗುಹಾಲಯದಲ್ಲಿದೆ. ಇದು ಲಲಾಟಬಿಂಬದಲ್ಲಿರದೆ ಕಂಬದ ಮೇಲೆ ಕಂಡರಣೆಗೊಂಡಿದೆ.
ಲಕ್ಷ್ಮಿಗೆ ಮಜ್ಜನಗೈಯುವ ಎರಡು ಆನೆಗಳೆಂದರೆ ಐರಾವತ ಎಂಬ ಗಂಡಾನೆ ಮತ್ತು ‘ಅಭ್ರಮೂ’ ಎಂಬ ಹೆಣ್ಣಾೆ. ಗಜಲಕ್ಷ್ಮಿಯ ಪರಿಕಲ್ಪನೆಯನ್ನು ಋಗ್ವೇದದ ಶ್ರೀ ಸೂಕ್ತದಲ್ಲಿ ಕಾಣುತ್ತೇವೆ. ಎರಡು ಆನೆಗಳಿಂದ ಅಭಿಷೇಕಗೊಳ್ಳುತ್ತಿರುವ ಲಕ್ಷ್ಮಿಯು ಶ್ರೀಫಲ ಮತ್ತು ಪದ್ಮವನ್ನು ಹಿಡಿದಿರುವಳೆಂದು ಹಾಗೂ ಪದ್ಮಾಸನದಲ್ಲಿ ಆಸೀನಳಾಗಿರುವಳೆಂದು ಮತ್ಸ್ಯ ಪುರಾಣವು ತಿಳಿಸುತ್ತದೆ. ಈ ಬಗೆಯ ಪ್ರತಿಮಾ ಲಕ್ಷಣಗಳನ್ನು ‘ಅಭಿಲಷಿತಾರ್ಥ ಚಿಂತಾಮಣಿ’ಯಲ್ಲಿ ಕೂಡ ಹೇಳಲಾಗಿದೆ. ಎರಡು ಆನೆಗಳು ಶಂಖ ಮತ್ತು ಪದ್ಮ ಎಂಬ ಸಂಪತ್ತುಗಳ ದ್ಯೋತಕವೆಂದು ವಿಷ್ಣು ಧರ್ಮೋತ್ತರ ಪುರಾಣವು ತಿಳಿಸುತ್ತದೆ. ಗಣಿತ ಶಾಸ್ತ್ರದ ಮೇರೆಗೆ ಒಂದು ಪದ್ಮವೆಂದರೆ ೧೦೦ ಕೋಟಿ ಮತ್ತು ಒಂದು ಶಂಖವೆಂದರೆ ಕೋಟಿ ಕೋಟಿ. ಈ ಸಂಖ್ಯೆಗಳು ಅನಂತ ಸಂಪತ್ತು ಎಂದು ಸೂಚಿಸುತ್ತದೆ.
ಆನೆಯು ಫಲವತ್ತತೆಯ ಕುರುಹೂ ಹೌದು. ಮುಗಿಲುಗಳು ಮಳೆ ಸುರಿಸಿ ನೆಲವನ್ನು ಫಲವತ್ತಾಗಿ ಮಾಡುತ್ತವೆ. ಮುಗಿಲುಗಳು ಆನೆಯ ಸಹೋದರ ಬಂಧುಗಳೆಂಬ ಕಲ್ಪನಾಕತೆಯುಂಟು. ಆನೆಗಳು ಸೊಂಡಿಲುಗಳಿಂದ ಸುರಿಸುವ ನೀರು ಸಮೃದ್ದಿಯ ಸಂಕೇತ. ಲಕ್ಷ್ಮಿಯು ಧಾನ್ಯ ಲಕ್ಷ್ಮಿಯಾಗಿಯೂ ಪೂಜಿತಳು.
‘ಶಿಲ್ಪರತ್ನ’ವು ಎರಡು ಕೈಗಳಿರುವ ಲಕ್ಷ್ಮಿ ಮತ್ತು ನಾಲ್ಕು ಕೈಗಳಿರುವ ಲಕ್ಷ್ಮಿ ಎಂದು ಎರಡು ಬಗೆಯ ಗಜಲಕ್ಷ್ಮಿಗಳನ್ನು ಪಟ್ಟಿ ಮಾಡಿದೆ. ಚಲುಕ್ಯರ ಶಿಲ್ಪಕಲೆಯಲ್ಲಿ ನಾಲ್ಕು ಕೈಗಳಿರುವ ಲಕ್ಷ್ಮಿ ಶಿಲ್ಪಗಳಿಲ್ಲ. ಚಲುಕ್ಯ ರೂವಾರಿಗಳು ಅವಳನ್ನು ದ್ವಿಭುಜೆಯಾಗಿಯೇ ಚಿತ್ರಿಸಿದ್ದಾರೆ. ದೇವಿಯು ಕುಳಿತಿರುವಂತೆ ಶಿಲ್ಪಿತಳಾಗಿದ್ದಾಳೆ. ಚಲುಕ್ಯ ಶಿಲ್ಪರಾಶಿಯಲ್ಲಿ ಲಕ್ಷ್ಮಿ ನಿಂತಂತೆ ಚಿತ್ರಣಗೊಂಡಿದ್ದು ಕಥಾನಕ ಶಿಲ್ಪಗಳಲ್ಲಿ. ಚಲುಕ್ಯ ಶಿಲ್ಪಗಳು ಕಂಡರಿಸಿದ ಅತ್ಯಂತ ಕಲಾತ್ಮಕವಾದ ಹಾಗೂ ಬೃಹದಾಕಾರದ ಲಕ್ಷ್ಮಿ ಶಿಲ್ಪವೆಂದರೆ ಬಾದಾಮಿಯ ಶಿವ ಗುಹಾಲಯದಲ್ಲಿಯದು. ಇದು ಶಿವ-ನಾರಾಯಣರ ಸಂಯುಕ್ತ ಪ್ರತಿಮೆ. ನಾರಾಯಣನ ಪಕ್ಕದಲ್ಲಿ ಲಕ್ಷ್ಮಿ ನಿಂತಿದ್ದಾಳೆ. ಇವಳು ಗಜಲಕ್ಷ್ಮಿಯಲ್ಲ.
ಈ ಹಿಂದೆ ಹೇಳಿದಂತೆ ಗಜಲಕ್ಷ್ಮಿ ಶಿಲ್ಪಗಳು ಬಾಗಿಲುವಾಡದ ಲಲಾಟಬಿಂಬದಲ್ಲಿ ಬಿಂಬಿತವಾಗಿರುವುದು ವಾಡಿಕೆ. ಆದರೆ ಚಲುಕ್ಯ ಶಿಲ್ಪಾಚಾರ್ಯರು ಗಜಲಕ್ಷ್ಮಿಯನ್ನು ಲಲಾಟಬಿಂಬಕ್ಕೇ ಸೀಮಿತಗೊಳಿಸದೆ ಮೇಲ್ಫಾವಣಿ, ಗೋಡೆ ಹಾಗೂ ಕಂಬಗಳ ಮೇಲೆ ಕಂಡರಿಸಿದ್ದುದು ಗಣನೀಯ.
ಚಲುಕ್ಯರ ವಾಸ್ತು ನಿರ್ಮಿತಿಗಳಲ್ಲಿ ಗಜಲಕ್ಷ್ಮಿ ಶಿಲ್ಪಗಳು ಮೂಡಿ ಬಂದುದು ಹೀಗೆ                

ಅ ಎರಡು ಆನೆಳೊಂದಿಗೆ ಲಕ್ಷ್ಮಿ
೧. ತೊಲೆಗಳ ಮೇಲೆ
೧. ತಾರಕ ಬ್ರಹ್ಮ ದೇವಾಲಯ, ಆಲಂಪುರ
ಗರ್ಭಗೃಹದ ಲಲಾಟಬಿಂಬದ ಮೇಲೆ ಗಜಲಕ್ಷ್ಮಿ ಶಿಲ್ಪವಿದೆ. ದೇವಿಯು ಪದ್ಮಪೀಠದ ಮೇಲೆ ಕುಳಿತ ಭಂಗಿ ಅಪರೂಪದ್ದಾಗಿದೆ. ಕಾಲುಗಳೆರಡನ್ನು ಇಳಿಬಿಟ್ಟು ಪ್ರಲಂಬಪಾದ ಲಕ್ಷ್ಮಿಯಾಗಿದ್ದಾಳೆ. ಮಹಾಬಲಿಪುರಂನಲ್ಲಿ ನರಸಿಂಹವರ್ಮ ಮಾಮಲ್ಲ ಕೊರೆಯಿಸಿದ ಗಜಲಕ್ಷ್ಮಿ ಶಿಲ್ಪವನ್ನು ನೆನಪಿಸುತ್ತದೆ.
೨. ಇಟಗಿಯ ತೋರಣ
ಕೊಪ್ಪಳ ಜಿಲ್ಲೆಯ ಇಟಗಿಯಲ್ಲಿ ಚಲುಕ್ಯರ ಕಾಲದ ಬಿಡಿ ತೋರಣವಿದ್ದು ಅದರ ತೊಲೆಯ ಎರಡು ಕಡೆಗಳಲ್ಲಿ ಮಧ್ಯಭಾಗವು ಗಜಲಕ್ಷ್ಮಿ ಶಿಲ್ಪಗಳಿಂದ ಅಲಂಕೃತವಾಗಿದೆ. ಗಜಲಕ್ಷ್ಮಿಯನ್ನು ಮಂಗಲದೇವತೆಯಾಗಿ ತೋರಣಗಳಲ್ಲಿ ಕಂಡರಿಸುವುದು ಪ್ರಾಚೀನ ಕಾಲದಿಂದಲೂ ರೂಢಿಯಲ್ಲಿದೆ. ಸಾಂಚಿಯ ತೋರಣಗಳಲ್ಲಿಯ ಗಜಲಕ್ಷ್ಮಿ ಶಿಲ್ಪಗಳನ್ನು ಇಲ್ಲಿ ಸ್ಮರಿಸಬಹುದು.
೩. ಕೊಂತ ಗುಡಿ, ಐಹೊಳೆ
ಐಹೊಳೆಯ ಕೊಂತಗುಡಿ(ವ್ಯಾಯವ್ಯ)ಯ ಗರ್ಭಗುಡಿಯ ಮೇಲ್ಗಂಡಿಗೆ ಹೊಂದಿಕೊಂಡಂತೆ ತೊಲೆ ಇದೆ. ಇದರ ಮಧ್ಯದಲ್ಲಿ ಗಜಲಕ್ಷ್ಮಿಯ ಶಿಲ್ಪವಿದೆ. ಸಂಪ್ರದಾಯದಂತೆ ಎರಡು ಆನೆಗಳು ದೇವಿಗೆ ನೀರಿನ ಅಭಿಷೇಕ ಮಾಡುತ್ತಿವೆ. ದೇವಿ ಕುಳಿತಿರುವ ಕಮಲವು ನೆಲಕ್ಕೆ ಮುಖಮಾಡಿರುವಂತೆ ಕೆತ್ತನೆ ಮಾಡಲಾಗಿದೆ.
ಈ ಕಮಲವು ಎಂಟು ದಳಗಳಿಂದಾಗಿದೆ. ಈ ಅಷ್ಟದಳಗಳನ್ನು ಇಂದ್ರದಳ, ಅಗ್ನಿದಳ, ನೈರುತ್ಯದಳ, ವರುಣದಳ, ವಾಯುವ್ಯದಳ, ಕುಬೇರದಳ ಮತ್ತು ಈಶಾನ್ಯದಳಗಳೆಂದು ಕರೆಯಲಾಗಿದೆ. ಈ ದಳಗಳಲ್ಲಿ ಕ್ರಮವಾಗಿ ಭಕ್ತಿ, ಹಸಿವು, ಕ್ರೋಧ, ದ್ವೇಷ, ನಿದ್ರೆ, ಗಮನ, ಧರ್ಮ, ಶೀಲ ವಿಷಯಾಭಿರುಚಿ ಜಾಗೃತಗೊಳ್ಳುವವೆಂದು ಹೇಳಲಾಗಿದೆ.
೧೩ನೆಯ ಶತಮಾನದ ಹೇಮಾದ್ರಿಯು ತನ್ನ ‘ಚತುರ್ವರ್ಗ ಚಿಂತಾಮಣಿ’ಯ ವ್ರತಖಂಡದಲ್ಲಿ ಲಕ್ಷ್ಮಿಯು ಕಮಲದ ಎಂಟುದಳಗಳ ನಡುವೆ ಕುಳಿತಿರುವಂತೆ ಚಿತ್ರಿತಳಾಗಿರಬೇಕೆಂದು ಮತ್ತು ಪಾತ್ರೆಯನ್ನು ಸೊಂಡಿಲಲ್ಲಿ ಹಿಡಿದ ಎರಡು ಆನೆಗಳು ದೇವಿಗೆ ಜಲಾಭಿಷೇಕ ಮಾಡುವಂತಿರಬೇಕೆಂದು ನಿರ್ದೇಶಿಸಿದ್ದಾನೆ. ಈ ಲಕ್ಷಣಗಳುಳ್ಳ ಗಜಲಕ್ಷ್ಮಿಯ ಮೂತಿಯನ್ನು ಏಳನೆಯ ಶತಮಾನದಷ್ಟು ಹಿಂದೆಯೇ ಚಲುಕ್ಯ ರೂವಾರಿಗಳು ರೂಪಿಸಿರುವುದಕ್ಕೆ ಕೊಂತಗುಡಿಯ ಈ ಪ್ರತಿಮೆಯು ಸಾಕ್ಷಿಯಾಗಿದೆ.
೪. ಹುಚ್ಚಪ್ಪಯ್ಯ ಗುಡಿ, ಐಹೊಳೆ
ಇಲ್ಲಿಯ ಗಜಲಕ್ಷ್ಮಿ ಶಿಲ್ಪವು ಸಭಾ ಮಂಟಪದ ಬಾಗಿಲುವಾಡದ ಹಿಂಭಾಗದ ತೊಲೆಯ ಮೇಲಿದೆ. ೫’x೨’ ಗಾತ್ರದ ಈ ಮೂತಿರ್ಯು ಚಲುಕ್ಯರ ಕಾಲದ ಗಜಲಕ್ಷ್ಮಿ ಶಿಲ್ಪಗಳಲ್ಲಿಯೇ ಅತಿದೊಡ್ಡದು. ಹೀಗೆ ದೇವಿಯು ಗರ್ಭಗೃಹದತ್ತ ಮುಖಮಾಡಿರುವಂತೆ ಇರಿಸಲಾದ ಗಜಲಕ್ಷ್ಮಿ ವಿಗ್ರಹವು ಇದೊಂದೇ.
೫. ಬಿಡಿ ಬಾಗಿಲುವಾಡ, ಐಹೊಳೆ
ಹುಚ್ಚಪ್ಪನ ಗುಡಿಯ ದಕ್ಷಿಣಕ್ಕೆ ಅನತಿ ದೂರದಲ್ಲಿ ಏಕಾಂಗಿಯಾಗಿ ನಿಂತ ಬಾಗಿಲುವಾಡವಿದೆ. ಇದರ ಎಡ ಬಲದಲ್ಲಿ ಪೂರ್ಣ ಕಲಶ ಮತ್ತು ನಿಧಿ ಶಿಲ್ಪಗಳಿವೆ. ಸಿ. ಶಿವರಾಮಮೂರ್ತಿಯವರು ಕಮಲಗಳಿಂದ ಕೂಡಿದ ಮಂಗಲ ಕಲಶಗಳು ಲಕ್ಷ್ಮಿಯ ಪ್ರತೀಕವೆಂದು  ವಿವರಿಸಿದ್ದಾರೆ. ಶ್ರೀಯು ‘ಕಲಶಾಬ್ಧಿಪುತ್ರಿ’ ಎಂದೂ ‘ಕಲಶಾಬ್ಧಿ ಸಮುದ್ಭವಾ’ ಎಂದೂ ವರ್ಣಿತಳಾಗಿದ್ದಾಳೆ. ಚಲುಕ್ಯರ ಅವಧಿಯಲ್ಲಿ ಪೂರ್ಣಕಲಶಗಳೊಂದಿಗೆ ನಿಧಿಶಿಲ್ಪಗಳು ಕೂಡ ಕೆತ್ತನೆಗೊಂಡಿರುವುದಕ್ಕೆ ಈ ಬಾಗಿಲುವಾಡವು ನಿದರ್ಶನವಾಗಿದೆ.
೨. ಮೇಲ್ಗಂಡಿನಲ್ಲಿ
ಪಟ್ಟದ ಕಲ್ಲಿನ ವಿರೂಪಾಕ್ಷ, ಮಲ್ಲಿಕಾರ್ಜುನ ಮತ್ತು ಪಾಪನಾಥ ಗುಡಿಗಳ ಸಭಾ ಮಂಟಪದ ಮೇಲ್ಗಂಡಿನಲ್ಲಿ ತಲಾ ಒಂದರಂತೆ ಗಜಲಕ್ಷ್ಮಿ ಶಿಲ್ಪಗಳಿವೆ. ಇವೆಲ್ಲಾ ಬಹುಮಟ್ಟಿಗೆ ನಾಶವಾಗಿವೆ. ಈ ಮೂರು ಪ್ರತಿಮೆಗಳಲ್ಲಿ ದೇವಿಯು ವರ್ತುಲಾಕಾರದ ನಕ್ಷೆಗಳಿಂದ ಶೋಭಿತಳಾಗಿದ್ದಾಳೆ.
೩. ಗೋಡೆಯ ಮೇಲೆ
೧. ವಿರೂಪಾಕ್ಷಗುಡಿ, ಪಟ್ಟದಕಲ್ಲು
ಈ ಗುಡಿಯ ದಕ್ಷಿಣಹೊರಗೋಡೆಯ ಮೇಲೆ ಕಲಾತ್ಮಕ ಪುಷ್ಪ ನಕ್ಷೆಗಳಿಂದ ಅಲಂಕೃತ ವಾದ ಗಜಲಕ್ಷ್ಮಿಯನ್ನು ಕಾಣಬಹುದು. ವಾಡಿಕೆಯಂತೆ  ದೇವಿಯು ಪದ್ಮ ಪೀಠದ ಮೇಲೆ ಪದ್ಮಾಸನದಲ್ಲಿ ಶಿಲ್ಪಿತಳಾಗಿದ್ದಾಳೆ. ಎಡ ಬಲದಲ್ಲಿನ ಆನೆಗಳು ಅವಳಿಗೆ ಮಜ್ಜನ ಮಾಡಿಸು ತ್ತಿದ್ದಾರೆ.
೨. ಮಲ್ಲಿಕಾರ್ಜುನ ಗುಡಿ, ಪಟ್ಟದ ಕಲ್ಲು
ಈ ಮಂದಿರದ ದಕ್ಷಿಣ ಹೊರಗೋಡೆಯ ಮೇಲೆ ಒಂದು ಗಜಲಕ್ಷ್ಮಿ ಶಿಲ್ಪವಿದ್ದು ಬಹಳಷ್ಟು ತ್ರುಟಿತಗೊಂಡಿದೆ. ದೇವಿ ಕುಳಿತಿರುವ ಪದ್ಮಪೀಠವು ತೌಲನಿಕವಾಗಿ ದೊಡ್ಡದಾಗಿದೆ.
೪. ಕಂಬದ ಮೇಲೆ
೧. ಬಾದಾಮಿಯ ಶಿವ ಗುಹಾಲಯದ ಮೊಗಸಾಲೆಯ ಕಂಬದ ಮೇಲೆ ಗಜಲಕ್ಷ್ಮಿ ಶಿಲ್ಪದ ಕೆತ್ತನೆಯಿದೆ. ದೇವಿಯು ಕಮಲದ ಮೇಲೆ ಆಸೀನಳಾಗಿದ್ದಾಳೆ. ಎಡ ಬಲಗಳಲ್ಲಿ ಒಬ್ಬೊಬ್ಬ ಗಣ ನಿಂತಿದ್ದಾರೆ. ಅವರ ಕೈಯಲ್ಲಿ ಪಾತ್ರೆಯಿದೆ. ನಿಂತ ಭಂಗಿ ಆಕರ್ಷಣೀಯ ವಾಗಿದೆ. ಗಣಗಳ ಮೇಲ್ಭಾಗದಲ್ಲಿ ನೀರು ಸುರಿಯುವ ಆನೆಗಳಿವೆ. ಈ ಆನೆಗಳಿಗೆ ನೀರು ತುಂಬಿದ ಅಭಿಷೇಕ ಪಾತ್ರೆಗಳನ್ನು ಗಣರು ಕೊಟ್ಟಿರಬಹುದೆಂದು ಊಹಿಸಲು ಅವಕಾಶವಿದೆ. ಇದು ವಿಭಿನ್ನ ಲಕ್ಷಣಗಳಿಂದ ಕೂಡಿದ ಗಜಲಕ್ಷ್ಮಿ ಶಿಲ್ಪ. ಚಲುಕ್ಯ ರೂವಾರಿಗಳು ನಿರ್ಮಿಸಿದ ಅತಿ ಪ್ರಾಚೀನ ಗಜಲಕ್ಷ್ಮಿಶಿಲ್ಪವು ಇದೇ.
೨. ಲಾಡಖಾನ ಗುಡಿಯ ಮೊಗಸಾಲೆಯ ಕಂಬವೊಂದರ ಅರ್ಧವರ್ತುಲದಲ್ಲಿ ಇನ್ನೊಂದು ಗಜಲಕ್ಷ್ಮಿ ಮೂರ್ತಿ ಕೆತ್ತನೆಗೊಂಡಿದ್ದು ಯಾವುದೇ ವಿಶೇಷತೆ ಇಲ್ಲದ ಬಡ ಶಿಲ್ಪವದು.
ಆ. ನಾಲ್ಕು ಆನೆಗಳೊಂದಿಗೆ ಲಕ್ಷ್ಮಿ
ಚಲುಕ್ಯ ಕಲಾವಿದರ ಶಿಲ್ಪ ಸೃಷ್ಟಿ ಸಮೃದ್ಧವಾದುದು. ಆ ಶಿಲ್ಪರಾಶಿಗಳಲ್ಲಿ ಲಕ್ಷ್ಮಿಯು ನಾಲ್ಕು ಆನೆಗಳೊಂದಿಗೆ ಕಾಣ ಸಿಗುವುದು ವಿರಳವೆಂದೇ ಹೇಳಬೇಕು. ಕೇವಲ ಮೂರು ಜಾಗೆಯಲ್ಲಿ ಈ ಬಗೆಯ ಗಜಲಕ್ಷ್ಮಿ ಪ್ರತಿಮೆಗಳನ್ನು ಕಾಣಬಹುದು.
೧. ಎರಡನೆಯ ಗುಹಾಲಯ ಬಾದಾಮಿ
ನಾಲ್ಕು ಆನೆಗಳಿರುವ ಗಜಲಕ್ಷ್ಮಿ ಶಿಲ್ಪಗಳಲ್ಲಿ ಪ್ರಾಚೀನವಾದುದು. ಇಲ್ಲಿಯ ಮೊಗಸಾಲೆಯ ಕಂಬವೊಂದರಲ್ಲಿ ದೇವಿಯು ಚಿತ್ರಿತಳಾಗಿದ್ದಾಳೆ. ಎರಡು ಆನೆಗಳು ದೇವಿಗೆ ಜಲಾಭಿಷೇಕವನ್ನು ಮಾಡುತ್ತಿವೆ. ಮೇಲಿನ ಮೂಲೆಗಳಲ್ಲಿ ಮತ್ತೆ ಎರಡು ಆನೆಗಳಿವೆ. ದೇವಿಯ ಸೇವೆಗೆಂದು ಸರದಿಯಲ್ಲಿವೆ ಎಂದು ಕಲ್ಪಿಸಬಹುದು. ಲಕ್ಷ್ಮಿಯು ಕಮಲದ ಮೇಲೆ ಕುಳಿತಿರುವಳು. ಮೂಲತಃ ಕಮಲವು ವರ್ಣರಂಜಿತವಾಗಿತ್ತೆಂಬುದು ಬಣ್ಣದ ಅವಶೇಷಗಳಿಂದ ಗೊತ್ತಾಗುತ್ತದೆ. ಆರ್.ಡಿ. ಬ್ಯಾನರ್ಜಿಯವರು ಈ ದೇವಿಯು ಚತುರ್ಭುಜೆ ಎಂದು ಹೇಳಿರುವರಾದರೂ, ಅವಳು ದ್ವಿಭುಜೆ ಎಂಬುದು ಸ್ಪಷ್ಟ.
೨. ಗೌಡರ ಗುಡಿ, ಐಹೊಳೆ
ಈ ಗುಡಿಯ ಬಾಗಿಲುವಾಡವು ಕಲಾತ್ಮಕವಾದ ಕೆತ್ತನೆಯಿಂದ ಕೂಡಿದೆ. ಲಲಾಟಬಿಂಬದಲ್ಲಿ ಗರುಡನಿದ್ದಾನೆ. ಅದರ ಮೇಲ್ಭಾಗ(architrave)ದಲ್ಲಿ ಗಜಲಕ್ಷ್ಮಿ ಶಿಲ್ಪವನ್ನು ಕಂಡರಿಸಲಾಗಿದೆ. ಸರೋವರದಿಂದ ಹೊರಬಂದ ದೊಡ್ಡದಾದ  ಕಮಲದ ಮೇಲೆ ದೇವಿಯು ಆಸೀನಳಾಗಿದ್ದಾಳೆ. ಎರಡು ಆನೆಗಳು ನೀರನ್ನು ಸುರಿಯುತ್ತಿವೆ. ಇನ್ನೆರಡು ಆನೆಗಳು ಕೆಳಗೆ ಸರೋವರದಲ್ಲಿ ಈಜುತ್ತಿವೆ. ಹೀಗೆ ನಾವು ತಿಳಿದಿರುವ ಪ್ರತಿಮಾ ಲಕ್ಷಣಗಳಿಂದ ಈ ಗಜಲಕ್ಷ್ಮಿ ಶಿಲ್ಪವು ಭಿನ್ನವಾಗಿದೆ.
೩. ವಿರೂಪಾಕ್ಷಗುಡಿ, ಪಟ್ಟದಕಲ್ಲು
ಈ ದೇವಾಲಯದ ಪೂರ್ವದ ಗೋಡೆಯ ಮೇಲಿರುವ ಶಿವನ ವಿಗ್ರಹದ ಮೇಲ್ಭಾಗದಲ್ಲಿ ಒಂದು ಗಜಲಕ್ಷ್ಮಿಯ ಮೂರ್ತಿಯು ಕೆತ್ತನೆಗೊಂಡಿದೆ. ಇಲ್ಲಿ ನಾಲ್ಕು ಆನೆಗಳು ದೇವಿಯ ಜಲಾಭಿಷೇಕ ಮಾಡುವಲ್ಲಿ ನಿರತವಾಗಿವೆ. ಎರಡು ಆನೆಗಳು ಕುಳಿತುಕೊಂಡು ಸೊಂಡಿಲಲ್ಲಿ ಹಿಡಿದ ಪಾತ್ರೆಯಿಂದ ನೀರನ್ನು ಸುರಿಯುತ್ತಿವೆ. ಅವುಗಳ ಹಿಂದೆ ಇನ್ನೆರಡು ಆನೆಗಳ ಮುಖಗಳನ್ನು ರೂವಾರಿ ಸಂಯೋಜಿಸಿದ್ದಾನೆ. ಅವು ಸೊಂಡಿಲಲ್ಲಿ ಪಾತ್ರೆ ಹಿಡಿದಿವೆ. ಇಲ್ಲಿಯೂ ಕೂಡ ಲಕ್ಷ್ಮಿಯು ಕಮಲದ ಮೇಲೆ ಆಸೀನಳಾಗಿರುವಳು.
ದೇವಿಯು ನಿಂತಿರುವಂತೆ ಯಾವ ಗಜಲಕ್ಷ್ಮಿ ಶಿಲ್ಪದಲ್ಲಿಯೂ ಚಲುಕ್ಯ ರೂವಾರಿಗಳು ಚಿತ್ರಿಸಿಲ್ಲವೆಂಬುದು ಈ ಮೇಲಿನ ಸಮೀಕ್ಷೆಯಿಂದ ಸ್ಪಷ್ಟವಾಗುತ್ತದೆ. ಚಲುಕ್ಯರ ಗಜಲಕ್ಷ್ಮಿ ಶಿಲ್ಪಗಳು ಲಲಾಟಬಿಂಬದಲ್ಲಿ ಚಿತ್ರಿತವಾಗಿರುವುದರ ಜೊತೆಗೆ ಛತ್ತು, ಗೋಡೆ ಮತ್ತು ಕಂಬಗಳ ಮೇಲೆ ಕೆತ್ತನೆಗೊಂಡಿವೆ. ರಾಷ್ಟಕೂಟರ ಕಾಲದಲ್ಲಿ ಗಜಲಕ್ಷ್ಮಿ ಪ್ರತಿಮೆಗಳು ಹೆಚ್ಚಿನ ಸಂಖ್ಯೆಯಲ್ಲಿ ನಿರ್ಮಾಣಗೊಂಡವು. ಕ್ರಮೇಣ ಈ ಶಿಲ್ಪಗಳು ಬಾಗಿಲುವಾಡದ ಲಲಾಟಬಿಂಬಗಳಿಗೆ ಸೀಮಿತಗೊಂಡು ಒಂದು ಶಿಲ್ಪ ಸಂಪ್ರದಾಯವನ್ನು ರೂಪಿಸಿದವೆನ್ನ ಬಹುದು.
ಬಾದಾಮಿ ಚಾಲುಕ್ಯರು : ೩೧. ಬಾದಾಮಿ ಚಲುಕ್ಯರ ವಿಜಯಸ್ತಂಭಗಳು
ಪುರಾತನದಿಂದಲೂ ನಮ್ಮ ಶಿಲ್ಪಶಾಸ್ತ್ರದಲ್ಲಿ ಕಂಬಗಳ ಪ್ರಸ್ತಾವನೆ ಬಂದಿದೆ. ಋಗ್ವೇದದಲ್ಲಿ ‘ಸ್ಥೂನ’ ಎಂಬ ಪದವನ್ನೂ, ‘ಉಪ ಮಿತ್’ ಎಂಬ ಪದವನ್ನು ಋಗ್ವೇದ ಹಾಗೂ ಅಥರ್ವಣ ವೇದಗಳಲ್ಲೂ, ಶಿವನನ್ನು ಚರಾಚರವಸ್ತುಗಳನ್ನು ಹಿಡಿದು ನಿಲ್ಲಿಸಿರುವ ಸ್ತಂಭವೆಂದೂ, ಕಟಕ ಸಂಹಿತದಲ್ಲಿ ‘ಸ್ತಂಭ’ವೆಂಬ ಪದವನ್ನೂ ಉಪಯೋಗಿಸಲಾಗಿದೆ.
‘ಸ್ತಭ್’ ಧಾತುವಿನಿಂದ ಉತ್ಪತ್ತಿಯಾಗಿರುವ ‘ಸ್ತಂಭ’ವು ಹಿಡಿ, ನಿಲ್ಲಿಸು, ಆಧರಿಸು ಎಂಬ ಅರ್ಥವನ್ನು ಕೊಡುತ್ತದೆ. ‘ವಿಜಯಸ್ಥಂಭ’ ‘ವಿಜಯದ ಕೀರ್ತಿಯನ್ನು ನಿಲ್ಲಿಸು ವಂತಹದು. ಕಂಬಕ್ಕೆ ಸ್ತಂಭ, ಸ್ಕಂಭ, ಸ್ಥಾನು, ಜಂಘಾ, ಅಂಗ್ರಿಕಾ, ಚರಣ, ಪಾದ, ಧನಾ, ಸ್ಥೂಲಿ, ಭಾರಕ, ಅರಣಿ, ಧಾರ ಎಂದು ಅನೇಕ ಹೆಸರುಗಳಿವೆ.
ಕಂಬವನ್ನು ಧ್ವಜಸ್ತಂಭ, ಗರುಡಗಂಬ, ನಂದಿಕಂಬ, ಮಾನಸ್ತಂಭ, ದೀಪಮಾಲೆಸ್ತಂಭ, ಗಂಡಭೇರುಂಡ ಕಂಬ, ಯೂಪಸ್ತಂಭ, ವಿಜಯಸ್ತಂಭಗಳೆಂದು ಬೇರೆ ಬೇರೆ ಕಾರಣಗಳಿಗಾಗಿ ನಿಲ್ಲಿಸಿರುವರು. ‘ವಿಜಯಸ್ತಂಭ’ವೊಂದನ್ನು ಬಿಟ್ಟು, ಇತರ ಸ್ತಂಭಗಳ ವಿಷಯದಲ್ಲಿ ‘ಮಲ್ಲಾರ’ ಎಂಬ ಮಾಸಪ್ರತಿಕೆಯಲ್ಲಿ, ಶ್ರೀ ತಿರುಮಲೆ ರಂಗಾಚಾರ್ಯರ ಲೇಖನ ಮಾಲೆಗಳು ಬಂದಿವೆ.
ಇತಿಹಾಸದುದ್ದಕ್ಕೂ ವೀಕ್ಷಿಸಿದಾಗ ರಾಜರುಗಳಲ್ಲಿ ಯುದ್ಧಗಳು ನಡೆಯುತ್ತಲೇ ಬಂದಿವೆ. ಜಯವನ್ನು ಪಡೆದ ರಾಜರು ತಮ್ಮ ವಿಜಯದ ಸ್ಮರಣಾರ್ಥವಾಗಿ, ಚೌಕಾಕಾರದ ವೇದಿಕೆಯ ಮೇಲೆ ಕಂಬಗಳನ್ನು ನಿಲ್ಲಿಸುತ್ತಿದ್ದರು. ಇದನ್ನು ಜಯಸ್ತಂಭ, ಕೀರ್ತಿಸ್ತಂಭ, ರಣಗಂಭ, ವೀರಸ್ತಂಭ, ವಿಜಯಸ್ತಂಭ ಅಥವಾ ತೊಲಗದ ಕಂಬ ಎಂದು ಕರೆಯುತ್ತಿದ್ದರು. ‘ತೊಲಗದ ಕಂಬ’ ಎಂದು ಕರೆಯಲು ಕಾರಣವೇನು? ತೊಲಗು = ಹೋಗು, ಬಿಡು, ನಾಶವಾಗು. ತೊಲಗದ=ತೊಲಗದೇ ಇರುವ ರಾಜರು ಆಚಂದ್ರಾರ್ಕವಾಗಿ ತಮ್ಮ ಕೀರ್ತಿ ತೊಲಗದೇ ಇರಲಿ, ಉಳಿಯಲಿ ಎಂಬ ಆಶಯದಿಂದ ನೆಟ್ಟ ಕಂಬವಾದ್ದರಿಂದ, ಈ ಹೆಸರನ್ನು ಕೊಟ್ಟಿರಬಹುದು. ಇದು ನನ್ನ ಊಹೆ.
ಶಾಸನಗಳಲ್ಲಿ ‘ವಿಜಯಸ್ತಂಭ’ದ ಉಲ್ಲೇಖವಿರುವುದು ಅತಿ ವಿರಳ. ಆದರೆ ಕೆಲವು ಲೇಖನಗಳಿಂದಲೂ, ಸಂಸ್ಕೃತ ಕೃತಿಗಳಿಂದಲೂ, ಕರ್ನಾಟಕದ ದೊರೆಗಳು, ಕರ್ನಾಟಕದಲ್ಲಿ ಮಾತ್ರವಲ್ಲದೆ ಹೊರನಾಡಿನಲ್ಲಿಯೂ ಜಯಗಳಿಸಿ ‘ವಿಜಯ ಸ್ತಂಭ’ಗಳನ್ನು ನೆಟ್ಟಿರುವುದು ತಿಳಿದುಬರುತ್ತದೆ.
ಒಬ್ಬ ರಾಜ ಹಾಕಿಸಿದ ವಿಜಯಸ್ತಂಭವನ್ನು, ಕಾಲಾಂತರಗಳಲ್ಲಿ, ಜಯ ಗಳಿಸಿದ ಮತ್ತೊಬ್ಬ ರಾಜನು, ಮೊದಲನೆಯದನ್ನು ಕೆಡವಿಯೋ, ನಾಶ ಮಾಡಿಯೋ ತನ್ನ ವಿಜಯದ ಕುರುಹನ್ನು ಬೇರೆ ರೀತಿಯಲ್ಲಿ ನೆಡುತ್ತಿದ್ದನು. ಕೆಲವು ವೇಳೆೆ, ಕಾಲಾಂತರಗಳಿಂದ ಕಲ್ಲಿನ ಕಂಬಗಳು ತುಂಡಾತುಂಡಾಗಿವೆ. ಹೀಗಾಗಿ, ವಿಜಯಸ್ತಂಭಗಳನ್ನು ನೆಟ್ಟ ಉದಾಹರಣೆಗಳು ಇದ್ದರೂ, ಈಗ ಕಾಣಲು ಸಿಗದು. ವಿಜಯಸ್ತಂಭಗಳು ಚೌಕ, ಪಂಚಕೋನ, ಷಟ್ಕೋನ, ಅಷ್ಟಕೋನಾಕೃತಿಗಳಲ್ಲೂ, ಹದಿನಾರು, ಮೂವತ್ತೆರಡು ಪಟ್ಟಿಕೆಗಳಲ್ಲೂ ಇರುತ್ತವೆ. ಇವುಗಳ ಮೇಲೆ ಯಾವ ಅಲಂಕಾರಗಳೂ ಇಲ್ಲದೆ, ಬಹಳ ಸರಳವಾಗಿರುತ್ತವೆ. ಕೆಲವು ಕಂಬಗಳ ಪೀಠಗಳಲ್ಲಿ ಶಾಸನಗಳನ್ನು ಕಾಣಬಹುದು.
ಕರ್ನಾಟಕದ ದೊರೆಗಳೂ, ಕೆಲವು ಪಾಳೆಯಗಾರರೂ ಉತ್ತರ-ದಕ್ಷಿಣಗಳಲ್ಲಿ ತಮ್ಮ ಪ್ರತಾಪಗಳನ್ನು ತೋರಿಸಿ ಮಹಾರಾಷ್ಟ್ರ, ಗುಜರಾತ, ಮಧ್ಯಪ್ರದೇಶ, ಆಂಧ್ರಪ್ರದೇಶ, ತಮಿಳುನಾಡು ಹಾಗೂ ಕೇರಳಗಳಲ್ಲಿ ಜಯಸ್ತಂಭಗಳನ್ನು ನೆಟ್ಟಿರುವ ಉದಾಹರಣೆಗಳು ನಮಗೆ ದೊರೆತಿವೆ.
ವಿಜಯಸ್ತಂಭವನ್ನು ನೆಡುವ ಪ್ರತೀತಿಯನ್ನು ಹಾಕಿದವರಲ್ಲಿ ಬಾದಾಮಿ ಚಾಲುಕ್ಯರೇ ಮೊದಲಿಗರೆನ್ನಬಹುದು. ಕ್ರಿ.ಶ. ೫೯೯ರಲ್ಲಿ ಮಹಾಕೂಟದಲ್ಲಿ ನೆಟ್ಟ ಜಯಸ್ತಂಭವೇ ಮೊದಲನೆಯದು, ಮಂಗಳೀಶನೇ ಮೊದಲಿಗನೆನ್ನಬಹುದು. ಮಹಾಕೂಟದಲ್ಲಿ ಬಿದ್ದುಹೋಗಿದ್ದ ಈ ಸ್ತಂಭವನ್ನು ಕರ್ನಾಟಕದ ಪುರಾತತ್ವ ಇಲಾಖೆಯವರು ಬಿಜಾಪುರದ ವಸ್ತುಸಂಗ್ರಹಾಲಯದಲ್ಲಿ ತಂದು ಸುರಕ್ಷಿತವಾಗಿ ಇಟ್ಟಿದ್ದಾರೆ. ಈ ಕಂಬವು ಕೆಂಪು ಕಲ್ಲಿನ ಒಂದೇ ಶಿಲೆಯದ್ದಾಗಿದೆ. ಪೀಠದಿಂದ ಮೇಲಿನವರೆಗೂ ಹದಿನಾರು ಪಟ್ಟಿಕೆಗಳಿದ್ದು, ಸಣ್ಣದಾಗುತ್ತಾ ಹೋಗಿದೆ. ಮೇಲೆ ಕಮಲದ ಹೂವನ್ನು ಇಟ್ಟಂತಿದೆ. ಪೀಠದಲ್ಲಿ ಇಪ್ಪತ್ತು ಸಾಲಿನ ಶಾಸನವನ್ನು ಬಿಟ್ಟರೆ, ಯಾವ ಅಲಂಕಾರವೂ ಇಲ್ಲ. ಶಾಸನದ ಭಾಗವು ಗಾಜಿನಿಂದ ರಕ್ಷಿಸಲ್ಪಟ್ಟಿದೆ.
ಇದರ ಮೇಲೆ ಸಂಸ್ಕೃತ ಹಾಗೂ ಹಳಗನ್ನಡವಿರುವ ದ್ವಿಭಾಷಾ ಶಾಸನ ಇದೆ. ಮಂಗಳೀಶನು ಬುಧ ಎಂಬ ರಾಜನನ್ನು ಸೋಲಿಸಿ, ಅವನ ಸ್ವತ್ತುಗಳನ್ನು ತೆಗೆದುಕೊಂಡ ವಿಷಯದಿಂದ ಶುರುವಾಗಿ, ಅನಂತರ ಹತ್ತು ಹಳ್ಳಿಗಳನ್ನು ದಾನ ಮಾಡಿದ ವಿಷಯವನ್ನೂ, ಆತನ ಸಮುದ್ರೋಲ್ಲಂಘನ ಯುದ್ಧದ ವಿಷಯಗಳನ್ನೂ ಹೇಳುತ್ತಾ, ರೇವತಿ ದ್ವೀಪವನ್ನು ಜಯಸಿದನೆಂದು ತಿಳಿಸುತ್ತದೆ.
ಆಂಧ್ರಪ್ರದೇಶದ ಮೆಹಬೂಬ್ ನಗರದಲ್ಲಿಯ ಆಲಂಪುರದಲ್ಲಿಯ ಬ್ರಹ್ಮದೇವಾಲಯ ದಲ್ಲಿ ಒಂದು ಕಂಬವಿದೆ. ಇದು ಪ್ರಶಸ್ತಿ ವಿಜಯಸ್ತಂಭ ಎಂದು ಹೇಳುತ್ತಾರೆ. ವಿನಯಾದಿತ್ಯನು ಗುಜರಾತ ಲಾಟ್ ದೇಶದ ರಾಜನಾದ ವಜ್ರಟನನ್ನು ಸೋಲಿಸಿ, ಅವನ ಸೈನಿಕರು, ವಜ್ರಗಳು, ಆನೆ, ಧ್ವಜ, ರಾಜಚಿಹ್ನೆಗಳನ್ನು ವಶಪಡಿಸಿಕೊಂಡುದರ ಕುರುಹು ಇದೆಂದು ತಿಳಿದುಬರುತ್ತದೆ.
ಕಂಚಿಯ ರಾಜಸಿಂಘೇಶ್ವರ ದೇವಾಲಯದ ಮುಖಮಂಟಪದಲ್ಲಿರುವ ಕಂಬವು, ಕ್ರಿ.ಶ. ೬೫೫ರಲ್ಲಿ ಪಟ್ಟಕ್ಕೆ ಬಂದ ೨ನೆಯ ವಿಕ್ರಮಾದಿತ್ಯನು ಪಲ್ಲವರನ್ನು ತನ್ನ ರಾಜ್ಯದಿಂದ ಓಡಿಸಿದ್ದಲ್ಲದೆ, ಅವರ ರಾಜಧಾನಿಯಾದ ಕಂಚಿಯನ್ನು ಆಕ್ರಮಿಸಿ, ದೇವಾಲಯದ ಧನವನ್ನು ಕಂಡು ಮತ್ತೆ ದೇವರಿಗೇ ದತ್ತಿಯಾಗಿ ಕೊಟ್ಟ ದಾನಶಾಸನದಿಂದ ಕೊನೆಗೊಳ್ಳುವ ಕನ್ನಡ ಶಾಸನವಿರುವ ವಿಜಯಸ್ತಂಭ.
ಬಾದಾಮಿ ಚಾಲುಕ್ಯರ ಕೊನೆಯ ಅರಸನಾದ ಎರಡನೆಯ ಕೀರ್ತವರ್ಮನನ್ನು ಉಲ್ಲೇಖಿಸುವ ಕೀರ್ತಿಸ್ತಂಭವು ಪಟ್ಟದಕಲ್ಲಿನಲ್ಲಿದೆ. ಇದು ತೆಲಗು+ಕನ್ನಡ ಹಾಗೂ ಸಂಸ್ಕೃತದಲ್ಲಿರುವ ತ್ರಿಭಾಷಾ ಶಾಸನ.
ಪಟ್ಟದಕಲ್ಲಿನ ವಿರೂಪಾಕ್ಷ ದೇವಸ್ಥಾನದ ಉತ್ತರದಲ್ಲಿ ಈ ಕಂಬವಿದೆ. ಇದು ಚೌಕಾಕಾರದ ವೇದಿಕೆಯ ಮೇಲೆ ನೆಟ್ಟಿರುವ ಕೆಂಪುಕಲ್ಲಿನ ಒಂದೇ ಶಿಲೆಯದ್ದಾಗಿದ್ದು ಅಷ್ಟಕೋನಾಕಾರದಲ್ಲಿದೆ ಮತ್ತು ಯಾವ ಅಲಂಕಾರವೂ ಇಲ್ಲ. ಕಂಬದ ಪೀಠಭಾಗವು ಚೌಕಾಕಾರವಾಗಿದ್ದು, ಅದರ ದಕ್ಷಿಣ ಭಾಗದಲ್ಲಿ ಹಳಗನ್ನಡ+ತೆಲುಗು ಮಿಶ್ರಿತವಾದ ೫ ಸಾಲಿನ ಹಾಗೂ ಪೂರ್ವ ಭಾಗದಲ್ಲಿ ಸಂಸ್ಕೃತದ ೮ ಸಾಲಿನ ದಾನ ಶಾಸನವಿದೆ. ಎರಡೂ ಒಂದೇ ದಾನ ಶಾಸನ. ಈ ಶಾಸನದಲ್ಲಿ ‘ಪಟ್ಟದಕಲ್ಲು’ ಎಂಬುದರ ಬದಲಾಗಿ, ಮೂಲ ಹೆಸರಾದ ‘ಕಿಸುವೊಳಲ್’ ಎಂಬುದನ್ನು ಗಮನಿಸಬಹುದು. ಪಶ್ಚಿಮ ಭಾಗದಲ್ಲಿ ೧೨ ಸಾಲಿನ ದಾನ ಶಾಸನವಿದ್ದು, ‘ಬಾದಾಮಿ’ಯ ಬದಲಾಗಿ ‘ವಾತಾಪಿ’ ಎಂಬುದನ್ನು ಕಾಣಬಹುದು. ಉತ್ತರ ಭಾಗದಲ್ಲಿ ಯಾವ ಶಾಸನವೂ ಇಲ್ಲ. ಇದರ ಮೇಲೆ ಕಂಬವು ಅಷ್ಟಕೋನಾ ಕೃತಿಯಲ್ಲಿದೆ. ಇದರ ಉತ್ತರ, ನೈಋತ್ಯ, ಪಶ್ಚಿಮ ಹಾಗೂ ವಾಯವ್ಯ ಕಡೆಯ ಪಟ್ಟಿಕೆಗಳ ಮೇಲೆ ೨೫ ಸಾಲಿನ ಹಳಗನ್ನಡದ ಮತ್ತು ಉತ್ತರ, ಈಶಾನ್ಯ, ಪೂರ್ವ ಹಾಗೂ ಆಗ್ನೇಯ ಕಡೆಗಳ ಪಟ್ಟಿಕೆಗಳ ಮೇಲೆ ೨೮ ಸಾಲಿನ ಸಂಸ್ಕೃತದ ಶಾಸನವಿದೆ. ಇವು ಕೂಡ ಒಂದೇ ಶಾಸನ.
ಈ ಶಾಸನವು ಶಿವ ಮತ್ತು ಗೌರಿಯರ ಪ್ರಾರ್ಥನೆಯೊಂದಿಗೆ, ಪದ್ಯ ರೂಪದಲ್ಲಿ ಶುರುವಾಗಿ ಮುಂದೆ ಗದ್ಯರೂಪದಲ್ಲಿದೆ. ವಿಜಯಾದಿತ್ಯನು ವಿಜಯೇಶ್ವರ ದೇವಸ್ಥಾನವನ್ನು ಕಟ್ಟಿಸಿದನೆಂದು ತಿಳಿಸುತ್ತದೆ. ಕ್ರಿ.ಶ. ೧೧೬೨ರ ನಂತರ ಇದನ್ನು ಸಂಗಮೇಶ್ವರವೆಂದು ಕರೆಯಲು ಪಕ್ರಮಿಸಿದರು. ಅನಂತರ ಆತನ ಮಗನಾದ ೨ನೆಯ ವಿಕ್ರಮಾದಿತ್ಯನ ಕಂಚಿಯ ದಿಗ್ವಿಜಯವನ್ನೂ ಹೇಳಿರುವುದಲ್ಲದೆ, ಅವನ ಹೆಂಡತಿಯಾದ ಲೋಕಮಹಾದೇವಿಯು ಲೋಕೇಶ್ವರ ದೇವಸ್ಥಾನವನ್ನೂ, ಎರಡನೆಯ ಹೆಂಡತಿಯಾದ ತ್ರೈಲೋಕ್ಯ ಮಹಾದೇವಿಯು ತ್ರೈಲೋಕೇಶ್ವರ ದೇವಸ್ಥಾನವನ್ನೂ ಕಟ್ಟಿಸಿದರೆಂದು ತಿಳಿಸುತ್ತದೆ. ಅಲ್ಲದೆ ೨ನೆಯ ಕೀರ್ತಿವರ್ಮನು ಇವಳ ಮಗನೆಂಬುದನ್ನು ತಿಳಿಸುತ್ತದೆ. ಲೋಕೇಶ್ವರ ದೇವಸ್ಥಾನವು ಈಗ ವಿರೂಪಾಕ್ಷ ದೇವಸ್ಥಾನವೆಂದು ಹೆಸರು ಪಡೆದಿದೆ. ತ್ರೈಲೋಕೇಶ್ವರ ದೇವಸ್ಥಾನದ ಸುಳಿವೇ ಇಲ್ಲ. ಕೊನೆಯಲ್ಲಿ ದಾನಶಾಸನವಿದೆ. ವಿಜಯ ಸ್ತಂಭವನ್ನು ಈ ಮೂರೂ ದೇವಸ್ಥಾನಗಳ ಮಧ್ಯದಲ್ಲಿ ಕಾಣಬಹುದಾಗಿದೆ.
ಬಾದಾಮಿ ಚಾಲುಕ್ಯರು : ೩೨. ವರ್ಣಚಿತ್ರಗಳು
ಬಾದಾಮಿಯಲ್ಲಿ ಚಾಲುಕ್ಯ ಮಂಗಳೇಶನ ವಿಷ್ಣುಗುಹಾ ದೇವಾಲಯದ ಮೊಗಸಾಲೆಯ ಕಪೋತದ ಒಳಬದಿಯಲ್ಲಿ ಶಿಷ್ಟ ಸಂಪ್ರದಾಯದ ಶ್ರೇಷ್ಠ ವರ್ಣಚಿತ್ರಗಳಿವೆ. ನೋಡಿದೊಡನೆಯೆ ಜಗತ್ಪ್ರಸಿದ್ಧ ಅಜಂತಾದ ಬೌದ್ಧ ಗುಹಾಲಯಗಳಲ್ಲಿಯ ವರ್ಣಚಿತ್ರಗಳು ನೆನಪಿಗೆ ಬರುತ್ತವೆ. ಆದರೆ ಗುಹಾಲಯದ ಚಿತ್ರಗಳು ಬಹಳಷ್ಟು ಗೀಚುಗಳಿಂದ ಹಾಳಾಗಿ ದುಃಸ್ಥಿತಿಯಲ್ಲಿವೆ. ಮೊದಲು ಒಳ್ಳೆ ಜೇಡಿಮಣ್ಣು ಬತ್ತದ ಹೊಟ್ಟು ಕತ್ತರಿಸಿದ ಹುಲ್ಲು ಮುಂತಾದ ಮಿಶ್ರಣವನ್ನು ಕಲ್ಲಿನ ಮೇಲೆ ಗಟ್ಟಿಯಾಗಿ ಅಂಟಿಕೊಳ್ಳುವಂತೆ ಮೆತ್ತಲಾಗಿದೆ. ಇದರ ಮೇಲ್ಮೈಯನ್ನು ಸಮತಲ ಮಾಡಿ ಸುಣ್ಣದ ತಿಳಿಯನ್ನು ಬಳಿಯಲಾಗಿದೆ. ಅದು ಪೂರ್ಣವಾಗಿ ಒಣಗುವುದಕ್ಕಿಂತ ಮುಂಚೆ ಚಿತ್ರಗಳನ್ನು ಬಿಡಿಸಲಾಗಿದೆ. ಈ ರೀತಿ ಫಲಕವನ್ನು ಸಿದ್ಧ ಮಾಡುವುದು ಒಂದು ವಿಶಿಷ್ಟ ತಂತ್ರ. ಹೀಗೆ ಮಾಡುವುದರಿಂದ ಚಿತ್ರಗಳು ಕಾಲಾಂತರದಲ್ಲಿಯೂ ಅಳಿಸಿ ಹೋಗುವುದಿಲ್ಲ. ಕಪೋತದಲ್ಲಿಯ ಕೈಮುಗಿದುಕೊಂಡಿರುವ ಗರುಡನ ಉಬ್ಬುಶಿಲ್ಪದ ಎರಡೂ ಬದಿಗಳಲ್ಲಿ ವರ್ಣಚಿತ್ರಗಳಿವೆ. ಇವುಗಳಲ್ಲಿ ಮೂರು ಭಾಗಗಳಿವೆ. ಗರುಡನ ಬಲಬದಿಯ ವರ್ಣಚಿತ್ರವು ಸ್ವಲ್ಪ ಮಟ್ಟಿಗೆ ಉತ್ತಮ ಸ್ಥಿತಿಯಲ್ಲಿದೆ. ಮೊದಲನೇ ಭಾಗದಲ್ಲಿ ಅರಮನೆಯ ನೃತ್ಯಶಾಲೆಯ ಒಂದು ದೃಶ್ಯ. ಇಬ್ಬರು ಕಲಾವಿದರು ನೃತ್ಯವಾಡುತ್ತಿದ್ದಾರೆ. ರಾಜರಾಣಿಯರು ಆಸನಾಸೀನರಾಗಿ ನೃತ್ಯವನ್ನು ನೋಡುತ್ತಿದ್ದಾರೆ. ಇವರ ಬದಿಗಳಲ್ಲಿ ಚಾಮರಧಾರಿಗಳು, ಇತರ ಸೇವಕರು ಇದ್ದಾರೆ. ನೃತ್ಯದ ಅಂಗವಾಗಿ ವಾದ್ಯಗಳನ್ನು ನುಡಿಸುತ್ತಿರುವವರು ಒಂದು ಬದಿಯಲ್ಲಿದ್ದಾರೆ. ರಾಜನು ಸಂಪೂರ್ಣವಾಗಿ ನೃತ್ಯಾಭಿನಯದಲ್ಲಿ ತಲ್ಲೀನನಾಗಿ ತಾಳ ಹಾಕುತ್ತಿದ್ದಾನೆ ಎಂಬಂತಿದೆ. ಈ ರೀತಿ ನೃತ್ಯದ ರಸಘಟ್ಟವನ್ನು ಸೂಚಿಸಲಾಗಿದೆ. ಹಿಂಬದಿಯಲ್ಲಿ ಇದ್ದ ಪರದೆಯ ಹಿಂದಿನಿಂದ ಅರಮನೆ ವಾಸಿಗಳು ನೃತ್ಯವನ್ನು ಇಣುಕಿ ನೋಡಲು ಪ್ರಯತ್ನಿಸುತ್ತಿದ್ದಾರೆ. ಮತ್ತೆ ಕೆಲವರು ಉಪ್ಪರಿಗೆ ಯಿಂದ ನೋಡುತ್ತಿದ್ದು, ಕೈಗಳ ಚಲನದಿಂದ ತಮ್ಮ ಮೆಚ್ಚುಗೆಯನ್ನು ಸೂಚಿಸುತ್ತಿದ್ದಾರೆ.
ಎರಡನೇ ಫಲಕದಲ್ಲಿ ಒಂದು ರಾಜ ಸಭೆಯ ದೃಶ್ಯ. ರಾಜರಾಣಿಯರು ಸಿಂಹಾಸನದ ಮೇಲೆ ಕುಳಿತಿದ್ದಾರೆ. ಅಕ್ಕಪಕ್ಕದಲ್ಲಿ ಚಾಮರಧಾರಿ ಹಾಗೂ ಸೇವಕರು ಇದ್ದಾರೆ. ಮುಂಭಾಗದಲ್ಲಿ ಸಭಾಸದರು ಕುಳಿತುಕೊಂಡಿದ್ದಾರೆ. ಮತ್ತೆ ಕೆಲವರು ಕೈಮುಗಿದುಕೊಂಡು ನಿಂತು ಏನನ್ನೋ ಹೇಳುತ್ತಿರುವಂತೆ ಕಾಣುತ್ತದೆ. ಪ್ರಾಯಶಃ ಪ್ರಜೆಗಳ ದೂರು ದುಮ್ಮಾನಗಳನ್ನು ಸಭಾಸದಸ್ಯರೊಡನೆ ರಾಜನು ಪತ್ನಿ ಸಮೇತನಾಗಿ ಕೇಳುತ್ತಿರುವ ಒಂದು ಮನಮುಟ್ಟುವ ಚಿತ್ರ.
ಮೂರನೇ ಫಲಕದಲ್ಲಿ ಆಕರ್ಷಕ ದೈಹಿಕ ನಿಲುವುಳ್ಳ ಒಬ್ಬ ರಾಜನು ಕೈಯಲ್ಲಿ ಶಸ್ತ್ರವನ್ನು (ಗದೆ?) ಹಿಡಿದು ನಿಂತಿದ್ದಾನೆ. ಒಬ್ಬ ಸುಂದರ ಸ್ತ್ರೀಯು ಅವನೆಡೆಗೆ ಬರುತ್ತಿದ್ದಾಳೆ. ಆಕಾಶದಲ್ಲಿ ಅಪ್ಸರೆಯರು ತೇಲಾಡುತ್ತಿದ್ದಾರೆ. ಪ್ರಾಯಶಃ ಇದೊಂದು ಪೌರಾಣಿಕ ಕಥಾ ಸನ್ನಿವೇಶವಿರಬಹುದು. ಇದನ್ನು ಸರಿಯಾಗಿ ಗುರುತಿಸಬೇಕಾಗಿದೆ.
ಈ ಮೂರು ದೃಶ್ಯಗಳು ತುಂಬಾ ಸಹಜವಾಗಿದ್ದು ಲವಲವಿಕೆಯಿಂದ ಕೂಡಿವೆ. ಅಷ್ಟೇ ಘನತೆ ಗಂಭೀರತೆಗಳಿಂದ ಶೋಭಿಸುತ್ತವೆ. ಚಿತ್ರಗಳಲ್ಲಿ ವೈವಿಧ್ಯವಿದೆ. ಸನ್ನಿವೇಶಕ್ಕೆ ತಕ್ಕಂತೆ ಕಥಾವಸ್ತುವನ್ನು ಮಾರ್ಮಿಕವಾಗಿ ಬಣ್ಣಗಳಿಂದ, ರೇಖೆಗಳಿಂದ ಸೂಚಿಸಲಾಗಿದೆ. ವ್ಯಕ್ತಿಗಳನ್ನು ಅವರವರ ಸಂವೇದನೆಗಳನ್ನು ಮುಖಭಾವಗಳ ಮೂಲಕ ಎದ್ದು ಕಾಣುವಂತೆ ಮಾಡಿರುವುದು ಈ ಚಿತ್ರ ಮತ್ತು ಸಮಕಾಲೀನ ಚಿತ್ರಗಳ ವೈಶಿಷ್ಟವೆಂದೇ ಹೇಳಬಹುದು. ವೇಷ ಭೂಷಣಗಳು ಮತ್ತು ವರ್ಣ ಸಂಯೋಜನೆ ಆಯಾಯ ವ್ಯಕ್ತಿಗಳ ಅಂತಸ್ತು ಮತ್ತು ಸನ್ನಿವೇಶಕ್ಕನುಗುಣವಾಗಿ ಪೂರಕವಾಗಿವೆ. ಎರಡನೆಯದಾಗಿ ರಾಜಸಭೆಯಂಥ ದೃಶ್ಯದಲ್ಲಿ ಕಲಾವಿದನ ಸೂಕ್ಷ್ಮಾವಲೋಕನ ಮತ್ತು ಕಲ್ಪನಾಶಕ್ತಿ ಅಸಾಧಾರಣ. ಹಿನ್ನೆಲೆಯಲ್ಲಿ ಸಿಂಹಾಸನರೂಢ ರಾಜನನ್ನು ಮುಂಭಾಗದಲ್ಲಿಯ ಸಭಾ ಸದಸ್ಯರಿಗಿಂತ ದೊಡ್ಡ ಪ್ರಮಾಣದಲ್ಲಿ ತೋರಿಸಿರುವುದು ಅಸಹಜವಾಗಿ ಕಾಣಬಹುದು. ಆದರೆ ರಾಜಸಭೆಯಲ್ಲಿ ರಾಜನೇ ಪ್ರಧಾನ ಎಂಬ ಸತ್ಯದ ಅರಿವು ಇಲ್ಲಿ ಎದ್ದು ಕಾಣುತ್ತದೆ ಮತ್ತು ಒಬ್ಬ ಪ್ರತಿಭಾನ್ವಿತ ಕಲಾವಿದನಿಗೆ ಕಲಾ ವಸ್ತುವಿನ ಪ್ರಧಾನ ವಿಷಯವನ್ನು ತನ್ನ ವಿಶಿಷ್ಟ ತಂತ್ರ ಶೈಲಿಯಿಂದ ತಿಳಿಸಲು ಪ್ರಯತ್ನಿಸುತ್ತಾನೆ. ಇಲ್ಲಿ ನೈಜತೆ ಅಪ್ರಧಾನ. ಈ ಪ್ರಾಚೀನ ಕಲಾವಿದರು ಇಂಥ ಪ್ರತಿಭಾನ್ವಿತ ವರ್ಗಕ್ಕೆ ಸೇರಿದವರು. ಈ ರೀತಿ ಜಗತ್ತಿನ ಸುಪ್ರಸಿದ್ಧ ಕಲಾವಿಮರ್ಶಕರಿಂದ ಪ್ರಶಂಸಿಸಲ್ಪಟ್ಟ ಅಜಂತಾ ವರ್ಣಚಿತ್ರಗಳಿಗೆ ಸರಿಸಮಾನವಾಗಿವೆ ಈ ವರ್ಣಚಿತ್ರಗಳು.
ಗವಿವರ್ಣ ಚಿತ್ರ
ಬಾದಾಮಿಯ ಹೊರ ಪ್ರದೇಶದಲ್ಲಿ ಮತ್ತು ಊರೊಳಗೆ ಪ್ರಾಗೈತಿಹಾಸಿಕ ಮತ್ತು ಇತಿಹಾಸ ಕಾಲದ ಸುಮಾರು ಒಂಬತ್ತು ಗವಿ ವರ್ಣಚಿತ್ರಗಳಿವೆ. ಇತಿಹಾಸಕಾಲದ ಎರಡು ಚಿತ್ರಗಳಲ್ಲಿ ಒಂದು ಮಾತ್ರ ಬಹು ವಿಶೇಷವಾದದ್ದು. ಎಲ್ಲ ಕಾಲದ ಗವಿವರ್ಣಚಿತ್ರಗಳಲ್ಲೆಲ್ಲ ಶೈಲಿ ಮತ್ತು ವಿಷಯದಲ್ಲಿ ಇದು ತೀರ ಭಿನ್ನವಾದುದಲ್ಲದ ಈ ತರಹದ ಸಂಪ್ರದಾಯಕ್ಕೆ ಎರಡೇ ಉದಾಹರಣೆ ಇದೊಂದು ಮತ್ತು ಮಾನ್ವಿ ಗುಡ್ಡದಲ್ಲಿರುವಂಥದು. ಬಾದಾಮಿಯದು ಮಂಗಳೇಶನು ನಿರ್ಮಿಸಿದ ವಿಷ್ಣು ಲಯಣ(ಗುಹಾ ದೇವಾಲಯ ೧೧೧)ದಲ್ಲಿರುವ ಪ್ರಬುದ್ಧಪೂರ್ಣ ವರ್ಣಚಿತ್ರ ಕಲೆಯು ಶಿಷ್ಟ ಸಂಪ್ರದಾಯದ ವರ್ಣಚಿತ್ರಗಳನ್ನು ಹೋಲುತ್ತದೆ. ಒಂದನೇ ಪುಲಕೇಶಿಯ ಕೋಟೆ, ‘ಮೇಲಣ’ ಮತ್ತು ‘ಕೆಳಗಿನ’ ಶಿವಾಲಯಗಳನ್ನುಳ್ಳ ಎತ್ತರ ಗುಡ್ಡದ ಉತ್ತರಕ್ಕೆ ಒಂದು ಬೆಟ್ಟದ ಸಾಲಿದೆ. ಈ ಸಾಲಿನಲ್ಲಿ ಅಲ್ಲಲ್ಲಿ ಒಟ್ಟು ೬ ಗವಿಚಿತ್ರಗಳಿವೆ.
೧. ಅವುಗಳಲ್ಲಿ ಒಂದು ಕಲ್ಲಾಸರೆಯ ಹಿಂಬದಿಯ ನೆಟ್ಟಗಿನ ಕಲ್ಲು ಬಂಡೆಯ ಮೇಲೆ ತೆಳ್ಳಗೆ ಸ್ವಲ್ಪ ಹಳದಿ ಬಣ್ಣದ ಸುಣ್ಣದ ಲೇಪನ ಮಾಡಿದೆ. ಇದರ ಮೇಲೆ ಕೆಂಪು ಬಣ್ಣದ ರೇಖೆಗಳಲ್ಲಿ ಪ್ರಮಾಣಬದ್ಧವಾಗಿ ಎಲ್ಲ ದೈಹಿಕ ಲಕ್ಷಣಗಳನ್ನು ಕಾಣುವ ಹಾಗೆ ಗಣ್ಯವ್ಯಕ್ತಿಗಳ ಚಿತ್ರಗಳನ್ನು ಬಿಡಿಸಲಾಗಿದೆ. ರೇಖೆಗಳೊಳಗಿನ ಭಾಗವು ಹಿನ್ನೆಲೆ ಹಳದಿ ಬಿಳಿಬಣ್ಣದಿಂದ ತುಂಬಿರುವುದರಿಂದ ವ್ಯಕ್ತಿಗಳ ಮೈಮಾಟ ಸ್ಫುಟವಾಗಿ ಕಾಣುತ್ತದೆ. ಒಬ್ಬಳು ಗಣ್ಯ ಸ್ತ್ರಿ ಕುಳಿತಿದ್ದಾಳೆ. ಅವಳ ಬಲಬದಿಗೆ ಅಪೂರ್ಣವಾಗಿ ಬಿಡಿಸಿದ ಮತ್ತೊಬ್ಬ ವ್ಯಕ್ತಿ ಕುಳಿತಿದ್ದು ಮತ್ತು ಎಡಬದಿಗೆ ಇಬ್ಬರು ನಿಂತಿದ್ದಾರೆ. ಈ ಗಣ್ಯ ವ್ಯಕ್ತಿಯ ಕಡೆಗೆ ಮೂವರು ಸ್ತ್ರೀಯರು ಕಮಲ ಪುಷ್ಪವನ್ನು ಹಿಡಿದು ಬರುತ್ತಿರುವ ಹಾಗಿದೆ. ಎಲ್ಲರೂ ಮಿತವಾಗಿ ಆಭರಣಗಳನ್ನು ತೊಟ್ಟಿದ್ದಾರೆ. ಪ್ರಾಯಶಃ ಉಳಿದವರು ಕುಳಿತ ಗಣ್ಯ ಸ್ತ್ರೀಯ ಸಖಿಯರಿರಬಹುದು. ಇದು ಚಿತ್ರದ ವಿಷಯವಾಗಿದ್ದು, ಸುಮಾರು ೨.೨೦ ೧.೦೦ ಮೀ. ಕ್ಷೇತ್ರದಲ್ಲಿ ಬಿಡಿಸಲಾಗಿದೆ. ನೈಸರ್ಗಿಕವಾಗಿ ಬಣ್ಣ ಬಣ್ಣ ಪಟ್ಟಿಯುಳ್ಳ ಮರಳುಕಲ್ಲಿನ ಹಿನ್ನೆಲೆ, ನಿಂತ ವ್ಯಕ್ತಿಗಳ ಮೊಳಕಾಲಿನ ಕೆಳಭಾಗ ಸಹಜವಾಗಿ ಕಪ್ಪು ಬಣ್ಣದ್ದಾದ್ದರಿಂದ ವ್ಯಕ್ತಿಗಳು ಆಕಾಶದಲ್ಲಿ ಸಂಚರಿಸುತ್ತಿದ್ದಾರೇನೊ ಎಂಬ ಭ್ರಮೆ ಉಂಟಾಗುತ್ತದೆ. ವ್ಯಕ್ತಿಗಳ ಮೈಮಾಟ, ಪ್ರಮಾಣಬದ್ಧತೆ, ಅಂಗಾಂಗಗಳನ್ನು ಬಿಡಿಸಿದ ಶೈಲಿ, ಸರಳ ಆಭರಣಗಳ ಅಲಂಕಾರ ಇವೆಲ್ಲವೂ ಬಾದಾಮಿ ಊರೊಳಗಿನ ಮೂರನೆೀ ವಿಷ್ಣು ಲಯಣದಲ್ಲಿರುವ ವರ್ಣಚಿತ್ರಗಳಿಗೆ ಸಮೀಪವಾಗಿದ್ದು, ಈ ಚಿತ್ರ ಒಬ್ಬ ನುರಿತ ಚಿತ್ರಕಾರನಿಂದ ಬಿಡಿಸಿದ್ದೆಂದು ಸೂಚಿಸುವುವು. ಇದರ ಕಾಲ ನಿಸ್ಸಂಶಯವಾಗಿ ಬಾದಾಮಿ ಚಾಲುಕ್ಯರ ಕಾಲದ್ದು. ವಿಷ್ಣು ಲಯಣದಲ್ಲಿರುವ ವರ್ಣಚಿತ್ರಗಳನ್ನು ಬಿಟ್ಟು ಈ ಕಾಲದ ಇಂಥ ಕಲಾ ಸಂಪ್ರದಾಯಕ್ಕೆ ಸಂಬಂಧಪಟ್ಟ ಚಿತ್ರಗಳು ಮತ್ತೆಲ್ಲಿಯೂ ಗೋಚರವಾಗಿಲ್ಲ. ಆದ್ದರಿಂದ ಈ ಬಂಡೆಚಿತ್ರವು ಮಹತ್ವದ್ದು. ಇತ್ತೀಚೆಗೆ ಈ ಸ್ಥಳದಲ್ಲಿ ಇದೇ ತರಹದ ಮತ್ತು ಶೈಲಿಯ ಇನ್ನೊಂದು ಕಲ್ಲಾಸರೆ ವರ್ಣಚಿತ್ರವನ್ನು ಶೀಲಾಕಾಂತ ಪತ್ತಾರ ಅವರು ಶೋಧಿಸಿದ್ದಾರೆ.
೨. ವೈಲ್ ಮರ್ಚೇಡಿನ ಚಿತ್ರವು ಒಂದು ದೊಡ್ಡ ಕಲ್ಗುಡ್ಡದ ಬದಿಯಲ್ಲಿ ಇದೆ. ಇದರ ನೈರುತ್ಯಕ್ಕೆ ಗುಡ್ಡದಂಚಿನಲ್ಲಿ ಮುಂಚಾಚಿದ ಒಂದು ದೊಡ್ಡ ಬಂಡೆ. ಇದರ ಒಳಮೈ ಮೇಲೆ ಹಲವಾರು ಕುದುರೆ ಸವಾರರ ಚಿತ್ರಗಳಿವೆ. ಈ ಚಿತ್ರದ ಕಲ್ಗುಂಡಿಗೆ ಸ್ಥಳೀಕವಾಗಿ ‘ಕಾಟಮಯ್ಯನ ಗುಂಡು’ ಎಂದು ಹೆಸರು. ಇದರ ಅನತಿ ದೂರದಲ್ಲಿ ಉತ್ತರ ಬದಿಗೆ ಕೆಂಪು ಕಪ್ಪು ದ್ವಿವರ್ಣದ ಮೃತ್ಪಾತ್ರೆಯ ಚೂರುಗಳು ಅಲ್ಲಲ್ಲಿ ಬಿದ್ದಿವೆ. ಬಹುಶಃ ಬೃಹತ್ ಶಿಲಾ ಸಂಸ್ಕೃತಿಯ ಅವಶೇಷಗಳೆಂದು ಕಾಣುವುದು. ಈ ಗುಂಪಿನ ಹಿಂಬದಿಗೆ ಬಯಲಿನಲ್ಲಿ ಮಧ್ಯಯುಗೀನ ಕಾಲದ ಒಂದು ಜನವಾಸ್ತವ್ಯದ ನೆಲೆಯೂ ಇದೆ. ಇದರಲ್ಲಿ ಮನೆಗಳ ನೆಲೆಗಟ್ಟಿನ, ಬೂದು ಬಣ್ಣದ ಮೃತ್ಪಾತ್ರೆಗಳ ಅವಶೇಷಗಳು ಮೊದಲಾದವು ಇವೆ.
ಚಿತ್ರಗಳು ಎರಡು ಗುಂಪುಗಳಲ್ಲಿವೆ. ಮೇಲಿನ ಗುಂಪಿನಲ್ಲಿ ಕುದುರೆ ಸವಾರರ ಮತ್ತು ಗೂಳಿಗಳ ಚಿತ್ರಗಳು. ಒಬ್ಬ ಕುದುರೆ ಸವಾರನ ಎಡಗೈಯಲ್ಲಿ ಉದ್ದನೆಯ ಈಟಿ ಇದೆ. ಕುದುರೆಗೆ ಜೀನು ತೊಡಿಸಲಾಗಿದೆ. ತಲೆಯ ಮೇಲೆ ರಕ್ಷಣಾ ಕವಚವಿದೆ. ಬಾಯಿಗೆ ಹಾಕಿದ ಕಡಿವಾಣದಿಂದ ಲಗಾಮು ಸಹಜವಾಗಿ ಕುತ್ತಿಗೆ ಕೆಳಗಡೆಯಿಂದ ಹಾದು ಸವಾರನ ಬಲಗೈಯಲ್ಲಿದೆ. ಸವಾರನು ತಲೆಗೆ ಪೇಟ(ಪಟಗಾ)ವನ್ನು ಕಟ್ಟಿದ್ದಾನೆ. ಇದೇ ತರಹದ ಜೋಡಿ ಸವಾರರು ಎದುರು ಬದುರಿದ್ದು ತಮ್ಮ ಈಟಿಗಳಿಂದ ಕಾದಾಡುತ್ತಿದ್ದಾರೆ. ಇಂಥ ಕಾದಾಟದ ಚಿತ್ರ ಮೂರಿವೆ. ಚಿತ್ರಗಳ ಮಧ್ಯದಲ್ಲಿ ಓಡುತ್ತಿರುವ ಇಣಿಯುಳ್ಳ ಎರಡು ದನ ಗೂಳಿಗಳಿವೆ.
ಎರಡನೇ ಗುಂಪಿನಲ್ಲಿ ಇಬ್ಬರು ಸವಾರರು ಈಟಿ ಮತ್ತು ಕತ್ತಿಯನ್ನು ಹಿಡಿದು ಜೀನು ಕಡಿವಾಣ ಹಾಕಿದ ಕುದುರೆಯ ಮೇಲೆ ಹೋಗುತ್ತಿರುವುದು. ಇವಲ್ಲದೆ ಬಾಲ ಎತ್ತಿಕೊಂಡು ಗುಂಪು ಗುಂಪಾಗಿ (ಎರಡೆರಡು, ಮೂರು, ನಾಲ್ಕು, ಐದು) ದನ ಗೂಳಿಗಳು ಕುದುರೆ ಸವಾರರ ಮಧ್ಯ ಮುಂದೆ ಓಡುತ್ತಿರುವುದು. ಬಹುಶಃ ಆಗಿನ ಕಾಲದಲ್ಲಿ ಆಗಾಗ್ಗೆ ನಡೆಯುತ್ತಿದ್ದ ಗೋಗ್ರಹಣದ ವಿಷಯದ ನಿರೂಪಣೆ ಇರಬಹುದು. ನಿರೂಪಣಾ ಶೈಲಿ ಬಹಳ ಸಹಜವಾಗಿದೆ. ವೀರಗಲ್ಲು, ಶಿಲ್ಪಫಲಕಗಳಲ್ಲಿ ಸುಮಾರು ೯ನೇ ಶತಮಾನದಿಂದ ಈ ವಿಷಯ ಸರ್ವೇಸಾಮಾನ್ಯ. ವರ್ಣಚಿತ್ರದಲ್ಲಿ ಈ ವಿಷಯ ತೋರಿಸಿರುವ ಉದಾಹರಣೆ ಇದೊಂದೇ. ಇವೆರಡು ಗುಂಪು ಚಿತ್ರಗಳ ಮತ್ತೊಂದು ಬದಿಯಲ್ಲಿ ಸ್ವಲ್ವ ಆಚೆಗೆ ಮತ್ತೊಂದು ಬಂಡೆಯ ಮೇಲೆ ಅಂಗೈಯ ಚಟ್ಟುಗಳಿವೆ. ಚಿತ್ರಗಳೆಲ್ಲವೂ ಕಂದು ಕೆಂಪು ಕೆಮ್ಮಣ್ಣಿನ ಬಣ್ಣದಲ್ಲಿವೆ. ಮೊದಲು ಸ್ವಲ್ಪ ಹಳದಿ ಮಿಶ್ರಿತ ಸುಣ್ಣವನ್ನು ಬಂಡೆಯ ಮೇಲ್ಮೈಯ ಮೇಲೆ ಬಳಿದು, ಅದರ ಮೇಲೆ ಈ ಚಿತ್ರಗಳನ್ನು ತೆಗೆಯಲಾಗಿದೆ. ಚಿತ್ರಗಳೆಲ್ಲವೂ ಛಾಯಾಕೃತಿಗಳು.
ಹಿಂದೆ ಮುಖ್ಯವಾಗಿ ಕುದುರೆ ಸವಾರರ ಚಿತ್ರಗಳು ವಿಜಯನಗರ ಕಾಲದ ಇಂಥ ಶಿಲ್ಪಗಳಿಗೆ ಹೋಲುವುದರಿಂದ ಮತ್ತು ಈ ಚಿತ್ರಗಳಿರುವ ನೆಲೆಯ ಸಮೀಪ ಉತ್ತರ ಮಧ್ಯಕಾಲೀನ ಜನವಾಸ್ತವ್ಯದ ನೆಲೆಯಿರುವುದರಿಂದ ನನ್ನ ಅಧ್ಯಯನದಲ್ಲಿ ಈ ಚಿತ್ರಗಳು ಪ್ರಾಯಶಃ ಹೆಚ್ಚು ಕಡಿಮೆ ಅದೇ ಕಾಲದ್ದಿರಬಹುದೆಂದು ಅಭಿಪ್ರಾಯಪಟ್ಟಿದೆ. ಆದರೆ ಇತ್ತೀಚೆಗೆ ಇವುಗಳನ್ನು ಮತ್ತೆ ಪರಿಶೀಲಿಸಿದಾಗ ಇಣಿಯುಳ್ಳ, ಹಿಂದೆ ಬಾಗಿದ ಕೋಡುಗಳುಳ್ಳ ಎತ್ತು ದನಗಳ ಮಾದರಿಗಳನ್ನು ಮತ್ತೆ ಕುದುರೆ ಸವಾರರೆಲ್ಲರೂ ಭಲ್ಲೆಯನ್ನೆ ಹಿಡಿದಿರುವುದನ್ನು ಗಮನಿಸಿದಾಗ ಬ್ರಹ್ಮಗಿರಿ ಮೊದಲಾದೆಡೆಗಳಲ್ಲಿಯ ಕಬ್ಬಿಣ ಯುಗದ ಬೃಹತ್ ಶಿಲಾ ಗೋರಿಗಳಲ್ಲಿಯ ಭಲ್ಲೆಗಳ ಮತ್ತು ಹಿರೇಬೆನಕಲ್ಲಿನ ಈಟಿ ಭಲ್ಲೆ ಹಿಡಿದ ಕುದುರೆ ಸವಾರರ ಚಿತ್ರಗಳ ಒಟ್ಟಾರೆ ಮಾದರಿಗಳು ನೆನಪಿಗೆ ಬರುತ್ತವೆ. ಆದರೆ, ಕುದುರೆಗಳನ್ನು ನಡೆಸುವ ರೀತಿ ಮತ್ತು ಗೋಗ್ರಹಣವನ್ನು ಚಿತ್ರಗಳು ನಿರ್ದೇಶಿಸುವುದರಿಂದ ಇವು ಇತಿಹಾಸ ಕಾಲದವು. ಈಗಾಗಲೇ ಶಾತವಾಹನ ಕಾಲದ ಕಲೆಯನ್ನು ವಿವರಿಸುವಾಗ ಚಿಕ್ಕರಾಮಪುರದ ಗೋ ಗ್ರಹಣ(?)ವೇ ವಸ್ತುವಾಗಿರುವ ಒಂದು ವರ್ಣಚಿತ್ರವು ಪ್ರಾಯಶಃ ಆದಿ ಇತಿಹಾಸದ್ದೆಂದು ಅಭಿಪ್ರಾಯ ಪಡಲಾಗಿದೆಯಷ್ಟೆ. ಆ ಚಿತ್ರದಲ್ಲಿಯ ವ್ಯಕ್ತಿ ಕುದುರೆ, ಎತ್ತುಗಳ ಮಾದರಿಗಳಿಗಿಂತ ಈ ನೆಲೆಯ ಚಿತ್ರಗಳು ಸ್ವಲ್ಪ ಭಿನ್ನವಾಗಿವೆ. ಆದ್ದರಿಂದ ಇವು ಶಾತವಾಹನ ಕಾಲದಿಂದ ಮುಂದುವರೆದ ಪರಂಪರೆಯದಾಗಿದ್ದು, ಬಹುಶಃ ಬಾದಾಮಿ ಚಾಲುಕ್ಯ ಕಾಲದ್ದಾಗಿರಬಹುದೆಂದು  ಸದ್ಯಕ್ಕೆ ನನ್ನ ಅಭಿಪ್ರಾಯ.
ಬೈಲ್‌ಮರ್ಚೇಡಿನ ಚಿತ್ರಗಳು ಬಾದಾಮಿ ಚಾಲುಕ್ಯ ಕಾಲದ್ದಾಗಿದ್ದಲ್ಲಿ ಆ ಕಾಲದ ಗವಿವರ್ಣ ಚಿತ್ರಗಳಲ್ಲಿ ಎರಡು ಮುಖ್ಯ ಸಂಪ್ರದಾಯಗಳನ್ನು ಸ್ಪಷ್ಟವಾಗಿ ಗುರುತಿಸಬಹುದು: ಒಂದು ಶಿಷ್ಟ ಸಂಪ್ರದಾಯ ಮತ್ತು ಇನ್ನೊಂದು ಜಾನಪದ ಸಂಪ್ರದಾಯ. ಮೇಲೆ ವಿವರಿಸಿದ ಬಾದಾಮಿ ಮತ್ತು ಬೈಲ್‌ಮೆರ್ಚೇಡಿನ ಚಿತ್ರಗಳು ಕ್ರಮವಾಗಿ ಇವೆರಡು ಸಂಪ್ರದಾಯಗಳ ಪ್ರತೀಕಗಳು.
ಈ ಚಿತ್ರಗಳನ್ನು ತೆಗೆದ ಸ್ವಲ್ಪ ಕಾಲದ ಮೇಲೆ ದಪ್ಪನೆಯ ಕವಲೊಡೆದ ರೆಂಬೆಯ ಚಿತ್ರ ಮೂಡಿಸಲಾಗಿದೆ. ಇದು ಸುಮಾರು ೨೦೦ ವರ್ಷಗಳಿಂದೀಚಿನದಿರಬಹುದು. ಈ ರೆಂಬೆಯ ಚಿತ್ರದ ಮೇಲೆ ಸುಣ್ಣದಲ್ಲಿ ಹನುಮಂತನ ಚಿತ್ರ ಬರೆಯಲಾಗಿದೆ. ಇದು ತೀರ ಇತ್ತೀಚಿನು
ಬಾದಾಮಿ ಚಾಲುಕ್ಯರು : ೩೩. ಬಾದಾಮಿ ಪ್ರದೇಶದ ಐತಿಹಾಸಿಕ ಭಿತ್ತಿಚಿತ್ರಗಳು
ಕರ್ನಾಟಕದ ಕಲಾ ಪರಂಪರೆಯಲ್ಲಿ ಬಾದಾಮಿಯ ಐತಿಹಾಸಿಕ ಭಿತ್ತಿಚಿತ್ರಗಳಿಗೆ ವಿಶೇಷ ಸ್ಥಾನಮಾನವಿದೆ. ಕರ್ನಾಟಕದ ಶಿಷ್ಟ ಪರಂಪರೆಯ ಚಿತ್ರಕಲಾ ಇತಿಹಾಸವನ್ನು ಇಲ್ಲಿಂದಲೇ ಆರಂಭಿಸುವ ವಿದ್ವಾಂಸರು ಇವುಗಳನ್ನು ಕುರಿತಾಗಿ ಹಲವು ನಿಟ್ಟಿನಲ್ಲಿ ಅಧ್ಯಯನ ಮಾಡಿದ್ದಾರೆ.  ಬಾದಾಮಿ ಪ್ರದೇಶದ ಆಳರಸರು ಅಂದಿನ ಕಲಾವಿದರಿಗೆ ರಾಜಾಶ್ರಯ ನೀಡಿ ಅವರಿಂದ ಚಿತ್ರಗಳನ್ನು ಬರೆಯಿಸುವುದರ ಮೂಲಕ ಕಲಾ ಪೋಷಕರಾಗಿ ಮುಂದಿನ ದಿನಗಳಲ್ಲಿ ಚಿತ್ರರಚನಾ ಪರಂಪರೆಯನ್ನು ಜೀವಂತವಾಗಿಡುವುದರ ಸಲುವಾಗಿ ಅಡಿಪಾಯ ಹಾಕಿ ಕೊಟ್ಟಿದ್ದಾರೆ.
ಬಾದಾಮಿಯ ಐತಿಹಾಸಿಕ ಚಿತ್ರಗಳಿಂದ ಕನ್ನಡಿಗರ ಕಲಾಮಾನ, ಧರ್ಮಾಭಿಮಾನ, ಸಾಂಸ್ಕೃತಿಕ ಜೀವನದ ಶ್ರೀಮಂತಿಕೆ, ನಂಬಿಕೆ, ಆಚರಣೆ, ಸಾಮಾಜಿಕ ಜೀವನಗಳಂತಹ ಸಂಗತಿಗಳನ್ನು ಅರಿತುಕೊಳ್ಳಬಹುದು. ಅಂದಿನ ಜನರ ವೇಷ ಭೂಷಣ, ನಿತ್ಯೋಪಯೋಗಿ ವಸ್ತುಗಳು, ಆಯುಧಗಳು ಸುತ್ತಲಿನ ಪರಿಸರ ಹೀಗೆ ಹತ್ತು ಹಲವು ವಿಷಯಗಳು ಚಿತ್ರಕಲೆಯ ಮೂಲಕ ವ್ಯಕ್ತಗೊಳ್ಳುತ್ತವೆ.
ಬಾದಾಮಿಯ ಪರಿಸರದಲ್ಲಿ ಚಿತ್ರಕಲೆಯ ಪ್ರವಾಹ ಓತಪ್ರೋಹರಿದುಬಂದಿದೆ. ಪ್ರಾಗಿತಿಹಾಸ ಕಾಲದ ಚಿತ್ರಗಳು, ಜನಪದ ಚಿತ್ರಗಳು, ಐತಿಹಾಸಿಕ  ಚಿತ್ರಗಳು, ಆಧುನಿಕ ಚಿತ್ರಶೈಲಿಗಳು ಇಲ್ಲಿ ಮಡುಗಟ್ಟಿವೆ. ಇವೆಲ್ಲವುಗಳಲ್ಲಿ ಐತಿಹಾಸಿಕ ಭಿತ್ತಿಚಿತ್ರಗಳಿಗೆ ವಿಶೇಷ ಸ್ಥಾನಮಾನವಿದ್ದು ಅವುಗಳ ಬಗ್ಗೆ ವಿವೇಚಿಸುವುದು ಈ ಲೇಖನದ ಪ್ರಮುಖ ಉದ್ದೇಶವಾಗಿದೆ.
ಬಾದಾಮಿಯ ಐತಿಹಾಸಿಕ ಭಿತ್ತಿಚಿತ್ರಗಳು ವೈಷ್ಣವ ಗುಹಾಲಯ ಮಾತ್ರವಲ್ಲದೆ ಕೆಲವು ಸ್ವಾಭಾವಿಕ ಗುಹಾಲಯ(ಶಿಲಾಶ್ರಯ)ಗಳಲ್ಲಿಯೂ ಕಂಡುಬಂದಿವೆ. ಸ್ವಾಭಾವಿಕ ಶಿಲಾಶ್ರಯಗಳಲ್ಲಿ ಕಂಡುಬಂದಿರುವ ಈ ವರ್ಣ ಚಿತ್ರಗಳು ಕಾಲಮಾನದಿಂದ ವೈಷ್ಣವಗುಹೆಯ ಚಿತ್ರಗಳಿಗಿಂತ ಮೊದಲಿನವು ಎನ್ನಬಹುದು. ಹಾಗಾಗಿ ಬಾದಾಮಿಯ ಐತಿಹಾಸಿಕ ಚಿತ್ರಗಳ ಬಗ್ಗೆ ವಿವೇಚಿಸುವಾಗ ಮೊದಲಿಗೆ ಈ ಶಿಲಾಶ್ರಯ ಚಿತ್ರಗಳ ಕುರಿತು ಹೇಳಬೇಕಾಗುತ್ತದೆ. ಈ ಹಿನ್ನೆಲೆಯಲ್ಲಿ ಬಾದಾಮಿಯ ಐತಿಹಾಸಿಕ ಚಿತ್ರಗಳನ್ನು ಅ. ಸ್ವಾಭಾವಿಕ ಶಿಲಾಗುಹೆಗಳ (ಶಿಲಾಶ್ರಯ) ಭಿತ್ತಿಚಿತ್ರಗಳು, ಬ. ಮಾನವ ನಿರ್ಮಿತ ಶಿಲಾಗುಹೆಗಳ ಬಿತ್ತಿ ಚಿತ್ರಗಳು ಎಂಬುದಾಗಿ ಎರಡು ರೀತಿಯಲ್ಲಿ ವಿಂಗಡಿಸಬಹುದು.
ಅ. ಸ್ವಾಭಾವಿಕ ಶಿಲಾಗುಹೆಗಳ (ಶಿಲಾಶ್ರಯ) ಭಿತ್ತಿ ಚಿತ್ರಗಳು
ಬಾದಾಮಿ ಸುತ್ತಲೂ ಇರುವ ಬೃಹತ್ ಬೆಟ್ಟಗಳಲ್ಲಿ ಸ್ವಾಭಾವಿಕವಾಗಿ ಶಿಲಾಶ್ರಯ ತಾಣಗಳು ಶಿಲಾಗುಹೆಗಳು ಉಂಟಾಗಿವೆ. ಇವುಗಳಲ್ಲಿ ಕೆಲವು ನೆಲೆಗಳಲ್ಲಿ ಚಾಲುಕ್ಯರ ಕಾಲದ ಪ್ರಾರಂಭಿಕ ಹಂತದ ಚಿತ್ರ ರಚನೆಗಳು ಕಂಡುಬಂದಿವೆ. ಅವು ಈ ಕೆಳಗಿನಂತಿವೆ.
೧. ಬಾದಾಮಿಯ ಉತ್ತರ ಕೋಟೆಯ ಶಿಲಾಗುಹೆಯ ಭಿತ್ತಿಚಿತ್ರ: ಬಾದಾಮಿಯ ಉತ್ತರ ಬೆಟ್ಟದಲ್ಲಿ ಇರುವ ಬೃಹತ್ ಬಂಡೆಯೊಂದರ ಮೇಲೆ ಇತಿಹಾಸ ಕಾಲದ ಚಿತ್ರಗಳಿವೆ. ಇವುಗಳನ್ನು ಡಾ.ಅ.ಸುಂದರ ಅವರು ಶೋಧಿಸಿದ್ದಾರೆ.
ಇಲ್ಲಿ ಮೊದಲು ಗೋಡೆಗೆ ಹಳದಿ ಬಣ್ಣದ ಹಿನ್ನೆಲೆ ಲೇಪನವನ್ನು ಕೊಟ್ಟು ನಂತರ ಅದರ ಮೇಲೆ ಕೆಂಪು ಬಣ್ಣದಿಂದ ಚಿತ್ರ ರಚಿಸಲಾಗಿದೆ. ಚಿತ್ರಗಳು ರೇಖಾವಿನ್ಯಾಸದಲ್ಲಿವೆ. ಈ ಚಿತ್ರದಲ್ಲಿ ಮಹಿಳೆಯರ ಆಕೃತಿಗಳೇ ವಿಶೇಷವಾಗಿ ಕಂಡುಬಂದಿವೆ. ಒಬ್ಬಳು ಗಣ್ಯಸ್ತ್ರೀ ಕುಳಿತಿದ್ದು ಆಕೆಯ ಬಲಬದಿಗೆ ಇಬ್ಬರು ಎಡಬದಿಗೆ ಮೂವರು ಮಹಿಳೆಯರು ಹೂಗಳನ್ನು ಹಿಡಿದುಕೊಂಡು ನಿಂತಿದ್ದಾರೆ. ಇದು ರಾಣಿಯೋರ್ವಳು ಸಖಿಯರು ಮತ್ತು ಸೇವಕಿಯರಿಂದ ಸುತ್ತುವರಿದಂತೆ ರಚಿತವಾಗಿದೆ. ಇಲ್ಲಿನ ಸ್ತ್ರೀಯರು ಹಿತಮಿತವಾಗಿ ಆಭರಣ ಧರಿಸಿದ್ದು ಇಂತಹುದೇ ಚಿತ್ರವಿನ್ಯಾಸವು ವೈಷ್ಣವ ಗುಹೆಯಲ್ಲಿಯೂ ಕಂಡುಬರುತ್ತದೆ.
ಈ ಚಿತ್ರದ ಸಮೀಪದಲ್ಲಿಯೇ ಇನ್ನೊಂದು ಕಡೆಗೆ ಕಮಲ ಪುಷ್ಪವನ್ನು ಹಿಡಿದ ಗಣ್ಯಸ್ತ್ರೀಯ ಚಿತ್ರವು ಕಂಡುಬಂದಿದ್ದು,ಇದನ್ನು ಡಾ.ಶೀಲಾಕಾಂತ ಪತ್ತಾರ ಇವರು ಶೋಧಿಸಿದ್ದಾರೆ. ಇಲ್ಲಿಯೂ ಸಹಿತ ಮೊದಲು ಬಂಡೆಗೆ ಹಳದಿ ಲೇಪನ ಕೊಟ್ಟು ಅದರ ಮೇಲೆ ಕೆಂಪು ವರ್ಣದಿಂದ ರೇಖಾವಿನ್ಯಾಸದಲ್ಲಿ ಚಿತ್ರ ಬಿಡಿಸಲಾಗಿದೆ. ಇಲ್ಲಿನ ಚಿತ್ರಗಳಲ್ಲಿ ಕಂಡುಬರುವ ಕೆಲವು ಲಕ್ಷಣಗಳು ಬಾದಾಮಿಯ ಶಿಲ್ಪಗಳ ಲಕ್ಷಣಗಳಿಗೆ ಹೋಲಿಕೆಯಾಗುತ್ತವೆ.
೨. ಮಾಲಗಿತ್ತಿ ಶಿವಾಲಯದ ಬಳಿಯ ಶಿಲಾಶ್ರಯ ಭಿತ್ತಿ ಚಿತ್ರ: ಮಾಲಗಿತ್ತಿ ಶಿವಾಲಯದ ಬಳಿಯಲ್ಲಿರುವ ಬತೇರಿಯ ಕೆಳಭಾಗದಲ್ಲಿ ಬೃಹತ್ ಬಂಡೆಯೊಂದಿದೆ. ಅದರ ಮೇಲೆ ಇತಿಹಾಸ ಕಾಲದ ಚಿತ್ರಗಳು ಕಂಡುಬಂದಿವೆ. ಇಲ್ಲಿಯ ಚಿತ್ರಗಳ ರಚನೆಯ ಮೇಲೆ ಹೇಳಲಾದ ವಿಧಾನವನ್ನೇ ಅನುಸರಿಸಿದೆ. ಮೊದಲಿಗೆ ಹಳದಿ ಲೇಪನ ಕೊಟ್ಟು ಅದರ ಮೇಲೆ ಕೆಂಪು ಬಣ್ಣದಿಂದ ಚಿತ್ರ ಬಿಡಿಸಲಾಗಿದೆ. ಸೈನಿಕರು ಖಡ್ಗ, ಢಾಲುಗಳನ್ನು ಹಿಡಿದುಕೊಂಡಿರುವ ದೃಶ್ಯ ಇಲ್ಲಿದೆ.
೩. ಕುಟಕನಕೇರಿಯ ಶಿಲಾಶ್ರಯ ಭಿತ್ತಿಚಿತ್ರ: ಬಾದಾಮಿಯಿಂದ ಸುಮಾರು ೮ ಕಿಲೋ ಮೀಟರ್ ದೂರದಲ್ಲಿರುವ ಕುಟಕನಕೇರಿ ಪ್ರದೇಶದಲ್ಲಿಯೂ ಬಂಡೆಗಳ ಮೇಲೆ ಇತಿಹಾಸ ಕಾಲದ ಚಿತ್ರಗಳಿವೆ. ಇಲ್ಲಿಯೂ ಹಳದಿ ಹಿನ್ನೆಲೆಯ ಲೇಪನದ ಮೇಲೆ ಕೆಂಪುಬಣ್ಣದಿಂದ ಸೈನಿಕರ ಚಿತ್ರಗಳನ್ನು ಚಿತ್ರಿಸಲಾಗಿದೆ. ಖಡ್ಗ, ಢಾಲುಗಳನ್ನು ಹಿಡಿದುಕೊಂಡಿರುವ ಯೋಧರು ಯುದ್ಧದಲ್ಲಿ ತೊಡಗಿದ್ದಾರೆ. ಈ ಪ್ರಕಾರ ರಚನೆಯಾದ ಸ್ವಾಭಾವಿಕ ಶಿಲಾಗುಹೆಯ ಈ ಚಿತ್ರಗಳು ಬಾದಾಮಿಯ ವೈಷ್ಣವ ಗುಹೆಯ ಚಿತ್ರಗಳಿಗಿಂತ ಮುಂಚಿನವಾಗಿದ್ದು ಚಾಲುಕ್ಯರ ಪ್ರಾರಂಭಿಕ ಹಂತದ ಕಲಾಸಕ್ತಿಯನ್ನು ಬಿಂಬಿಸುತ್ತವೆ.
ಬ. ಮಾನವ ನಿರ್ಮಿತ ಶಿಲಾಗುಹೆಗಳ ಚಿತ್ರಗಳು
ಬಾದಾಮಿ ಪರಿಸರದಲ್ಲಿ ಐಹೊಳೆಯ ರಾವಣಫಡಿ ಮತ್ತು ಬಾದಾಮಿಯ ವೈಷ್ಣವ ಗುಹೆಯ ಭಿತ್ತಿ ಚಿತ್ರಗಳು ಈ ಗುಂಪಿಗೆ ಸೇರುತ್ತವೆ.
೧. ರಾವಣಫಡಿ
ಐಹೊಳೆಯ ರಾವಣಫಡಿ ಗುಹಾದೇವಾಲಯದ ಉಪಗುಹೆಯ ಛತ್ತು ಸಂಕೀರ್ಣ ಸಂಯೋಜನೆಯ ವರ್ಣಚಿತ್ರದಿಂದ ತುಂಬಿಕೊಂಡಿರುವುದನ್ನು ಡಾ.ಶೀಲಾಕಾಂತ ಪತ್ತಾರ ಅವರು ಶೋಧಿಸಿದ್ದಾರೆ. ವರ್ಣಚಿತ್ರದ ಬಹುಭಾಗ ನಶಿಸಿಹೋಗಿದ್ದು ಮೂಲದಲ್ಲಿ ಇದ್ದ ವರ್ಣಚಿತ್ರವನ್ನು ಕಷ್ಟಪಟ್ಟು ಅರ್ಥೈಸಿಕೊಳ್ಳಬೇಕಾಗುತ್ತದೆ. ವರ್ಣಚಿತ್ರದ ಅಂಚುಗಳಲ್ಲಿ ಆಲಂಕಾರಿಕ ಚೌಕಟ್ಟು ಸ್ಪಷ್ಟವಾಗಿದೆ. ವರ್ಣಚಿತ್ರಕ್ಕೆ ಬಳಸಲಾದ ಹೀರುಪದರು (absorbent ground) ತಕ್ಕ ಮಟ್ಟಿಗೆ ದಪ್ಪವಾಗಿದೆ. ಭಿತ್ತಿಚಿತ್ರದಲ್ಲಿ ಕಾಣಬರುವ ವ್ಯಕ್ತಿಗಳು ಯೋಧರೆಂದು ಗುರುತಿಸಬಹುದು. ಆದ್ದರಿಂದ ಇದೊಂದು ರಣರಂಗದ ಸನ್ನಿವೇಶವೆಂದು ಹೇಳಬಹುದು. ಯೋಧರ ವಿಶಿಷ್ಟ ಉಡುಪನ್ನು ಇಲ್ಲಿ ಕಾಣಬಹುದು. ಲೋಹದ ಜಾಲಕ, ಈಟಿ, ದುಂಡಗಿನ ಗುರಾಣಿಗಳನ್ನು ಕೂಡ ಗುರುತಿಸಬಹುದು. ಇದೊಂದು ನುರಿತ ಕಲಾವಿದನ ಕಲಾಸೃಷ್ಟಿ ಎಂಬ ಡಾ.ಶೀಲಾಕಾಂತ ಅವರ ಅಭಿಪ್ರಾಯವು ಸೂಕ್ತವೆನಿಸುತ್ತದೆ.
೨. ವೈಷ್ಣವ ಗುಹಾಲಯದ ಭಿತ್ತಿಚಿತ್ರಗಳು
ಕರ್ನಾಟಕದ ಚಿತ್ರಕಲಾ ಇತಿಹಾಸದಲ್ಲಿ ಹಿಂದೂ ಸಂಪ್ರದಾಯಕ್ಕೆ ಸೇರಿದ ಅತ್ಯಂತ ಪ್ರಾಚೀನ ಚಿತ್ರಗಳೆಂದು ಇವುಗಳನ್ನು ಪರಿಗಣಿಸಲಾಗುತ್ತಿದೆ. ಕ್ರಿ.ಶ.೫೭೮ರಲ್ಲಿ ಮಂಗಳೇಶನ ಕಾಲದಲ್ಲಿ ರಚನೆಯಾದ ಬಾದಾಮಿಯ ವೈಷ್ಣವ ಗುಹೆಯ ಭಿತ್ತಿ ಚಿತ್ರಗಳನ್ನು ಕುರಿತಾಗಿ ಹಲವರು ಅಧ್ಯಯನ ಮಾಡಿದ್ದಾರೆ. ಇವುಗಳ ಬಗೆಗೆ ಮೊದಲು ಜನರ ಗಮನ ಸೆಳೆದವರು ಮತ್ತು ಬರೆದವರು ಸ್ಟೈಲ್ಲಾ ಕ್ರಾಮಿಶ್ಟ್ ಎಂಬ ಪಾಶ್ಚಾತ್ಯ ಮಹಿಳೆ. ನಂತರ ೧೯೫೯ರಲ್ಲಿ ಸಿ.ಶಿವರಾಮ ಮೂರ್ತಿಯವರು ವೈಷ್ಣವ ಗುಹೆಯ ಈ ಚಿತ್ರಗಳ ಬಗ್ಗೆ ವಿವರವಾಗಿ ಬರೆದಿದ್ದು, ಚಿತ್ರಗಳ ವಸ್ತು ವಿಷಯ ಬಣ್ಣಗಾರಿಕೆಯನ್ನು ಕುರಿತಂತೆ ಮಾಹಿತಿ ನೀಡುತ್ತಾರೆ. ಕ್ರಿ.ಶ. ೧೯೬೬ರಲ್ಲಿ ಪ್ರಕಟವಾದ ಬಿಜಾಪುರ ಜಿಲ್ಲಾ ಗೆಜೆಟಿಯರ್‌ನಲ್ಲಿ ಈ ವೈಷ್ಣವ ಗುಹೆಯಲ್ಲಿ ಶೈವ ಧರ್ಮಕ್ಕೆ ಸಂಬಂಧಿಸಿದಂತೆ ಚಿತ್ರಗಳಿವೆ. ಶಿವಪಾರ್ವತಿಯರ ಚಿತ್ರಗಳು ಇಲ್ಲಿ ಸುಂದರವಾಗಿವೆ ಎಂದು ಹೇಳಿದೆ. ಆದರೆ ಇಲ್ಲಿ ಚಿತ್ರದ ವಸ್ತು ವಿಷಯವನ್ನು ಗುರುತಿಸುವಲ್ಲಿ  ತಪ್ಪಾಗಿದೆ ಎನ್ನಬಹುದು. ಮುಂದೆ ಡಾ.ಶಿವರಾಮ ಕಾರಂತ ಅವರು ಈ ಚಿತ್ರಗಳ ವಸ್ತುವಿಷಯ, ವರ್ಣಗಾರಿಕೆ, ಚಿತ್ರಶೈಲಿಗಳ ಕುರಿತಾಗಿ ಚರ್ಚಿಸಿದ್ದು, ಇವು ಅಜಂತಾದಂತೆ ಉತ್ತಮ ಮಟ್ಟದವುಗಳಲ್ಲ ಎಂದು ಹೇಳುತ್ತಾರೆ. ಕ್ರಿ.ಶ. ೧೯೭೮ರಲ್ಲಿ ಎಂ.ಎಸ್.ನಾಗರಾಜರಾವ್ ಅವರು ಈ ಚಿತ್ರಗಳ ಬಗ್ಗೆ ಬರೆಯುತ್ತ ಒಂದು ಕಾಲದಲ್ಲಿ ಇಡೀ ಗುಹೆ ವರ್ಣಚಿತ್ರಗಳಿಂದ ವುತ್ತು ವರ್ಣದಿಂದ ಅಲಂಕರಿಸಲ್ಪಟ್ಟಿತ್ತು ಎಂಬ ಅಭಿಪ್ರಾಯ ವ್ಯಕ್ತಪಡಿಸುತ್ತಾರೆ. ಕ್ರಿ.ಶ. ೧೯೮೨ರಲ್ಲಿ ಚಾಲುಕ್ಯ ಶ್ರೀ ಎಂಬ ಪುಸ್ತಕದಲ್ಲಿ ಲೇಖನ ಬರೆದ ಡಾ.ಅ.ಸುಂದರ ಅವರು ಈ ಚಿತ್ರಗಳ ವಸ್ತುವಿಷಯಗಳ ಬಗೆಗೆ ಗಮನ ಸೆಳೆಯುತ್ತಾರೆ. ಡಾ.ಸಿಂದಗಿ ರಾಜಶೇಖರ ಅವರು ಚಾಲುಕ್ಯರ ಕಲೆ ಮತ್ತು ವಾಸ್ತುಶಿಲ್ಪವನ್ನು ಹೇಳುವಾಗ ಈ ಚಿತ್ರಗಳ ಬಗೆಗೆ ವಿವರಣೆ ಕೊಡುತ್ತಾರೆ. ಆಮೇಲೆ ಡಾ.ಎಸ್.ಸಿ.ಪಾಟೀಲ ಅವರು ಜನಪದ ಭಿತ್ತಿಚಿತ್ರಗಳ ಬಗ್ಗೆ ಅಧ್ಯಯನ ಮಾಡುವಾಗ ಇವುಗಳನ್ನು ಸಾಂದರ್ಭಿಕವಾಗಿ ಪ್ರಸ್ತಾಪ ಮಾಡಿದ್ದಾರೆ. ಹಾಗೆಯೇ ಡಾ.ಅ.ಲ.ನರಸಿಂಹನ್ ಅವರು ಈ ಚಿತ್ರಗಳನ್ನು ತಮ್ಮ ಅಧ್ಯಯನದಲ್ಲಿ ಹೆಸರಿದ್ದಾರೆ. ಇತ್ತೀಚೆಗೆ ಡಾ.ಶೀಲಾಂಕಾಂತ ಪತ್ತಾರ ಅವರು ತಮ್ಮ ಬಾದಾಮಿಯ ಸಾಂಸ್ಕೃತಿಕ ಅಧ್ಯಯನದ ಸಂದರ್ಭದಲ್ಲಿ ಈ ವೈಷ್ಣವ ಗುಹೆಯ ಚಿತ್ರಗಳನ್ನು ಕುರಿತಂತೆ ಮತ್ತೊಮ್ಮೆ ಚರ್ಚೆಗೊಳಪಡಿಸಿದ್ದಾರೆ. ಆ ಮೇಲೆ ಉತ್ತರ ಕರ್ನಾಟಕದ ಭಿತ್ತಿಚಿತ್ರಗಳ ಬಗ್ಗೆ ಅಧ್ಯಯನ ಮಾಡಿದ ಡಾ.ಯಾದಪ್ಪ ಪರದೇಶಿ ಇವರು ಈ ಚಿತ್ರಗಳ ಬಗ್ಗೆ ವಿಸ್ತೃತವಾದ ವಿಶ್ಲೇಷಣೆ ವಿವರಣೆಗಳನ್ನು ನೀಡಿದ್ದಾರೆ.
ಇಂತಹ ಗಂಭೀರ ಸ್ವರೂಪದ ಅಧ್ಯಯನಗಳಲ್ಲದೇ ಪತ್ರಿಕಾ ಲೇಖನಗಳು ಕಿರು ಮಾಹಿತಿಗಳು ಈ ಚಿತ್ರಗಳ ಬಗ್ಗೆ ಬಂದಿವೆ. ಇವುಗಳಲ್ಲದೆ ಸಾಮಾನ್ಯವಾಗಿ ಭಾರತ ಮತ್ತು ಕರ್ನಾಟಕದ ಪ್ರಾಚೀನ ಚಿತ್ರ ಪರಂಪರೆಯನ್ನು ಹೇಳುವ ಸಂದರ್ಭದಲ್ಲಿ ಹೆಚ್ಚಿನ ಜನರು ಈ ಚಿತ್ರಗಳನ್ನು ಉಲ್ಲೇಖಿಸಿರುವುದು ಕಂಡುಬರುತ್ತದೆ.
ಈ ರೀತಿ ಅನೇಕ ಜನರಿಂದ ಅಧ್ಯಯನಕ್ಕೊಳಪಟ್ಟ ಈ ಚಿತ್ರಗಳ ವಸ್ತುವಿಷಯ ಮತ್ತು ಬಣ್ಣಗಾರಿಕೆಯ ಬಗ್ಗೆ ಹೆಚ್ಚಿನ ಚರ್ಚೆಯಾಗಿದೆ. ಆದ್ದರಿಂದ ಆ ವಿವರಗಳನ್ನು ಬದಿಗಿಟ್ಟು ಚಿತ್ರಕ್ಕಿಂತ ಮೊದಲು ತಯಾರಿಸಿಕೊಳ್ಳುವ ಭಿತ್ತಿ ತಯಾರಿಕೆ ಚಿತ್ರ ರಚನಾ ಪರಿಕರಗಳ ಬಗ್ಗೆ ಹೆಚ್ಚಿನ ಗಮನ ಹರಿಸಲಾಗಿಲ್ಲವಾದ್ದರಿಂದ ಈ ಬಗ್ಗೆ ಕೆಲವು ಅಂಶಗಳನ್ನು ಇಲ್ಲಿ ಚರ್ಚಿಸ ಲಾಗಿದೆ.
ಭಿತ್ತಿ ಸಿದ್ಧತಾ ವಿಧಾನ
ಪ್ರಾಚೀನ ಭಿತ್ತಿಚಿತ್ರಗಳ ರಚನೆಯಲ್ಲಿ ಭಿತ್ತಿ ಸಿದ್ಧಗೊಳಿಸುವುದು ಪ್ರಮುಖ ಹಂತವಾಗಿತ್ತು. ಚಿತ್ರಗಳನ್ನು ರಚಿಸಲು ಈ ಭಿತ್ತಿಯ ಪದರ ಆಧಾರವಾಗಿರುವುದರಿಂದ ಇದನ್ನು ವಿಶೇಷವಾದ ಕಾಳಜಿಯಿಂದ ಸಿದ್ಧಗೊಳಿಸುತ್ತಿದ್ದರು. ಭಿತ್ತಿಯನ್ನು ಹೇಗೆ ಸಿದ್ಧಗೊಳಿಸಬೇಕು ಎನ್ನುವ ಬಗ್ಗೆ ಅನೇಕ ಪ್ರಾಚೀನ ಸಾಹಿತ್ಯ ಕೃತಿಗಳಲ್ಲಿ ಮಾಹಿತಿ ಲಭ್ಯವಿದೆ. ವಿಷ್ಣು ಧರ್ಮೋತ್ತರ ಪುರಾಣ, ಮಾನಸೋಲ್ಲಾಸ, ಸಮರಾಂಗಣ ಸೂತ್ರಧಾರ, ಶಿಲ್ಪರತ್ನ, ನಾರದಶಿಲ್ಪ, ಕಾಶ್ಯಪಶಿಲ್ಪ ಶಾಸ್ತ್ರ, ಶಿವತತ್ವರತ್ನಾಕರ ಮುಂತಾದ ಗ್ರಂಥಗಳಲ್ಲಿ ಭಿತ್ತಿ ಸಿದ್ಧಗೊಳಿಸುವ ಹಂತಗಳು ಮತ್ತು ಅದಕ್ಕೆ ಬೇಕಾಗುವ ಪರಿಕರಗಳನ್ನು ಹೇಳಲಾಗಿದೆ. ಈ ಗ್ರಂಥಗಳಲ್ಲಿ ಚಿತ್ರ ರಚನೆಯ ಪರಿಕರಗಳನ್ನು ಯಾವ ಮೂಲಗಳಿಂದ ಹೇಗೆ ತಯಾರಿಸಿಕೊಳ್ಳಬೇಕು ಎನ್ನುವ ಮಾಹಿತಿಯೂ ಲಭ್ಯವಿದೆ.
ಭಿತ್ತಿ ಸಿದ್ಧಗೊಳಿಸುವಲ್ಲಿ ಎರಡು ಪ್ರಕಾರಗಳಿವೆ. ಮೊದಲನೆಯದು ಮಣ್ಣಿನ ಭಿತ್ತಿ. ಎರಡನೆಯದು ಗಾರೆಭಿತ್ತಿ. ಮಣ್ಣಿನ ಭಿತ್ತಿಯು ಪ್ರಾಚೀನ ಕಾಲದಿಂದ ಬಳಕೆಯಲ್ಲಿದ್ದು ಕ್ರಿ.ಶ.೧೨ನೆಯ ಶತಮಾನದ ನಂತರ ಅದರ ಉಪಯೋಗ ಕಡಿಮೆಯಾಗಿ ಗಾರೆಭಿತ್ತಿ ಬಳಕೆಗೆ ಬಂದಿತು. ಬಾದಾಮಿಯ ಭಿತ್ತಿಚಿತ್ರಗಳು ಕ್ರಿ.ಶ.೬ನೇ ಶತಮಾನದಲ್ಲಿ ರಚನೆಯಾಗಿವೆ. ವಿಷ್ಣು ಧರ್ಮೋತ್ತರ ಗ್ರಂಥದಲ್ಲಿ ಮಣ್ಣಿನ ಭಿತ್ತಿಯ ತಯಾರಿಕೆಯ ಬಗ್ಗೆ ಮಾಹಿತಿ ಇದೆ. ಹಾಗಾಗಿ ಬಾದಾಮಿಯ ಭಿತ್ತಿಚಿತ್ರ ರಚನೆಯಲ್ಲಿಯೂ ಮಣ್ಣಿನ ಭಿತ್ತಿ ತಯಾರಿಸಿ ಚಿತ್ರ ರಚಿಸಲಾಗಿದೆ. ಮಣ್ಣಿನ ಭಿತ್ತಿ ಸಿದ್ಧತೆಯಲ್ಲಿ ಜಿಗುಟಾದ ಮಣ್ಣು ಪ್ರಮುಖವಾಗಿದ್ದು ಇದರೊಂದಿಗೆ ಅನೇಕ ವಸ್ತುಗಳನ್ನು ಮಿಶ್ರಣ ಮಾಡುತ್ತಾರೆ.
ಮೊದಲಿಗೆ ಚಿತ್ರ ರಚನೆ ಮಾಡಬೇಕಾದ ಶಿಲಾಗುಹೆಯ ಗೋಡೆಯನ್ನು ಸಂಸ್ಕರಿಸಿಕೊಳ್ಳುತ್ತಾರೆ. ಆ ಮೇಲೆ ಜಿಗುಟಾದ ಮಣ್ಣು, ಇಟ್ಟಿಗೆಯ ಪುಡಿ, ನಾರು ಪದಾರ್ಥ, ಬಾಳೆಹಣ್ಣಿನ ತಿರುಲು, ಬಿಲ್ವ ಪತ್ರಿಕಾಯಿ ಅಂಟು, ಲೋಳೆ ರಸ, ಜೇನಮೇಣ, ಕಾಕಂಬಿ ಮುಂತಾದ ವಸ್ತುಗಳ ಮಿಶ್ರಣವನ್ನು ತಯಾರಿಸಿ ತಿಂಗಳವರೆಗೆ ನೆನೆ ಹಾಕಲಾಗುವುದು. ಈ ಮಿಶ್ರಣ ಹದವಾಗಿ ನೆನೆದು ಪಕ್ವಗೊಂಡ ನಂತರ ಸಂಸ್ಕರಿಸಿದ ಗೋಡೆಗೆ ಲೇಪಿಸುತ್ತಾರೆ. ಹಲವು ಸಲ ಪುನಃ ಪುನಃ ಮಿಶ್ರಣ ಲೇಪಿಸಿ ಸಮತಟ್ಟುಗೊಳಿಸುತ್ತಾರೆ. ನಂತರ ಈ ಭಿತ್ತಿ ಸ್ವಲ್ಪ ಒಳಗಿದ ಮೇಲೆ ಅದಕ್ಕೆ ಶಂಖಚೂರ್ಣ, ಸುಣ್ಣ, ವಜ್ರಲೇಪ, ಸಾಲಲೇಪ, ಸಾಲಮರ, ಅಶೋಕ ವೃಕ್ಷ, ಕಾಕುವ ಎಂಬ ಗಿಡ, ಕಬ್ಬಿನ ಹಾಲು ಇವುಗಳ ಮಿಶ್ರಣದಿಂದ ಲೇಪಿಸಿ ನುಣುಪುಗೊಳಿಸಲಾಗುತ್ತದೆ. ಆಮೇಲೆ ಇದು ಒಣಗುತ್ತ ಬಂದಂತೆ ಹಿನ್ನೆಲೆ ಲೇಪನ ಕೊಟ್ಟು ಅದರ ಮೇಲೆ ಚಿತ್ರ ರಚಿಸಬೇಕು ಎನ್ನುವ ಮಾಹಿತಿ ವಿಷ್ಣು ಧರ್ಮೋತ್ತರ ಗ್ರಂಥದಲ್ಲಿದೆ. ಇದಕ್ಕೆ ಅನುಸಾರವಾಗಿಯೇ ಬಾದಾಮಿಯ ಭಿತ್ತಿಚಿತ್ರಗಳ ಭಿತ್ತಿಯನ್ನು ತಯಾರಿಸಲಾಗಿದೆ. ಇದೇ ಪದ್ಧತಿಯನ್ನು ಅಜಂತಾದಲ್ಲಿ ಅನುಸರಿಸಿರುವುದನ್ನು ನಾವು ಇಲ್ಲಿ ಸ್ಮರಿಸಿಕೊಳ್ಳಬಹುದು.
ಪರಿಕರಗಳು
ಚಿತ್ರರಚನೆಗಾಗಿ ಬೇಕಾಗುವ ಸೀಸುಕಡ್ಡಿ, ಬಣ್ಣ, ಕುಂಚಗಳು ಅಂಟುದ್ರಾವಕಗಳನ್ನು ಇಲ್ಲಿನ ಕಲಾವಿದರು ಸ್ವತಃ ತಾವೇ ತಯಾರಿಸಿಕೊಂಡಿದ್ದಾರೆ. ಇಂದಿನ ಸೀಸುಕಡ್ಡಿಯನ್ನು ಹಿಂದೆ ವರ್ತಿಕಾ ಎಂಬ ಹೆಸರಿನಿಂದ ಕರೆಯಲಾಗುತ್ತಿತ್ತು. ಇದನ್ನು ಬೇರೆ ಬೇರೆ ವಿಧಾನಗಳಿಂದ ಪ್ರಾಚೀನ ಕಲಾವಿದರು ತಯಾರಿಸಿಕೊಳ್ಳುತ್ತಿದ್ದರು. ಹೆಸರು, ಉದ್ದಿನಬೇಳೆ, ಗೋಧಿ, ಬಾರ್ಲಿ ಕಾಳಿನ ಹಿಟ್ಟುಗಳನ್ನು ಕಲಿಸಿ ಕಣದಕ ಹಾಗೆ ನಾದಿಕೊಂಡು, ಕಡ್ಡಿಗಳನ್ನು ತಯಾರಿಸಿ, ಒಣಗಿಸಿ, ಸುಟ್ಟು ಕಪ್ಪಾಗಿ ಮಾಡಿಕೊಂಡು ಚಿತ್ರಕ್ಕಾಗಿ ಉಪಯೋಗಿಸುತ್ತಿದ್ದರು. ಇದಲ್ಲದೆ ಇಟ್ಟಿಗೆ ಪುಡಿ, ಕಪ್ಪು ಪಾಟೀಕಲ್ಲಿನ ಪುಡಿಗಳ ಮಿಶ್ರಣದಿಂದ ಮೇಲೆ ಹೇಳಲಾದ ವಿಧಾನದಿಂದ ವರ್ತಿಕಾ ತಯಾರಿಸುತ್ತಿದ್ದರು. ಇವುಗಳ ಜೊತೆಗೆ ವಿವಿಧ ಬಳ್ಳಿಗಳು, ಸಸ್ಯಗಳನ್ನು ಸುಟ್ಟು ಅವುಗಳ ಇದ್ದಿಲುಗಳನ್ನು ವರ್ತಿಕಾದಂತೆ ಬಳಸುತ್ತಿದ್ದರು.
ಬಣ್ಣಗಳಿಗಾಗಿ ವಿವಿಧ ಖನಿಜ ಮೂಲಗಳು, ಸಸ್ಯ ಮೂಲಗಳು ಪ್ರಾಣಿ ಮೂಲಗಳನ್ನು ಬಳಸಿಕೊಳ್ಳುತ್ತಿದ್ದರು. ಅದರಂತೆ ಅಂಟು ದ್ರಾವಣಕ್ಕಾಗಿಯೂ ಸಸ್ಯ ಮತ್ತು ಪ್ರಾಣಿ ಮೂಲದ ಜಿಗುಟು ಪದಾರ್ಥಗಳನ್ನು ಬಾದಾಮಿಯ ಐತಿಹಾಸಿಕ ಕಾಲದ ಚಿತ್ರಕಲಾವಿದರು ಬಳಸಿ ಕೊಂಡಿರುವುದು ತಿಳಿದುಬರುತ್ತದೆ.
ಚಿತ್ರಗಳ ವಿವರಣೆ
ವರ್ಣಚಿತ್ರಗಳನ್ನು ರಚಿಸಲಾಗಿರುವ ವೈಷ್ಣವ ಗುಹೆಯು ಗರ್ಭಗುಡಿ, ಮಂಟಪ ಮತ್ತು ಮೊಗಸಾಲೆಗಳನ್ನು ಹೊಂದಿದೆ. ಮಂಟಪದ ಹಿಂದಣ ಗೋಡೆಯನ್ನು ಕೊರೆದು ಗರ್ಭಗೃಹ ನಿರ್ಮಿಸಲಾಗಿದೆ. ಗುಹೆಯ ಮುಂಭಾಗದಲ್ಲಿ ಕಂಬ ಮತ್ತು ಅರ್ಧ ಕಂಬಗಳನ್ನು ಕೆತ್ತಲಾಗಿದೆ. ಗುಹೆಯ ಮೇಲ್ಚಾವಣಿಯ ಹೊರಚಾಚಿದ ಬಾಗುಭಾಗದಲ್ಲಿ ಭಿತ್ತಿಚಿತ್ರಗಳು ಕಂಡುಬಂದಿವೆ. ಆದರೆ ಇಂದು ಇಲ್ಲಿ ಚಿತ್ರಗಳು ಉಳಿದಿಲ್ಲ. ಗುರುತಿಸಲಾಗದಂತೆ ನಾಶವಾಗಿ ಹೋಗಿವೆ. ಅವುಗಳನ್ನು ಪ್ರತಿ ಮಾಡಿಟ್ಟ ಅನಿವಾಸಿ ತಂಡದವರು ಮತ್ತು ಮಿಣಜಿಗಿಯವರ ಪ್ರತಿಕೃತಿಗಳಿಂದ ಹಾಗೂ ಧಾರವಾಡದ ಶಿಲ್ಪಿ ಡಿ.ಎಚ್.ಕುಲಕರ್ಣಿ ಇವರ ವೈಯಕ್ತಿಕ ಸಂಗ್ರಹದಲ್ಲಿರುವ ಪ್ರತಿಕೃತಿಗಳಿಂದಲೂ ಈ ಚಿತ್ರಗಳ ಬಗ್ಗೆ ತಿಳಿದುಕೊಳ್ಳಬಹುದು.
ಬಾದಾಮಿಯ ೩ನೆಯ ಗುಹೆಯ ಮೇಲ್ಚಾವಣಿಯ ಚಾಚುಭಾಗದಲ್ಲಿ ಕಂಡುಬಂದಿರುವ ಇಲ್ಲಿನ ಚಿತ್ರಗಳು ಉದ್ದವಾದ ಪಟ್ಟಿಕೆಯಲ್ಲಿ ರಚನೆಯಾಗಿವೆ. ಚಿತ್ರದಲ್ಲಿ ಮುಖ್ಯವಾಗಿರುವ ದೃಶ್ಯ ಅರಮನೆಯ ಒಳಾಂಗಣವನ್ನು ಬಿಂಬಿಸುತ್ತದೆ. ಇಲ್ಲಿನ ಚಿತ್ರದ ಮಧ್ಯಭಾಗದಲ್ಲಿರುವ ವ್ಯಕ್ತಿಯು ಸುಂದರವಾದ ಆಸನದ ಮೇಲೆ ಕುಳಿತಿದ್ದಾನೆ. ಈತನ ಎದುರಿನಲ್ಲಿ ನೃತ್ಯ ಸಂಗೀತ ಕಾರ್ಯಕ್ರಮವು ನಡೆಯುತ್ತದೆ. ಮೇಲಿನ ಬಾಲ್ಕನಿಯಲ್ಲಿ ನಿಂತಿರುವ ಹಲವಾರು ಜನರೂ ಈ ಕಾರ್ಯಕ್ರಮ ವೀಕ್ಷಿಸುತ್ತಿದ್ದಾರೆ. ಮಧ್ಯದಲ್ಲಿ ಕುಳಿತ ಪ್ರಮುಖ ವ್ಯಕ್ತಿಯ ಕೊರಳಲ್ಲಿ ಪದಕಗಳನ್ನು ಹೊಂದಿದ ಹಾರವಿದ್ದು, ಯಜ್ಞೋಪವೀತ ಧರಿಸಿದ್ದಾನೆ. ರಾಜನಂತೆ ಕಾಣುವ ಈ ವ್ಯಕ್ತಿಯ ಪಾದದ ಬಳಿಯಲ್ಲಿ ಹಲವಾರು ಗಣ್ಯವ್ಯಕ್ತಿಗಳು ಕುಳಿತಿದ್ದಾರೆ. ಎಡಬದಿಗೆ ವಾದ್ಯವೃಂದದವರಿದ್ದು ನೃತ್ಯಕಾರ್ಯಕ್ರಮದಲ್ಲಿ ಒಬ್ಬಳು ಸ್ತ್ರೀ ಒಬ್ಬ ಪುರುಷ ನರ್ತಿಸುತ್ತಿದ್ದಾರೆ.
ಒಂದು ಬದಿಯಲ್ಲಿ ರಾಜ ಪರಿವಾರದವರು ನೃತ್ಯ ವೀಕ್ಷಿಸಲು ಕಂಬಗಳನ್ನು ಹೊಂದಿದ ಮಂಟಪದಲ್ಲಿ ತೆಳು ಪರದೆಯೊಂದನ್ನು ಕಟ್ಟಿ ಮರೆಮಾಡಲಾಗಿದೆ. ಇದು ಇಂದ್ರನ ವೈಜಯಂತ ಅರಮನೆಯ ದೃಶ್ಯವಾಗಿರಬಹುದು. ಆ ನೃತ್ಯವು ಭರತ ಮತ್ತು ಊರ್ವಶಿ, ಇಲ್ಲವೆ ತಂಡು ಮತ್ತು ಊರ್ವಶಿಯರದಾಗಿರಬಹುದು ಎಂಬ ಅಭಿಪ್ರಾಯಗಳನ್ನು ವ್ಯಕ್ತಪಡಿಸಲಾಗಿತ್ತು. ಆದರೆ ವಿದ್ವಾಂಸರ ಎಲ್ಲಾ ಅಭಿಪ್ರಾಯಗಳನ್ನು ಕ್ರೋಡೀಕರಿಸಿ ಡಾ.ಶೀಲಾಕಾಂತ ಪತ್ತಾರ ಅವರು ಇದು ಇಂದ್ರನ ಆಸ್ಥಾನದ ದೃಶ್ಯವಾಗಿರದೆ ಚಾಲುಕ್ಯ ಅರಸನ ಚಿತ್ರವಾಗಿದೆ ಎಂದು ಹೇಳುತ್ತಾರೆ. ಇದು ಹೆಚ್ಚು ಸೂಕ್ತವಾದದ್ದು ಎನ್ನಬಹುದು.
ಇನ್ನೊಂದು ಚಿತ್ರವು ಪಕ್ಕದಲ್ಲಿದ್ದು, ಅದು ರಾಜನ ಒಡ್ಡೋಲಗವನ್ನು ಪ್ರತಿಬಿಂಬಿಸುತ್ತದೆ. ರಾಜ ಮತ್ತು ರಾಣಿ ಜೊತೆಯಾಗಿ ಸುಂದರವಾದ ಆಸನಗಳಲ್ಲಿ ಕುಳಿತಿದ್ದಾರೆ. ಮುಂದುಗಡೆ ಪರಿವಾರದವರು, ಸೇವಕ ಸೇವಕಿಯರು ತಮ್ಮ ಕಾರ್ಯದಲ್ಲಿ ನಿರತರಾಗಿದ್ದಾರೆ. ಹಿಂದುಗಡೆ ಎತ್ತರದಲ್ಲಿ ಇಂದ್ರನು ಕಾಣಿಸಿಕೊಂಡು ದೊರೆಯನ್ನು ಹರಸುತ್ತಿರುವಂತೆ ಚಿತ್ರಿಸಲಾಗಿದೆ. ಇಲ್ಲಿ ಚಿತ್ರಿತವಾದ ರಾಜನು ಸುಖಾಸೀನನಾಗಿ ಕುಳಿತಿದ್ದು, ಬಲಗಾಲನ್ನು ಪೀಠ ಒಂದರ ಮೇಲೆ ಇಟ್ಟಿದ್ದಾನೆ. ಎಡಗೈಯನ್ನು ಮೊಣಕಾಲಿನ ಮೇಲಿಂದ ಇಳಿಯಬಿಟ್ಟಿದ್ದು, ಬಲಗೈಯಲ್ಲಿ ಯಜ್ಞೋಪವೀತ ತೂಗುತ್ತಿದೆ. ತಲೆಯ ಮೇಲೆ ಉದ್ದನೆಯ ಕಿರೀಟ ಧರಿಸಿದ್ದಾನೆ ರಾಜನ ಬಲಗಡೆಗೆ ನೆಲದ ಮೇಲೆ ಅನೇಕ ಜನರು ಕುಳಿತಿದ್ದಾರೆ. ಎಡಭಾಗದಲ್ಲಿನ ಮತ್ತೊಂದು  ಆಸನದ ಮೇಲೆ ರಾಣಿಯು ಕುಳಿತಿದ್ದು ಪರಿಚಾರಿಕೆಯರು ಅವಳ ಸುತ್ತಲೂ ಸೇವೆಯಲ್ಲಿ ತೊಡಗಿದ್ದಾರೆ. ರಾಣಿಯ ಕಿವಿಯಲ್ಲಿ ಪತ್ರಕುಂಡಲಗಳು, ಹಣೆಯಲ್ಲಿರುವ ಮುಂಗುರುಳುಗಳು, ತೆಳುವಾದ ವಸ್ತ್ರವಿನ್ಯಾಸಗಳು ಅವಳ ಅಂದವನ್ನು ಹೆಚ್ಚಿಸಿವೆ.
ಈ ಚಿತ್ರದಲ್ಲಿನ ಹಿನ್ನೆಲೆಯ ಸ್ಥಳಾವಕಾಶವು ಅರಮನೆಯ ಒಳಕೋಣೆಯೊಂದರ ದೃಶ್ಯವನ್ನು ಸೂಚಿಸುತ್ತದೆ. ಈ ದೃಶ್ಯದಲ್ಲಿ ನೀಲಿ, ಕೆಂಪು, ಹಸಿರು ಮತ್ತು ಬೂದುವರ್ಣದಲ್ಲಿ ಕಾವಲುಗಾರರನ್ನು ಚಿತ್ರಿಸಿದೆ. ಈ ಚಿತ್ರವು ಚಾಲುಕ್ಯ ದೊರೆಗಳ ರಾಜ ವೈಭವವನ್ನು ತೋರಿಸುವ ದೃಶ್ಯವಾಗಿದ್ದು, ಇದರಲ್ಲಿ ಚಿತ್ರಿಸಲಾದ ರಾಜ ರಾಣಿಯರು ಕೀರ್ತಿವರ್ಮ ಮತ್ತು ಆತನ ರಾಣಿ ಹಾಗೂ ಪರಿವಾರದವರಾಗಿದ್ದಾರೆ ಎಂದು ಶಿವರಾಮಮೂರ್ತಿಯವರು ತರ್ಕಿಸುತ್ತಾರೆ.
ಈ ಗುಹೆಯ ಇನ್ನೆರಡು ಗಮನಾರ್ಹ ಚಿತ್ರಗಳೆಂದರೆ, ಗಗನದಲ್ಲಿ ಹಾರುತ್ತಿರುವ ವಿದ್ಯಾಧರ ದಂಪತಿಗಳಾಗಿವೆ. ಒಂದು ಚಿತ್ರದಲ್ಲಿ ಒಬ್ಬರು ಇನ್ನೊಬ್ಬರ ಕೊರಳು ಅಪ್ಪಿ ಹಿಡಿದು ಹಾರುತ್ತಿದ್ದರೆ, ಇನ್ನೊಂದರಲ್ಲಿ ವಿಧ್ಯಾದರನೊಬ್ಬನು ವೀಣೆಯನ್ನು ನುಡಿಸುತ್ತಿದ್ದಾನೆ. ಇಲ್ಲಿ ಪುರುಷರನ್ನು ಬೂದು ವರ್ಣದಲ್ಲಿ ಚಿತ್ರಿಸಿದ್ದರೆ ಸ್ತ್ರೀಯರಿಗೆ ಹಸಿರು, ನೀಲಿ ವರ್ಣಗಳನ್ನು ಲೇಪಿಸಲಾಗಿದೆ. ಈ ಚಿತ್ರಗಳನ್ನು ರಚಿಸಿದ ಕಲಾವಿದರ ಬಗ್ಗೆ ಹೆಚ್ಚಿಗೆ ತಿಳಿದುಬರದಿದ್ದರೂ ಮನೋದಾರುಣನ್ ಎಂಬ ಕಲಾವಿದ ಇವುಗಳನ್ನು ರಚಿಸಿರುವ ಬಗ್ಗೆ ವಿದ್ವಾಂಸರು ತರ್ಕಿಸಿದ್ದಾರೆ.
ಬಾದಾಮಿಯ ವೈಷ್ಣವ ಗುಹೆಯ ಭಿತ್ತಿ ಚಿತ್ರಗಳು ಉತ್ತಮ ಸಂಯೋಜನಾ ಕೃತಿಗಳಾಗಿವೆ. ಹಿಂದಿನ ಪ್ರಾರಂಭಿಕ ಹಂತದ ಕೃತಿಗಳಾದ ಉತ್ತರ ಬೆಟ್ಟದ ಶಿಲಾಶ್ರಯ ಚಿತ್ರಗಳು, ರಾವಣಫಡಿ ಗುಹೆ ಚಿತ್ರಗಳಿಗಿಂತ ಇಲ್ಲಿನ ಕೃತಿಗಳಲ್ಲಿ ಯೋಜನಾಬದ್ಧ ಸಂಯೋಜನೆ ಕಂಡುಬರುವುದು. ಮುಖ್ಯ ಚಿತ್ರವನ್ನು ದೊಡ್ಡದಾಗಿಯೂ ಉಳಿದ ಚಿತ್ರಗಳನ್ನು ಚಿಕ್ಕದಾಗಿಯೂ ಇಲ್ಲಿ ಚಿತ್ರಿಸಿದ್ದು ಶಿಲ್ಪಶಾಸ್ತ್ರಗಳ ನಿರ್ದೇಶನ ಅನುಸರಿಸಿದಂತೆ ಗೋಚರಿಸುತ್ತದೆ. ಇಲ್ಲಿಯ ಚಿತ್ರದಲ್ಲಿ ಸಂಯೋಜಿಸಿರುವ ಅರಮನೆಯ ಒಳಾಂಗಣ ದೃಶ್ಯದಲ್ಲಿ ಕಂಬಗಳು, ಕಮಾನುಗಳು, ಕ್ಲಿಪ್‌ಗೆ ಅಳವಡಿಸಿದ ಪರದೆಗಳು, ಮಹಡಿಯ ಬಾಲ್ಕನಿಗಳು, ಕಿಟಕಿ ಬಾಗಿಲುಗಳು ಅದಕ್ಕೆ ಅಳವಡಿಸಿದ ಕದಗಳು, ಸಿಂಹಾಸನ ಮತ್ತು ಇತರ ಪೀಠಗಳು ಆ ಕಾಲದ ಅರಮನೆಯ ಒಳಾಂಗಣದ ವೈಭವವನ್ನು ತಿಳಿಸಿಕೊಡುತ್ತವೆ.
ಬಾದಾಮಿ ಚಿತ್ರಗಳ ಪ್ರಮುಖ ಲಕ್ಷಣಗಳು
೧. ಇಲ್ಲಿನ ಚಿತ್ರಗಳಲ್ಲಿ ಉಕ್ತಿಗಳು ನೀಳವಾಗಿದ್ದು, ಕೆನ್ನೆ, ಗಲ್ಲ, ತುಟಿ, ಸ್ತನಗಳು, ಕಣ್ಣುಗಳನ್ನು ಉತ್ಪ್ರೇಕ್ಷಿಸಿ ತೋರಿಸಲಾಗಿದೆ.
೨. ಮುಖಗಳ ಆಕಾರದಲ್ಲಿ ದುಂಡು ಹಾಗೂ ಅಂಡಾಕಾರಗಳು ಪ್ರಧಾನವಾಗಿವೆ.
೩. ಒಂದೇ ವರ್ಣದ ಎರಡು ಮೂರು ಛಾಯೆಗಳನ್ನು ಬಳಸಿದ್ದು ಹೆಚ್ಚು ಕಂಡುಬರುವುದಿಲ್ಲ. ಬದಲಾಗಿ ಪ್ರತಿಭಾಗಕ್ಕೂ ಬೇರೆ ಬೇರೆ ವರ್ಣ ಬಳಸಲಾಗಿದೆ.
೪. ಚಿತ್ರಗಳಿಗೆ ಸೂಕ್ಷ್ಮವಾದ ಬಾಹ್ಯ ರೇಖೆಗಳನ್ನು ಎಳೆಯಲಾಗಿದೆ.
೫. ಮನುಷ್ಯ ಚಿತ್ರಗಳಲ್ಲಿ ಆಕೃತಿಗಳಿಗೆ ನೀಲಿ, ಹಸಿರು, ಕಂದು, ತಿಳಿಕೆಂಪು ಬಣ್ಣದ ಮೈಬಣ್ಣ ಲೇಪಿಸಲಾಗಿದೆ. ಆ ಮೂಲಕ ಒಟ್ಟು ಚಿತ್ರದ ವರ್ಣ ಸಾಮರಸ್ಯ ಉಜ್ವಲಗೊಳಿಸಲಾಗಿದೆ.
ಬಾದಾಮಿ ಚಾಲುಕ್ಯರು : ೩೪. ಅಯ್ಯಾವೊಳೆ ಐನೂರ್ವ ವರ್ತಕ ಸಂಘದ ಇತಿಹಾಸದಲ್ಲಿಯ ಕೆಲವು ಸಮಸ್ಯೆಗಳು
ಅಯ್ಯಾವೊಳೆ ಐನೂರ್ವರು ಈ ಸಂಘದ ಪ್ರಶಸ್ತಿಗಳಲ್ಲಿ ಸಂಘವು ಅಯ್ಯಾವೊಳೆಯಲ್ಲಿ ಜನಿಸಿತ್ತೆಂದು ಹೇಳಿದೆ. ಆದರೆ ಇದರ ಜನ್ಮದಾತರು ಅಲ್ಲಿಯ ಮಹಾಜನರೇ ಅಥವಾ ಅಲ್ಲಿಯ ನಗರ ಸಂಸ್ಥೆಯೇ? ಮಹಾಜನರು ಅಥವಾ ಅವರ ಇನ್ನೊಂದು ಹೆಸರಾದ ಚತುರ್ವಿದ್ಯಾ ಸಮುದಾಯದವರು ಬ್ರಾಹ್ಮಣರು. ನಗರ ಸಂಸ್ಥೆಯವರು ಬ್ರಾಹ್ಮಣರಲ್ಲ. ಅವರು ಜೈನರು, ವೈಶ್ಯರು, ಶೈವರು ಅಥವಾ ವೀರಶೈವರು. ಬಾದಾಮಿ ಚಾಳುಕ್ಯರ ಕಾಲದಲ್ಲಿಯ ಎರಡು ಶಾಸನಗಳಲ್ಲಿ ಅಯ್ಯಾವೊಳೆಯ ಐನೂರ್ವ ವರ್ತಕರ ಸಂಘದ ಅತೀ ಪ್ರಾಚೀನ ಉಲ್ಲೇಖ ಬರುತ್ತದೆ. ಮೊದಲನೆಯ ಶಾಸನ
[1]“ಐಹೊಳೆಯ ಲಾಡಖಾನ್ ದೇವಸ್ಥಾನದಲ್ಲಿದೆ. ಅದರಲ್ಲಿ ನಮಗೆ ಬೇಕಾದ ವಿಷಯ ಹೀಗಿದೆ: “ಶ್ರೀ ಮಹಾಚತುರ್ವ್ವಿದ್ಯಾ ಸಮುದಾಯಂ ಐನೂರ್ವರಕ್ಕಂ” ಬೆಣ್ಣಮ್ಮ ಸೋಮಯಾಜಿಗಳು ಕೊಟ್ಟ ದಾನ. ಅದೇ ಶಾಸನದಲ್ಲಿ “ರಾಜ ಶ್ರಾವಿತಂ ಮಹಾಜನಮುಂ ನಕರ ಶ್ರಾವಿತು” ಎಂದಿರುವುದರಿಂದ ಮಹಾಜನರ ಜನತೆ ನಕರ ಅಥವಾ ನಗರ ಅಥವಾ ವರ್ತಕರು ದಾನವನ್ನು ಘೋಷಿಸಿದರು. ರಾಜರು, ಮಹಾಜನರು ಮತ್ತು ವರ್ತಕರು ಈ ದಾನವನ್ನು ಊರಿನವರಿಗೆ ಸಾರಿದರು ಅಥವಾ ತಿಳಿಯಪಡಿಸಿದರು. ಎರಡನೇ ಶಾಸನ, ಐಹೊಳೆಯಲ್ಲಿ ಮೊದಲಿನ ಶಾಸನದ ಪಕ್ಕದಲ್ಲಿರುವ ಗೌಡರ ಗುಡಿಯಲ್ಲಿದೆ. ಇದರಲ್ಲಿ “ಶ್ರೀ ಮದಾರ್ಯವುರಂ ಶ್ರೀಮಹಾಚತುರ್ವಿದ್ಯಾ ಸಮುದಾಯ ಮಯೈನೂರು ಮಹಾಜನಮುಂ ಎಂಟು ನಗರಮುಂ ದುರ್ಗ್ಗಾ ಭಗವತಿ”ಯರಿಗೆ ದಾನ ಕೊಟ್ಟರೆಂದಿದೆ. ಹೀಗಿ ಅತೀ ಪ್ರಾಚೀನ ಶಾಸನಗಳಲ್ಲಿ ಐನೂರು ಮಹಾಜನರು ಮತ್ತು ನಗರ ಸಂಸ್ಥೆಯವರ ಉಲ್ಲೇಖ ಜತೆಜತೆಯಲ್ಲಿ ಬಂದಿದೆ. ಎರಡನೇ ಶಾಸನದ ತೇದಿಯ ಮೊದಲಿನ ಶಾಸನದ ಕಾಲಕ್ಕೇ ಅಂದರೆ ೮ನೇ ಶತಮಾನದ ಮಧ್ಯಭಾಗ ಇದರಲ್ಲಿ ಶ್ರೀಮದಾರ್ಯವುದರ ಶ್ರೀ ಮಹಾ ಚತುರ್ ವಿದ್ಯಾಸಮುದಾಯ ಮೈನೂರಂ ಮಹಾಜನಮುಂ ಎಂಟುಂ ನಗರಮುಂ.. ದುರ್ಗ್ಗಾ ಭಗವತಿಯರ್ಕೆ” ದಾನವನ್ನು ಕೊಟ್ಟರು ಎಂದಿದೆ.
ಹೀಗೆ ಎರಡೂ ಶಾಸನಗಳಲಿ್ಲ ೫೦೦ ಮಹಾಜನರು ಮತ್ತು ನಗರ ಸಂಸ್ಥೆಯವರ ಉಲ್ಲೇಖವಿದೆ. ಐಹೊಳೆಯಲ್ಲಿ ಇನ್ನೂ ಎರಡು ಶಾಸನಗಳಲ್ಲಿ[2] ಐನೂರು ಮಹಾಜನರ ಉಲ್ಲೇಖವಿದೆ. ಈ ಎರಡೂ ಶಾಸನಗಳು ೧೨ನೇ ಶತಮಾನದವು. ಅಂದರೆ ಐಹೊಳೆ ೧೧ನೇ ಶತಮಾನದಿಂದ ೧೨ನೇ ಶತಮಾನದವರೆಗೂ ಐನೂರು ಮಹಾಜನಗಳುಳ್ಳ ಅಗ್ರಹಾರವಾಗಿದ್ದಿತು. ಮತ್ತು ಮೊದಲಿನ ಎರಡು ಶಾಸನಗಳಲ್ಲಿ ಮಹಾಜನರೂ ಮತ್ತು ನಗರಗಳು ಸೇರಿ ದಾನ ಕೊಟ್ಟರು. ಇವುಗಳಲ್ಲಿ ಈ ಮೊದಲನೆಯದು ಲಾಡ್‌ಖಾನ್ ಎನ್ನುವ ಕಟ್ಟಡದಲ್ಲಿದೆ. ಎರಡನೆಯದು ಅದರ ಪಕ್ಕದಲ್ಲಿರುವ ಗೌಡರ ಗುಡಿಯಲ್ಲಿದೆ. ಬಾದಾಮಿಯಲ್ಲಾದ ಇತಿಹಾಸ ಅಕಾಡೆಮಿ ವಾರ್ಷಿಕೋತ್ಸವ ಸಮ್ಮೇಳನದ ಅಧ್ಯಕ್ಷರಾಗಿದ್ದ ಡಾ.ಎಸ್.ರಾಜಶೇಖರ ಇವರು ತಮ್ಮ ಅಧ್ಯಕ್ಷೀಯ ಭಾಷಣದಲ್ಲಿ ಬಹಳ ಮಹತ್ವದ ಶೋಧನೆಯನ್ನು ಪ್ರಕಟಿಸಿದ್ದಾರೆ. ಇವುಗಳಲ್ಲಿ ಪ್ರಸ್ತುತವಾದದ್ದು;
ಲಾಡ್‌ಖಾನ್ ದೇವಸ್ಥಾನವು ಐಹೊಳೆಯ ನಗರ ವರ್ತಕ ಸಂಘದ ಸಭಾಗೃಹವಾಗಿತ್ತು ಮತ್ತು ಈಗ ಕರೆಯಲಾಗಿರುವ ಗೌಡರಗುಡಿಯು ದುರ್ಗ್ಗಾಭಗವತಿಯ ಗುಡಿಯಾಗಿತ್ತು.
ಈ ಊಹೆಗಳು ನಂಬಲರ್ಹವಾಗಿವೆ. ಎಲ್ಲರೂ ಲಾಡ್‌ಖಾನ್ ದೇವಸ್ಥಾನ ಆಗಿರಲಿಕ್ಕಿಲ್ಲ. ಅದು ಲೌಕಿಕ ಕಾರ್ಯಗಳಿಗೆ ಉಪಯೋಗಿಸುತ್ತಿದ್ದಿರಬೇಕೆನ್ನುವ ಅನುಭವವನ್ನು ವ್ಯಕ್ತಪಡಿಸಿದ್ದರು. ಡಾ. ರಾಜಶೇಖರರ ಊಹೆ ಈ ದೃಷ್ಟಿಯಿಂದ ಬಹಳ ಮಹತ್ವದ್ದು. ಅಷ್ಟೇ ಮಹತ್ವದ್ದು ಅದರ ಪಕ್ಕದ ಗುಡಿ ದುರ್ಗ್ಗಾಭಗವತಿಯದೆನ್ನುವುದು. ಈ ಊಹೆಗಳು ನಿಜವಾದರೆ ಐಹೊಳೆ ಐನೂರರ ವರ್ತಕ ಸಂಘ ಐಹೊಳೆಯಲ್ಲಿ ಯಾವ ಸ್ಮಾರಕವನ್ನು ಹೊಂದಿಲ್ಲವೆಂದು ಹೇಳಲು ಬರುವುದಿಲ್ಲ. ಹಾಗಿದ್ದರೆ ಈ ವರ್ತಕ ಸಂಘದವರಿಗೂ ಮತ್ತು ಅಲ್ಲಿಯ ೪೦೦ ವರ್ಷಗಳಿಂದ ಇದ್ದ ಮಹಾಜನಸಂಸ್ಥೆಗೂ ಯಾವ ರೀತಿಯ ಸಂಬಂಧ ವಿತ್ತೆನ್ನುವುದನ್ನು ತಿಳಿದುಕೊಳ್ಳಬೇಕು. ವರ್ತಕ ಸಂಘದ ಹೆಸರು ಅಯ್ಯಾವೊಳೆ ಐನೂರು ಮತ್ತು ಮಹಾಜನರ ಹೆಸರು ಅಯ್ಯಾವೊಳೆ ಐನೂರು ಎಂದಿರುವುದರಿಂದ, ಮಹಾಜನರೇ ವರ್ತಕ ಸಂಘದ ಸ್ಥಾಪಕರೆಂದು ಫ್ಲೀಟ್[3] ಮೊದಲು ಮಾಡಿ ಅನೇಕ ಇತಿಹಾಸಕಾರರು ಅಭಿಪ್ರಾಯಪಟ್ಟಿದ್ದಾರೆ. ಇತ್ತೀಚೆಗೆ ವೀರಾ ಅಬ್ರಹಾಂ[4] ಮತ್ತು ಚಂಪಕ ಲಕ್ಷ್ಮಿಯವರು[5] ಈ ಅಭಿಪ್ರಾಯವನ್ನು ಅನುಮೋದಿಸಿದ್ದಾರೆ. ಕರಷಿಮಾ ಮತ್ತು ಸುಬ್ಬರಾಯಲು[6] ಅವರು ಇವೆರಡರ ಸಂಬಂಧ ನಿಗೂಢವಾಗಿದೆ ಅಂದರೆ ಅಷ್ಟು ಸಷ್ಟವಾಗಿಲ್ಲವೆಂದಿದ್ದಾರೆ. ಆದರೆ ಅದರಲ್ಲಿ ನಿಗೂಢತೆ ಏನೂ ಇಲ್ಲ. ಮಹಾಜನರು ಅಥವಾ ಬ್ರಾಹ್ಮಣರು ಬ್ರಾಹ್ಮಣರಲ್ಲದ ವರ್ತಕ ಸಂಘದ ಸ್ಥಾಪಕರು ಹೇಗೆ ಆಗುತ್ತಾರೆ? ನಗರ ಎನ್ನುವ ವರ್ತಕರ ಸಂಘದವರು ಅಯ್ಯಾವೊಳೆ ಎನ್ನುವ ವರ್ತಕ ಸಂಘದ ಸ್ಥಾಪಕರು. ಇವರು ಮೊದಲಿನಿಂದಲೂ ಅಂದರೆ ಬಾದಾಮಿ ಚಾಳುಕ್ಯರ ಕಾಲದಿಂದಲೂ ಮಹಾಜನರ ಜತೆಗಿರುವುದನ್ನು ಲಾಡ್‌ಖಾನ್ ಮತ್ತು ಗೌಡರಗುಡಿ ಶಾಸನಗಳಿಂದ ನೋಡಿದ್ದೇವೆ. ಅವರಲ್ಲಿ ಯಾರು ವರ್ತಕ ಸಂಘದ ಸ್ಥಾಪಕರೆನ್ನುವ ಪ್ರಶ್ನೆಯನ್ನೂ ಕೇಳುವುದೇ ಸರಿಯಲ್ಲ.
ವರ್ತಕ ಸಂಘದ ಸ್ಥಾಪಕರು ವರ್ತಕರೇ ಹೊರತು, ವರ್ತಕರಲ್ಲದವರು ಆಗುವುದಿಲ್ಲ. ಆದರೆ ಈ ವರ್ತಕ ಸಂಘದವರಿಗೆ ಮಹಾಜನರ ಬೆಂಬಲವಿತ್ತು. ಹೇಗೆಂದರೆ ಮಹಾಜನರು ಅಯ್ಯಾವೊಳೆಯ ಪುರವರಾಧೀಶ್ವರ ಅಂದರೆ ಅದರ ಆಡಳಿತಗಾರರು. ವ್ಯಾಪಾರಸಂಘವನ್ನೂ ಸ್ಥಾಪಿಸಲಿಕ್ಕೆ ಮತ್ತು ವ್ಯಾಪಾರ ಮಾಡಲಿಕ್ಕೆ ಅವರಿಗೆ ಶಾಸನಗಳನ್ನು ಕೊಟ್ಟರು. ಅದಕ್ಕೆ ವರ್ತಕರು ತಮ್ಮ ಶಾಸನಗಳಲ್ಲಿ ಮಹಾಜನರಿಗೆ ಕೃತಜ್ಞರಾಗಿ ಪಂಚಶತವೀರ ಶಾಸನ ಲಬ್ಧರೆಂದು ಹೇಳಿಕೊಂಡಿದ್ದಾರೆ.
ಅದೇ ಪ್ರಶಸ್ತಿಗಳಲ್ಲಿ ವರ್ತಕರು ತಮ್ಮ ಬಗ್ಗೆ ಹೀಗೆ ಹೇಳಿಕೊಳ್ಳುತ್ತಾರೆ[7]; “ರುಜಶತ ವೀರಶಾಸನ ಲಬ್ದಾನೇಕಗುಣ ಗಣಾಲಂಕಿತ ಸತ್ಯಾ ಶೌಚಾಚಾರ ನಯವಿನಯ ಸಂಪನ್ನರಪ್ಪ ಶ್ರೀ ವೀರಬಣಂಜು ಧರ್ಮಪ್ರತಿಪಾಲನ ವಿಶುದ್ಧಗುಡ್ಢಧ್ವಜ ವಿರಾಜಿತ ಲಕ್ಷ್ಮೀ ವೃಕ್ಷಸ್ಥಳಂ ವಾಸುದೇವ ಕಂಡಲಿ ಮೂಲ ಭದ್ರೋದ್ಭವಂ ಭಾಗವತೀ ವರಪ್ರಸಾದಂ… ನಡೆಗುಂ ನುಡಿಗಂ.” ಇವು ಅವರ ಗುಣಗಾನ ಮತ್ತು ಮೂಲ ದೇವತೆಗಳು.
ಇವರು ಅನೇಕ ರಾಷ್ಟ್ರಗಳಲ್ಲಿ ವ್ಯವಹರಿಸುತ್ತಿದ್ದರು. ಎಲ್ಲಾ ತರಹ ವಾಹನಗಳನ್ನು ಉಪಯೋಗಿಸುತ್ತಿದ್ದರು. ಮತ್ತು ಎಲ್ಲಿ ಲಾಭವಿದೆಯೋ ಅಲ್ಲಿಗೆ ಹೋಗಿ, ಹೋದಲ್ಲೆಲ್ಲಾ ದಾನಧರ್ಮ ಮಾಡಿ ಸ್ಥಳೀಯ ವ್ಯಾಪಾರಿಗಳಿಗೆ ಮಾದರಿಯಾದರು. ಮತ್ತು ಸ್ಥಳೀಯ ವ್ಯಾಪಾರಿಗಳು ತಮ್ಮ ಹೆಸರು ಅಯ್ಯಾವೊಳೆ ಐನೂರು ಅಥವಾ ನಾನಾದೇಶಿ ಇತ್ಯಾದಿಗಳಿಂದ ಹೇಳಿಕೊಳ್ಳಹತ್ತಿದ್ದನ್ನು ನಾವು ಮುಂದೆ ನೋಡುತ್ತೇವೆ. ಇವರು ಹೋದಲ್ಲೆಲ್ಲಾ ದಾನ ಧರ್ಮ ಮಾಡಿ, ಸ್ಥಳೀಯ ವ್ಯಾಪಾರಿಗಳಿಗೆ ಮಾದರಿಯಾದರು ಮತ್ತು ಅಲ್ಲಿಯ ಜನರಿಗೆ ಬೇಕಾದವರಾದರು.
ಹೀಗೆ ಮಾಡಿದ್ದರಿಂದ ಅಯ್ಯಾವೊಳೆ ದೊಡ್ಡ ವ್ಯಾಪಾರ ಕೇಂದ್ರವಾಯಿತು. ಇದೇ ಸಮಯದಲ್ಲಿ ಅಯ್ಯಾವೊಳೆಯಲ್ಲಿ ಆಳಿದ ಬಾದಾಮಿ ಚಾಳುಕ್ಯರು, ರಾಷ್ಟ್ರಕೂಟರು, ಕಲ್ಯಾಣಚಾಳುಕ್ಯ ರಾಜರುಗಳ ಪ್ರೋಅಯ್ಯೋವೊಳೆಯಲ್ಲಿ ಅನೇಕ ದೇವಸ್ಥಾನಗಳು ಜನ್ಮ ತಾಳಿದವು. ಹೀಗೆ ಆಗುವುದರಲ್ಲಿ ವರ್ತಕರದು ದೊಡ್ಡ ಪಾತ್ರವು ಇತ್ತೆಂದು ನಾವು ಊಹಿಸಬಹುದು. ಈ ಅಸಂಖ್ಯ ದೇವಸ್ಥಾನಗಳಿಂದ, ಅಯ್ಯಾವೊಳೆ ದೊಡ್ಡ ಯಾತ್ರಾ ಸ್ಥಳವಾಯಿತು. ಒಂದು ಶಾಸನದಲ್ಲಿ ಅದನ್ನು ಮಹಾಕಾಶಿಯೆಂದು ಕರೆಯಲಾಗಿದೆ.[8] ಇಂಥವರು ರಾಷ್ಟ್ರಕೂಟ ಮೂರನೇ ಕೃಷ್ಣನ ಜನತೆ ತಮಿಳುನಾಡಿಗೆ ಹೋದಾಗ ಅಲ್ಲಿಯ ವರ್ತಕರು ಇವರ ದೇವರನ್ನು ಇವರ ಪದ್ಧತಿಗಳನ್ನು ಇವರ ಶಾಸನಗಳಲ್ಲಿಯ ಇವರ ಪ್ರಶಂಸೆಯನ್ನು ಇವರ ಬೇರೆ ಬೇರೆ ಹೆಸರುಗಳನ್ನು ತಮ್ಮದನ್ನಾಗಿಸಿದರು. ಹೋದ ಸ್ವಲ್ಪ ದಿನಗಳಲ್ಲಿಯೇ ತಮಿಳುನಾಡಿನ ಕೆಲವು ಊರುಗಳಿಗೆ ಕೇರಿಗಳಿಗೆ ದೇವರುಗಳಿಗೆ ಅಯ್ಯಾವೊಳೆಯ ಅಥವಾ ಐನೂರ್ವರ ಅಥವಾ ಅವಕ್ಕೆ ಸಮನಾದ ದೇಶಿ ನಾನಾ ದೇಶಿ-ಈ ಹೆಸರುಗಳನ್ನಿಟ್ಟರು. ಉದಾಹರಣೆಗೆ ಕರ್ನಾಟಕದ ವರ್ತಕರಂತೆ ತಮಿಳರು ಭಗವತೀ ಆರಾಧಕರೆಂದೂ ವಾಸುದೇವ ಖಂಡಲಿ ಮೂಲಭದ್ರರಿಂದ ಉದ್ಭವವಾದರೆಂದು ತಮ್ಮ ಪ್ರಶಸ್ತಿಗಳಲ್ಲಿ ಹೇಳಿಕೊಂಡರು.[9]
ತಮಿಳುನಾಡಿನ ನಾಟುಕೋಟಿ ಚಟ್ಟಿಯವರು ಇವತ್ತಿಗೂ ಅಯ್ಯಾವೊಳೆಯ ಈಶ್ವರನನ್ನು ಆರಾಧಿಸುತ್ತಾರೆ. ಯಾವುದಾದರೂ ಶುಭಕಾರ್ಯ ಆರಂಭಿಸುವ ಮುಂಚೆ ಈ ಈಶ್ವರನಿಗೆ ನಡೆದುಕೊಳ್ಳುವುದು, ತಮ್ಮೆಲ್ಲ ಯಾವ ವರ್ತಕನು ದಿವಾಳಿಯಾದಾಗ ಅವನಿಗೆ ಸಹಾಯ ಮಾಡುವುದು, ದಾನ ಧರ್ಮಗಳನ್ನು ಮಾಡುವುದು ಈ ಎಲ್ಲಾ ಕೆಲಸಗಳನ್ನು ಒಗ್ಗಟ್ಟಿನಿಂದ ಮಾಡುವುದು, ಈ ಪದ್ಧತಿಗಳಿಂದ ಇವತ್ತು ಅಯ್ಯಾವೊಳೆಯ ಹೆಸರು ಉಳಿದಿದ್ದರೆ, ಅದು ನಾಟುಕೋಟಿ ಚೆಟ್ಟಿಯರಲ್ಲಿ.[10] ಅವರೇ ಈ ಹೆಸರನ್ನು ಶ್ರೀಲಂಕಾ ಮತ್ತು ಸುಮಾತ್ರ[11]ಗಳಿಗೆ ಕೊಂಡೊಯ್ದರು. ಕರ್ನಾಟಕದಲ್ಲಿ ಇವರ ಹೆಸರು ಹೇಳಹೆಸರಿಲ್ಲದ ಹಾಗೆ ಮಾಯವಾಗಿದೆ. ಕರ್ನಾಟಕದಲ್ಲಿ ಇವರ ಹೆಸರು ಅಯ್ಯಪ್ಪ ಶೆಟ್ಟಿಯಾಗಿ ಉಳಿದಿದೆ ಎಂದು ಡಾ.ಎ.ಎಂ. ಕಲಬುರ್ಗಿ ಮತ್ತು ಡಾ. ಬಿ.ಆರ್. ಹಿರೇಮಠರು ಹೇಳುತ್ತಾರೆ.[12]
ಈಗ ಅಯ್ಯಾವೊಳೆ ಅಥವಾ ಬಾಗಲಕೋಟೆ ಜಿಲ್ಲೆಯ ಹುನಗುಂದ ತಾಲೂಕಿನ ಐಹೊಳೆ ಅಲ್ಲಿಯ ಅಸಂಖ್ಯ ದೇವಸ್ಥಾನಗಳಿಗೆ ಪ್ರಸಿದ್ದಿಯಾಗಿದೆ. ಆದರೆ ಬಾದಾಮಿ ಚಾಳುಕ್ಯರ ಕಾಲದಿಂದ ವಿಜಯನಗರ ಕಾಲದವರೆಗೂ ಅಯ್ಯಾವೊಳೆ ಐನೂರ್ವರೆಂದು ಪ್ರಸಿದ್ಧ ವರ್ತಕ ಸಂಘದ ಜನ್ಮಸ್ಥಾನವಾಗಿ ಅಲ್ಲಿಂದ ದಕ್ಷಿಣ ಭಾರತ, ಶ್ರೀಲಂಕಾ, ಸುಮಾತ್ರಗಳಿಗೆ ತಮಿಳುನಾಡಿನ ನಾಟುಕೋಟಿ ಚೆಟ್ಟಿಯವರ ಮುಖಾಂತರ ತನ್ನ ಹೆಸರನ್ನು ಹರಡಿತೆನ್ನುವುದು ಒಂದು ರೋಚಕ ಕಥೆ.

ಬಾದಾಮಿ ಚಾಲುಕ್ಯರು : ೩೫. ದೇವಾಲಯಗಳ ಉಗಮ ಮತ್ತು ಲಾಡ್‌ಖಾನ್ ದೇವಾಲಯ
ಕ್ರಿಸ್ತಶಕಕ್ಕೆ ಮುನ್ನ ದೇವಾಲಯಗಳು ರಚನೆಗೊಂಡವು ಎಂದು ಹೇಳಲು ಸಾಧ್ಯ ವಿದ್ದರೂ ಅವುಗಳ ಸ್ವರೂಪ ವ್ಯಕ್ತವಾಗುವುದಿಲ್ಲ. ಹರಪ್ಪ-ಮಹೆಂಜೊದಾರೋ ಉತ್ಖನನಗಳಲ್ಲಿ ಸಾರ್ವಜನಿಕ ಕಟ್ಟಡಗಳನ್ನು ಗುರುತಿಸಬಹುದೇ ಹೊರತು ದೇವಾಲಯಗಳೆನ್ನಬಹುದಾದ ರಚನೆಗಳು ಕಾಣಸಿಗುವುದಿಲ್ಲ ಎಂದು ವಿದ್ವಾಂಸರು ಅಭಿಪ್ರಾಯಪಡುತ್ತಾರೆ.
[1]ಕ್ರಿಸ್ತಪೂರ್ವ ಎರಡನೆಯ ಶತಮಾನದಲ್ಲಿ ಹೆಲಿಯೋಡೊರಸ್ ಸ್ಥಾಪಿಸಿದ ಗರುಡಸ್ತಂಭದ ಉಲ್ಲೇಖ ವಾಸುದೇವನ ದೇವಾಲಯಕ್ಕೆ ಸಂಬಂಧಿಸಿದ್ದು,[2]ಇದು ದೇವಾಲಯಗಳಿಗೆ ಸಂಬಂಧಿಸಿದ ಅತಿಪ್ರಾಚೀನ ಉಲ್ಲೇಖವೆನಿಸಿದೆ. ಕ್ರಿ.ಶ. ಒಂದನೇ ಶತಮಾನದಲ್ಲಿ ರಾಜಾಸ್ಥಾನದ ಗೌಸುಂದಿಯಲ್ಲಿ ನಾರಾಯಣನಿಗಾಗಿ ಕಟ್ಟಲ್ಪಟ್ಟ ‘ನಾರಾಯಣ ವಾಟಕ’ದ ಸ್ಪಷ್ಟ ಉಲ್ಲೇಖವಿದೆ.[3]ಕಟ್ಟಡಗಳೊಂದಿಗೆ ಗುರುತಿಸಲ್ಪಡುವ ಅತಿಪ್ರಾಚೀನ ದೇವಾಲಯ ತಿಗುವಾದಲ್ಲಿಯ ವಿಷ್ಣುದೇವಾಲಯ. ಇದರೊಂದಿಗೆ ಸಾಂಚಿಯ ಹದಿನೇಳನೆಯ ದೇವಾಲಯವನ್ನೂ ವಿದ್ವಾಂಸರು ಐದನೆಯ ಶತಮಾನಕ್ಕೆ ಸೇರಿದ್ದೆಂದು ಪರಿಗಣಿಸಿದ್ದಾರೆ. ಈ ದೇವಾಲಯಗಳಲ್ಲಿ ಚತುರಶ್ರಾಕಾರದ ಗರ್ಭಗೃಹವಿದ್ದು, ಮುಂಗಡೆ ಸ್ತಂಭಗಳನ್ನಾಧರಿಸಿದ ಮುಖಮಂಟಪವಿದೆ. ಇವೆರಡೂ ಸ್ವತಂತ್ರ ದೇವಾಲಯಗಳ ಮೂಲಸ್ವರೂಪವೆನಿಸಿವೆ. ಈ ರಚನೆಗಳ ಚಾವಣಿ ಸಮತಟ್ಟಾಗಿದ್ದು, ನೀರು ಹರಿದುಹೋಗಲು ಅವಕಾಶವಿದೆ.
ಗರ್ಭಗೃಹವೊಂದರಿಂದಲೇ ದೇವಾಲಯವೆಂದು ಗುರುತಿಸಲು ಸಾಧ್ಯವಿದೆ. ವಸ್ತುಶಃ ದೇವಾಲಯಗಳ ಮಾದರಿಗಳನ್ನು ಗಮನಿಸಿದಾಗ, ಗರ್ಭಗೃಹ ಮತ್ತು ಅದಕ್ಕೆ ಹೊಂದಿಕೊಂಡ ಮುಖಮಂಟಪ, ಇದು ಕನಿಷ್ಠ ಅವಶ್ಯಕತೆ ಎಂದು ಗುರುತಿಸಬಹುದಾಗಿದೆ. ಪಾಶ್ಚಾತ್ಯರ ದೇವಾಲಯಗಳ ಸ್ವರೂಪವನ್ನು ಗಮನಿಸಿದಾಗ ಈ ಕನಿಷ್ಠ ಅವಶ್ಯಕತೆಯು ಸಾರ್ವತ್ರಿಕವಾಗಿ ಮನ್ನಣೆ ಗಳಿಸಿರುವುದನ್ನು ಕಾಣಬಹುದು. ವಿಟ್ರೂವಿಯಸ್ ಗುರುತಿಸುವ ಯ್ಯಾಂಟಿಸ್ ಮತ್ತು ಪ್ರೊಸ್ಟೈಲ್ ಮಾದರಿಗಳಲ್ಲಿ ಗರ್ಭಗೃಹ ಮತ್ತು ಮುಖಮಂಟಪವನ್ನು ಮಾತ್ರ ಕಾಣುತ್ತೇವೆ. ತಿಗುವಾ ಹಾಗೂ ಸಾಂಚಿ ದೇವಾಲಯಗಳ ನಂತರ ಗುಪ್ತರ ಕಾಲದ, ದೇವಘರ್‌ನ ವಿಷ್ಣು ದೇವಾಲಯ, ಭೂಮಾರದಲ್ಲಿನ ಶಿವಾಲಯ, ನಾಚ್ನಕುಟಾರದ ಪಾರ್ವತಿ ದೇವಾಲಯ, ಇವುಗಳಲ್ಲಿ ಗರ್ಭಗೃಹವು ಮಧ್ಯ ಪ್ರದೇಶವನ್ನಾವರಿಸಿದೆ. ಈ ರಚನೆಗಳನ್ನೂ ವಿದ್ವಾಂಸರು ಐದನೇ ಶತಮಾನವೆಂದು ಗುರುತಿಸಿದ್ದಾರೆ.[4] ಇದೇ ಹಾದಿಯಲ್ಲಿ ಐಹೊಳೆಯ ಲಾಡ್‌ಖಾನ್ ದೇವಾಲಯವನ್ನೂ ಪರಿಗಣಿಸಬಹುದು.
ಕರ್ನಾಟಕದಲ್ಲಿ ಕ್ರಿಸ್ತಶಕದ ಆರಂಭದಲ್ಲಿ ಕಟ್ಟಿದ ದೇವಾಲಯಗಳು ಉಳಿದಿಲ್ಲವಾದರೂ ಕ್ರಿ.ಶ. ೧೫೦ರ ಕದಂಬರ ಪ್ರಾಕೃತ ಶಾಸನವು ದೇವಾಲಯಗಳು ರಚನೆಗೊಂಡದ್ದನ್ನು ದೃಢಪಡಿಸುತ್ತದೆ.[5] ಕರ್ನಾಟಕದ ಪ್ರಾಚೀನ ದೇವಾಲಯವೆನಿಸಿದ ಕ್ರಿ.ಶ.೪೫೦ರ ತಾಳಗುಂದದ ದೇವಾಲಯವು.[6] ತನ್ನ ಮೂಲರೂಪವನ್ನು ಕಳೆದುಕೊಂಡಿರುವುದರಿಂದ ದೇವಾಲಯವಿತ್ತೆಂಬ ದಾಖಲೆಯಾಗಿ ಮಾತ್ರ ಗುರುತಿಸಲ್ಪಡುತ್ತದೆ. ಆದ್ದರಿಂದ ದೇವಾಲಯಗಳ ಉಗಮವನ್ನು ಗುರುತಿಸುವಾಗ ಐಹೊಳೆ, ಬಾದಾಮಿ, ಪಟ್ಟದಕಲ್ಲು ದೇವಾಲಯಗಳಿಗೇ ಮೊರೆ ಹೋಗಬೇಕು. ಕನಿಷ್ಠ ಅವಶ್ಯಕತೆಗಳೊಡನೆ ನಿಂತ ಹಲವಾರು ಕಟ್ಟಡಗಳನ್ನು ಮಹಾಕೂಟದಲ್ಲಿಯ ಪುಷ್ಕರಿಣಿಯ ಆವರಣದಲ್ಲಿ, ಬಾದಾಮಿಯ ಭೂತನಾಥ ದೇವಾಲಯದ ಆವರಣದಲ್ಲಿ ಹಾಗೂ ಐಹೊಳೆಯಲ್ಲಿ ಕಾಣುತ್ತೇವೆ. ಕೆಲವೆಡೆಗಳಲ್ಲಿ ಗರ್ಭಗೃಹ, ಎರಡು ಅಥವಾ ನಾಲ್ಕು ಸ್ತಂಭಗಳ ಮುಖಮಂಟಪ, ಮತ್ತೊಂದೆಡೆಯಲ್ಲಿ ಗರ್ಭಗೃಹ, ಮಂಟಪ, ಕಕ್ಷಾಸನಗಳುಳ್ಳ ಮುಖಮಂಟಪ ರಚನೆಗಳನ್ನು ಕಾಣುತ್ತೇವೆ. ತಿಗುವಾ ಮತ್ತು ಸಾಂಚಿ ದೇವಾಲಯಗಳಿಗೂ ಮಹಾಕೂಟ, ಬಾದಾಮಿ, ಇತ್ಯಾದಿಗಳಲ್ಲಿ ಕಂಡು ಬರುವ ಕನಿಷ್ಠ ದೇವಾಲಯಗಳಿಗೂ ಯಾವುದೇ ಸಂಬಂಧಗಳು ಗುರುತಿಸಲ್ಪಡದಿದ್ದರೂ ದೇವಾಲಯಗಳ ಬೆಳವಣಿಗೆಯಲ್ಲಿ ಇವುಗಳ ಅಧ್ಯಯನ ಅಗತ್ಯವೆನಿಸಿದೆ.
ಕರ್ನಾಟಕದ ಐಹೊಳೆ, ಪಟ್ಟದಕಲ್ಲು, ಬಾದಾಮಿ, ಮಹಾಕೂಟ, ಇತ್ಯಾದಿ ಸ್ಥಳಗಳನ್ನು ದೇವಾಲಯದ ತೊಟ್ಟಿಲು ಎಂದು ಕರೆದಿದ್ದು, ಈ ದೇವಾಲಯಗಳ ರಚನೆಯನ್ನು ವಿಶ್ಲೇಷಿಸಿ ಬೆಳೆದುಬಂದ ಬಗೆಯನ್ನು ಗುರುತಿಸುವ ಹಲವಾರು ಪ್ರಯತ್ನಗಳು ನಡೆದಿದೆ. ಐಹೊಳೆಯ ಲಾಡ್‌ಖಾನ್ ದೇವಾಲಯ, ಗೌಡರಗುಡಿ, ಕೊಂತಿಗುಡಿಗಳು ಪ್ರಾರಂಭಿಕ ದೇವಾಲಯಗಳೆನಿಸಿದ್ದು, ಪ್ರಾಚೀನತೆಯನ್ನು ನಿರ್ಧರಿಸುವಲ್ಲಿ ವಾದವಿವಾದಗಳ ಸುಳಿಯಲ್ಲಿ ಸಿಕ್ಕಿಕೊಂಡಿವೆ. ದಾಕ್ಷಿಣಾತ್ಯ ಹಾಗೂ ಔತ್ತರೇಯ ದೇವಾಲಯಗಳ ಕವಲು ಕಾಣಿಸಿ ಕೊಂಡಿರುವುದು ಐಹೊಳೆ ಮತ್ತು ಪಟ್ಟದಕಲ್ಲುಗಳಲ್ಲಿ. ಇದಕ್ಕೆ ಮುನ್ನ ಉತ್ತರದಲ್ಲಿ ದೇವಾಲಯಗಳು ರಚಿಸಲ್ಪಟ್ಟರೂ ಖಚಿತ ಆಕಾರ ಪಡೆದದ್ದು ಈ ಪ್ರದೇಶದಲ್ಲಿ. ಇದರಿಂದಾಗಿ ಈ ಪ್ರದೇಶವು ದೇವಾಲಯಗಳ ಅಧ್ಯಯನದಲ್ಲಿ ಮಹತ್ವಪೂರ್ಣವೆನಿಸಿದೆ.
ಇಲ್ಲಿಯ ದೇವಾಲಯಗಳ ರಚನೆ, ವಿನ್ಯಾಸಗಳನ್ನೂ ಸಾಧ್ಯವಾದೆಡೆಯಲ್ಲಿ ಶಾಸನಗಳನ್ನೂ, ಆಧರಿಸಿ ವಿದ್ವಾಂಸರು ಪ್ರಾಚೀನತೆಯನ್ನು ನಿರ್ಧರಿಸುತ್ತಿದ್ದರು. ಇದರೊಡನೆ ದೇವಾಲಯಗಳ ಸುತ್ತಣ ಮಣ್ಣಿನ ಸ್ತರಗಳ ಸರ್ವೇಕ್ಷಣೆ ನಡೆಸಿ ಪ್ರಾಚೀನತೆಯನ್ನು ನಿಷ್ಕರ್ಷಿಸಿದರು. ಇವೆರಡೂ ರೀತಿಯ ಅಧ್ಯಯನದಿಂದ ಮೂಡಿಬಂದ ಫಲಿತಾಂಶಗಳು ವಿವಿಧ ರೀತಿಯವು. ವಿದ್ವಾಂಸ ಪರ್ಸಿಬ್ರೌನ್ ವಾಸ್ತುಮೂಲವನ್ನಾಧರಿಸಿ ಲಾಡ್‌ಖಾನ್ ದೇವಾಲಯವನ್ನು ಅತಿ ಪ್ರಾಚೀನ ದೇವಾಲಯವೆಂದು ಗುರುತಿಸಿದರು. ಕೆ.ವಿ.ಸೌಂದರರಾಜನ್ ಅವರ ಐಹೊಳೆಯ ಜ್ಯೋತಿರ್ಲಿಂಗ ಗುಡಿಗಳಲ್ಲಿಯ ನಾಲ್ಕುಸ್ತಂಭಗಳ ಮಂಟಪ ರಚನೆಯನ್ನು ಗುರುತಿಸಿದ್ದು, ಈ ರಚನೆಗಳು ದೇವಾಲಯಗಳ ಮೂಲವಿರಬಹುದೆಂದು ಗುರುತಿಸಿದರು.[7] ದೇವಾಲಯಗಳ ಸುತ್ತ ತುಂಬಿದ್ದ ಮಣ್ಣಿನ ಸ್ತರಗಳ ಸರ್ವೇಕ್ಷಣೆಯಿಂದ ಇದಕ್ಕಿಂತ ಭಿನ್ನವಾದ ಫಲಿತಾಂಶ ಕಂಡುಬಂದಿದ್ದು, ಈ ಅಧ್ಯಯನರೀತ್ಯಾ ಗೌಡರಗುಡಿಯನ್ನು ಅತಿ ಪ್ರಾಚೀನವೆಂದು ಡಾ.ಎಸ್.ಆರ್.ರಾವ್ ಅವರು ಗುರುತಿಸಿದರು.[8]
ದೇವಾಲಯಕ್ಕೆ ಸಂಬಂಧಿಸಿದಂತೆ ವಾಸ್ತುಗ್ರಂಥಗಳೇ ಅಲ್ಲದೆ, ಮತ್ಸ್ಯಪುರಾಣ, ಶುಕ್ರನೀತಿ, ಮಾನಸೋಲ್ಲಾಸ, ಇತ್ಯಾದಿ ಪ್ರಾಚೀನ ಗ್ರಂಥಗಳೂ ವಾಸ್ತು ರಚನೆಯನ್ನು ಪ್ರಾಸಂಗಿಕವಾಗಿ ವಿವರಿಸಿವೆ. ಈ ಗ್ರಂಥಗಳು ವಿವರಿಸುವ ವಾಸ್ತುರೂಪಗಳು ಆಯಾ ಗ್ರಂಥರಚನಾ ಕಾಲಕ್ಕೆ ಅಥವಾ ಹಿಂದಕ್ಕೆ ಪ್ರಚಲಿತದಲ್ಲಿದ್ದು, ದೇವಾಲಯಗಳ ಬೆಳವಣಿಗೆಗೆ ಕಾರಣವಾಗಿವೆ ಎನ್ನ ಬಹುದು. ಪ್ರಾಚೀನವೆನ್ನುವ ಈ ಗ್ರಂಥಗಳ ಕಾಲ ಖಚಿತವಾಗಿ ನಿಷ್ಕರ್ಷೆಯಾಗದಿದ್ದರೂ ಈ ವಿವರಗಳನ್ನು ವ್ಯವಸ್ಥಿತವಾದ ಕಕ್ಷೆಯಲ್ಲಿರಿಸಿ ದೇವಾಲಯಗಳ ಮೂಲವನ್ನು ಗುರುತಿಸ ಬಹುದು. ಈ ವಿವರಗಳು ದೇವಾಲಯಗಳ ರಚನೆಯ ವಿಕಾಸವನ್ನು ಗುರುತಿಸಲು ಸಹಾಯಕ ವಾಗಲಿವೆ. ಅಂತಹ ಪ್ರಯತ್ನವೇ ಈ ಲೇಖನದ ಉದ್ದೇಶ.
ಐಹೊಳೆಯ ಲಾಡ್‌ಖಾನ್ ಕಟ್ಟಡವು ವಿದ್ವಾಂಸ ಪರ್ಸಿಬ್ರೌನರ, ಪ್ರಕಾರ ಅತಿಪ್ರಾಚೀನ ದೇವಾಲಯ. ಈ ವಾಸ್ತುರಚನೆಯು ಚತುರಶ್ರಾಕಾರದ ರಚನೆಯೆನಿಸಿದ್ದು ಮುಂಗಡೆ ಮುಖ ಮಂಟಪವಿದೆ. ಚತುರಶ್ರಾಕಾರದ ರಚನೆಯ ಮಧ್ಯಭಾಗವು ನಾಲ್ಕು ಬೃಹತ್‌ಸ್ತಂಭಗಳಿಂದ ಕೂಡಿದ್ದ ಚತುಷ್ಕವೆನಿಸಿದೆ. ಚತುಷ್ಕದ ಸುತ್ತ ಅಲಿಂದ ರಚನೆಯಿದೆ. ಅಲಿಂದ ರಚನೆಯಲ್ಲಿ ಎರಡು ಹಂತಗಳಿದ್ದು, ಈ ಹಂತಗಳ ಸ್ತಂಭಗಳು ಸ್ಥಾನಕ್ಕೆ ತಕ್ಕಂತೆ ಗಾತ್ರ ಹಾಗೂ ಎತ್ತರದಲ್ಲಿ ಬದಲಾಗಿವೆ. ಮೊದಲ ಹಂತದ ಹನ್ನೆರಡು ಸ್ತಂಭಗಳು ಚತುಷ್ಕದ ನಾಲ್ಕು ಸ್ತಂಭಗಳನ್ನು ಆವರಿಸಿ ನಿಂತಿವೆ. ಹೊರಾಂಗಣದ ಎರಡೂ ಪಾರ್ಶ್ವಗಳಲ್ಲಿ ಗಾಳಿ ಬೆಳಕಿನ ಅನುಕೂಲಕ್ಕಾಗಿ ಜಾಲಂಧ್ರಗಳ ಜೋಡಣೆಯಿದ್ದು, ಜಾಲಂಧ್ರಗಳೊಡನೆ ಸ್ತಂಭರಚನೆಯಿದೆ. ಹೆಚ್ಚಿನ ಭಾಗದಲ್ಲಿ ಭಿತ್ತಿರಚನೆಯಿದ್ದು, ಮೂಲೆಗಳಲ್ಲಿ ಕುಡ್ಯಸ್ತಂಭಗಳ ರಚನೆಯಿದೆ. ಹಿಂಬದಿಯ ಭಿತ್ತಿಗೆ ಅಂಟಿಕೊಂಡಂತೆ ತದನಂತರ ಕಾಲದಲ್ಲಿ ರಚಿತವಾದ ಪ್ರತ್ಯೇಕ ಗರ್ಭಗೃಹವಿದೆ. ಮುಂಗಡೆಯ ಮುಖಮಂಟಪವು ಹನ್ನೆರಡು ಸ್ತಂಭಗಳಿಂದ ರಚಿಸಲ್ಪಟ್ಟಿದ್ದು ಕಕ್ಷಾಸನದಿಂದಲೂ ಆವರಿಸಿದೆ. ಮುಖಮಂಟಪದ ಸ್ತಂಭಗಳ ಮೇಲೆ ಮೂರ್ತಿ ರಚನೆಗಳಿವೆ. ಪರ್ಸಿಬ್ರೌನರ ಪ್ರಕಾರ ಈ ದೇವಾಲಯವು ಸಾರ್ವಜನಿಕ ಸಭೆ ನಡೆಸಬಹುದಾದ ‘ಶಾಂತಾಗಾರ’. ಇಂತಹ ರಚನೆಗಳನ್ನು ವಾಸ್ತುಶಾಸ್ತ್ರಗಳು ಸಭಾ ಎಂದು ಗುರುತಿಸುತ್ತವೆ. ಸಭಾ ಎನ್ನುವುದು ವಾಸ್ತುವಿಶೇಷರಚನೆಯೂ ಹೌದು. ದೇವಾಲಯಗಳು ನಿಶ್ಚಿತ ಆಕಾರ ತಳೆಯುವುದಕ್ಕೆ ಮುನ್ನ ಸಾರ್ವಜನಿಕ ಕಟ್ಟಡಗಳನ್ನು ಬಳಸಿದವು ಎಂದು ಹೇಳಲು ಅವಕಾಶವಿದ್ದು, ಲಾಡ್‌ಖಾನ್ ಕಟ್ಟಡವು ಸ್ಪಷ್ಟ ಉದಾಹರಣೆ ಯಾಗಿ ನಿಲ್ಲುತ್ತದೆ. ಈ ರೀತಿಯ ಕಟ್ಟಡಗಳು ಬೆಳೆದುಬಂದ ಬಗೆಯನ್ನು ಶಾಸ್ತ್ರರೀತ್ಯಾ ಹಂತ ಹಂತವಾಗಿ ಗುರುತಿಸಿದಲ್ಲಿ, ದೇವಾಲಯಗಳು ಅನುಸರಿಸಿದ ಹಾದಿಯೂ ವ್ಯಕ್ತ ಗೊಳ್ಳುವುದು.
ಕ್ರಿಸ್ತಶಕ ೯೪೫ರ ರಾಷ್ಟ್ರಕೂಟರ ಮೂರನೆಯ ಕೃಷ್ಣನ ಪ್ರಧಾನಿ ನಾರಾಯಣನು ಶಾಲೆಯನ್ನು ನಿರ್ಮಿಸಿ ತ್ರಿಮೂರ್ತಿಗಳನ್ನು ಪ್ರತಿಷ್ಠಾಪಿಸಿದ್ದನ್ನು ಬಿಜಾಪುರದ ಸಾಲೊಟಗಿಯ ಶಾಸನವು ಗುರುತಿಸುತ್ತದೆ.[9] ಕ್ರಿ.ಶ.೧೦೫೮ರ ಚಾಲುಕ್ಯ ಅಹವಮಲ್ಲನ ಕಾಲದ ಕಲಬುರ್ಗಿ ಜಿಲ್ಲೆಯ ನಾಗಾವಿ ಶಾಸನವು ಮತ್ತೊಂದು ತ್ರೈಪುರುಷ ದೇವರ ಶಾಲೆಯನ್ನು ಹೆಸರಿಸುತ್ತದೆ.[10] ಈ ಶಾಸನಗಳಿಂದ ಕ್ರಿ.ಶ.ಹತ್ತು-ಹನ್ನೊಂದನೆಯ ಶತಮಾನದಲ್ಲಿ ತ್ರೈಪುರುಷರ ದೇವಾಲಯವನ್ನು ಶಾಲಾ ಎಂದು ಕರೆದಿದ್ದನ್ನು ಗಮನಿಸಬಹುದು. ಶಾಲಾ ರಚನೆಯು ವಾಸ್ತುಶಾಸ್ತ್ರಗಳ ಪ್ರಕಾರ ವಾಸ್ತುವಿಶೇಷರಚನೆಯೂ ಹೌದು. ಮತ್ಸ್ಯಪುರಾಣ, ಮಾನಸೋಲ್ಲಾಸ, ಸಮರಾಂಗಣ ಸೂತ್ರಧಾರ, ಅಪರಾಜಿತ ಪೃಚ್ಛಾ ಗ್ರಂಥಗಳು ಶಾಲಾರಚನೆಯ ವೈವಿಧ್ಯತೆಯನ್ನೊದಗಿಸಿವೆ. ಈ ನಾಡಿನಲ್ಲಿಯೂ ವೈವಿಧ್ಯತೆಗಳನ್ನೊಳಗೊಂಡ ಶಾಲಾ ರಚನೆಗಳು ಬಳಕೆಯಲ್ಲಿದ್ದು ವೆಂಬುದಕ್ಕೆ ಕೆಳಕಂಡ ಶಾಸನೋಲ್ಲೇಖವು ಸಾಕ್ಷಿಯಾಗಿದೆ.
ಲೀಲೆಯಿನೆಸೆವೇಕ
ಶಾಲ ದ್ವಿಶಾಲ ತ್ರಿ
ಶಾಲ ಚತುಶ್ಶಾಲ ಪಂಚಶಾಲಂ
ಮೇಲೆನಿಸಿತ್ತಲ್ಲಿಂ
ಮೇಲೆ ಪಲ್ಲವನ ಜಿ
ನಾಲಯಂ ಸರ್ವ್ವತೋಭದ್ರದಿಂದಂ[11]
ಶಾಲಾರಚನೆಗಳು ಪ್ರಮುಖವಾಗಿ ರಾಜಗೃಹಗಳಿಗಾಗಿ ಎಂದು ವಿವರಿಸಿದ್ದರೂ ಕಾಲಾನಂತರ ಮಾರ್ಪಾಡು ಹೊಂದಿ ಬಹು ಉಪಯೋಗಿ ಎನಿಸಿದವು. ಈ ಮಾರ್ಪಾಡುಗಳೊಂದಿಗೆ ಸಭಾ, ಮಠ ಮುಂತಾಗಿ ಹೆಸರಿಸಲ್ಪಟ್ಟವು. ಮತ್ಸ್ಯಪುರಾಣ, ಮಾನಸೋಲ್ಲಾಸ ಗ್ರಂಥಗಳಲ್ಲಿ ಶಾಲಾರಚನೆಯನ್ನು ಮಾತ್ರ ವಿವರಿಸಿದ್ದು ದೇವಾಲಯಗಳಿಗಾಗಿ ಪ್ರತ್ಯೇಕ ವಿವರಣೆಯಿಲ್ಲ. ಚತುಶ್ಶಾಲಗಳ ವಿವರಣೆಯಲ್ಲಿ “ಶುಭಂ ದೇವ ನೃಪಾಲಯೇ” ಎಂದಿದ್ದು, ದೇವಾಲಯಗಳ ರಚನೆಗೂ ಈ ರಚನೆಯನ್ನು ಬಳಸಿರಲು ಸಾಧ್ಯವಿದೆ. ಮತ್ಸ್ಯಪುರಾಣ ಮತ್ತು ಮಾನಸೋಲ್ಲಾಸ ಗ್ರಂಥಗಳ ವಾಸ್ತು ವಿವರಗಳು ಒಂದೇ ಮೂಲವನ್ನು ಆಶ್ರಯಿಸಿ ಬೆಳೆದ ಗ್ರಂಥಗಳು.
ಚತ್ವಾರೋ ಮಧ್ಯಗಾಸ್ತಂಭಾಯತ್ರ ತಸ್ಯಾ ಚತುಷ್ಕಕಂ
ತಸ್ಮಾದ್ ಬಹಿರಲಿಂದಂ ಸ್ಯಾಚ್ಛಾಲಾ ಸಾ್ಯತದ ನಂತರಂ[12]
ಮಾನಸೋಲ್ಲಾಸ ಗ್ರಂಥದ ಪ್ರಕಾರ, ಮಧ್ಯೆ ನಾಲ್ಕು ಸ್ತಂಭಗಳಿಂದ ಕೂಡಿದ ಚತುಷ್ಕ, ಅದನ್ನು ಸುತ್ತುವರೆದಂತೆ ಮೊದಲ ಹಂತದಲ್ಲಿ ಅಲಿಂದ, ನಂತರ ಎರಡನೆಯ ಹಂತದ ಶಾಲಾರಚನೆ ಇದನ್ನು ಸಮಗ್ರವಾಗಿಯೂ ಶಾಲಾ ಎಂದು ಗುರುತಿಸಿದ್ದಾರೆ ‘ಅಲಿಂದಂ ಚ ಪುನಃ ಶಾಲಾ ಕ್ರಮೇಣೈವ ಪ್ರವರ್ಧತೇ’[13]
ರಾಜಗೃಹಗಳಿಗೆ ಸಂಬಂಧಿಸಿದಂತೆ, ಚತುಷ್ಕ, ಅಲಿಂದ, ಶಾಲಾ, ಅಲಿಂದ, ಶಾಲಾ ಹೀಗೆ ಹಂತ ಹಂತವಾಗಿ, ವಿಸ್ತಾರವಾಗಿ ಬೆಳೆಯಲು ಅವಕಾಶ ಕಲ್ಪಿಸಿದ್ದನ್ನು ಕಾಣಬಹುದು. ಅಲಿಂದವು ಚತುಷ್ಕವನ್ನಾವರಿಸಿ ಪ್ರದಕ್ಷಿಣಪಥದಂತೆ ಕಾಣುವುದು ಸಹಜ.
ಗೃಹ ಮೇಕಂ ತು ಯಚ್ಛನ್ನಂ ಸರ್ವಂ ಶಾಲೇತಿ ಸಾ ಸ್ಮೃತಾ[14]
ಶಾಲಾ ಪದವನ್ನು ಸಮರಾಂಗಣ ಸೂತ್ರಧಾರ ಗ್ರಂಥವು ವಿವರಿಸಿದ್ದು, ಮೇಲ್ಛಾವಣಿಯೊಡನೆ ನಿಂತ ವಾಸ್ತುರಚನೆಯನ್ನು ಶಾಲಾ ಎಂದು ಗುರುತಿಸುತ್ತದೆ. ಶಾಲಾ ಪದವು ಒಟ್ಟಾರೆ ಒಂದು ವಾಸ್ತು ಸಮುಚ್ಚಯಕ್ಕೆ ಅಥವಾ ಒಂದು ಭಾಗಕ್ಕೆ ಗುರುತಿಸಲ್ಪಡುತ್ತದೆ. ಪ್ರಸ್ತುತ ಗುರುತಿಸಲ್ಪಟ್ಟ ಶಾಲಾರಚನೆಗೂ ವಿಮಾನರಚನೆಯಲ್ಲಿ ಗುರುತಿಸಬಹುದಾದ ಶಾಲಾ, ಭದ್ರಶಾಲಾ ರಚನೆಗಳಿಗೂ ಯಾವುದೇ ಸಾಮ್ಯವಿಲ್ಲವೆಂದು ಗಮನಿಸಬಹುದು. ಆದ್ದರಿಂದ ಶಾಲಾ ಪದದ ಅರ್ಥವನ್ನು ಸಂದರ್ಭೋಚಿತವಾಗಿ ತಿಳಿಯಬೇಕು. ಶಾಲಾ ಹಾಗೂ ಮಂಟಪಗಳ ರಚನೆಯಲ್ಲಿ ಹೆಚ್ಚಿನ ವ್ಯತ್ಯಾಸವಿಲ್ಲವೆಂದೆನಿಸುತ್ತದೆ. ಮೇಲ್ಫಾಗದಿಂದ ಮುಚ್ಚಲ್ಪಟ್ಟಿದ್ದು ಶಾಲಾ ಎಂದೂ ಹಲವು ಸ್ತಂಭಗಳಿಂದ ಕೂಡಿದ್ದು ಮಂಟಪ ಎಂದೂ ಅರ್ಥೈಸಬಹುದು. ಮೂಲತಃ ಇವು ತೆರೆದ ರಚನೆಗಳಾಗಿದ್ದು, ತದನಂತರದ ಕಾಲದಲ್ಲಿ ಕಕ್ಷಾಸನ, ಜಾಲಂಧ್ರ, ಭಿತ್ತಿ ಇತ್ಯಾದಿಗಳನ್ನು ಅಳವಡಿಸಿಕೊಂಡಿವೆ.
ಶಾಲಾ ವಿವರಣೆಯೊಂದಿಗೆ ಗರ್ಭಗೃಹದ ವಿವರಣೆಯನ್ನೂ ಗಮನಿಸಬಹುದು. ಮೂಲಬೇರವನ್ನೊಳಗೊಂಡ ದೇವಾಲಯದ ಭಾಗವನ್ನು ಗರ್ಭಗೃಹವೆಂದು ಗುರುತಿಸುವುದು ವಾಡಿಕೆಯಲ್ಲಿದೆ. ಸಾಮಾನ್ಯವಾಗಿ ಗರ್ಭಗೃಹವು ಹಿಂದಕ್ಕಿದ್ದು ಪ್ರತ್ಯೇಕವಾಗಿ ಗುರುತಿಸಲ್ಪ ಡುತ್ತದೆ. ಶಾಲಾರಚನೆಯಲ್ಲಿ ಮಧ್ಯದ ನಾಲ್ಕು ಸ್ತಂಭಗಳ ಚತುಷ್ಕವು ಗರ್ಭಗೃಹವೆಂದೂ ಗುರುತಿಸಲ್ಪಡುತ್ತದೆ.
ಶಾಲಾನಾಂ ಯತ್ ಪುನರ್‌ಮಧ್ಯಂ ವಾಪಿ ಪುಷ್ಕರಿಣೀ ಚ ಸಾ
ಸಚ್ಛನ್ನಾಪಿ ಯಸ್ಯ ಸ್ಯಾತ್ ತದ್ ಗರ್ಭಗೃಹ ಮುಚ್ಯತೇ [15]
ಹಿಂದಿನಕಾಲದ ಮನೆಗಳ ರಚನೆಯಲ್ಲಿ ಮಧ್ಯೆ ಬಾವಿಯಿದ್ದು ಸುತ್ತ ಪಡಸಾಲೆಯಂಥ ರಚನೆಗಳನ್ನು ನಿರ್ಮಿಸುತ್ತಿದ್ದರು. ಅದೇ ರೀತಿ ದೇವಾಲಯಗಳಲ್ಲೂ ಪುಷ್ಕರಿಣಿಗಳಿದ್ದು ಸುತ್ತ ಪಡಸಾಲೆಯಂಥ ಶಾಲಾರಚನೆಗಳನ್ನು ಈಗಲೂ ಕಾಣಬಹುದು. ಸುತ್ತ ಶಾಲೆಯಿದ್ದು ಮಧ್ಯೆ ಮೇಲ್ಚಾವಣಿಯಿಂದ ಹೊದ್ದಿಸಿದ್ದಲ್ಲಿ ಅದು ಗರ್ಭ ಗೃಹವೆನಿಸುತ್ತದೆ. ಸಂಸ್ಕೃತದ ‘ಪಟ್ಟಶಾಲಾ’ ರಚನೆಯೇ ಕನ್ನದ ಪಡಸಾಲೆ ಎನಿಸುತ್ತದೆ. ಇದೇ ರೀತಿ ಮುಖ ಶಾಲಾ ರಚನೆಯು ಮೊಗಸಾಲೆ ಎನಿಸಿದೆ.
ಯತ್ ಶಾಲಾಲಿಂದಯೋಃ ಶೇಷಂ ಗರ್ಭಗೃಹಂ ಹಿ ತತ್[16]
ಶಾಲಾ ಸಮುಚ್ಚಯವು ಚತುಷ್ಕ, ಅಲಿಂದ, ಶಾಲಾ ಇತ್ಯಾದಿ ರಚನೆಗಳಿಂದ ಕೂಡಿದ್ದೆಂದು ತಿಳಿದೆವಷ್ಟೆ. ಆದ್ದರಿಂದ ಶಾಲಾ, ಅಲಿಂದಗಳನ್ನುಳಿದು ಚತುಷ್ಕವೇ ಗರ್ಭಗೃಹವೆನಿಸುತ್ತದೆ.
ಮೇಲ್ಕಂಡ ವಿವರಣೆಗಳೊಡನೆ ಲಾಡ್‌ಖಾನ್ ರಚನೆಯನ್ನು ಪರಿಶೀಲಿಸಬಹುದು. ಮಧ್ಯೆ ನಾಲ್ಕು ಸ್ತಂಭಗಳ ಚತುಷ್ಕವು ಗರ್ಭಗೃಹ. ಸುತ್ತ ಅಲಿಂದ ಮತ್ತು ಶಾಲಾರಚನೆಯಿದೆ. ಇದು ಸಾರ್ವಜನಿಕ ಉಪಯೋಗಕ್ಕಾಗಿ ನಿರ್ಮಿಸಿದ ವಾಸ್ತುರಚನೆ. ತದನಂತರ ಕಾಲದಲ್ಲಿ ಶಿವಾಲಯವಾಗಿ ಮಾರ್ಪಡಿಸುವ ಸಲುವಾಗಿ ಹಿಂಬದಿಯ ಗೋಡೆಗೆ ಹೊಂದಿಕೊಂಡಂತೆ ಮತ್ತೊಂದು ಗರ್ಭಗೃಹವನ್ನು ನಿರ್ಮಿಸಿದರು. ಇವರಿಗೆ ಮಧ್ಯದ ಚತುಷ್ಕವನ್ನೇ ಗರ್ಭಗೃಹವಾಗಿ ಭಿತ್ತಿಗಳನ್ನು ನಿರ್ಮಿಸಿ ಮಾರ್ಪಡಿಸಲಾಗಲಿಲ್ಲವೆನ್ನಬಹುದು. ಬಹುಶಃ ಬೃಹತ್ತಾದ ಸ್ತಂಭಗಳು ಅಡ್ಡಿ ಎನಿಸಿರಬಹುದು.
ವಿಶ್ವಕರ್ಮಪ್ರಕಾಶ ಗ್ರಂಥವು ದ್ವಾರವಿಲ್ಲದ ಶಾಲಾರಚನೆಯನ್ನು ನಿಷೇಧಿಸಿದೆ.
ಯತ್ರಾಲಿಂದಂ ತತ್ರಶಾಲಾ ತತ್ರದ್ವಾರಂ ಚ ಶೋಭನಂ
ಶಾಲಾಲಿಂದ ದ್ವಾರಹೀನಂ ನಕಾರಯೇತ್ ಬುಧಃ[17]
ಶಾಲಾ, ಅಲಿಂದ, ದ್ವಾರಗಳ ಸಾಮಾನ್ಯ ರಚನೆಯಲ್ಲಿ ಹೆಚ್ಚಿನ ವ್ಯತ್ಯಾಸವಿಲ್ಲವೆಂದು ಶಾಸ್ತ್ರಗಳು ಗುರುತಿಸುತ್ತವೆ.
ಕೇಚಿದಲಿಂದಕಂ ದ್ವಾರಂ ಪ್ರವದಂತಿ ಮನೀಷಿಣಃ
ಕೇಚಿದಲಿಂದಂ ಶಾಲಾಂ ಚ ಕೇಚಿಚ್ಛಾಲಾಲಿಂದಕಂ ಚ ತತ್[18]
ಶಾಲಾರಚನೆಯಲ್ಲಿ ಶುದ್ಧ, ಸಂಬದ್ಧ, ಸಂಯುತ, ಪರಿಭ್ರಮ ಎಂದು ನಾಲ್ಕು ಪ್ರಭೇದಗಳು
ಶುದ್ಧಾ ಚ ಕೇವಲಾ ಶಾಲಾ ಸಂಬದ್ಧಾಲಿಂದ ತಸ್ತಥಾ
ಶಾಲ ಶ್ರೇಣ್ಯಾ ಸಂಯುತಾ ಸ್ಯಾತ್ ಮಧ್ಯಾ ಲಿಂದಾ ಪರಿಭ್ರಮಾ[19]
ಶುದ್ಧ ಎಂದಲ್ಲಿ ಶಾಲಾ ಅಥವಾ ಚತುಷ್ಕ ಮಾತ್ರ, ಈ ಸ್ವರೂಪವನ್ನು ಅಲಿಂದವಿಲ್ಲದ್ದು ಎಂದು ಅರ್ಥೈಸಬಹುದು. ಕೇವಲ ನಾಲ್ಕು ಸ್ತಂಭಗಳಿಂದ ಕೂಡಿದ ಗರ್ಭಗೃಹ ಮಾತ್ರ ವೆನ್ನಬಹುದು.
ಸರ್ವಶ್ಚಾಲಿಂದ ರಹಿತಾಃ  ಶುದ್ದಾ ನಾಮ್ನಾ ಸಮೀರಿತಾಃ
ಈ ರಚನೆಯನ್ನು ಮಾನಸೋಲ್ಲಾಸ ಗ್ರಂಥವು “ಧ್ರುವಂ ಹೀನಮಾನಿಂದೇನ” ಎಂದು ಗುರುತಿಸುತ್ತದೆ. ಈ ರಚನೆ ನಾಲ್ಕು ಸ್ತಂಭಗಳಿಂದ ಕೂಡಿದ ಮಂಟಪವೂ ಹೌದು, ಮಹಾಕೂಟದಲ್ಲಿರುವ ಪುಷ್ಕರಿಣಿಯೊಳಗಿರುವ ಮಂಟಪವನ್ನು ಧ್ರುವ ಅಥವಾ ಶುದ್ದ ಶಾಲಾಗೃಹ ಎಂದು ಗುರುತಿಸಬಹುದು. ಮಾನಸೋಲ್ಲಾಸ ಗ್ರಂಥವು ಒಂದು ದಿಕ್ಕಿನಲ್ಲಿ ಮಾತ್ರ ಆಲಿಂದವಿರುವ ನಾಲ್ಕು ಪ್ರಭೇದಗಳನ್ನು ಗುರುತಿಸುತ್ತದೆ:
ಧ್ರುವಂ ಹೀನಮಾಲಿಂದೇನ ಪೂರ್ವಾಲಿಂದಂ ತು ಧಾನ್ಯಕಂ
ಜಯಂ ಸ್ಯಾತ್ ದಕ್ಷಿಣಾಲಿಂದಂ ಪ್ಚಾದಲಿಂದಂ ಖರಂಭವೇತ್
ದುರ್ಮುಖಂ ಚೋತ್ತರಾಲಿಂದಮೇಕಾಲಿಂದಂ ಚತುರ್ಗೃಹಂ[20]
ಸಾಂಚಿಯ ಹದಿನೇಳನೇ ಸಂಖ್ಯೆಯ ದೇವಾಲಯವನ್ನಾಗಲಿ, ತಿಗುವಾದಲ್ಲಿಯ ದೇವಾಲಯವನ್ನಾಗಲಿ ಏಕಾಲಿಂದ ರಚನೆ ಎಂದು ಗುರುತಿಸಬಹುದು. ಐಹೊಳೆ, ಬಾದಾಮಿ, ಪಟ್ಟದಕಲ್ಲು ಮುಂತಾದ ಎಡೆಗಳಲ್ಲಿ ಕನಿಷ್ಠ ರಚನೆಗಳೆಂದಲ್ಲಿ ಗರ್ಭಗೃಹ ಹಾಗೂ ನಾಲ್ಕು ಸ್ತಂಭಗಳ ಮುಖಮಂಟಪ ಮಾತ್ರ. ಮಧ್ಯದಲ್ಲಿ ಚತುಷ್ಕ, ಸುತ್ತ ಅಲಿಂದ, ಒಂದೆಡೆ ದ್ವಾರ ಅಥವಾ ಶಾಲಾ, ಈ ರಚನೆಯನ್ನು ಏಕಶಾಲಾ ರಚನೆಯೆಂದು ಗಮನಿಸಬಹುದು. ಈ ರಚನೆ ವಿಸ್ತಾರಗೊಂಡಾಗ ಅನುಕೂಲಕ್ಕೆ ತಕ್ಕಂತೆ ಸಭಾ ಎಂದು ಗುರುತಿಸಲ್ಪಟ್ಟಿದೆ.
ಐಹೊಳೆಯ ಒಂಬತ್ತನೇ ಸಂಖ್ಯೆಯ ದೇವಾಲಯವನ್ನು ಗಮನಿಸಿದಾಗ ಈ ರಚನೆಯಲ್ಲಿ ಒಂದೆಡೆ ಗರ್ಭಗೃಹ, ನಂತರ ಮಂಟಪ, ಮುಂಗಡೆ ಮುಖಮಂಟಪವಿದೆ. ತಳಪಾಯದ ನಕ್ಷೆಯಿಂದ ಗಮನಿಸಿದಾಗ ಮಧ್ಯೆ ನಾಲ್ಕು ಸ್ತಂಭಗಳ ಚತುಷ್ಕ, ಸುತ್ತ ಅಲಿಂದ, ನಂತರ ಇಕ್ಕೆಲಗಳಲ್ಲಿ ಶಾಲಾರಚನೆಯಿದ್ದು, ಒಂದು ಗರ್ಭಗೃಹವೆನ್ನಿಸಿದ್ದು ಮತ್ತೊಂದು ಮುಖಮಂಟಪ ವೆನ್ನಿಸಿದೆ. ಇದು ದ್ವಿಶಾಲಾ ರಚನೆಯ ಉದಾಹರಣೆಯೂ ಹೌದು. ಈ ರಚನೆ ದೇವಾಲಯಗಳ ವಿಕಾಸವನ್ನು ಗುರುತಿಸುವಲ್ಲಿ ಗಮನಾರ್ಹವಾದುದು.
ಈವರೆಗೆ ಗಮನಿಸಿದ ವಾಸ್ತುರಚನೆಗಳನ್ನು ಹಂತ ಹಂತವಾಗಿ ಒಂದೆಡೆ ಕೆಳಕಂಡಂತೆ ಗುರುತಿಸಬಹುದು.
೧. ಚತುಷ್ಕ ಅಥವಾ ಮಂಟಪ ರಚನೆ : ಮಹಾ ಕೂಟದಲ್ಲಿಯ ಪುಷ್ಕರಿಣಿಯೊಳಗಿನ ಮಂಟಪ.
೨. ಏಕಾಲಿಂದ ರಚನೆ : ಸಾಂಚಿಯ ಹದಿನೇಳನೆಯ ದೇವಾಲಯ ಮತ್ತು ತಿಗುವಾದಲ್ಲಿಯ ದೇವಾಲಯ. ಐಹೊಳೆ, ಬಾದಾಮಿಗಳಲ್ಲಿ ಕಂಡುಬರುವ ದೇವಾಲಯ ರಚನೆಗಳು ಕೊಂಚ ಮುಂದುವರೆದದ್ದು.
೩. ಏಕಶಾಲಾ ರಚನೆ : ಉದಾಹರಣೆಗಳನ್ನು ಗುರುತಿಸಬೇಕಾಗಿದೆ. ಮಧ್ಯೆ ಚತುಷ್ಕ, ಸುತ್ತ ಅಲಿಂದ, ಒಂದೆಡೆ ಶಾಲಾ ಅಥವಾ ಮುಖಮಂಟಪ.
೪. ದ್ವಿಶಾಲಾ ರಚನೆ : ಐಹೊಳೆಯ ಒಂಬತ್ತನೆಯ ದೇವಾಲಯ.
ಸಾಂಚಿಯ ದೇವಾಲಯ ಹಾಗೂ ತಿಗುವಾದಲ್ಲಿಯ ದೇವಾಲಯಗಳು ಕ್ರಿಸ್ತಶಕದ ರಚನೆಗಳಾದರೂ, ಈ ರಚನೆಗಳಿಗಿಂತ ಹಿಂದೆ ಕೆಲವಾರು ಶತಮಾನಗಳ ಪೂರ್ವದಲ್ಲಿ ಕಟ್ಟಡಗಳು ಖಚಿತ ಆಕಾರ ತಳೆದಿದ್ದವು ಎಂದು ಗುರುತಿಸಲು ಸಾಧ್ಯವಿದೆ. ಭರತನ ನಾಟ್ಯ ಶಾಸ್ತ್ರದಲ್ಲಿ ನಾಟ್ಯಗೃಹದ ರಚನೆಯನ್ನು ವಿವರಿಸುತ್ತಾ, ಮತ್ತವಾರಣ ರಚನೆ, ರಂಗಶೀರ್ಷದ ರಚನೆಯಲ್ಲಿ ಷಡ್ಡಾರುಕಗಳ ಜೋಡಣೆಗಳು ಉಲ್ಲೇಖಿಸಲ್ಪಟ್ಟಿದೆ.[21] ಇವು ಭರತನ ನಾಟ್ಯಶಾಸ್ತ್ರದ ಕಾಲಕ್ಕೆ ಖಚಿತಗೊಂಡ ವಾಸ್ತು ವಿನ್ಯಾಸಗಳು. ಇಲ್ಲಿ ವಿವರಿಸಲ್ಪಟ್ಟಿರುವ ನಾಟ್ಯಗೃಹದ ಅಥವಾ ನಾಟ್ಯಮಂಟಪದ ಅಳತೆಗಳನ್ನು ಸಮರಾಂಗಣ ಸೂತ್ರಧಾರ ಗ್ರಂಥದ ಕರ್ತೃವೂ ಸಂಕ್ಷಿಪ್ತವಾಗಿ ಸೂಚಿಸಿದ್ದಾನೆ.
ಗರ್ಭಗೃಹವನ್ನು ಮಧ್ಯಭಾಗದಲ್ಲಿ ಗುರುತಿಸುವುದರೊಂದಿಗೆ ಮೇಲ್ಭಾಗದಲ್ಲಿ ಭೂಮಿರಚನೆಯೂ ಕಾಣಿಸಿದ್ದು ಹರ್ಮ್ಯ ಎಂದೆನಿಸಿತು.
ಗೃಹಸ್ಯೋಪರಿ ಭೂಮಿರ್ಯಾ ಹರ್ಮ್ಯ ತತ್ ಪರಿಕೀರ್ತತಂ[22]
ಲಾಡ್‌ಖಾನ್ ದೇವಾಲಯದ ಮೇಲ್ಭಾಗದ ಕೋಷ್ಠ ರಚನೆಯನ್ನು ಉಪಸ್ಥಾನಕ ಅಥವಾ ಅಪವರಕಾ ಎಂದು ಗುರುತಿಸಬಹುದು.
ಯದುಪಸ್ಥಾನಕಂ ನಾಮಯೇ ಚಾಪವರಕಾ ಸ್ತಥಾ
ತೇ ಕೋಷ್ಠಕಾ ಕಂಠಾ ಕುಡ್ಯಂ ಭಿತ್ತಿಶ್ಚಯಶ್ಚಸಾ[23]
ಗರ್ಭಗೃಹವನ್ನು ಮಧ್ಯೆ ಗುರುತಿಸುವುದರೊಂದಿಗೆ ಸುತ್ತಲಿರುವ ಅಂಕಣಗಳಲ್ಲಿ ಪರಿವಾರದೇವತೆಗಳನ್ನು ಇರಿಸುವ ಕಲ್ಪನೆ ಗುಪ್ತರ ಕಾಲದಲ್ಲಿ ಮೂಡಿಬಂತು ಎಂದು ವಿದ್ವಾಂಸರು ವಿವರಿಸುತ್ತಾರೆ. ಸಮರಾಂಗಣ ಸೂತ್ರಧಾರ ಹಾಗೂ ಅಪರಾಜಿತಪೃಚ್ಛಾ ಗ್ರಂಥಗಳಲ್ಲಿ ‘ಸಭಾಷ್ಟಕ’ವೆನ್ನುವ ಪ್ರತ್ಯೇಕ ಅಧ್ಯಾಯಗಳಿವೆ. ಸಭಾ ಎಂದಲ್ಲಿ ಸಾರ್ವಜನಿಕ ಸಮಾರಂಭ ಗಳಿಗಾಗಿ ರಚಿಸಲ್ಪಟ್ಟಿದ್ದು ಎಂಬ ಧ್ವನಿ ಇದೆ. ಡಾ. ಎಂ. ಚಿದಾನಂದಮೂರ್ತಿ ಯವರು ಪ್ರಾಚೀನ ಅಗ್ರಹಾರಗಳಲ್ಲಿ ಮಹಾ ಜನರು ಸೇರಲು ಪ್ರತ್ಯೇಕ ಸಭೆಗಳು ಇದ್ದವು ಎಂದು ಗುರುತಿಸಿದ್ದಾರೆ.[24] ಪ್ರಸ್ತುತ ವಿವರಿಸಲ್ಪಡುವ ಸಭಾ ಪದವೂ ವಾಸ್ತುರಚನೆಗೆ ಸಂಬಂಧಿಸಿದ್ದೆಂದು ಗಮನಿಸಬಹುದು.
ಛನ್ನಂ ಭವೇತ್ ಯತ್ತು ಮಹಾಜನಸ್ಯ ಸ್ಥಾನಂ ಸಭಾ ಸಾ ಕಥಿತಾ ಚ ಶಾಲಾ[25]
ಸಮರಾಂಗಣ ಸೂತ್ರಧಾರ ಗ್ರಂಥದ ಪ್ರಕಾರ ಮಹಾಜನರು ಸಮಾವೇಶಗೊಳ್ಳುವ ಸ್ಥಾನ ಸಭಾ. ಸಭಾ ಎನ್ನುವುದು ಶಾಲಾರಚನೆಯ ವಿಶಿಷ್ಟ ರೂಪ. ಈಗ ಬಳಕೆಯಲ್ಲಿರುವ ಸಭಾ ಎನ್ನುವ ಪದ ವಾಸ್ತು ಮೂಲದ್ದೆಂದೂ ಗುರುತಿಸಬಹುದು. ಕೆಳಕಂಡ ವಿವರಣೆಯು ಸಭಾರಚನೆಯ ಸ್ವರೂಪವನ್ನು ಗುರುತಿಸುತ್ತದೆ.
ಚತುರಶ್ರೀ ಕೃತೇ ಕ್ಷೇತ್ರೇ ದ್ವಿರಷ್ಟಪದ ಭಾಜಿತೆ
ಮಧ್ಯಮ ಪದ ಚತುಷ್ಕೇಣ ಚತುಷ್ಕೋಲಿಂದ ಶೇಷತಃ
ನಂದಾ ನಾಮ ಸಮಾಖ್ಯಾತಾ ಸರ್ವಕಾಮ ಫಲಪ್ರದಾ
ಚತುಷ್ಟೋ ಭದ್ರ ವಿಸ್ತಾರ ಏಕೋ ಭಾಗಶ್ದ ನಿರ್ಗಮಃ[26]
ಅಪರಾಜಿತಪೃಚ್ಛಾ ಗ್ರಂಥದ ಪ್ರಕಾರ, ಚತುರಶ್ರಾಕಾರದ ಕ್ಷೇತ್ರವನ್ನು ಹದಿನಾರು ಭಾಗಗಳಾಗಿ ವಿಂಗಡಿಸಿ ಮಧ್ಯದಲ್ಲಿ ಚತುಷ್ಕವನ್ನು ಗುರುತಿಸಬೇಕು. ತದನಂತರ ಉಳಿದ ಭಾಗವು ಅಲಿಂದವೆನಿಸುತ್ತದೆ. ಇದರೊಂದಿಗೆ ಚತುಷ್ಕದಷ್ಟೇ ವಿಸ್ತಾರವುಳ್ಳ ಒಂದು ಭಾಗದಷ್ಟು ನಿರ್ಗಮನ ಅಥವಾ ಮುಖಮಂಟಪವನ್ನು ನಿರ್ಮಿಸಬೇಕು. ಈ ರಚನೆಯು ನಂದಾ ಎಂಬ ಪ್ರಭೇದವೆನಿಸುತ್ತದೆ. ಸಮರಾಂಗಣ ಸೂತ್ರಧಾರ ಗ್ರಂಥವು ನಾಲ್ಕುದಿಕ್ಕುಗಳಲ್ಲಿಯೂ ಪ್ರಾಗ್ರೀವವನ್ನು ರಚಿಸಬೇಕೆಂದು ನಿರ್ದೇಶಿಸುತ್ತದೆ.
ಪ್ರಾಗ್ರೀವಾಖ್ಯಾ ಸ್ತೃತೀಯಶ್ಚ ಬಹಿಃಕ್ಷೇತ್ರಾ ಚತುರ್ದಿಶಾ[27]
ಪ್ರಾಗ್ರೀವವೆಂದಲ್ಲಿ ಪ್ರಾಸಾದಗಳ ಮುಂಭಾಗದದಲ್ಲಿ ರಚಿಸಲ್ಪಟ್ಟ ಎರಡು ಸ್ತಂಭಗಳ ನ್ನಾಧರಿಸಿದ ಮುಖ ಮಂಟಪ.
ಪ್ರಾಸಾದಾಗ್ರೇ ತು ದ್ವೌ ಸ್ತಂಭೌ ಪ್ರಾಗ್ರೀವಃ ಪ್ರಕೀರ್ತಿತಃ[28]
ಗರ್ಭಗೃಹ ಅಥವಾ ಚತುಷ್ಕ, ಅಲಿಂದ, ಪ್ರಾಗ್ರೀವ ಅಥವಾ ಮುಖಮಂಟಪ ಇವು ಸಭಾರಚನೆಯ ಅಂಗಗಳೆನಿಸಿವೆ. ಸಭಾರಚನೆಯಲ್ಲಿ ಎಂಡು ಪ್ರಭೇದಗಳಿದ್ದು, ಅಂಕಣಗಳ ಹಾಗೂ ಸ್ತಂಭಗಳ ಸಂಖ್ಯೆಯಿಂದ ಈ ಪ್ರಭೇದಗಳು ಗುರುತಿಸಲ್ಪಟ್ಟಿವೆ.
ಚತುರಶ್ರ ಸಮಂಕ್ಷೇತ್ರಂ ವಿಭಕ್ತಂ ನವಾಂಶಕೈಃ
ಕೇವಲಾ ನವಶಾಲಾಶ್ಚ ದಿವ್ಯಾ ನಾಮಪಿ ಸುಂದರೀ[29]
ಕ್ಷೇತ್ರದಲ್ಲಿ ಒಂಬತ್ತು ಅಂಕಣಗಳನ್ನು ಗುರುತಿಸಿ ಮಧ್ಯೆ ಚತುಷ್ಕವನ್ನು ಗುರುತಿಸಿದಲ್ಲಿ ಸುತ್ತ ಅಲಿಂದ ರಚನೆ ಏರ್ಪಡುತ್ತದೆ. ಈ ರಚನೆಯಲ್ಲಿ ಹದಿನಾರು ಸ್ತಂಭಗಳನ್ನು ಗುರುತಿಸ ಬಹುದು. ಮುಂಗಡೆ ಮುಖಮಂಟಪದೊಂದಿಗೆ ಏಕಶಾಲಾ ರಚನೆಯೆನಿಸುತ್ತದೆ. ಇದು ಸಭಾರಚನೆಯ ಅತಿ ಸಾಮಾನ್ಯ ರಚನೆಯೂ ಹೌದು. ಹದಿನಾರು ಅಂಕಣಗಳ ರಚನೆಯಲ್ಲಿ ಸಭಾ ಗೃಹವು ಇಪ್ಪತ್ತೈದು ಸ್ತಂಭಗಳಿಂದ ರಚಿಸಬೇಕು. ಮಧ್ಯದ ಒಂದು ಸ್ತಂಭವನ್ನು ಕಳಚಿದಲ್ಲಿ ವಿಶಾಲವಾದ ಚತುಷ್ಕವನ್ನೂ ಸುತ್ತ ಅಲಿಂದ ರಚನೆಯನ್ನೂ ಗುರುತಿಸಬಹುದು.
ಮೂವತ್ತಾರು ಸ್ತಂಭಗಳ ರಚನೆಯಿಂದ ಇಪ್ಪತ್ತೈದು ಅಂಕಣಗಳುಳ್ಳ ರಚನೆ ಸಾಧ್ಯವಿದೆ. ಈ ರಚನೆಯಲ್ಲಿ ಮಧ್ಯಭಾಗದಲ್ಲಿ ಚತುಷ್ಕವೂ ಎರಡು ಹಂತಗಳ ಅಲಿಂದವೂ ಸಾಧ್ಯವಿದೆ.
ಸ್ತಂಭಾನ್ ಷಟ್‌ತ್ರಿಂಶದೇತಾಸು ಪಂಚಸ್ವಪಿ ನಿವೇಶಯೇತ್
ಸ್ತಂಭಾನ್ ಪ್ರಾಗ್ರೀವ ಸಂಬದ್ಧಾನ್ ಪೃಥಗೇ್ಯೋ ವಿನಿರ್ದಿಶೇತ್[30]
ಪ್ರಾಗ್ರೀವವೆಂದಲ್ಲಿ ಎರಡು ಸ್ತಂಭಗಳಿಂದ ಕೂಡಿದ್ದು, ಲಾಡ್‌ಖಾನ್ ದೇವಾಲಯದಲ್ಲಿ ಮುಖಮಂಟಪವು ಹನ್ನೆರಡು ಸ್ತಂಭಗಳಿಂದ ಕೂಡಿದ್ದು, ಪ್ರಾಗ್ರೀವಾದಿ ಪ್ರಭೇದಗಳಲ್ಲಿ ವಿವರಿಸಲ್ಪಡುವ ಪುಷ್ಪಕವೆನಿಸಿದೆ.
ಲಾಡ್‌ಖಾನ್ ರಚನೆಯ ಹೊರಾಂಗಣದ ಭಿತ್ತಿಗೆ ಬದಲಾಗಿ ಸ್ತಂಭಗಳನ್ನು ನಿಯತವಾಗಿ ನಿರ್ಮಿಸಿದ್ದಲ್ಲಿ ಗೌಡರಗುಡಿಯ ಪಾರ್ಶ್ವ ರಚನೆಯಂತೆ ಆರು ಸ್ತಂಭಗಳ ಸಾಲನ್ನು ರಚಿಸಬೇಕಾಗಿತ್ತು. ಆದರೆ ಜಾಲಂಧ್ರಗಳ ಜೋಡಣೆಗೆ ಇಕ್ಕೆಲಗಳಲ್ಲಿ ನಾಲ್ಕು ಸ್ತಂಭಗಳಿದ್ದು ಮೂಲೆಗಳಲ್ಲಿ ಭಿತ್ತಿ ರಚನೆಯಿದೆ. ಸಮರಾಂಗಣ ಸೂತ್ರಧಾರ ಗ್ರಂಥವು ಸಭಾರಚನೆಯು ವಿಶಾಲವಾದಂತೆ ಮೂಲೆಗಳಲ್ಲಿ ರಚನೆಯನ್ನು ಸೂಚಿಸಿದ್ದು, ಕರ್ಣಭಿತ್ತಿ ಎಂದು ಗುರುತಿಸಲ್ಪಟ್ಟಿದೆ.
ಷಡ್ಭಾಗ ಭಾಜಿತೇ ಕ್ಷೇತ್ರೇ ಕರ್ಣಭಿತ್ತಿಂ ನಿವೇಶಯೇತ್[31]
ಕರ್ಣಭಿತ್ತಿಯೊಂದಿಗೆ ಕೂಟಸ್ತಂಭ ಅಥವಾ ಕುಡ್ಯಸ್ತಂಭ ರಚನೆಗಳನ್ನೂ ಕಾಣಬಹುದು. ಸ್ತಂಭಗಳು ಸಾಲಭಂಜಿಕೆಗಳಿಂದ ಅಥವಾ ಪ್ರತಿಮೆಗಳಿಂದ ಕೂಡಿರುವಂತೆ ರಚಿಸಬಹುದು, ಛಾದ್ಯದ ನಂತರ ಘಂಟಾಕೂಟ ರಚನೆಗಳನ್ನೂ ಶಾಸ್ತ್ರಗಳು ಸಮ್ಮತಿಸಿವೆ.
ಶಾಲಭಂಜ್ಯಾದಿ ಪ್ರತಿಮಾ ಸ್ತಂಭ ವಿಮಾನ ಸಂಭವಾಃ
ಮುಕ್ತಾಲೂಮಾ ಛಾದ್ಯೋಪರಿ ಘಂಟಾಕೂಟೈರ ಲಂಕೃತಾಃ[32]
ಲಾಡ್‌ಖಾನ್ ದೇವಾಲಯದ ಮೇಲ್ಭಾಗದಲ್ಲಿ ಗರ್ಭಗೃಹದ ಮೇಲೆ ಚತುಷ್ಕವನ್ನಾಧರಿಸಿದ ದೇವಕೋಷ್ಠವಿದೆ. ಇದನ್ನು ಉಪಸ್ಥಾನಕ ಅಥವಾ ಅಪವರಕಾ ಎಂದು ಗುರುತಿಸಬಹುದು. ಅಪವರಕವನ್ನು “ಅಲ್ಪಾಲ್ಪಸ್ತು ಚತುಷ್ಕುಡ್ಯಾ ಯೇತೇಪವರಕಾ ಮತಾಃ”[33] ಎಂದು ಸೂಚಿಸಿದ್ದು, ಇದರ ಖಚಿತಾರ್ಥಕ್ಕೆ ಮತ್ತಷ್ಟು ಸಾಕ್ಷ್ಯಾಧಾರಗಳು ಬೇಕು. ಮುಖಮಂಟಪದ ಸಾಲ ಭಂಜಿಕೆಯರ ಕಂಡರಣೆ ಮುಂದಿನ ದೇವಾಲಯಗಳಲ್ಲಿ ಮುಂದುವರೆದಿದ್ದರೂ ಮೂಲತಃ ಶಾಲಾ ಅಥವಾ ಸಭಾರಚನೆಯಿಂದ ಪಡೆದ ಅಂಗಗಳು.
ಲಾಡ್‌ಖಾನ್ ದೇವಾಲಯ ರಚನೆಯಲ್ಲಿರುವ ಚತುಷ್ಕವು ಮುಂದಿನ ದೇವಾಲಯಗಳಲ್ಲಿ ಪ್ರತ್ಯೇಕ ಭಿತ್ತಿಯನ್ನಳವಡಿಸಿಕೊಂಡು ಗರ್ಭಗೃಹವೆನಿಸಿತು. ಇದರಿಂದ ಪ್ರದಕ್ಷಿಣಾಪಥವೂ ಸಮರ್ಥವಾಗಿ ಗುರುತಿಸಲ್ಪಟ್ಟಿತು. ಇಂತಹ ಸ್ಥಿತಿಯನ್ನು ಗೌಡರಗುಡಿಯಲ್ಲಿ ಕಾಣಬಹುದು. ಇಲ್ಲಿ ಅಗಲವೂ ಕಿರಿದಾದದ್ದನ್ನು ಗಮನಿಸಬಹುದು. ಸಭಾರಚನೆಯ ನಂತರ ಸಾಂಧಾರ ರಚನೆಯ ಮೊದಲ ಹಂತವೆಂದು ಗೌಡರಗುಡಿಯನ್ನು ಗುರುತಿಸಬಹುದು. ಇದೇ ರೀತಿ ಪ್ರತ್ಯೇಕ ಗರ್ಭಗೃಹ, ಮುಖಮಂಟಪವುಳ್ಳ ಗರ್ಭಗೃಹ ಇತ್ಯಾದಿಗಳು ಶಾಲಾರಚನೆಯ ಧ್ರುವ, ಏಕಾಲಿಂದ ರಚನೆಗಳಿಂದ ಮೂಡಿದ್ದನ್ನು ವಿಕಾಸದ ಹಂತಗಳಲ್ಲಿ ಗುರುತಿಸಬಹುದು. ಇವುಗಳಲ್ಲಿ ಯಾವುದು ಪ್ರಾಚೀನ ಎಂದು ಗುರುತಿಸುವುದು ಸಾಧ್ಯವಾಗದು. ಆದರೆ ದೇವಾಲಯಗಳ ಪರಿಕಲ್ಪನೆ ಸಾರ್ವಜನಿಕ ಕಟ್ಟಡಗಳ ನಂತರವೇ ಎಂಬ ಅಂಶ ಪ್ರವುುಖವಾಗುತ್ತದೆ.
ಪಿ.ಎನ್. ಬೋಸ್ ತಮ್ಮ ಗ್ರಂಥದಲ್ಲಿ ದೇವಾಲಯಗಳ ಹದಿನಾರು ಪ್ರಭೇದಗಳನ್ನು ಪಟ್ಟಿ ಮಾಡಿದ್ದಾರೆ.[34]  ಇದರೊಂದಿಗೆ ವರಾಹಮಿಹಿರನ ಬೃಹತ್ ಸಂಹಿತೆಯಲ್ಲಿ ಗುರುತಿಸುವ ಇಪ್ಪತ್ತು ಪ್ರಭೇದಗಳನ್ನೂ ಗುರುತಿಸಿದ್ದಾರೆ.[35] ಈ ಪ್ರಭೇದಗಳನ್ನು ಹೆಸರಿಸಬಹುದೇ ಹೊರತು ಹೆಚ್ಚಿನ ಉಪಯೋಗವಾಗದು. ಶುಕ್ರನೀತಿ ಗ್ರಂಥವು ಚತುಃಶಾಲಾ ಪ್ರಾಸಾದವನ್ನು ಮಾತ್ರ ಉಲ್ಲೇಖಿಸಿದೆ. ಈ ಪ್ರಾಸಾದವು ದೇವಮಂದಿರಗಳಿಗೆ ಸಂಬಂಧಿಸಿದಂತೆ ಒಂದುನೂರಾ ಇಪ್ಪತ್ತೈದು ಭೂಮಿಗಳಿರುವ ಆಲಯ ನಿರ್ಮಾಣಕ್ಕೆ ಅವಕಾಶ ಕಲ್ಪಿಸಿದೆ[36]  ಈ ಸಂಖ್ಯೆಯಲ್ಲಿ ಉತ್ಪ್ರೇಕ್ಷೆಯಿದ್ದರೂ ಈ ಗ್ರಂಥರಚನಾ ಕಾಲಕ್ಕೆ ಭೂಮಿಗಳಿಂದ ಕೂಡಿದ ವಿಮಾನರಚನೆಯ ಸ್ಪಷ್ಟ ಕಲ್ಪನೆ ಮೂಡಿತ್ತು ಎನ್ನಬಹುದು.
ಲಾಡ್‌ಖಾನ್ ಕಟ್ಟಡದ ನಿರ್ಮಾಣದ ವೇಳೆಗೆ ಸಭಾ ಇತ್ಯಾದಿ ಸರ್ವಜನೋಪಯೋಗಿ ವಿವಿಧ ರಚನೆಗಳು ಖಚಿತ ಆಕಾರ ತಳೆದಿದ್ದವು. ಆದರೆ ಈ ದೇವಾಲಯದ ಮೇಲಣ ಉಪಸ್ಥಾಪಕ ಅಥವಾ ಅಪವರಕಾ ರಚನೆಯು ಮಾತ್ರ ಪ್ರಯೋಗದೃಷ್ಟಿಯಿಂದ ರಚಿತವಾದು ದೆಂದು ತಿಳಿಯಬಹುದು.
ಔತ್ತರೇಯ ಶಿಖರದ ಕಲ್ಪನೆ ಹಾಗೂ ಮೂಲ ಬೇರಕ್ಕಾಗಿ ಪ್ರತ್ಯೇಕಗೊಳ್ಳುವ ಗರ್ಭಗೃಹ ರಚನೆ ತದನಂತರ ಕಾಲದ್ದು. ಐಹೊಳೆ, ಬಾದಾಮಿ, ಮಹಾಕೂಟ, ಪಟ್ಟದಕಲ್ಲುಗಳಲ್ಲಿಯ ದೇವಾಲಯಗಳ ನಿರ್ಮಾಣದ ಕಾಲ ಮಾನವನ್ನು ನಿರ್ಧರಿಸುವಲ್ಲಿ ಅವುಗಳೊಂದಿಗೆ ದೊರೆತ ಶಾಸನಗಳೇ ಹೆಚ್ಚು ಪ್ರಯೋಜನಕಾರಿಯಾಗಿದ್ದು, ಔತ್ತರೇಯ ಸಂಪ್ರದಾಯದ ಶಿಖರದ ಕಲ್ಪನೆ ಮೂಡುವ ವೇಳೆಗೆ ದಾಕ್ಷಿಣಾತ್ಯ ಸಂಪ್ರದಾಯದ ಶೈಲಿಗಳು ಸಂಪೂರ್ಣವಾಗಿ ವಿಕಸನ ಗೊಂಡಿದ್ದವು ಎಂದು ಖಚಿತವಾಗಿ ಗುರುತಿಸಬಹುದು.
 
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)

[4]     ಪಿ.ಕೆ.ಅಗರ್‌ವಾಲಾ, ಟೆಂಪಲ್ ಆಕಿಟೆಕ್ಚರ್ ಇನ್ ಗುಪ್ತ ಪೀರಿಯಡ್, ವಾರಣಾಸಿ, ೧೯೬೮, ಪು. ೩೫-೩೬,೪೨
[5]     ಎಂ.ಚಿದಾನಂದಮೂರ್ತಿ, ಕನ್ನಡ ಶಾಸನಗಳ ಸಾಂಸ್ಕೃತಿಕ ಅಧ್ಯಯನ, ಮೈಸೂರು, ೧೯೬೬, ಪು. ೧೭೫೩

[8]     ಎಸ್.ಆರ್.ರಾವ್, ದಿ ನೋಟ್ ಆನ್ ದಿ ಕ್ರಾನಾಲಜಿ ಆಫ್ ಅರ‌್ಲಿ ಚಾಲುಕ್ಯನ್ ಟೆಂಪಲ್ಸ್, ಲಲಿತಕಲಾ ಸಂಖ್ಯೆ ೧೫, ನವದೆಹಲಿ, ೧೯೭೨, ಪು.೯

[11]    ಸೀತಾರಾಮ ಜಾಗೀರ್‌ದಾರ್, ಶಾಸನದಲ್ಲಿ ಇನ್ನೊಂದು ಷಟ್ಪದ, ಕನ್ನಡನುಡಿ, ಸಂಪುಟ ೫೧, ಸಂಚಿಕೆ ೭೮, ೧೯೮೮, ಪು.೧೩-೧೪ ನೆರವು, ಶ್ರೀ ಬಿ. ರಾಜಶೇಖರಪ್ಪ
[12]    ಜಿ.ಕೆ.ಶ್ರೀಗೊಂದೇಕರ್ ಸಂ. ಮಾನಸೋಲ್ಲಾಸ, ಸಂ.೨, ಬರೋಡಾ, ೧೯೩೯, ಪು. ೪, ಶ್ಲೋಕ ೩೧
[13]    ಅದೇ, ಶ್ಲೋಕ ೩೨
[14]    ವಿ.ಎಸ್. ಅಗರ್‌ವಾಲಾ, ಸಂ. ಸಮರಾಂಗಣ ಸೂತ್ರಧಾರ, ಬರೋಡಾ, ೧೯೬೬, ಪು. ೯೦, ಅಧ್ಯಾಯ ೧೮, ಶ್ಲೋಕ ೧೯
[15]    ಅದೇ, ಶ್ಲೋಕ ೨೦
[16]    ಅದೇ, ಪು. ೯೬, ಅಧ್ಯಾಯ ೧೯, ಶ್ಲೋಕ ೨೭
[17]    ಮಾನಸೋಲ್ಲಾಸ, ಉಪೋದ್ಘಾತ, ಪು.೬, ಅಡಿಟಿಪ್ಪಣಿ, ಶ್ಲೋಕ ೨೪೬
[18]    ಅದೇ, ಶ್ಲೋಕ ೨೩೮-೨೩೯
[19]     ಪಿ.ಎ.ಮಂಕಡ್ ಸಂ, ಅಪರಾಜಿತಪೃಚ್ಛಾ, ಬರೋಡಾ, ೧೯೫೦, ಪು.೨೫೨, ಅಧ್ಯಾಯ ೧೦೦, ಶ್ಲೋಕ ೨
[20]    ಮಾನಸೋಲ್ಲಾಸ, ಪು. ೬, ಶ್ಲೋಕ ೬೦-೬೧
[21]    ಕೆ.ಎಲ್.ನರಸಿಂಹಶಾಸ್ತ್ರಿ, ಅನು:ನಾಟ್ಯಶಾಸ್ತ್ರ, ಬೆಂಗಳೂರು, ೧೯೭೭, ಪು. ೨೭, ಅಧ್ಯಾಯ ೨, ಶ್ಲೋಕ ೯-೧೦, ಪು. ೩೯-೪೦, ಶ್ಲೋಕ ೬೮-೭೩
[22]    ಸಮರಾಂಗಣ ಸೂತ್ರಧಾರ, ಪು.೮೯, ಅಧ್ಯಾಯ ೧೮, ಶ್ಲೋಕ ೧೦
[23]    ಅದೇ, ಪು.೯೧, ಶ್ಲೋಕ ೨೬
[24]    ಕನ್ನಡ ಶಾಸನಗಳ ಸಾಂಸ್ಕೃತಿಕ ಅಧ್ಯಯನ, ಪು. ೨೧೩
[25]    ಸಮರಾಂಗಣ ಸೂತ್ರಧಾರ, ಪು.೯೩, ಅಧ್ಯಾಯ ೧೮, ಶ್ಲೋಕ ೫೮
[26]    ಅಪರಾಜಿತಪೃಚ್ಛಾ, ಪು. ೧೯೨, ಅಧ್ಯಾಯ ೭೭, ಶ್ಲೋಕ ೨-೩
[27]    ಸಮರಾಂಗಣ ಸೂತ್ರಧಾರ, ಪು.೧೫೨, ಅಧ್ಯಾಯ ೨೭, ಶ್ಲೋಕ ೩
[28]    ಅಪರಾಜಿತಪೃಚ್ಛಾ, ಪು. ೪೮೪, ಅಧ್ಯಾಯ ೧೮೮, ಶ್ಲೋಕ ೫
[29]    ಅದೇ, ಪು.೧೯೨,  ಅಧ್ಯಾಯ ೭೭, ಶ್ಲೋಕ ೬
[30]    ಸಮರಾಂಗಣ ಸೂತ್ರಧಾರ, ಪು.೧೫೩, ಅಧ್ಯಾಯ ೨೭, ಶ್ಲೋಕ ೬
[31]    ಅದೇ, ಶ್ಲೋಕ ೫
[32]    ಅಪರಾಜಿತಪೃಚ್ಛಾ, ಪು. ೧೯೨, ಅಧ್ಯಾಯ ೭೭, ಶ್ಲೋಕ ೧೦
[33]    ಸಮರಾಂಗಣ ಸೂತ್ರಧಾರ, ಪು.೯೦, ಅಧ್ಯಾಯ ೧೮, ಶ್ಲೋಕ ೨೪
[34]    ಪಿ.ಎನ್.ಬೋಸ್, ಪ್ರಿನ್ಸಿಪಲ್ಸ್ ಆಫ್ ಶಿಲ್ಪಶಾಸ್ತ್ರ, ದೆಹಲಿ, ೧೯೭೮, ಪು. ೭೪-೭೫
[35]    ಅದೇ, ಪು. ೭೧
[36]     ಬ್ರಹ್ಮಾನಂದ ಮಿಶ್ರಾ ಸಂ. ಶುಕ್ರನೀತಿ, ವಾರಣಾಸಿ, ೧೯೬೮, ಪು. ೨೪೭, ಶ್ಲೋಕ ೬೭-೬೯
ಬಾದಾಮಿ ಚಾಲುಕ್ಯರು : ೩೬. ಪಟ್ಟದಕಲ್ಲಿನ ಚಾಲುಕ್ಯ ಪೂರ್ವಕಾಲದ ಒಂದು ಇಟ್ಟಿಗೆ ಕಟ್ಟಡ
ಪಟ್ಟದಕಲ್ಲು, ಬಾದಾಮಿ ಚಾಲುಕ್ಯರ ಕಾಲದ ಶ್ರೇಷ್ಠ ಕಲೆಯ ಭವ್ಯ ದೇವಾಲಯಗಳಿಗೆ (ಕ್ರಿ.ಶ.೭-೯ನೇ ಶತಮಾನ) ಈಗಾಗಲೇ ಜಗತ್ಪ್ರಸಿದ್ದವಾಗಿದೆ. ಟಾಲೆಮಿಯ ಗ್ರಂಥದಲ್ಲಿ (ಕ್ರಿ.ಶ.೨ನೇಯ ಶತಮಾನ) ಪಟ್ಟದಕಲ್ಲು ಉಲ್ಲೇಖಿತವಾಗಿದೆ. ಆಗ ವಾಣಿಜ್ಯ ವ್ಯವಹಾರಗಳಿಗೆ ಮುಖ್ಯವಾಗಿದ್ದ ನಗರಗಳಲ್ಲಿ ಪಟ್ಟದಕಲ್ಲು ಒಂದು. ಈ ಕಾಲದ ಜನವಸತಿಯಿದ್ದ ಒಂದು ನೆಲೆಯು
[1](ಕ್ರಿ.ಪೂ.೩-ಕ್ರಿ.ಶ.೩ನೆಯ ಶತಮಾನ) ಈ ಊರಿಗೆ ಸುಮಾರು ೧ ಕಿ.ಮೀ. ದೂರದಲ್ಲಿದ್ದ ಬಾಚನಗುಡ್ಡದ ಬದಿಯಲ್ಲಿ ಹಿಂದೆ ಶೋಧವಾಗಿದೆ. ಇತ್ತೀಚೆಗೆ ಈ ಊರಿಗೆ ಹೊಸ ರಸ್ತೆಯನ್ನು ನಿರ್ಮಾಣ ಮಾಡುತ್ತಿದ್ದಾಗ ಊರಿನ ಅತಿ ಸಮೀಪದಲ್ಲಿನ ರಸ್ತೆಯ ಬದಿಯಲ್ಲಿ ಅಗೆದ ಗುಂಡಿಗಳಲ್ಲಿ ಇದೇ ಕಾಲದ ಜನವಸತಿಯಿದ್ದ ಕುರುಹುಗಳಾದ ಹಾಳು ಮಣ್ಣು, ಮೃತ್ ಪಾತ್ರೆಯ ಅವಶೇಷಗಳು[2]ಹೇರಳವಾಗಿ ಕಂಡು ಬಂದವು. ಅಂದರೆ, ಆಗ ಈ ನಗರವು ಈಗಿನ ಬಾಚನಗುಡ್ಡದಿಂದ ಪಟ್ಟದಕಲ್ಲಿನ ನದಿಯ ಸಮೀಪದವರೆಗೂ ಸುಮಾರು ೧, ೧೧/೨ ಕಿ.ಮೀ ನಷ್ಟು ವಿಸ್ತಾರವಾಗಿತ್ತು ಎಂದು ಅಲ್ಲಲ್ಲಿಯ ಈ ನೆಲೆಗಳಿಂದ ತೋರುವುದು.
ಈ ಹಾಳುಮಣ್ಣಿನ ನೆಲೆಗಳಲ್ಲಿ ಇಟ್ಟಿಗೆಯ ಚೂರುಗಳು, ಹೊಳಪಾದ ಕಂಪು ಕಪ್ಪು ದ್ವಿವರ್ಣದ ಮತ್ತು ಬರೇ ಕಪ್ಪು, ಇಲ್ಲವೆ ಕೆಂಪು ಬಣ್ಣದ ವಿವಿಧ ಮೃತ್ ಪಾತ್ರೆಗಳು, ಕಬ್ಬಿಣದ ಕಿಟ್ಟ ಮುಂತಾದವುಗಳು ವಿಪುಲವಾಗಿವೆ. ದ್ವಿವರ್ಣ ಪಾತ್ರೆಗಳು ಬಿಳಿಯ ಬಣ್ಣದ ರೇಖಾ ಚಿತ್ರಗಳಿಂದ (Russet coated white painted pottery) ಅಲಂಕೃತವಾಗಿರುತ್ತವೆ. ಇಂಥ ಒಂದು ನೆಲೆಯು ಐಹೊಳೆಯಲ್ಲಿ ಬಂಡೆಯಲ್ಲಿ ಕೊರೆದು ಮಾಡಿದ ಜೈನ ಗುಹಾದೇವಾಲಯದ ಹತ್ತಿರದಲ್ಲಿನ ಹೊಲಗಳಲ್ಲಿ ೧೯೬೫ರಲ್ಲಿ ನನಗೆ ಕಂಡುಬಂದಿತು. ಟಾಲೆಮಿಯ ಗ್ರಂಥದಲ್ಲಿ ಐಹೊಳೆಯೂ ಉಲ್ಲೇಖವಾಗಿದೆ. ಇತ್ತೀಚೆಗೆ ಇಲ್ಲಿರುವ ದೇವಾಲಯಗಳ ಸುತ್ತುಮುತ್ತಲಿನ ಮಣ್ಣನ್ನು ತೆಗೆದು ಸ್ವಚ್ಛ ಮಾಡುತ್ತಿರುವಾಗ ಶಾತವಾಹನ ಅರಸರ ಒಂದು ನಾಣ್ಯವು[3] ಸಿಕ್ಕಿದೆಯೆಂದು ತಿಳಿದು ಬಂದಿದೆ ಮತ್ತು ಲಾಡ್‌ಖಾನ್ ದೇವಾಲಯದ ತಳಹದಿಯ ಕೆಳಗೆ ಒಂದು ಇಟ್ಟಿಗೆಯ ಕಟ್ಟಡವೂ ತೋರಿ ಬಂತು. ಬ್ರಹ್ಮಗಿರಿ ಮತ್ತು ಮಸ್ಕಿಯಲ್ಲಿನ ಉತ್ಖನನಗಳಲ್ಲಿ[4] ಕಂಡುಬಂದ ಇತಿಹಾಸ ಪ್ರಾರಂಭ ಕಾಲದ ಸಂಸ್ಕೃತಿಯ ವಸ್ತುಗಳಿಗೂ ಮೇಲೆ ಹೇಳಿದ ನೆಲೆಗಳಲ್ಲಿಯ ವಸ್ತುಗಳಿಗೂ ಬಹಳ ಹೋಲಿಕೆಯಿದ್ದು, ಈ ಸ್ಥಳಗಳ ಮತ್ತು ನೆಲೆಗಳಲ್ಲಿಯ ಜನವಸತಿಯ ಸಮಕಾಲೀನತೆಯನ್ನು ಸೂಚಿಸುತ್ತದೆ. ಆಗಿನ ಜನಜೀವನದ ಬಗ್ಗೆ ಕೆಲವೊಂದು ವಿಷಯಗಳನ್ನು ಈ ಉತ್ಖನನಗಳಿಂದ ತಿಳಿದಿದೆ. ಈ ಸಂಸ್ಕೃತಿಯ ಕಾಲಮಾನವನ್ನು[5] ಕ್ರಿ.ಪೂ. ೩ನೆಯ ಶತಮಾನದಿಂದ ಕ್ರಿ.ಶ.೩-೪ನೆಯ ಶತಮಾನದವರೆಗೆ ಎಂದು ಸ್ಥೂಲವಾಗಿ ಹೇಳಬಹುದು.
ಆದರೆ, ಪಟ್ಟದಕಲ್ಲಿನಲ್ಲಿ ಈ ಕಾಲದ ಜನರ ನೆಲೆಗಳು ಶೋಧವಾಗಿದ್ದರೂ ಕೂಡ ಅವರ ಸಂಸ್ಕೃತಿಯ ಬಗ್ಗೆ ಸ್ವಾರಸ್ಯಕರವಾದುದೇನೂ ತಿಳಿದು ಬಂದಿಲ್ಲ. ಬಾದಾಮಿಯ ಚಾಲುಕ್ಯ ರಾಜರ ಕಾಲದಲ್ಲಿ ಅತ್ಯಂತ ವೈಭವದಿಂದ ಪವಿತ್ರ ಕ್ಷೇತ್ರವಾಗಿ, ಕತೆಯ ಬೀಡಾಗಿ ಮೆರೆದಂಥ ಪಟ್ಟದಕಲ್ಲಿಗೆ ಮಹತ್ವದ ಸಾಂಸ್ಕೃತಿಕ ಹಿನ್ನೆಲೆಯಿರಬೇಕಲ್ಲವೆ? ಆದುದರಿಂದ ಚಾಲುಕ್ಯ ಪೂರ್ವದ ಪಟ್ಟದಕಲ್ಲಿನ ಇತಿಹಾಸದಲ್ಲಿ ಹೆಚ್ಚಿನ ಸಂಶೋಧನೆಯು ಅವಶ್ಯ. ಈ ಸಂದರ್ಭದಲ್ಲಿ. ಇಲ್ಲಿ ಇತ್ತೀಚಿನ ಉತ್ಖನನದಲ್ಲಿ ಚಾಲುಕ್ಯಪೂರ್ವದ ಒಂದು ವಿಶಾಲವಾದ ಇಟ್ಟಿಗೆಯ ಕಟ್ಟಡವು ದೊರೆತಿರುವುದು ಬಹಳ ಮಹತ್ವದ್ದಾಗಿದೆ. ಏಕೆಂದರೆ, ಚಾಲುಕ್ಯಪೂರ್ವದ ಐತಿಹಾಸಿಕ ಕಟ್ಟಡಗಳು ಇದುವರೆಗೂ ದೊರೆತಿರುವುದು ತುಂಬ ವಿರಳ. ಬ್ರಹ್ಮಗಿರಿಯ ಉತ್ಖನನದಲ್ಲಿ ಕಾಣಿಸಿಕೊಂಡ ಗಜಪೃಷ್ಠಾಕೃತಿಯ ಕಟ್ಟಡ[6] ಮತ್ತು ಬನವಾಸಿಯಲ್ಲಿ ಇತ್ತೀಚಿನ ಉತ್ಖನನದಲ್ಲಿ ಬೆಳಕಿಗೆ ಬಂದ ಬೃಹತ್ ಚೈತ್ಯವು[7] ಆದುದರಿಂದ ಪಟ್ಟದಕಲ್ಲಿನ ಇಟ್ಟಿಗೆಯ ಕಟ್ಟಡದ ವಿವರಣೆಯನ್ನು ಇಲ್ಲಿ ಕೊಡಲಾಗಿದೆ.
ಕೇಂದ್ರ ರಾಜ್ಯಾಂಗದ ಪುರಾತತ್ವ ಸರ್ವೇಕ್ಷಣ ಶಾಖೆಯ ನೈಋತ್ಯ ವಿಭಾಗವು ಅದರ ಅಧಿಕಾರಿಗಳಾದ ಶ್ರೀ ಎಸ್.ಆರ್.ರಾವ್ ಅವರ ನೇತೃತ್ವದಲ್ಲಿ ಈಗ ನಾಲ್ಕೈದು ವರ್ಷಗಳಿಂದ ಬಾದಾಮಿ, ಪಟ್ಟದಕಲ್ಲು ಮಕ್ತು ಐಹೊಳೆಯಲ್ಲಿಯ ದೇವಾಲಯಗಳ ಸುತ್ತಮುತ್ತಲಿನ ಅತಿಕ್ರಮಣವನ್ನು ಮತ್ತು ಕೊಳಚೆಯನ್ನೆಲ್ಲ ತೆಗೆಸಿ ಅರೆಮುಚ್ಚಿಹೋಗಿದ್ದ ದೇವಾಲಯಗಳು ಎಲ್ಲ ಕಡೆಗಳಿಂದಲೂ ಸಂಪೂರ್ಣವಾಗಿ ಬಲು ಮನೋಹರವಾಗಿ ಕಾಣುವ ಹಾಗೆ ಮಾಡಿರುವುದು ಯೋಗ್ಯ ಹಾಗೂ ಪ್ರಶಂಸನೀಯ. ಪಟ್ಟದಕಲ್ಲಿನಲ್ಲಿ ಈ ಸ್ವಚ್ಛತೆಯ ಕಾರ್ಯವು ನಡೆಯುತ್ತಿದ್ದಾಗ, ಅಲ್ಲಿಯ ಸಂಗಮೇಶ್ವರ ಮತ್ತು ಗಳಗನಾಥ ದೇವಾಲಯಗಳ ಕಾಲಸಂಬಂಧವನ್ನು ಗೊತ್ತು ಮಾಡಲು ಸಣ್ಣ ಪ್ರಮಾಣದಲ್ಲಿ ಉತ್ಖನನವನ್ನು ಮಾಡಲು ನನಗೆ೯ ಆದೇಶವು ಬಂದಿತು. ೧೯೭೦ನೆಯ ಮೇ ತಿಂಗಳ ಎರಡನೆಯ ಪಕ್ಷದಲ್ಲಿ ಶ್ರೀ ಎಸ್.ಆರ್.ರಾವ್ ಅವರ ನಿರ್ದೇಶನದಲ್ಲಿ ಈ ಉತ್ಖನನವನ್ನು ನಡೆಸಿದೆನು. ಈ ಎರಡೂ ದೇವಾಲಯಗಳು ಸೇರುವ ಹಾಗೆ ಉದ್ದಕ್ಕೂ ಶಾಸ್ತ್ರೀಯವಾಗಿ ಗುಂಡಿ ತೋಡಲಾಯಿತು. ಆದರೆ ಗಳಗನಾಥ ದೇವಾಲಯದ ಬದಿಯಲ್ಲಿ ತೋಡಿದ ಗುಂಡಿಯ ಭಾಗದ ಪ್ರದೇಶವು ಉತ್ಖನನ ಮಾಡುವುದಕ್ಕಿಂತ ಮೊದಲೇ ಜನರು ತಮ್ಮ ಮನೆಗಳನ್ನು ಕಟ್ಟುವುದಕ್ಕೋಸ್ಕರ ಅದನ್ನು ಅಗೆದು ಅಲ್ಲಿಯ ಮೊದಲಿನ ಸ್ಥಿತಿಯನ್ನೂ ಹಾಳುಮಾಡಿದ್ದರಿಂದ ನಮ್ಮ ಉತ್ಖನನದ ಉದ್ದೇಶವು ಸಫಲವಾಗಲಿಲ್ಲ. ಈ ಉತ್ಖನನವು ನಡೆಯುತ್ತಿರುವಾಗ ಸಂಗಮೇಶ್ವರ ದೇವಾಲಯದ ಮುಂದಿನ ನಂದಿ ಮಂಟಪದ ಬಲಭಾಗದ ಪ್ರದೇಶದಲ್ಲಿ ಕಾಣಿಸುತ್ತಿದ್ದಂಥ ಎರಡು ಇಟ್ಟಿಗೆಗಳನ್ನು ಕುತೂಹಲದಿಂದ ಸ್ಪಷ್ಟವಾಗಿ ಕಾಣುವ ಹಾಗೆ ಬಿಡಿಸಿದೆ. ಆಗ ಅದು ಒಂದು ಗೋಡೆಯ ಕೆಳಭಾಗವೆಂದು ಕಂಡುಬಂದಿತು ಈ ಗೋಡೆಯಿದ್ದ ಭಾಗದಲ್ಲಿ ಕ್ರಮವಾಗಿ ಉತ್ಖನನವನ್ನು ಮಾಡಿದಾಗ ಕಂಬಗಳುಳ್ಳ ವಿಶಾಲವಾದ ಕಟ್ಟಡವೇ ಬೆಳಕಿಗೆ ಬಂದಿತು. ಈ ಕಟ್ಟಡದ ಅತ್ಯಂತ ಕೆಳಭಾಗದ ಅಂದರೆ ಎರಡು ಸಾಲಿನಿಂದ ಹಿಡಿದು ಆರು ಸಾಲಿನ ಎತ್ತರದವರೆಗೆ ಮಾತ್ರ ಉಳಿದ ಇಟ್ಟಿಗೆ ಗೋಡೆಗಳು, ಕಂಬಗಳು ದೊರಕಿದವು.
ಕಟ್ಟಡವು ಸಂಗಮೇಶ್ವರ ದೇವಾಲಯದ ಮುಂಭಾಗದಲ್ಲಿರುವ ನಂದಿ ಮಂಟಪದ ಅಧಿಷ್ಠಾನದ ಪೂರ್ವದ ಬದಿಯಿಂದ ಹಿಡಿದು ದೇವಾಲಯದ ಮುಂಬದಿಯ ಅಧಿಷ್ಠಾನದವರೆಗೂ ಇದೇ ಮತ್ತು ವಿಸ್ತಾರದಲ್ಲಿ ದೇವಾಲಯದ ಅಗಲಕ್ಕಿಂತ ಸ್ವಲ್ಪ ಕಡಿಮೆ ಇದರ ಪಶ್ಚಿಮ ಭಾಗವು ಇನ್ನೂ ಸ್ವಲ್ಪ ದೇವಾಲಯದ ಅಧಿಷ್ಠಾನದ ಕೆಳಗೆ ಇದೆ. (ಚಿತ್ರ ೩ ನೋಡಿ) ಇದರ ಹೊರಬದಿಯ ಕ್ಷೇತ್ರ ಫಲ ೧೪x೧೪.೯೦ಮಿ. ಇದು ಮಧ್ಯದಲ್ಲಿ ಉದ್ದಕ್ಕೂ ಇರುವ ಕಂಬಗಳ ಎರಡು ಸಾಲುಗಳಿಂದ ಮಧ್ಯಾಂಗಣ (nave) ಮತ್ತು ಇಕ್ಕೆಲದ ಹಜಾರ (Sideaisles)ಗಳಾಗಿ ವಿಭಾಗಿಸಲ್ಪಟ್ಟಿವೆ.
ಮಧ್ಯಾಂಗಣವು ಸುಮಾರು ೬ ಮೀ. ಅಗಲ ೮ಮೀ ಉದ್ದವಾಗಿದೆ. ಈಗ ಅದರ ಪೂರ್ವದ ಬದಿಯಲ್ಲಿ ಗೋಡೆಯ ಮೇಲೆ ಸ್ವಲ್ಪ ಚಾಚಿಕೊಂಡಿರುವ ೪.೭೫ ಚದುರದ ಚಾಲುಕ್ಯರ ಕಾಲದ ನಂದಿಮಂಟಪದ ಅಧಿಷ್ಠಾನವಿದೆ. ಅಧಿಷ್ಠಾನದ ಅಂಚಿನ ಅಡಿಯಲ್ಲಿ ಸುತ್ತಲೂ ಅರ್ಧ ಹೊರಗೆ ಕಾಣುತ್ತಿರುವ ಇಟ್ಟಿಗೆಯ ಸಾಲು ಇದೆ. ನಂದಿ ಮಂಟಪದ ಮೆಟ್ಟಿಲಿನ ಬಲಬದಿಯ ಅಧಿಷ್ಠಾನದ ಮೂಲೆಯ ಕೆಳಗಡೆಗೆ ಒಂದು ಹೋರಿನಲ್ಲಿ ತುಂಬ ಇಟ್ಟಿಗೆಗಳು ಕಾಣುತ್ತಿದ್ದವು. ಅಂದರೆ, ನಂದಿಮಂಟಪದ ಅಧಿಷ್ಠಾನವಿದ್ದಲ್ಲಿ, ಮೊದಲು ಗೋಡೆಗೆ ಸೇರಿದ ಹಾಗೆ ೫x೪ ಚದುರದ ಒಂದು ಇಟ್ಟಿಗೆಯ ಕೋಣೆಯು ಇದ್ದಿರಬೇಕು. ಇದು ಹಾಳುಬಿದ್ದ ನಂತರ, ಇದರ ಮೇಲೆ ಈಗ ಇರುವ ಅಧಿಷ್ಠಾನವು ಏರಿಸಲ್ಪಟ್ಟಿದೆಯೆಂಬುದು ಸುಸ್ಪಷ್ಟ.
ಇಕ್ಕೆಲದ ಹಜಾರವು ಸುಮಾರು ೨ ಮೀ. ಅಗಲ, ೮ ಮೀ ಉದ್ದ ಇದೆ. ಇಕ್ಕೆಲದ ಹಜಾರಗಳನ್ನೂ ಮಧ್ಯಾಂಗಣದಿಂದ ಪ್ರತ್ಯೇಕಿಸುವ ಎರಡು ಸಾಲುಗಂಬಗಳಿವೆ. ಉತ್ತರ ಬದಿಯ ಸಾಲಿನಲ್ಲಿ ೨ ಕಂಬಗಳು, ದಕ್ಷಿಣ ಬದಿಯ ಸಾಲಿನಲ್ಲಿ ೩ ಕಂಬಗಳು ಮಾತ್ರ ದೊರೆತಿವೆ. ಇವುಗಳಿಗೆ ಅನುರೂಪವಾಗಿ ಹಜಾರದ ಗೋಡೆಗಳಿಗೆ ಹತ್ತಿದ ಹಾಗೆ ಸುತ್ತಲೂ ಒಟ್ಟು ೬ ಕಂಬಗಳು ಮಾತ್ರ ಉಳಿದಿವೆ. ಮೊದಲು ಮಧ್ಯದಲ್ಲಿ ೮ ಕಂಬಗಳು ಮತ್ತು ಗೋಡೆಗೆ ಸೇರಿದ ಹಾಗೆ ೮ ಕಂಬಗಳು ಇದ್ದ ಹಾಗೆ ತೋರುವುದು. ಕಂಬಗಳೆಲ್ಲವೂ ಸುಮಾರು ೧ ಮೀ ಚದುರದ ಚೌಕೋನವಾಗಿವೆ.
ಮಧ್ಯಾಂಗಣದ ಪಶ್ಚಿಮ ಬದಿಯ ಎರಡು ಕಡೆಗಳಲ್ಲಿ ಗೋಡೆಯ ಭಾಗಗಳು ಮತ್ತು ಹೊರಭಾಗದ ಉತ್ತರ ಭಾಗದ ಕಂಬಗಳ ಸಾಲಿಗೆ ಸರಿಯಾಗಿ, ಸ್ವಲ್ಪ ಬಾಗಿದ ಗೋಡೆಯು ಇವೆ. ಇದು ಸಂಗಮೇಶ್ವರ ದೇವಾಲಯದ ಮೆಟ್ಟಿಲಿನ ಪಾರ್ಶ್ವದ ಕಲ್ಲಿನ ಕೆಳಗೆ ಹೋಗಿದೆ. ಈ ಗೋಡೆಯ ಎದುರಿಗೆ, ದಕ್ಷಿಣದ ಕಂಬಗಳ ಸಾಲಿಗೆ ಸರಿಯಾಗಿ ಗೋಡೆಯ(?) ಅವಶೇಷಗಳಿವೆ. ಈ ಇಟ್ಟಿಗೆ ಅವಶೇಷಗಳ ದಕ್ಷಿಣಕ್ಕೆ ಸಭಾಂಗಣದ ಗೋಡೆಗೆ ಸೇರಿದ ಹಾಗೆ ಒಂದು ಕಂಬವಿದೆ. ಮತ್ತು ಈ ಕಂಬಕ್ಕೆ ಹೊಂದಿದ ಗೋಡೆಯು ಸಂಗಮೇಶ್ವರ ದೇವಾಲಯದ ಅಧಿಷ್ಠಾನದ ಕೆಳಗೆ ಹೋಗಿದೆ.
ಗೋಡೆಯು ಉದ್ದಕ್ಕೂ ೫ ಸಾಲುಗಳಿಂದ ಕೂಡಿ ಸುಮಾರು ೧ ಮೀ.ನಷ್ಟು ಅಗಲವಾಗಿದೆ. ಇಟ್ಟಿಗೆಗಳ ಅಳತೆಯು ಸ್ವಲ್ಪ ಹೆಚ್ಚು ಕಡಿಮೆಯಿದ್ದುದರಿಂದ ಅವುಗಳನ್ನು ಹೇಗೆ ಅನುಕೂಲವಾಗುವುದೊ ಹಾಗೆ ಅಡ್ಡವಾಗಿಯೂ ಉದ್ದವಾಗಿಯೂ ಜೋಡಿಸಿವೆ. ಸಾಮಾನ್ಯವಾಗಿ ಇಟ್ಟಿಗೆಯ ಅಳತೆಯು ೩೦x೨೨x೬ ೧/೨ ಸೆಂ.ಮೀ. ಗೋಡೆಗಳಿಗೆ ೧ ಸೆ.ಮೀ.ನ ದಪ್ಪದಷ್ಟು ಸುಣ್ಣವು ಬಳಿಯಲ್ಪಟ್ಟಿತ್ತು. ನಂದಿಮಂಟಪದ ಉತ್ತರದ ಅಂಚಿನ ಕೆಳಗಿರುವ ಇಟ್ಟಿಗೆಯ ಗೋಡೆಗೆ ಹಚ್ಚಿದ ಸುಣ್ಣ ಲೇಪನದ ತುಣುಕುಗಳು ಸಿಕ್ಕವು.
ಇತ್ತೀಚಿನವರೆಗೂ ಈ ಕಟ್ಟಡ ಇದ್ದ ಭಾಗದಲ್ಲಿ ಇದ್ದ ಮನೆಗಳನ್ನು ಕಟ್ಟಿದ ಕಾಲದಲ್ಲಿ, ಇದರ ಬಹುಭಾಗವು ಹಾಳಾಗಿದೆ. ಏಕೆಂದರೆ ಇದರ ನೈರುತ್ಯ ಭಾಗದಲ್ಲಿ ಮತ್ತು ದಕ್ಷಿಣದ ಗೋಡೆಯ ಒಂದೆರಡು ಭಾಗದಲ್ಲಿ ಇಟ್ಟಿಗೆಯ ಗೋಡೆಯ ತಳಭಾಗದ ಹಂತದಿಂದ ಕೆಳಗೆ ಕೂಡ ಬೂದಿ ಮತ್ತೂ ಇತ್ತೀಚಿನ ಕಾಲದ ಗಡಿಗೆಯ ಚೂರುಗಳು ಸಿಕ್ಕವು. ಈ ಮಧ್ಯಾಂಗಣ ಮತ್ತು ಹಜಾರಗಳ ಪಶ್ಚಿಮದ ಬದಿಯಲ್ಲಿನ ಭಾಗವು ದೇವಾಲಯದ ಅಧಿಷ್ಠಾನದ ಅಡಿಯಲ್ಲಿರುವುದರಿಂದ ಕಟ್ಟಡದ ಆ ಭಾಗದ ಸ್ವರೂಪ ಹೇಗಿತ್ತೆಂಬುದನ್ನು ತಿಳಿಯುವುದು ದುಸ್ತರ.
ಆದರೆ ಈ ಕಟ್ಟಡದ ರಚನೆಯಲ್ಲಿ ಪರಿಮಾಣ ಔಚಿತ್ಯ ಇರುವುದರಿಂದ, ದಕ್ಷಿಣ ಬದಿಯ ಗೋಡೆಯಿದ್ದ ಹಾಗೆ ಉತ್ತರ ಬದಿಯಲ್ಲಿಯೂ ಮತ್ತೂ ಮಧ್ಯಾಂಗಣದ ಉತ್ತರಬದಿಯ ಕಂಬಗಳ ಸಾಲಿನ ನೇರಕ್ಕೆ ಇರುವ ಗೋಡೆಯ ಹಾಗೇ ದಕ್ಷಿಣ ಭಾಗದಲ್ಲಿಯೂ ರೇಖಾಚಿತ್ರದಲ್ಲಿ ತುಂಡು ಗೆರೆಗಳಿಂದ ತೋರಿಸಿದ ಹಾಗೆ ಇದ್ದಿರಬಹುದು.
ದೇವಾಲಯದ ಅಧಿಷ್ಠಾನದ ಕೆಳಗೆ ಉಳಿದಿದ್ದಿರಬಹುದಾದ ಈ ಗೋಡೆಗಳ ಭಾಗಗಳ ಮೊದಲಿನ ವಿನ್ಯಾಸವನ್ನು ತಿಳಿಯುವುದು ತೀರ ಕಷ್ಟ. ಆದರೂ ಕಣ್ಣಿಗೆ ತೋರುವ ಭಾಗಗಳಲ್ಲಿ ಸ್ವಲ್ಪ ಬಾಗಿದ ಗೋಡೆಯನ್ನು ಲಕ್ಷಿದರೂ ಈ ಅಧಿಷ್ಠಾನವಿರುವ ಪ್ರದೇಶದಲ್ಲಿ ಕಟ್ಟಡದ ಪಶ್ಚಿಮ ಭಾಗವು ಚುಕ್ಕೆಗಳಿಂದ ತೋರಿಸಿದ ಗಜ ಪೃಷ್ಠಾಕೃತಿಯ ಹಾಗೆ ಇದ್ದಿರಬಹುದು. ಆಗ ಸ್ವಲ್ಪ ಬಾಗಿದ ಗೋಡೆಯ, ಮೊದಲು ಪ್ರದಕ್ಷಿಣ ಪಥವುಳ್ಳ ಪೂರ್ವಾಭಿಮುಖವಾಗಿರುವ ಗಜಪೃಷ್ಠಾಕೃತಿಯ ಚೈತ್ಯಗೃಹದ ಅಥವಾ ಗರ್ಭಗೃಹದ ಭಾಗವಾಗಿರಬಹುದು. ಹೀಗಿದ್ದಲ್ಲಿ ನಂದಿಮಂಟಪ ಇರುವಲ್ಲಿ ಪೂರ್ವದ ಗೋಡೆಗೆ ಹತ್ತಿದ ಹಾಗೆ ಇದ್ದ ಕೋಣೆ ಅಥವಾ ವೇದಿಕೆಯಿರುವುದು ಸಮಂಜಸವಾಗುವುದಿಲ್ಲ. ಮತ್ತು ಆ ಬದಿಯ ಗೋಡೆಯ ಉದ್ದ ಮತ್ತು ಆಕಾರವನ್ನು ನೋಡಿದರೆ ಅದರ ಮುಂದೆ ಮುಖ ಮಂಟಪವಿದ್ದ ಹಾಗೆ ಇಲ್ಲಿ ಬಾಗಿದ ಗೋಡೆಯ ವೃತ್ತಾಕಾರವು ಬಹಳ ಅಲ್ಪವಾಗಿದ್ದು ಆ ಗೋಡೆಯು ಪೃಷ್ಠಾಕೃತಿಯ ಆಕಾರವನ್ನು ತಾಳಬಹುದೆ ಎಂದು ಅನುಮಾನವಾಗಬಹುದು. ಈ ರೀತಿಯಲ್ಲದೆ ತುಂಡುಗೆರೆಯಲ್ಲಿ ತೋರಿಸಿದ ಹಾಗೆ ಪಶ್ಚಿಮ ಭಾಗವು ಇದ್ದಲ್ಲಿ ಕಟ್ಟಡಕ್ಕೆ ಪಶ್ಚಿಮದ ಕಡೆ ಮುಖಮಂಟಪವಿದ್ದು ಮಧ್ಯಾಂಗಣಕ್ಕೆ ಹೋಗಲು ದ್ವಾರವಿದ್ದಿರಬಹುದು. ಆಗ ನಂದಿ ಮಂಟಪವಿರುವಲ್ಲಿ ಇದ್ದ ಗೋಡೆಗೆ ಹತ್ತಿಕೊಂಡಿರುವ ಚೌಕೋನದ ಕೋಣೆಯು ಪಶ್ಚಿಮಾಭಿಮುಖವಾಗಿುವ ಗರ್ಭಗೃಹವಿರಬಹುದು. ಈ ಪ್ರಕಾರವಾಗಿದ್ದಲ್ಲಿ ಅಥವಾ ಈಗ ದೊರೆತ ಭಾಗದಷ್ಟು ಆಗಲಿ ಈ ಕಟ್ಟಡದ ತಳವಿನ್ಯಾಸ ಮತ್ತು ವಿಸ್ತಾರದಲ್ಲಿ ಐಹೊಳೆಯಲ್ಲಿಯ ಲಾಡ್‌ಖಾನ್ ದೇವಾಲಯಕ್ಕೆ ಬಹಳಷ್ಟು ಹೋಲುತ್ತದೆ. ಮುಖಮಂಟಪ ವಿನ್ಯಾಸದಲ್ಲಿ ಮಾತ್ರ ಸ್ವಲ್ಪ ವ್ಯತ್ಯಾಸವಿದ್ದಿರಬಹುದು. ಲಾಡ್‌ಖಾನ್ ದೇವಾಲಯದಲ್ಲಿ ಮುಖಮಂಟಪವು ಮುಂದಿನ ಸಭಾಂಗಣದಷ್ಟೆ ಅಗಲವಾಗಿಲ್ಲ ಮತ್ತು ಅದರ ಮಧ್ಯಾಂಗಣದ ಕೇಂದ್ರದಲ್ಲಿ ನಂದಿಮಂಟಪವಿದೆ.
ಸಂಗಮೇಶ್ವರ ದೇವಾಲಯ ಅಧಿಷ್ಠಾನದ ಕೆಳಗೆ ಇದ್ದಿರಬಹುದಾದ ಕಟ್ಟಡದ ಭಾಗದ ಬಗ್ಗೆ ಮೇಲೆ ಮಂಡಿಸಿರುವ ವಿಚಾರಗಳ ಸತ್ಯಾಸತ್ಯತೆಯನ್ನು ತಿಳಿಯಲು ನಂದಿಮಂಟಪದ ಅಧಿಷ್ಠಾನ ಮತ್ತು ಸಂಬಂಧಪಟ್ಟ ದೇವಾಲಯದ ಅಧಿಷ್ಠಾನವನ್ನು ಎಚ್ಚರಿಕೆಯಿಂದ ಕ್ರಮವಾಗಿ ಬಿಡಿಸಿ ತೆಗೆದು, ಆ ಭಾಗಗಳನ್ನು ಪರೀಕ್ಷಿಸಿ ಮತ್ತೆ ಹಾಗೆಯೇ ಜೋಡಿಸಬೇಕಾಗುವುದು. ಇದು ಗುರುತರದ ಜವಾಬ್ದಾರಿಯ ಮತ್ತು ಬಹಳ ಪರಿಶ್ರಮದ ಕೆಲಸ.
 
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)

[1]     ಕನ್ನಡ ಸಂಶೋಧನ ಸಂಸ್ಥೆ, ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಡ, ವಾರ್ಷಿಕ ವರದಿ, ೧೯೪೧)-೪೬ ಪುಟ ೪
[2]     ನಾನು ೧೯೬೫ರಲ್ಲಿ, ಇಲ್ಲಿಯ ಬೃಹತ್ ಶಿಲಾ ಗೋರಿಗಳನ್ನು ಪರೀಕ್ಷಿಸುವಾಗ, ಈ ಗುಂಡಿಗಳಲ್ಲಿದ್ದ ಮೃತ್‌ಪಾತ್ರೆಯ ಅವಶೇಷಗಳನ್ನು ನೋಡಿ ಪರೀಕ್ಷಿಸಿದ್ದೆ. ಮತ್ತು ಪಟ್ಟದಕಲ್ಲಿನ ಉತ್ತರಕ್ಕೆ ೩-೪ಕಿ.ಮಿ. ದೂರದಲ್ಲಿರುವ ಶಂಕರ ಗುಂಡದ ಹತ್ತಿರ ಬಹಳ ಹಾಳಾದ ಸುಮಾರು ಇಪ್ಪತ್ತು ಬೃಹತ್ ಶಿಲಾ ಗೋರಿಗಳಿದ್ದುದು ಕಂಡುಬಂತು. ಈ ಪ್ರದೇಶ ಈಗ ಸಮೀಪದಲ್ಲಿನ ಅಕ್ಕರಗಲ್ ಎಂಬ ಗ್ರಾಮದ ಹದ್ದಿಯಲ್ಲಿ ಬರುತ್ತದೆ. ಈ ಶೋಧನೆಯಿಂದ ತಿಳಿಯವುದೇನೆಂದರೆ ಪಟ್ಟದಕಲ್ ಪ್ರದೇಶದಲ್ಲಿ ಬೃಹತ್ ಶಿಲಾ ಗೋರಿಗಳ (ಸು.ಕ್ರಿ.ಪೂ.೮೦೦-೩೦೦)ನೆಲೆ ಬಹಳ ವಿಸ್ತಾರವಾಗಿದ್ದು ಕ್ರಿ.ಪೂ.೮ನೇ ಶತಮಾನದಿಂದಲೇ ದೊಡ್ಡ ಪ್ರಮಾಣದಲ್ಲಿ ಜನರು ವಾಸಿಸುತ್ತಿದ್ದರು.
[3]     ಪುರಾತತ್ತ್ವ ಸರ್ವೇಕ್ಷಣ ಶಾಖೆ, ಕೇಂದ್ರ ರಾಜ್ಯಾಂಗ, ನೈರುತ್ತ್ಯ ವಿಭಾಗದ ಅಧಿಕಾರಿಗಳಾದ ಶ್ರೀ ಎಸ್.ಆರ್.ರಾವ್ ಅವರು ಈ ವಿಷಯವನ್ನು ನನಗೆ ತಿಳಿಸಿದರು. ಅವರಿಗೆ ನಾನು ಕೃತಜ್ಞ. ಹಾಗೂ The Indian Express (Daily) ದಿ. ೨೯ ಜೂನ್ ೧೯೭೧, ೭ನೇ ಕಾಲಂ ೬ನೇ ಪ್ಯಾರಾ ನೋಡಿ.
[4]     Ancient India No.೪, ಪು. ೨೦೨-೨೦೩ ಮತ್ತು No. ೧೩, ಪು, ೧೫-೨೦.
[5]     ಅದೇ ಕಡೆ, ಬ್ರಹ್ಮಗಿರಿ ಮತ್ತು ಮಸ್ಕಿಯ ಉತ್ಖನನಕಾರರು ಈ ಸಂಸ್ಕೃತಿಯ ಕಾಲಮಾನವನ್ನು ಕ್ರಿ.ಶ ೧-೩ ಶತಮಾನವೆಂದು ಸ್ಥೂಲವಾಗಿ ತರ್ಕಿಸಿದ್ದರು. ಇತ್ತೀಚಿನ ಹಳ್ಳೂರು (ಧಾರವಾಡ ಜಿ,)ಮತ್ತು ಪೈಯಂಪಲ್ಲಿಯಲ್ಲಿನ ಉತ್ಖನನಗಳಲ್ಲಿ ಕಂಡುಬಂದ ಈ ಸಂಸ್ಕೃತಿಯ ಅವಶೇಷಗಳ ಇಂಗಾಲ-೧೪ ಪರೀಕ್ಷೆಯಿಂದ ಈ ಸಂಸ್ಕೃತಿಯು ಇನ್ನೂ ಸ್ವಲ್ಪ ಮುಂಚಿತ ವಾಗಿಯೇ ಅಂದರೆ ಕ್ರಿ.ಪೂ. ೩-೨ ಶತಮಾನದಲ್ಲಿಯೇ ಶುರುವಾಯಿತೆಂದು  ತೋರುವುದು.
[6]     Ancient India No. ೪ ಪು ೧೮೬
[7]     ಶೇಷಾದ್ರಿ, ಎಮ್. ೧೯೭೧ “Excavations of Brick apsidal temple at Banavasi” ಪುರಾತತ್ತ್ವ, ಸಂ, ೪, ೧೯೭೦-೭೧ ಪು. ೫೬-೫೮
ಬಾದಾಮಿ ಚಾಲುಕ್ಯರು : ೩೭. ಮಹಾಕೂಟ
ಬಾದಾಮಿಯ ಚಲುಕ್ಯ ದೊರೆಗಳು ನಾಲ್ಕು ಮಹತ್ವದ ಕಲಾ ನೆಲೆಗಳನ್ನು ಕೊಡುಗೆ ಯಾಗಿ ನೀಡಿದ್ದಾರೆ. ಇವು ನಾಲ್ಕೂ ಕರ್ನಾಟಕದ ಬಾಗಿಲುಕೋಟೆ ಜಿಲ್ಲೆಯಲ್ಲಿ ನೆಲೆಗೊಂಡಿವೆ. ಅವುಗಳಲ್ಲಿ ಮಹಾಕೂಟವೂ ಒಂದು. ತಾಲೂಕು ಕೇಂದ್ರವಾದ ಬಾದಾಮಿಯಿಂದ ೧೪ ಕಿ.ಮೀ. ದೂರದಲ್ಲಿರುವ ಮಹಾಕೂಟವು ಒಂದು ಚೆಲುವಿನ ನೈಸರ್ಗಿಕ ತಾಣ. ಈ ಕ್ಷೇತ್ರವನ್ನು ಬೆಟ್ಟದ ಸಾಲು ಮೂರು ದಿಕ್ಕುಗಳಿಂದ ಚಾಚಿಕೊಂಡಿದೆ. ಔಷಧಿ ಸಸ್ಯಗಳಿಂದ ಕೂಡಿದ ಹಸಿರು ಹಸಿರಾದ ಕೊಳ್ಳವದು.
ಮಹಾಕೂಟವು ಒಂದು ಪ್ರಾಚೀನ ಧಾರ್ಮಿಕ ಕೇಂದ್ರ. ಈ ಕುರಿತಾಗಿ ಮಂಗಲೀಶನ ಮಹಾಕೂಟ ಸ್ತಂಭ ಶಾಸನವು ಕ್ರಿ.ಶ. ೬೦೨ ಸಾಕ್ಷಿ ನುಡಿಯುತ್ತದೆ. ಅಂದಿನಿಂದ ಇಂದಿನವರೆಗೆ, ಅಂದರೆ ಸುಮಾರು ೧೪೦೦ ವರ್ಷಗಳಿಂದ ಇಲ್ಲಿ ಧಾರ್ಮಿಕ ಚಟುವಟಿಕೆಗಳು ಸಾಗುತ್ತ ಬಂದಿವೆ. ಹೀಗಾಗಿ ಅನೇಕ ದೇವಾಲಯಗಳು ಮಹಾಕೂಟ ಕ್ಷೇತ್ರದಲ್ಲಿ ತಲೆ ಎತ್ತಿವೆ.
ಮಹಾಕೂಟದಿಂದ ಶಿವಯೋಗ ಮಂದಿರಕ್ಕೆ ಹೋಗುವ ದಾರಿಯಲ್ಲಿ ಸುಮಾರು ೧ ಕಿ.ಮೀ. ಅಂತರದಲ್ಲಿ ಬಾದಾಮಿ ಚಲುಕ್ಯರ ಇನ್ನೊಂದು ತಾಣವಿದೆ. ಇದನ್ನು ಸ್ಥಳೀಯರು ಹಳೆ ಮಹಾಕೂಟ ಇಲ್ಲವೆ ಚಿಕ್ಕಮಹಾಕೂಟ ಎಂದು ಕರೆಯುವುದುಂಟು. ಇಲ್ಲಿ ಮೂರು ದೇಗುಲಗಳನ್ನು, ಕೋಟಿ ತೀರ್ಥ ಎಂಬ ಪುಷ್ಕರಿಣಿಯನ್ನೂ ಕಾಣುತ್ತೇವೆ.
ಇಲ್ಲಿ  ಗಜಪೃಷ್ಠ ವಿನ್ಯಾಸದ ದೇವಾಲಯವಿದೆ. ಬಾದಾಮಿ ಪರಿಸರದಲ್ಲಿರುವ ಮೂರು ಈ ಬಗೆಯ ದೇವಾಲಯಗಳಲ್ಲಿ ಇದೇ ಪ್ರಾಚೀನತಮವಾದುದೆಂದು ಅಧ್ಯಯನವು ತಿಳಿಸುತ್ತದೆ. ಈ ದೇವಾಲಯವೀಗ ಜೀರ್ಣಾವಸ್ಥೆಯಲ್ಲಿದ್ದು ಶಿಖರವು ನೆಲ ಕಚ್ಚಿದೆ. ಚಲುಕ್ಯರ ಕಾಲದ ಶಿವಲಿಂಗ ಗರ್ಭಗೃಹದಲ್ಲಿದೆ. ಗರ್ಭಗೃಹದ ಬಾಗಿಲುವಾಡದ ಎಡಬಲಗಳಲ್ಲಿ ಶಿವನ ಇಬ್ಬರು ಮಕ್ಕಳು ದ್ವಾರಪಾಲಕರಾಗಿ ಇರುವುದು ಕುತೂಹಲಕಾರಿ ಸಂಗತಿ. ಅಳಿದುಳಿದ ಶಿಲ್ಪಗಳ ಉಳಿಕೆಗಳಿಂದ ಈ ಅಂಶವನ್ನು ಗಮನಿಸಬಹುದು. ಎಡಬದಿಗೆ ಸುಂದರವಾಗಿ ಕೆತ್ತನೆಗೊಂಡಿರುವ ಸ್ಕಂದನ ಕಾಲ್ಬೆರಳು, ಈಟಿಯ ಕೆಳ ತುದಿ, ಅರ್ಧ ತುಂಡಾದ ನವಿಲಿನ ಬಾಲ ಕಾಣಸಿಗುತ್ತವೆ. ಬಲ ಬದಿಯಲ್ಲಿ ವೃತ್ತಾಕಾರದ ಪೀಠವಿದೆ. ಇದು ಗಣೇಶ ಶಿಲ್ಪವನ್ನಿರಿಸಿದ ಪೀಠ.
ಈ ದೇಗುಲದ ದಕ್ಷಿಣಕ್ಕೆ ಇನ್ನೆರಡು ಪ್ರತ್ಯೇಕವಾಗಿರುವ ವಿಭಿನ್ನ ವಾಸ್ತು ಸಂಪ್ರದಾಯದ ದೇವಾಲಯಗಳಿವೆ. ಅವುಗಳ ಪ್ರಧಾನ ದೇವಾಲಯವು ರಾಷ್ಟ್ರಕೂಟ ಶೈಲಿಯಲ್ಲಿದೆ. ಪಕ್ಕದಲ್ಲಿಯದು ಕಲ್ಯಾಣ ಚಾಲುಕ್ಯ ಶೈಲಿಯದು. ಕೋಟಿ ತೀರ್ಥದ ದಡವು ದೇವಾಲಯದ ಬಿಡಿ ಭಾಗಗಳಿಂದ ಕಟ್ಟಲಾಗಿದೆ. ಇಡೀ ನೆಲೆ ನಿರ್ಲಕ್ಷ್ಯಕ್ಕೆ ಒಳಗಾಗಿದೆ. ಈಗ ಉಳಿದಿರುವ ಕಲಾತ್ಮಕ ಬಿಡಿ ತುಂಡುಗಳನ್ನು ರಕ್ಷಿಸುವ ಅವಶ್ಯಕತೆ ಇದೆ. ಇಲ್ಲವಾದರೆ ಅವೂ ಇಲ್ಲವಾಗ ಬಹುದು.
ಇಲ್ಲಿಂದ ಹೊಸ ಮಹಾಕೂಟದತ್ತ ಹೋಗುವ ದಾರಿಯಲ್ಲಿ ೧ ಕಿ.ಮೀ. ಅಂತರದಲ್ಲಿ, ಬಲಬದಿಯಲ್ಲಿ ತೆಂಗಿನ ಗುಂಪಿನ ಮಧ್ಯದಲ್ಲಿ ಅಡಕೇಶ್ವರ ಮತ್ತು ಭೈರವೇಶ್ವರ ದೇವಾಲಯಗಳಿವೆ. ವಾಸ್ತು ಲಕ್ಷಣಗಳನ್ನಾಧರಿಸಿ ಅವು ರಾಷ್ಟ್ರಕೂಟರ ಕೊನೆಯ ಹಂತದ ರಚನೆಗಳೆಂದು ಹೇಳಬಹುದು. ಇದೀಗ ಈ ದೇವಾಲಯಗಳು ಜೀರ್ಣೋದ್ಧಾರಗೊಳ್ಳುತ್ತಿವೆ. ಆ ಜೀರ್ಣೋದ್ಧಾರ ಕಾರ್ಯದ ಮೊದಲೇ ಈ ಕ್ಷೇತ್ರ ಕಾರ್ಯ ಮಾಡಿದುದು ನನ್ನ ಸುಕೃತವೆಂದು ಭಾವಿಸುತ್ತೇನೆ. ಅನಂತರದಲ್ಲಿಯ ಅಧ್ಯಯನವು ಅವುಗಳ ಮೂಲ ಸ್ವರೂಪವನ್ನು ಅರ್ಥೈಸಲು ವಿಫಲವಾಗಬಹುದಿತ್ತು. ಈ ನೆಲೆಯ ವಿವರಗಳನ್ನು ನನ್ನ ಮಹಾಪ್ರಬಂಧದಲ್ಲಿ ದಾಖಲಿಸಿ ರುವೆನು.
ಈ ತೋಟದಿಂದ ಮಹಾಕೂಟ ಗುಡಿ ಗುಚ್ಛವು ಹತ್ತು ನಿಮಿಷಗಳ ನಡಿಗೆಯಷ್ಟು ದೂರ. ಮಹಾಕೂಟದ ಮುಖ್ಯ ಪ್ರವೇಶದ್ವಾರವನ್ನು ದಾಟಿ ಗುಡಿ ಗುಂಪಿನ ಪ್ರಕಾರದಲ್ಲಿ ಬರುತ್ತಿದ್ದಂತೆ ಪ್ರಾಚೀನ ಕಾಲವನ್ನು ಪ್ರವೇಶಿಸಿದಂತಾಗುತ್ತದೆ. ಈ ಪ್ರಕಾರದಲ್ಲಿ ೧೮ ದೇವಾಲಯಗಳು ‘ವಿಷ್ಣು ಪುಷ್ಕರಿಣಿ’ ಎಂಬ ಹೆಸರಿನ ಕಲ್ಯಾಣಿಯನ್ನು ಸುತ್ತುವರೆದು ನಿಂತುಕೊಂಡಿವೆ. ಈ ದೇವಾಲಯಗಳ ಸಮುಚ್ಚಯದ ಆಗ್ನೇಯ ಮೂಲೆಯಲ್ಲಿ ಒಂದು ಬೃಹದಾಕಾರದ ಪ್ರವೇಶ ದ್ವಾರವಿದ್ದು ಅದರ ದಕ್ಷಿಣ ಬದಿಯಲ್ಲಿ ಇಬ್ಬರು ರಾಕ್ಷಸರ ಶಿಲ್ಪಗಳನ್ನು ಕೆತ್ತಲಾಗಿದೆ. ಈ ದ್ವಾರದಿಂದ ಆಗ್ನೇಯಕ್ಕೆ ಸುಮಾರು ೧೦೦ ಮೀಟರ್ ದೂರದಲ್ಲಿಯ ದಿನ್ನೆಯ ಮೇಲೆ ಒಂಟಿಯಾಗಿ ನಿಂತ ಬಾಣಂತಿಗುಡಿ ನೋಡುಗರ ಚಿತ್ತ ಸೆಳೆಯುತ್ತದೆ. ನೈಋತ್ಯ ದಿಕ್ಕಿನತ್ತ ಅರ್ಧ ಕಿಲೋಮೀಟರ್ ಕಾಡು ಕೊಳ್ಳದಲ್ಲಿ, ಬಂಡೆಯ ಅಡಿಯತ್ತ ಸಾಗಿದರೆ ಹಿರೇಮಹಾಕೂಟೇಶ್ವರನ ಸಣ್ಣಗುಡಿ ಕಣ್ಣಿಗೆ ಬೀಳುತ್ತದೆ. ಇದನ್ನು ಬಂಡೆಯ ಗುಡಿ ಎಂದೂ ಕರೆಯುವುದುಂಟು.
ಈ ಎಲ್ಲ ದೇವಾಲಯಗಳ ಅಧ್ಯಯನವು ಹೊಸ ಅರ್ಥವಿವರಣೆಗೆ ಎಡೆ ಮಾಡಿಕೊಟ್ಟಿದೆ ಮತ್ತು ಈ ಮೊದಲಿನ ಸ್ವೀಕೃತ ಪರಿಕಲ್ಪನೆಗಳ ಬಗ್ಗೆ ಕೆಲವು ಸಂದೇಹಗಳನ್ನುಂಟು ಮಾಡಿದೆ. ಗುಡಿಗುಚ್ಛದಿಂದ ಪ್ರಾರಂಭಿಸಲು ತೊಡಗಿದರೆ ಮಹಾಕೂಟೇಶ್ವರ ದೇವಾಲಯವು ಈ ನೆಲೆಯ ಅತಿ ಪ್ರಾಚೀನ ಗುಡಿ ಎನ್ನಲಾಗಿದೆ. ಚಲುಕ್ಯರ ಆಳ್ವಿಕೆಯ ಅವಧಿಯಲ್ಲಿಯೇ ಅತಿ ಪ್ರಾಚೀನ ಮಂದಿರವದಾಗಿದೆ. ಮಹಾಕೂಟ ಸ್ತಂಭ ಶಾಸನವು ಈ ದೇವಾಲಯದ ಅಸ್ತಿತ್ವದ ಬಗ್ಗೆ ತಿಳಿಸುತ್ತದೆ. ಆ ಶಾಸನದ ೧೩ನೆಯ ಸಾಲು ಮಕುಟೇಶ್ವರ ನಾಥನನ್ನು ಪ್ರಸ್ತಾಪಿಸುತ್ತದೆ. ಈ ಕ್ಷೇತ್ರವು ಚಲುಕ್ಯರ ಮೂಲಪುರುಷ ಜಯಸಿಂಹ ಮತ್ತು ರಣರಾಗರಿಂದ ಪೂಜಿತವಾದುದು. ಇದರಿಂದಾಗಿ ಕ್ರಿ.ಶ. ೬೦೨ಕ್ಕಿಂತ ಪೂರ್ವದಲ್ಲಿಯೇ ಇದು ಶೈವಕೇಂದ್ರವಾಗಿರಬೇಕೆಂಬುದು ವಿದಿತವಾಗುತ್ತದೆ. ದೇವಾಲಯದ ವಾಸ್ತುರಚನೆಯ ಅಧ್ಯಯನವು, ೮ನೆಯ ಶತಮಾನದಲ್ಲಿ ವಿಜಯಾದಿತ್ಯನ ಅವಧಿಯಲ್ಲಿ ಇಡೀ ದೇವಾಲಯವು ಪುನರ್‌ನಿರ್ಮಿತವಾದುದನ್ನು ಸ್ಪಷ್ಟಪಡಿಸುತ್ತದೆ.
ಇದಾದ ಕೆಲ ಕಾಲದ ನಂತರ ಉಳಿದ ದೇವಾಲಯಗಳು ಕ್ರಿ.ಶ. ೬೯೬ ಮತ್ತು ೮೪೫ರ ಅವಧಿಯಲ್ಲಿ ತಲೆ ಎತ್ತಿವೆ. ಕ್ರಿ.ಶ. ೬೬೦ರಲ್ಲಿ ೧ನೇ ವಿಕ್ರಮಾದಿತ್ಯನು ಶಿವಮಂಡಲ ದೀಕ್ಷೆಯನ್ನು ಪಡೆದ ನಂತರ ಪ್ರಧಾನ ಶೈವ ಕೇಂದ್ರವಾಗಿ ಈ ಕ್ಷೇತ್ರವು ಬೆಳೆಯಿತು. ಶೈವಧರ್ಮಕ್ಕೆ ವಿಶೇಷವಾದ ರಾಜಾಶ್ರಯ ದೊರೆತ ಪರಿಣಾಮವಾಗಿ ಮಹಾಕೂಟ ಮತ್ತು ಆಲಂಪುರ(ಆಂಧ್ರಪ್ರದೇಶ)ಗಳಲ್ಲಿ ಧಾರ್ಮಿಕ ಚಟುವಟಿಕೆಗಳು ಸಾಂದ್ರಗೊಂಡವು.
ಈ ದೇಗುಲ ಸಂಕೀರ್ಣದಲ್ಲಿಯ ಭೈರವಲಿಂಗ ಗುಡಿಯ ನಿರ್ಮಾಣ ಕಾಲದ ಬಗೆಗೆ ಒಂದು ತಪ್ಪುಗ್ರಹಿಕೆಯಿಂದೆ. ಈ ಮಂದಿರವು ಈ ಕ್ಷೇತ್ರದ ಅತಿ ಪ್ರಾಚೀನ ಗುಡಿಯೆಂದು ಗ್ರಹಿಸಲಾಗಿತ್ತು. ಈ ದೇವಾಲಯವನ್ನು ಕೂಲಂಕಷವಾಗಿ ಪರಿಶೀಲಿಸಿದರೆ ಅದು ದೇವಾಲಯವೇ ಆಗಿರಲಿಲ್ಲವೆಂಬುದು ವೇದ್ಯವಾಗುತ್ತದೆ. ಅದು ಮೂಲತಃ ಸೋಮೇಶ್ವರ ದೇವಾಲಯದ ನಂದಿಮಂಟಪವಾಗಿದ್ದಿತು. ಕಾಲಾಂತರದಲ್ಲಿ ಅದೊಂದು ಗೋಡೆಗಳಿಲ್ಲದ ಗುಡಿಯೆಂದು ಜನರು ಭಾವಿಸಿದುದು ಗೊತ್ತಾಗುತ್ತದೆ.
ವಾಸ್ತುಶೈಲಿಯ ದೃಷ್ಟಿಯಿಂದ ಬಾಣಂತಿ ಗುಡಿಯನ್ನು ಬಾದಾಮಿಯ ಮೇಲಿನ ಶಿವಾಲಯಕ್ಕೆ ಹೋಲಿಸಲಾಗಿದೆ. ಅವುಗಳ ವಾಸ್ತು ಲಕ್ಷಣಗಳಲ್ಲಿ ಸಾಮ್ಯವಿದೆ. ಬಾಣಂತಿ ಗುಡಿಯು ಮೊದಲನೆಯ ಪುಲಿಕೇಶಿಯ ಅವಧಿಯದೆಂದೂ, ಮೇಲಿನ ಶಿವಾಲಯಕ್ಕಿಂತ ಮುಂಚಿನದೆಂದೂ ತೀರ್ಮಾನಿಬಹುದು.
ಬಂಡೆ ಗುಡಿ (ಹಿರೇಮಹಾಕೂಟ ಗುಡಿ) ಈ ನೆಲೆಯ ಅತ್ಯಂತ ಪ್ರಾಚೀನ ದೇವಾಲಯವೆಂದು ಗುರುತಿಸಲಾಗಿದೆ. ಆದರೆ ಇನ್ನುಳಿದ ದೇವಾಲಯಗಳ ಲಕ್ಷಣಗಳೊಂದಿಗೆ ತೌಲನಿಕವಾಗಿ ಪರಿಶೀಲಿಸಿದಾಗ ಅದು ಎಂಟನೆಯ ಶತಮಾನದ ಉತ್ತರಾರ್ಧದಲ್ಲಿ ನಿರ್ಮಿತವಾದುದೆಂದು ಸ್ಪಷ್ಟವಾಗುತ್ತದೆ.
ಮಹಾಕೂಟವು ಶಿಲ್ಪಾಗರವೂ ಹೌದು. ಇಲ್ಲಿಯ ಶಿಲ್ಪಗಳು ಶೈವಧರ್ಮ ಪ್ರಾಧ್ಯಾನ್ಯವನ್ನು ಸೂಚಿಸುತ್ತದೆ. ಈ ನೆಲೆಯಲ್ಲಿ ಆರು ಲಕುಲೀಶ ಪ್ರತಿಮೆಗಳಿದ್ದು ಅವು ಈ ಭಾಗದಲ್ಲಿದ್ದ ಲಾಕುಳ ಪಂಥದ ಪ್ರಭಾವವನ್ನು ಪ್ರತಿಬಿಂಬಿಸುತ್ತದೆ. ಇಂದಿಗೂ ಶೈವಭಕ್ತರ ಪ್ರಬಲ ಆಕರ್ಷಕ ಧಾರ್ಮಿಕ ಕೇಂದ್ರವಾಗಿದೆ.
ಬಾದಾಮಿ ಚಾಲುಕ್ಯರು : ೩೮. ಸಿದ್ಧನಕೊಳ್ಳದ ಚಾಲುಕ್ಯ ಕಾಲದ ಸಂಗಮೇಶ್ವರ ಮಂದಿರ
ವಾತಾಪಿಯ ಚಾಲುಕ್ಯರು ದೇವಾಲಯ ನಿರ್ಮಿತಿಯಲ್ಲಿ ವಿಶೇಷ ಆಸಕ್ತಿಯುಳ್ಳ ವರಾಗಿದ್ದರು. ಇದಕ್ಕೆ ನಿದರ್ಶನವಾಗಿ ಬಾದಾಮಿ, ಐಹೊಳೆ, ಪಟ್ಟದಕಲ್ ಮತ್ತು ಮಹಾಕೂಟಗಳಲ್ಲಿ ನೂರಾರು ಸಂಖ್ಯೆಯ ದೇವಾಲಯಗಳು ನಿರ್ಮಿತವಾದುದನ್ನು ಇಂದಿಗೂ ಕಾಣುತ್ತೇವೆ. ಶಿಲ್ಪಶಾಸ್ತ್ರದ ಬೆಳವಣಿಗೆಯ ಅಭ್ಯಾಸಕ್ಕೆ ಐಹೊಳೆಯ ಮಂದಿರಗಳು ಹೆಚ್ಚು ಸಹಾಯಕಾರಿಯಾಗಿವೆ. ರಮಣೀಯ ನಿಸರ್ಗದ ಮಡಿಲಲ್ಲಿರುವ ಸಿದ್ಧನಕೊಳ್ಳ ಐಹೊಳೆಯಿಂದ ದಕ್ಷಿಣಕ್ಕೆ ಸುಮಾರು ಮೂರು ಮೈಲು ಅಂತರದಲ್ಲಿದೆ. ಈ ಕೊಳ್ಳದಲ್ಲಿ ಚಾಲುಕ್ಯರ ಕಾಲದಲ್ಲಿ ನಿರ್ಮಾಣಗೊಂಡ ದೇವಾಲಯ ಒಂದು ವಿರಾಜಮಾನವಾಗಿದೆ.
ಪೂರ್ವಾಭಿಮುಖವಾಗಿರುವ ಈ ದೇವಾಲಯವನ್ನು ಸ್ಥಳೀಕರು ಸಂಗಮೇಶ್ವರ ದೇವಾಲಯವೆಂದು ಕರೆಯುವ ವಾಡಿಕೆ ಇದೆ. ಈ ಮಂದಿರದ ತಳವಿನ್ಯಾಸ, ಗರ್ಭಗೃಹ, ಸಭಾಮಂಟಪ ಮತ್ತು ಮುಖಮಂಟಪದಿಂದ ಕೂಡಿದೆ. ಗರ್ಭಗೃಹದ ಮೇಲೆ ರೇಖಾನಗರ  ಶಿಖರವಿದ್ದು ಅದು ಸ್ವಲ್ಪಮಟ್ಟಿಗೆ ಭಗ್ನವಾಗಿದೆ.
ಬಾದಾಮಿಯ ಚಾಲುಕ್ಯರ ಕಾಲಕ್ಕೆ ಸೇರಿದ ಐಹೊಳೆಯ ಅನೇಕ ದೇವ ಮಂದಿರಗಳ ತಳವಿನ್ಯಾಸವನ್ನೇ ಸಂಗಮೇಶ್ವರ ದೇವಾಲಯವು ಹೊಂದಿದೆ. ಉದಾ: ತಾರಪ್ಪ ಅಥವಾ ತಾರಕೇಶ್ವರ, ಮಲ್ಲಿಕಾರ್ಜುನ, ಲಾಡಖಾನ ಗುಂಪಿಗೆ ಸೇರಿದ ಸೂರ್ಯ ಮಂದಿರ, ಹುಚ್ಚಪ್ಪಯ್ಯನ ಗುಡಿ
[1]ಇತ್ಯಾದಿಗಳನ್ನು ಹೆಸರಿಸಬಹುದು. ಸಂಗಮೇಶ್ವರ ಮಂದಿರದ ತಳವಿನ್ಯಾಸ, ಐಹೊಳೆಯ ಲಾಡಖಾನ[2]ಕೊಂತಿಗುಡಿ ಹುಚ್ಚಿಮಲ್ಲಿ ಗುಡಿ, ಮತ್ತು ಗೌಡರ ಗುಡಿ ದುರ್ಗಗುಡಿಯ[3]ತಳವಿನ್ಯಾಸಕ್ಕಿಂತ ತೀರ ಭಿನ್ನವಾಗಿದೆ. ಈ ದೇವಾಲಯದ ತಳವಿನ್ಯಾಸ, ಮೇಲೆ ಹೆಸರಿಸಿದ ದೇವಾಲಯಗಳ ತಳವಿಳಾಸ ಬೆಳವಣಿಗೆಯ ಒಂದು ಘಟ್ಟವನ್ನು ಸೂಚಿಸುತ್ತದೆ. ಇಲ್ಲಿ ಲಾಡಖಾನ ಮತ್ತು ಕೊಂತಗುಡಿಗಳಲ್ಲಿದ್ದಂತೆ ಗರ್ಭಗೃಹವು ಸಭಾ ಮಂಟಪದ ಒಳಗಡೆ ಹಿಂಬದಿಯ ಗೋಡೆಗೆ ಅಂಟಿಕೊಂಡಿಲ್ಲ ಮತ್ತು ದುರ್ಗಗುಡಿ ಗಳಲ್ಲಿದ್ದಂತೆ, ಇಲ್ಲಿ ಪ್ರಕಟಣಾಪಥಕ್ಕೆ ಅವಕಾಶವಿಲ್ಲ. ಪ್ರಸ್ತುತ ಮಂದಿರದಲ್ಲಿ ಗರ್ಭಗೃಹ ಸಭಾಮಂಟಪದ ಹೊರಮೈಗೆ ಅಂಟಿಕೊಂಡು ರಚಿತವಾದುದನ್ನು ಕಾಣಬಹುದು.
ಸಂಗಮೇಶ್ವರ ಗುಡಿಯ ಗರ್ಭಗೃಹ ಮುಖಮಂಟಪ ಮತ್ತು ಶಿಖರಗಳ ಅಗಲ ಹೆಚ್ಚು ಕಡಿಮೆ ಒಂದೇ ಆಗಿದ್ದು ಒಂದೇ ಸರಳ ರೇಖೆಯಲ್ಲಿ ನಿರ್ಮಿತವಾಗಿರುತ್ತವೆ. ಇದು ವಾತಾಪಿಯ ಚಾಲುಕ್ಯರ ರೇಖಾನಗರ ಪ್ರಸಾದ ರಚನೆಯ ವೈಶಿಷ್ಟ್ಯವಾಗಿದೆ. ಈ ಮಾದರಿಯ ದೇವಾಲಯ ಗಳನ್ನು ಐಹೊಳೆಯ ಸೂರ್ಯ ತಾರಪ್ಪ ಮತ್ತು ಹುಚ್ಚಪ್ಪಯ್ಯನ ಗುಡಿಗಳಲ್ಲಿ ಕಾಣಬಹುದು.
ಅಧಿಷ್ಠಾನ
ಸಂಗಮೇಶ್ವರ ದೇವಾಲಯದ, ಗರ್ಭಗೃಹ ಮತ್ತು ಮುಖಮಂಟಪದ ಅನುಷ್ಠಾನ ಬಹುಭಾಗ ಮಣ್ಣಿನಲ್ಲಿ ಹೂತು ಹೋಗಿದೆ. ಸಭಾಮಂಟಪದ ಅಧಿಷ್ಠಾನವು ಉಪಾನ, ಜಗತಿಗಳ ಮತ್ತು ಪಟ್ಟಿಕೆಗಳನ್ನೊಳಗೊಂಡಿದೆ. ಪಟ್ಟಿಕೆಯಲ್ಲಿ ಚೈತ್ಯಗವಾಕ್ಷಗಳನ್ನು ಕಟಿದಿದ್ದಾರೆ. ಒಂದರಲ್ಲಿ ಮಾತ್ರ ಶಿವಲಿಂಗವನ್ನು ಕೆತ್ತಿದ್ದಾರೆ. ಪ್ರಾಣಿಗಳಲ್ಲಿ ಮಯೂರವು ಅನೇಕ ಕಡೆಗಳಲ್ಲಿ ಕೆತ್ತಲ್ಪಟ್ಟಿದೆ. ಬಾದಾಮಿಯ ಚಾಲುಕ್ಯರ ಅನೇಕ ದೇವಾಲಯಗಳಲ್ಲಿ ಮಯೂರವು ಕೆತ್ತಲ್ಪಟ್ಟಿದ್ದು, ಅದು ಕಾರ್ತಿಕೇಯನ ಮೇಲೆ ಅವರಿಗಿದ್ದ ಭಕ್ತಿಯನ್ನು ಪ್ರತಿಪಾದಿಸುವಂತೆ ತೋರುತ್ತವೆ.
ಗರ್ಭಗೃಹ
ಗರ್ಭಗೃಹ ಚೌಕೋನಾಕಾರವಾಗಿದ್ದು ೮’ x೭’ ಇದೆ. ಮಧ್ಯದಲ್ಲೆ ಒಂದು ಲಿಂಗವಿದೆ. ಭುವನೇಶ್ವರಿ ಯಾವ ಕುಸುರಿನ ಕೆಲಸವೂ ಇರದೇ ಚಪ್ಪಟೆಯಾಗಿದೆ. ಕೂಡ್ಯ ಸ್ತಂಭವನ್ನೊಳಗೊಂಡ ಲಿಂಗದ್ವಾರವು ವಿಶೇಷ ಆಕರ್ಷಣೆಯನ್ನೊಳಗೊಳ್ಳದೆ ನಿರಾಭರಣ ಸುಂದರವಾಗಿದೆ. ದ್ವಾರದಲ್ಲಿ ಮಂಗಲ ಫಲಕಕ್ಕೆ ಎಡೆ ಇಲ್ಲ. ದ್ವಾರ ಶಾಖದ ಕೆಳಭಾಗದಲ್ಲಿ ದ್ವಾರಪಾಲಕರ ಮೂರ್ತಿಗಳನ್ನು ಕಾಣಬಹುದು. ಆದರೆ ಇಂದು ಅವುಗಳ ಸ್ಥಿತಿ ಶೋಚನೀಯ ವಾಗಿದೆ. ಇದಕ್ಕೆ ಅವುಗಳ ಮೇಲೆ ಹಚ್ಚಿದ ತೈಲವೇ ಕಾರಣ. ಲಿಂಗದ್ವಾರಕ್ಕೆ ಸುಮಾರು ೧೦ ಅಡಿ ಎತ್ತರದ ಹೊಸ್ತಿಲು ಇದೆ. ಈ ಹೊಸ್ತಿಲು ಎತ್ತರವನ್ನು ಹೆಚ್ಚಿಸುವುದಕ್ಕಾಗಿ ಕೆಲ ಕಾಲದ ನಂತರ ಮತ್ತೊಂದು ಕಲ್ಲನ್ನು ಅದರ ಮೇಲೆ ಹೊದಿಸಿದ್ದಾರೆ. ಲಿಂಗದ್ವಾರ ಸುಮಾರು ೨.೪’ x ೫.೧೦’ನದಾಗಿದೆ.
ಬಾಗಿಲ ಪಟ್ಟಿಯ ಮೇಲ್ಭಾಗದಲ್ಲಿ ಮೂರು ದೊಡ್ಡ ಚೈತ್ಯಗವಾಕ್ಷಗಳಿವೆ. ನಡುವಿನ ಚೈತ್ಯಗವಾಕ್ಷವನ್ನುಳಿದು ಉಳಿದವುಗಳ ಮೇಲ್ಭಾಗದಲ್ಲಿ ಆಮಲಕಗಳನ್ನು ಕೊರೆದಿದ್ದಾರೆ. ಐಹೊಳೆಯ ಸಮಕಾಲೀನ ಕೆಲವು ಮಂದಿರಗಳಲ್ಲಿ ಆಮಲಕವನ್ನುಳ್ಳ ಚೈತ್ಯಗವಾಕ್ಷಗಳನ್ನು ಕಾಣಬಹುದು. ಆದರೆ ಕೆಲವು ಚೈತ್ಯಗವಾಕ್ಷಗಳು ಗುಮ್ಮಟಾಕಾರದ ಕೆತ್ತನೆಯನ್ನು ಮೇಲ್ಭಾಗದಲ್ಲಿ ಹೊಂದಿರುವುದನ್ನು ಕಾಣುತ್ತೇವೆ. ಇದಕ್ಕೆ ಲಾಡಖಾನ ಗುಂಪಿನ ಸೂರ್ಯನ ಗುಡಿಯನ್ನು ಉದಾಹರಿಸಬಹುದು. ಆಮಲಕಗಳಿಂದ ಕೂಡಿದ ಚೈತ್ಯಗವಾಕ್ಷಗಳನ್ನು ತಾರಪ್ಪ, ಚೆಕ್ಕೆ ಗುಡಿ, ಗೌಡರಗುಡಿ ಮತ್ತು ಹುಚ್ಚಪ್ಪಯ್ಯನ ಗುಡಿಗಳಲ್ಲಿ ಕಾಣಬಹುದು. ಸಂಗಮೇಶ್ವರ ಗುಡಿಯ ಚೈತ್ಯಗವಾಕ್ಷಗಳಿಗೂ ಮತ್ತು ಐಹೊಳೆಯ ಮೇಲೆ ಉದಾಹರಿಸಿದ ಚೈತ್ಯಗವಾಕ್ಷ ಗಳಿಗೂ ಒಂದು ವ್ಯತ್ಯಾಸವಿದೆ. ಅಂದರೆ ಐಹೊಳೆಯ ಚೈತ್ಯಗವಾಕ್ಷಗಳಲ್ಲಿ ನಾವು ಮೂರ್ತಿಗಳು ಕೆತ್ತಲ್ಪಟ್ಟಿರುವುದನ್ನು ಕಾಣುತ್ತೇವೆ. ಈ ಮೂರ್ತಿಗಳು ಕೆಲವು ಸಂದರ್ಭಗಳಲ್ಲಿ ಮಂದಿರದಲ್ಲೆ ಪ್ರತಿಷ್ಠಾಪಿಸಲ್ಪಟ್ಟ ಆಯಾ ಆರಾಧ್ಯಮೂರ್ತಿಯ ಕುರುಹನ್ನು ಸೂಚಿಸುವ ಪ್ರತೀಕಗಳಂತೆ ತೋರುತ್ತವೆ. ಆದರೆ ಇದೇ ಖಚಿತವೆಂದು ಹೇಳಲಿಕ್ಕಾಗದು(?) ಚೆಕ್ಕೆಗುಡಿ ಉದಾಹರಣೆಗಾಗಿ ಚೆಕ್ಕೆಗುಡಿಯ ಚೈತ್ಯಗವಾಕ್ಷಗಳಲ್ಲಿ ಬ್ರಹ್ಮ, ಶಿವ, ವಿಷ್ಣು ಇವರ ಮೂರ್ತಿಗಳನ್ನು ಕೆತ್ತಿದ್ದಾರೆ. ಗೌಡರ ಗುಡಿಯ ಚೈತ್ಯಗವಾಕ್ಷಗಳಲ್ಲಿ ಕ್ರಮವಾಗಿ ತ್ರಿಭಂಗಿಯಲ್ಲಿ ನಿಂತ ಸ್ತ್ರೀ ಗಜಲಕ್ಷ್ಮಿ ಮತ್ತು ತ್ರಿಭಂಗಿಯಲ್ಲಿ ನಿಂತ ಸ್ತ್ರೀಯ ಪ್ರತಿಮೆಗಳನ್ನು ಕೆತ್ತಿದ್ದಾರೆ. ತಾರಪ್ಪಗುಡಿಯ ಚೈತ್ಯಗವಾಕ್ಷ ಗಳಲ್ಲಿ ಅನುಕ್ರಮವಾಗಿ ಬ್ರಹ್ಮ, ನಟರಾಜ ಮತ್ತು ವಿಷ್ಣು(?)ವಿನ ಮೂರ್ತಿಗಳನ್ನು ಕೆತ್ತಿದ್ದಾರೆ.
ಸಭಾ ಮಂಟಪ
ಗರ್ಭಗೃಹಕ್ಕೆ ಹೊಂದಿಕೊಂಡು ಸಭಾ ಮಂಟಪವಿದೆ. ಇದು ಚೌಕೋನಾಕಾರವಾಗಿದ್ದು ಸುಮಾರು ೧೮.೬’x೧೮.೧೦’ ಅಳತೆಯುಳ್ಳದ್ದಾಗಿದೆ. ನೆಲಗಟ್ಟು ಮತ್ತು ಮಧ್ಯದ ವೇದಿಕೆ ಇತ್ತೀಚಿನವು. ಸಭಾಮಂಟಪದ ಮೇಲ್ಛಾವಣಿ ಇಕ್ಕೆಲಗಳಲ್ಲಿ ಇಳಿಜಾರಾಗಿದೆ. ಹಜಾರ ಭುವನೇಶ್ವರಿ ಎತ್ತರ ಮತ್ತು ಚಪ್ಪಟೆಯಾಗಿದ್ದು ಯಾವುದೇ ರೀತಿಯ ಕೆತ್ತನೆಯಿಂದ ಕೂಡಿಲ್ಲ. ಹಜಾರದಲ್ಲಿ ನಾಲ್ಕು ಸ್ತಂಭಗಳು ಮತ್ತು ಎರಡು ಕೂಡ್ಯ ಸ್ತಂಭಗಳಿವೆ.
ಸಭಾಮಂಟಪದ ಮಧ್ಯದ ವೇದಿಕೆಯ ಮೇಲೆ ನಾಲ್ಕು ಸ್ತಂಭಗಳಿರುತ್ತವೆ. ಇವು ಚೌಕೋನಾಕಾರವಾಗಿದ್ದು ಕೆಳಭಾಗದಲ್ಲಿ ಅಷ್ಟೇನೂ ಎತ್ತರವಲ್ಲದ ಪಟ್ಟಿಕೆ, ಮಧ್ಯಬಂಧ ಮತ್ತು ಮೇಲ್ಭಾಗದಲ್ಲಿ ತ್ರಿಪಟ್ಟಿಕೆಗಳನ್ನು ಹೊಂದಿವೆ. ಸ್ತಂಭದ ಮೇಲೆ ಎರಡು ಕೈಗಳುಳ್ಳ ತರಂಗ ಬೋದಿಗೆಗಳಿರುತ್ತದೆ. ತರಂಗದಲ್ಲಿ ಮಧ್ಯ ಪಟ್ಟಿಕೆ ಇದೆ. ಲಾಡಖಾನದ ಸಬಾ ಮಂಟಪದ ಸ್ತಂಭಗಳಲ್ಲಿ ಇಂತಹ ತರಂಗ ಬೋದಿಗೆಗಳು ಮೊಟ್ಟಮೊದಲ ಸಲ ಕಂಡು ಬರುತ್ತವೆ.[4] ಇಂತಹ ತರಂಗ ಬೋದಿಗೆಗಳನ್ನು ಗಳಗನಾಥ, ತಾರಪ್ಪ ಮತ್ತು ಮಲ್ಲಿಕಾರ್ಜುನ ಮಂದಿರಗಳಲ್ಲಿ ಕಾಣಬಹುದು. ಸಂಗಮೇಶ್ವರ ದೇವಾಲಯದ ಸ್ತಂಭಗಳನ್ನು ಹೋಲುತ್ತವೆ.
ಲಿಂಗದ್ವಾರದ ಇಕ್ಕೆಲಗಳಲ್ಲಿರುವ ಕೂಡ್ಯಸ್ತಂಭಗಳು ವೇದಿಕೆಯ ಮೇಲಿರುವ ಸ್ತಂಭಗಳನ್ನು ಹೋಲುತ್ತವೆ. ಆದರೆ ಇವುಗಳಲ್ಲಿ ಒಂದೇ ಕೈಯ ಬೋದಿಗೆಯಿದೆ. ವೇದಿಕೆಯ ಮೇಲಿರುವ ಸ್ತಂಭಗಳು ಸುಮಾರು ೭.೫’ ಎತ್ತರ ಮತ್ತು ೧.೯’ ಅಗಲ ಇರುತ್ತವೆ. ಬೋದಿಗೆಯ ಅಗಲ ಸುಮಾರು ೪.೯’ ಮತ್ತು ೧.೪’ ಎತ್ತರವಿರುತ್ತದೆ. ಬೋದಿಗೆಯ ಬಾಹುಗಳ ಅಗಲ ಸುಮಾರು ೧.೭’ ಇದ್ದು ಮಧ್ಯ ಪಟ್ಟಿಕೆ ಸುಮಾರು ೪ ಅಗಲವಿದೆ.
ಮುಖಮಂಟಪ
ಸಭಾ ಮಂಟಪ್ಕೆ ಹೊಂದಿಕೊಂಡು ಮುಂಭಾಗದಲ್ಲಿ ಮುಖಮಂಟಪವನ್ನು ರಚಿಸಿರುತ್ತಾರೆ. ಇದರ ವಿಸ್ತಾರ ಸುಮಾರು ೧೧.೬’x೧೦.೬’. ಈ ಮುಖಮಂಟಪ ನಾಲ್ಕುಸ್ತಂಭಗಳ ಮೇಲೆ ನಿಂತಿದೆ. ಈ ಸ್ತಂಭಗಳು ಸಭಾಮಂಟಪದ ಸ್ತಂಭಗಳಿಗಿಂತ ಭಿನ್ನವಾಗಿವೆ. ಇಲ್ಲಿಯ ಚೌಕ ಸ್ತಂಭಗಳ ಕೆಳಭಾಗದಲ್ಲಿ ಪಟ್ಟಿಕೆಯ ಮೇಲೆ ಕಟೆದಿದ್ದಾರೆ. ಹಾಗೆಯೇ ತ್ರಿಪಟ್ಟಿಕೆಯ ಮೇಲೆಯೂ ಇದೆ. ಈ ಪ್ರತೀಕವು ವೃತ್ತಾಕಾರವಾಗಿದೆ. ಸಭಾಮಂಟಪಕ್ಕೆ ಸನಿಹವಿರುವ ಸ್ತಂಭಗಳ ಬೋದಿಗೆಗಳು ಮೂರು ಬಾಹುಗಳ್ಳದ್ದಾಗಿದೆ. ಉಳಿದ ಸ್ತಂಭಗಳ ಬೋದಿಗೆಗಳಿಗೆ ನಾಲ್ಕು ಬಾಹುಗಳಿವೆ. ಇಂತಹ ವೃತ್ತಾಕಾರದ ಬೋದಿಗೆಗಳನ್ನು ನಾವು ಐಹೊಳೆಯ ಸೂರ್ಯ ಮತ್ತು ತಾರಪ್ಪ ದೇವಾಲಯಗಳ ಮುಖಮಂಟಪದಲ್ಲಿ ಕಾಣುತ್ತೇವೆ. ಪ್ರಸ್ತುತ ಮುಖಮಂಟಪದ ಸ್ತಂಭವೊಂದರ ಮೇಲೆ ಹನ್ನೊಂದನೆಯ ಶತಮಾನದ್ದೆಂದು ಹೇಳಬಹುದಾದ ನಾಗರೀ ಶಾಸನವೊಂದಿದೆ.
ಮುಖಮಂಟಪದ ಕಪೋತವು ತಾರಪ್ಪ ಸೂರ್ಯ ಮತ್ತು ಮಲ್ಲಿಕಾರ್ಜುನ ದೇವಾಲಯ ಗಳಲ್ಲಿರುವಂತೆ ಬಾಹ್ಯ ಗೋಲಾಕಾರವಿದೆ.
ಶಿಖರ
ಗರ್ಭಗೃಹದ ಮೇಲೆ ರೇಖನಾಗರ ಶಿಖರವಿದೆ. ಇದು ಅಲ್ಲಲ್ಲಿ ಭಗ್ನವಾಗಿದೆ. ಅಲ್ಲದೆ ನಿಸರ್ಗದ ಕೈಗೆ ಸಿಕ್ಕು ಧಕ್ಕೆಗೊಂಡಿದೆ. ವಾತಾಪಿಯ ಚಾಲುಕ್ಯರು ದೇವಾಲಯಗಳನ್ನು ನಿರ್ಮಿಸುವಾಗ ರೇಖಾನಾಗರ ಶಿಖರವನ್ನು, ಕೆಲ ವ್ಯತ್ಯಾಸಗಳನ್ನೊಳಗೊಂಡು ಕದಂಬ ನಾಗರ ಶಿಖರವನ್ನು, ಅಲ್ಲದೆ ದ್ರಾವಿಡ ವಿಮಾನವನ್ನು, ಅಳವಡಿಸಿಕೊಂಡಿದ್ದಾರೆ. ಐಹೊಳೆ ಮತ್ತು ಪಟ್ಟದಕಲ್ಲ[5] ಗುಡಿಗಳಲ್ಲಿ ಈ ರೀತಿಯ ಶಿಖರಗಳನ್ನು ಕಾಣಬಹುದು. ಐಹೊಳೆಯಲ್ಲಿ ಇಂತಹ ರೇಖಾನಾಗರ ಶಿಖರಗಳನ್ನು ಹುಚ್ಚಿಮಲ್ಲಿ,[6] ಹುಚ್ಚಪ್ಪಯ್ಯ[7], ದುರ್ಗ[8], ಚಕ್ರಗುಡಿ[9] ಮುಂತಾದ ದೇವಾಲಯಗಳಲ್ಲಿ ಕಾಣಬಹುದು.
ಪ್ರಸ್ತುತ ರೇಖಾನಾಗರ ಶಿಖರದಲ್ಲಿ ಇಕ್ಕೆಲದ ವಕ್ರರೇಖೆಗಳು ಅಷ್ಟೇನೂ ಪ್ರಾಮುಖ್ಯ ವಾಗಿಲ್ಲ. ರಾಹಾಪಗವು ಕೂಡ ಮಹತ್ವದ್ದಾಗಿಲ್ಲ. ಸುಕನಾಸದ ಮುಂಚಾಚುವಿಕೆಗೆ ಹೆಚ್ಚಿನ ಪ್ರಾಧಾನ್ಯತೆ ಇಲ್ಲ. ಸುಕನಾಸ ಸುಮಾರು ೧.೧’ ಮುಂಚಾಚಿದೆ. ಸುಕನಾಸಕ್ಕೆ ಹೊಂದಿಕೊಂಡಂತೆ ಮಹಾನಾಸಿಕವಿದೆ. ಇತರ ಎತ್ತರ ಸುಮಾರು ೬.೬’ ಮತ್ತು ಅಗಲ ಸುಮಾರು ೭.೨’. ಇದರೊಳಗೆ ಕೊರೆದಿದ್ದ ಮೂರ್ತಿ ಕಾಲದ ಕೈಯಲ್ಲಿ ಸಿಕ್ಕು ಗುರುತು ಹಿಡಿಯಲು ಬರದಂತಾಗಿದೆ.
ಸಂಗಮೇಶ್ವರ ದೇವಾಲಯದ ಕಾಲ ಸುಮಾರು ಏಳನೆಯ ಶತಮಾನದ ಅಂತ್ಯ ಭಾಗವಿರಬಹುದು. ಈ ದೇವಾಲಯ ಮೇಲೆ ಹೇಳಿದಂತೆ ಐಹೊಳೆಯ ಕೆಲ ದೇವಾಲಯಗಳಲ್ಲಿ ಕಾಣಬರುವ ಕೆಲ ವೈಶಿಷ್ಟ್ಯಗಳನ್ನು ಪಡೆದಿದೆ. ಇದರ ತಳವಿನ್ಯಾಸ ಅಲ್ಲಿಯ ಸೂರ್ಯ ಹುಚ್ಚಪ್ಪಯ್ಯ ಮತ್ತು ತಾರಪ್ಪನ ಗುಡಿಯ ತಳವಿನ್ಯಾಸವನ್ನು ಹೋಲುತ್ತದೆ. ಆದರೆ ಪ್ರಸ್ತುತ ದೇವಾಲಯ, ಐಹೊಳೆಯ ದೇವಾಲಯಗಳಿಂದ ಒಂದು ರೀತಿಯಲ್ಲಿ ಭಿನ್ನವೇ ಆಗಿದೆ. ಅದು ಏನೆಂದರೆ, ಪ್ರಸ್ತುತ ದೇವಾಲಯದ ಗರ್ಭಗೃಹದ ಅಧಿಷ್ಠಾನದಲ್ಲಿಯಾಗಲೀ ಅಥವಾ ಗೋಡೆಗಳಲ್ಲೆಯಾಗಲೀ ಯಾವುದೇ ಅದಿಷ್ಠಾನದ ಮಧ್ಯಭಾಗದಲ್ಲಿ ಮುಂಚಾಚುವಿಕೆ ಇದ್ದು, ಗೋಡೆಗಳಲ್ಲಿ ಕೋಷ್ಠಕಗಳಿವೆ.[10] ಆದರೆ, ಈ ವಿಶಿಷ್ಟಗಳು ಸಂಗಮೇಶ್ವರನಲ್ಲಿ ಕಾಣಸಿಗುವುದಿಲ್ಲ. ಆದ್ದರಿಂದಾಗಿ ಸಂಗಮೇಶ್ವರ ದೇವಾಲಯಗಳು ನಿರ್ಮಿತವಾಗುವ ಕೆಲ ವರ್ಷಗಳ ಪೂರ್ವದಲ್ಲಿ ಕಟ್ಟಲ್ಪಟ್ಟಿರಬೇಕು ಎಂದೆನಿಸುತ್ತದೆ.
ಲಜ್ಜಾ ಗೌರಿ
ಸಂಗಮೇಶ್ವರ ದೇವಾಲಯದ ಹತ್ತಿರವೇ ದುಗುದವೊಂದಿದೆ. ಇದರ ಹತ್ತಿರದ ಬಂಡೆಗಲ್ಲೊಂದರ ಮೇಲೆ ವಾತಾಪಿಯ ಚಾಲುಕ್ಯರ ಕಾಲದೆಂದು ಹೇಳಬಹುದಾದ, ಲಜ್ಜಾಗೌರಿಯ ಮೂರ್ತಿಯನ್ನು ಕಟೆದಿದ್ದಾರೆ. ಇದನ್ನು ಮುಕ್ತಾವೈಕಕ್ಷಕ, ವೈಜಯಂತಿಮಾಲಾ, ಕಟಿಬಂಧ, ಕಾಲುಗಳಲ್ಲಿ ಕಿರುಗಂಟೆಗಳು, ಮುಂತಾದ ಆಭರಣಗಳಿಂದ ಅಲಂಕರಿಸಿದ್ದಾರೆ. ಲಜ್ಜಾಗೌರಿ ಎರಡೂ ಕೈಗಳನ್ನೂ ಮೇಲಕ್ಕೆತ್ತಿ ಕಾಲುಗಳನ್ನು ಪಕ್ಕಕ್ಕೆ ಮಡಚಿದ್ದಾಳೆ. ಶಿರದ ಬದಲು ಕಮಲವಿದೆ. ಈ ಮೂರ್ತಿ ಸುಮಾರು ೨’ x ೨.೬’ ಪ್ರಮಾಣವಿದೆ.
ಲಜ್ಜಾಗೌರಿಯ ಮೂರ್ತಿಗಳು ವಿರಳ. ಈ ಮೂರ್ತಿಗಳನ್ನು ಪ್ರಾಚೀನಕಾಲದ ಗುಡಿಗಳ ಹತ್ತಿರ ಕಾಣಬಹುದು. ಮಧ್ಯಕಾಲೀನ ದೇವಾಲಯಗಳಲ್ಲಿ ಕಾಣಸಿಗುವುದು ಬಹಳ ವಿರಳ. ಇಂತಹ ಮೂರ್ತಿಗಳು ಐಹೊಳೆಯ ಗಳಗನಾಥ ಗುಡಿ ಹತ್ತಿರ (ಈಗ ಐಹೊಳೆಯ ಮ್ಯೂಸಿಯಂನಲ್ಲಿದೆ) ಮತ್ತು ನಾಗನಾಥಕೊಳದ ದೇವಾಲಯದ ಹತ್ತಿರ (ಈಗ ಬಾದಾಮಿಯ ಮ್ಯೂಸಿಯಂನಲ್ಲಿದೆ) ಇದ್ದುದ್ದನ್ನು ಇಲ್ಲಿ ಸ್ಮರಿಸಬಹುದು.
 
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)

[1]     ಹೆನ್ರಿಕಸಿನ್ಸ್, ದಿ ಚಾಲುಕ್ಯನ್ ಆರ್ಕಿಟೆಕ್ಚರ್ ಆಫ್ ದಿ ಕ್ಯಾನರೀಸ್ ಡಿಸ್ಟ್ರಿಕ್ಟ್ಸ್, ಕಲ್ಕತ್ತ ೧೯೨೬ ಪ್ಲೇಟ್ xiii
[2]     ಅದೇ ” vi
[3]     ಅದೇ ”  xi
[4]     ಅದೇ ” viii
[5]     ಅದೇ ” xxxvii
[6]     ಅದೇ ” xii
[7]     ಅದೇ ” xiv
[8]     ಅದೇ ” ix
[9]     ಅದೇ ” xxii
[10]     ಅದೇ ” xiv
ಬಾದಾಮಿ ಚಾಲುಕ್ಯರು : ೩೯. ಹುನಗುಂದದ ಬಾದಾಮಿ ಚಾಲುಕ್ಯರ ಅವಶೇಷಗಳು
ವಿಜಾಪುರ ಜಿಲ್ಲೆಯ ಹುನಗುಂದ ನಗರದಲ್ಲಿ ರಾಮಲಿಂಗೇಶ್ವರ ದೇವಾಲಯದತ್ತ ಇತಿಹಾಸಕಾರರ ಗಮನವಿನ್ನೂ ಸೆಳೆದಿಲ್ಲ.
[1]ಬಹುಪುರಾತನವಾದ ಈ ದೇವಾಲಯವನ್ನು ಇತ್ತೀಚೆ ಜೀರ್ಣೋದ್ಧಾರ ಮಾಡಿದ್ದರೂ ಅದಿನ್ನೂ ಹಾಳು ಸ್ಥಿತಿಯಲ್ಲಿ ಇದ್ದಂತೆ ಕಾಣುವುದು. ಒಳಹೊರ ಭಾಗಕ್ಕೆಲ್ಲ ಸುಣ್ಣ ಬಳಿಯಲಾಗಿರುವುದರಿಂದ ಅದರ ಕಲಾಸಂಪತ್ತೂ ಅಡಗಿಕೊಂಡುಬಿಟ್ಟಿದೆ.
ಈ ದೇವಾಲಯದ ಸಭಾಮಂಟಪದ ಭುವನೇಶ್ವರಿಯಲ್ಲಿಯ ಶಾಸನವನ್ನು ಈ ಮೊದಲು ಗುರುತಿಸಿ, ಪ್ರಕಟಿಸಲಾಗಿದೆ(SII XI, Pt, I.,No.೧೧೩ of ೧೦೭೪). ಅರಸರ ಬಸದಿಗೆ ದತ್ತಿ ಕೊಟ್ಟ ಬಗ್ಗೆ ಇಲ್ಲಿ ಉಲ್ಲೇಖ ಬರುವುದರಿಂದ, ಈ ಶಾಸನಕ್ಕೂ ಮತ್ತು ರಾಮಲಿಂಗೇಶ್ವರ ದೇವಾಲಯಕ್ಕೂ ಸಂಬಂಧವಿಲ್ಲ ಎನ್ನುವ ಮಾತು ಸ್ಪಷ್ಟ.
ದಿನಾಂಕ ೧೨-೨-೭೪ರಂದು ನಾನು ಈ ದೇವಾಲಯವನ್ನು ನೋಡಿದಾಗ ಅದು ಬಾದಾಮಿ ಚಾಲುಕ್ಯರ ಕಾಲಕ್ಕೆ ಸೇರಿದುದೆಂದು ತಿಳಿದು ಆಶ್ಚರ್ಯಗೊಂಡೆ. ಈ ದೇವಾಲಯದ ಕಾಲ ನಿರ್ಣಯಿಸಲು (ಪಟ್ಟದಕಲ್ಲಿನ ವಿರೂಪಾಕ್ಷ ದೇವಾಲಯದ ಕಾಲದ ಸುಮಾರಿಗೆ ಸೇರಿದ್ದು, ಎನ್ನಲು) ಮಂಟಪದ ಚೌಕಾಕಾರದ ಕಂಬಗಳು ಹಾಗೂ ಭುವನೇಶ್ವರಿಯಲ್ಲಿಯ ಉಬ್ಬು ಶಿಲ್ಪಗಳು ಸಾಕ್ಷಿ ನೀಡುವುವು. ಮಂಟಪವನ್ನು ಉಳಿದ ಚಾಲುಕ್ಯ ದೇವಾಲಯಗಳಂತೆ ಮೂರು ವಿಭಾಗಗಳಾಗಿ ವಿಂಗಡಿಸಲಾಗಿದೆ. ಮಧ್ಯ ಅಂಗಳದ ಭುವನೇಶ್ವರಿಯಲ್ಲಿ ಮೂರು ಉಬ್ಬುಚಿತ್ರ ಹೊಂದಿದ ಫಲಕಗಳಿವೆ. ಮೊದಲನೆಯ ಫಲಕದಲ್ಲಿ (ಪ್ರವೇಶ ಮಾಡಿದ ಕೂಡಲೇ ಕಾಣುವುದು) ನಂದಿಯನ್ನೇರಿದ ಶಿವ ಪಾರ್ವತಿಯರ ಚಿತ್ರವಿದೆ. ನಂದಿಯ ಹಿಂಭಾಗದಲ್ಲಿ ಶಿವನೆಡೆಗೆ ಮುಖಮಾಡಿ, ಅಭದ್ರವಾಗಿ ಸುಖಾಸನದಲ್ಲಿ ಪಾವರ್ತಿ ಕುಳಿತಿರುವಳು. ಅವಳ ಎಡಗೈಯಲ್ಲಿ ಪದ್ಮವಿದೆ. ಚತುರ್ಭುಜನಾದ ಶಿವ, ಎರಡು ಕೈಗಳಲ್ಲಿ ತಂಬೂರಿಯನ್ನು, ಇನ್ನುಳಿದ ಎರಡರಲ್ಲಿ ಡಮರು ಮತ್ತು ತ್ರಿಶೂಲಗಳನ್ನು ಹಿಡಿದಿರುವನು. ಅವನೂ ಸುಖಾಸನದಲ್ಲಿರುವನು. ಸುತ್ತಲೂ ಗಣಧರರಿರುವರು. ನಂದಿಯ ಹಿಂದಿನ ಪಾದದ ಬಳಿ ನವಿಲನ್ನೇರಿದ ಕಾರ್ತಿಕೇಯನಿರುವನು. ವಿವರ ಮತ್ತು ಶೈಲಿಯಲ್ಲಿ ಇದು ನಾಗನಾಥ ದೇವಾಲಯದ ಭುವನೇಶ್ವರಿಯ ಶಿಲ್ಪಗಳನ್ನು ಹೋಲುವುದು. ಭುವನೇಶ್ವರಿಯ ಮಧ್ಯಭಾಗದ ಎರಡು ಚಿತ್ರಗಳು ಹಾಳಾದಂತೆ ಕಂಡುಬರುವುದು. ನಂತರ ಇರುವ ಶಿಲ್ಪ ಗರುಡವನ್ನೇರಿದ ಚತುರ್ಭುಜ ವಿಷ್ಣುವಿನದಾಗಿದೆ. ವಿಷ್ಣುವಿನ ಹಸ್ತದಲ್ಲಿ ಚಕ್ರ, ಗದೆ, ಶಂಖ ಮತ್ತು ಪದ್ಮಗಳಿವೆ. ಸುತ್ತಲೂ ಮುನಿವೃಂದ ಹಾಗೂ ಗಣವೃಂದ ಇವೆ. ಈ ಶಿಲ್ಪ ಚಾಲುಕ್ಯರ ಕಾಲದ ವಿಷ್ಣುವಿನ ಸಾಂಪ್ರದಾಯಿಕ ಶಿಲ್ಪವನ್ನು ಜ್ಞಾಪಕಕ್ಕೆ ತರುವುದು.[2]
ನಂತರ ಅಂಧಕಾಸುರನ ದೇಹದ ಮೇಲೆ ನಿಂತು ನಟಿಸುವ ನಟರಾಜನ ಶಿಲ್ಪವಿದೆ ಅಷ್ಟಭುಜನಾದ ಶಿವನ ಬಲಗೈಗಳಲ್ಲಿ ಅಕ್ಷಮಾಲಾ, ಫಲಕ (ಡಾಲು), ತ್ರಿಶೂಲ ಮತ್ತು ಖಡ್ಗ; ಎಡಗೈಗಳಲ್ಲಿ ಡಮರು, ಲೋಲಮುದ್ರ ನಾಗ ಮತ್ತು ಪಾತ್ರೆಗಳಿವೆ. ಅವನ ಹಿಂಭಾಗದಲ್ಲಿ ನಂದಿಯೂ ಮತ್ತು ಪಾದಭಾಗದಲ್ಲಿ ನರ್ತಿಸುವ ಕಾರ್ತಿಕೇಯ ಮತ್ತು ಗಣೇಶನ ಚಿತ್ರಗಳೂ ಇವೆ.
ಮಂಟಪದ ಕಂಬಗಳು ಚೌಕಾಕಾರವಾಗಿದ್ದು, ಚಂದ್ರಾಕೃತಿಯ ಉಬ್ಬು ಹೊಂದಿವೆ.
ಈ ಎಲ್ಲ ಕುರುಹುಗಳಲ್ಲದೆ ಹೊರಭಾಗದಲ್ಲಿರುವ ನಾಗಗಳನ್ನು ಹಿಡಿದಿರುವ ಗರುಡನ ಉಬ್ಬುಶಿಲ್ಪ ಹಾಗೂ ಇನ್ನುಳಿದ ಗಣಗಳ ಶಿಲ್ಪಗಳಿಂದ, ಈ ದೇವಾಲಯವು ಬಾದಾಮಿ ಚಾಲುಕ್ಯರ ಕಾಲದ್ದೆಂದು ಸುಲಭವಾಗಿ ಗ್ರಹಿಸಬಹುದಾಗಿದೆ.
ಗರ್ಭಗುಡಿ ಮತ್ತು ಸುಕನಾಸಿಗಳು ಮಂಟಪಕ್ಕಿಂತ ಕೆಳಮಟ್ಟದಲ್ಲಿವೆ. ಸುಕನಾಸಿಯಲ್ಲಿ ದುಂಡುಸ್ತಂಭಗಳೆರಡು ಕಂಡುಬರುವುವು. ದೇವಸ್ಥಾನದ ಈ ಭಾಗ ನಂತರ ಮಾರ್ಪಾಟು ಹೊಂದಿರುವುದರಲ್ಲಿ ಅನುಮಾನವಿಲ್ಲ. ಮೂಲದಲ್ಲಿ ಈ ದೇವಾಲಯದ ಗರ್ಭಗುಡಿಯ ಮೇಲೆ ಮತ್ತೊಂದು ಗರ್ಭಗುಡಿ ಇದ್ದ ಬಗ್ಗೆ ಇಂದಿಗೂ ಇರುವ ಮೇಲಂತಸ್ತಿನಿಂದ ಊಹಿಸಬಹುದಾಗಿದೆ.
ಹುನುಗುಂದ(ಪೊನ್ನುಗುಂದ)ವು ಬಾದಾಮಿ ಚಾಲುಕ್ಯರ ಕಾಲದಲ್ಲಿ ಪ್ರಮುಖ ಕೇಂದ್ರವಾಗಿರಬೇಕು. ಈ ಊರಿನಲ್ಲಿ ಅನೇಕ ಬಸದಿಗಳಿದ್ದ ಬಗ್ಗೆ ತಿಳಿದುಬಂದಿದೆ.
ಮೇಗುಡಿ ಬಸದಿಯನ್ನು ಬೆಟ್ಟದ ಮೇಲೆ ಕಟ್ಟಲಾಗಿತ್ತು. ಅದರ ಅವಶೇಷಗಳಿನ್ನೂ ಉಂಟು. ಕ್ರಿ.ಶ.೧೮೭೦ರಲ್ಲಿ ಶ್ರೀ ದೊಡ್ಡಪ್ಪನವರು ನಾಗರಾಳ ಅವರು ಕಟ್ಟಿಸಿದ ಬಾವಿಯಲ್ಲಿ ಈ ದೇವಾಲಯದ ಸುಂದರವಾದ ಉಬ್ಬುಶಿಲ್ಪಗಳನ್ನು ಬಳಸಿಕೊಳ್ಳಲಾಗಿದೆ. ಇಲ್ಲಿಯ ಯಕ್ಷ, ಗಂಧರ್ವ ಹಾಗೂ ಗಣಗಳ ಉಬ್ಬುಶಿಲ್ಪಗಳು ಪಟ್ಟದಕಲ್ಲು, ಐಹೊಳೆ ಮುಂತಾದೆಡೆಯಲ್ಲಿ ಕಂಡುಬರುವ ಶಿಲ್ಪಗಳೆಷ್ಟೇ ಉತ್ತಮವಾಗಿವೆ.
ಈ ಊರಿನಲ್ಲಿಯ ಮತ್ತು ಅದರ ಪರಿಸರದಲ್ಲಿಯ ಐತಿಹಾಸಿಕ ಅವಶೇಷಗಳ ಬಗ್ಗೆ ಹೆಚ್ಚಿನ ಅಧ್ಯಯನದ ಅವಶ್ಯಕತೆ ಇದೆ.

[1]     ಗೆಜೆಟಿಯರ್ ಆಫ್ ದಿ ಬಾಂಬೆ ಪ್ರೆಸಿಡೆನ್ಸಿ, ಬಿಜಾಪುರ, XXIII(೧೮೮೪), ಪು. ೬೫೩ರಲ್ಲಿ ಹುನಗುಂದದ ಬಗ್ಗೆ ಒಂದು ಟಿಪ್ಪಣಿ ಇದೆ. ಅಲ್ಲಿ ರಾಮಲಿಂಗೇಶ್ವರದ ಬಗ್ಗೆ ಉಲ್ಲೇಖವಿದೆ. ಆದರೆ ಅದರ ಕಾಲನಿರ್ಣಯವಾಗಲೀ ಹಾಗೂ ಶಿಲ್ಪಶೈಲಿಯ ವಿವರವಾಗಲೀ ಇಲ್ಲ. ಅಲ್ಲಿ ಕೊಟ್ಟಿರುವ ರಾಮಲಿಂಗೇಶ್ವರ ದೇವಾಲಯದ ವರ್ಣನೆಯನ್ನಿಂದು ನಾವು ಹುನುಗುಂದದಲ್ಲಿ ಕಾಣುವುದಿಲ್ಲ.
[2]     ಈ ಲೇಖನದೊಡನೆ ಇರುವ ರೇಖಾಚಿತ್ರಗಳನ್ನೆಲ್ಲಾ ಸಿದ್ಧಗೊಳಿಸಿದ ನನ್ನ ಸಂಶೋಧನ ವಿದ್ಯಾರ್ಥಿನಿ ಕ್ಯಾಲಿಫೋರ್ನಿಯಾ ವಿಶ್ವವಿದ್ಯಾಲಯದ ಕು.ಡೋರಿಸ್ ಛಾದಮ ಅವರಿಗೆ ನನ್ನ ಅಭಿಮಾನಪೂರ್ಣ ವಂದನೆಗಳು.
ಬಾದಾಮಿ ಚಾಲುಕ್ಯರು : ೪೦. ಆಲಂಪುರದ ದೇವಾಲಯಗಳು
ಈಗ ಕರ್ನಾಟಕದ ಹೊರಗೆ ಇರುವ, ಹಿಂದೆ ಚಾಲುಕ್ಯರ ರಾಜ್ಯದ ಭಾಗವಾಗಿದ್ದ ಈಗಿನ ಆಂಧ್ರಪ್ರದೇಶದ ಮಹಬೂಬ್‌ನಗರ ಮತ್ತು ಕರ್ನೂಲುಗಳಲ್ಲಿ ಚಾಲುಕ್ಯರು ಕಟ್ಟಿಸಿದ ಆಲಯಗಳಿವೆ. ಇವುಗಳಲ್ಲಿ ಪ್ರಮುಖವಾದವು ತುಂಗಭದ್ರೆಯ ದಕ್ಷಿಣ ತೀರದಲ್ಲಿ ಮಹಬೂಬ್ ನಗರ ಜಿಲ್ಲೆಗೆ ಸೇರಿದ ಆಲಂಪುರದ ದೇವಾಲಯ ಸಂಕೀರ್ಣ. ಇದು ಶ್ರೀಶೈಲಕ್ಕೆ ಹೋಗಲು ಪಶ್ಚಿಮದ್ವಾರದಂತಿದೆ. ಇಲ್ಲಿಯ ಮುಖ್ಯ ದೇವತೆ ಜೋಗುಳಾಂಬಾ. ಪರಶುರಾಮನು ತನ್ನ ತಾಯಿ ರೇಣುಕೆಯ ಶಿರಚ್ಛೇದನ ಇಲ್ಲಿ ಮಾಡಿದ ಎಂಬುದು ಇನ್ನೊಂದು ದಂತಕಥೆ. ಬೃಹಸ್ಪತಿ ಎಂಬ ಸ್ಥಪತಿಯ ಪತ್ನಿ ಪುಣ್ಯವತಿ. ಇಬ್ಬರೂ ಕಾಶಿವಿಶ್ವೇಶ್ವರ ಭಕ್ತರು. ದೇವನ ಕೃಪೆಯಿಂದ ಪುಣ್ಯವತಿ ಗರ್ಭ ಧರಿಸಿದಳು. ಮಗನನ್ನು ಸ್ಥಪತಿ ನೋಡುವುದಿಲ್ಲವೆಂದು ದೇವ ಹೇಳಿದ್ದಂತೆಯೇ ಬೃಹಸ್ಪತಿಯು ಅಕಾಲ ಮರಣಕ್ಕೆ ತುತ್ತಾದ. ಗೋಳಕನಾಗಿ ಜನಿಸಿದ ಮಗ ಬಹುಮುಖ ಪ್ರತಿಭಾವಂತ ರಸಸಿದ್ಧನಾದ. ಆಲಂಪುರಕ್ಕೆ ಬಂದು ನೆಲಸಿ ಅಧ್ಯಾತ್ಮ ಕೇಂದ್ರವನ್ನಾಗಿ ರೂಪಿಸಿದ. ಸುವರ್ಣರಸವಿದ್ಯೆ ಕೈವಶ ಮಾಡಿಕೊಂಡಿದ್ದ ಸಿದ್ಧ ವಿದ್ಯಾಲಯವನ್ನು ನಿರ್ಮಿಸಿ, ಅನೇಕ ದೇವಾಲಯಗಳನ್ನು ನಿರ್ಮಿಸಿದ. ಕೋಟೆಯೊಂದನ್ನು ನಿರ್ಮಿಸಿಕೊಂಡು ಇದು ಶಿಲ್ಪಿಗಳ ಕೇಂದ್ರವಾಗಿ ರೂಪಿಸಿದ. ಆಲಂಪುರದ ಪ್ರಖ್ಯಾತಿ ವಿಶೇಷವಾಗಿ ಹರಡಿತು. ಶಿಲ್ಪ-ವಿಜ್ಞಾನಗಳು ಮೇಳೈಸಿ ಅಧ್ಯಾತ್ಮದ ಸಾಧನೆಗೆ ತೊಡಗಿಸಿದಾಗ ಈ ರೀತಿಯ ಖ್ಯಾತಿ ವಿಶೇಷವೇನೂ ಅಲ್ಲ. ಇದೇ ಸ್ವತಂತ್ರವಾದ ಭಾಗದಂತೆ ರೂಪುಗೊಂಡಿತು. ಸ್ಥಳೀಯ ಅರಸನಾದ ವಿಲಸದ್ರಾಜನ ಇದನ್ನು ಸಹಿಸಲಿಲ್ಲ. ರಸಸಿದ್ಧನ ಬಳಿ ಇದ್ದ ‘ರಸ’ದ ಮಡಿಕೆಯನ್ನು ತನ್ನ ವಶ ಮಾಡಿಕೊಳ್ಳಬೇಕೆಂದು ಪ್ರಯತ್ನಿಸಿದ. ಇದರ ಫಲವಾಗಿ ರಸಸಿದ್ಧರು ಶಿಲ್ಪಿಗಳು ಸತ್ತರು. ಆದರೆ ರಸದ ಪಾತ್ರೆ ದಕ್ಕಲಿಲ್ಲ. ಬ್ರಹ್ಮಹತ್ಯಾಪಾತಕದಿಂದ ಅರಸ ಪೀಡಿತನಾಗಿ ಇಲ್ಲಿಯ ಆಲಯಗಳನ್ನು ಪುನರುಜ್ಜೀವನಗೊಳಿಸಿದ. ಇದು ಇನ್ನೊಂದು ದಂತಕಥೆ.
ಆಲಂಪುರದಲ್ಲಿ ಪೂರ್ವಾಭಿಮುಖವಾಗಿರುವ ಪದ್ಮಬ್ರಹ್ಮ, ಸ್ವರ್ಗಬ್ರಹ್ಮ, ಗರುಡಬ್ರಹ್ಮ, ಬಾಲಬ್ರಹ್ಮ, ವಿಶ್ವಬ್ರಹ್ಮ, ವೀರಬ್ರಹ್ಮ, ಅರ್ಕಬ್ರಹ್ಮ, ಕುಮಾರಬ್ರಹ್ಮ ಮತ್ತು ತಾರಕ ಬ್ರಹ್ಮ ಎಂದು ಕರೆಯಲಾಗುವ ಒಂಬತ್ತು ಗುಡಿಗಳಿವೆ. ವೀರಬ್ರಹ್ಮ ಗುಡಿಯ ವಿನಾ ಉಳಿದೆಲ್ಲವೂ ಅಲಂಕೃತವಾದ ದೇವಾಲಯಗಳು. ಬಾಲಬ್ರಹ್ಮಗುಡಿಯ ಉತ್ತರದಲ್ಲಿ ಅಶ್ವತ್ಥಕಟ್ಟೆಯ ಪಕ್ಕದಲ್ಲಿರುವ ಕುಮಾರಬ್ರಹ್ಮ ಅತಿ ಪ್ರಾಚೀನವಾದುದ್ದು ಎನಿಸುತ್ತದೆ. ಇಲ್ಲಿಯ ಕಂಭಗಳಲ್ಲಿ ಒಂದು ಮಾದರಿಯ ಪೂರ್ಣಕುಂಭ ಮತ್ತು ಕಮಲದ ಬೋದಿಗೆ ಪಡೆದಿದೆ. ಇನ್ನೊಂದು ಮಾದರಿಯಲ್ಲಿ ‘ಬುಡದಲ್ಲಿ ಗಜಲಕ್ಷ್ಮಿ, ಮೇಲೆ ಅರ್ಧವೃತ್ತಾಕಾರದ ಕಮಲ, ತೆಳುವಾದ ಕಾಂಡದ ಮೇಲೆ ವೃತ್ತಾಕಾರದ ಪದರಗಳಿವೆ ದ್ವಾರದ ಎರಡೂ ಕಡೆ ಜಾಲಂಧ್ರಗಳು ಮಂಟಪದ ಮುಂದಿನ ಸಾಲಿನ ಕಂಭಗಳ ಮೇಲೆ ತೊಲೆಯಲ್ಲಿ ಏಳು ಮಾನವಶಿರಗಳು ಇವೆ.
ಬಾಲಬ್ರಹ್ಮ ದೇವಾಲಯ ಈಗಲೂ ಪೂಜೆ ಕೈಗೊಳ್ಳುತ್ತಿರುವ ದೇವಾಲಯ. ಗರ್ಭಗುಡಿ, ಅಂತರಾಳ, ಮಂಟಪಗಳನ್ನು ಒಳಗೊಂಡಿದೆ. ಮುಚ್ಚಿದ ಪ್ರದಕ್ಷಿಣಾಪಥದ ಹೊರಗೆ ತೆರೆದ ಪ್ರದಕ್ಷಿಣಾಪಥ, ಮುಖಮಂಟಪ ದ್ವಾರ ಮತ್ತು ಪ್ರಾಕಾರಗಳಿವೆ. ಇದರ ಸ್ಥಪತಿ ಈಶಾನಾಚಾರ್ಯ. ವಿಜಯಾದಿತ್ಯ (ಕ್ರಿ.ಶ. ೭೧೪) ಈ ದೇವಾಲಯವನ್ನು ನಿರ್ಮಿಸಿದ. ಹೊರಗಿನ ಪ್ರದಕ್ಷಿಣಾ ಪಥಕ್ಕೆ ಹೊಂದಿಕೊಂಡು ಉತ್ತರ-ಪಶ್ಚಿಮ ಮತ್ತು ದಕ್ಷಿಣ ದಿಕ್ಕುಗಳಲ್ಲಿ ತಗ್ಗಾದ ಕೈಪಿಡಿ ಗೋಡೆ ಇದ್ದು ಹೊರಮುಖವನ್ನು ಅಂಕಣಗಳಾಗಿ ವಿಂಗಡಿಸಿ ಒಂದೊಂದರ ಸೂರಿನಲ್ಲಿ ಕಮಲವನ್ನು ಅಲಂಕರಿಸಿಲಾಗಿದೆ. ಪೂರ್ವದಿಕ್ಕಿನ ಕೋಷ್ಠಗಳಲ್ಲಿ ಮಹಿಷಾಸುರ ಮರ್ದಿನಿ, ಆಲಿಂಗನಮೂರ್ತಿ, ವೀರಭದ್ರ, ಸಪ್ತಮಾತೃಕೆಯರು, ಕಾರ್ತಿಕೇಯ ಶಿಲ್ಪಗಳ ಅಲಂಕರಣವಿದೆ.
ಜೋಗುಳಾಂಬ ಮಂಟಪದಲ್ಲಿ ದೇವತೆಗಳ ವಿಗ್ರಹಗಳನ್ನೂ ಅಳವಡಿಸಲಾಗಿದೆ. ಎರಡನೆಯ ದ್ವಾರ ದಾಟಿ ಬಂದರೆ ರಂಗಮಂಟಪ ಮತ್ತು ಒಳಗಿನ ಪ್ರದಕ್ಷಿಣಾ ಪಥಗಳಿವೆ. ಗರ್ಭಗೃಹದ ದ್ವಾರಬಂಧದಲ್ಲಿ ದ್ರಾವಿಡ ಶೈಲಿಯ ಕುಂಭ ಶಾಲಾ ಪಂಜರಗಳಿವೆ. ಪಕ್ಕದ ಹೊರಗೋಡೆಗಳಲ್ಲಿ ರಸಸಿದ್ಧ, ಗಣಪತಿ, ಆಲಿಂಗನಮೂರ್ತಿ ಮತ್ತು ದುರ್ಗಾದೇವಿಯ ವಿಗ್ರಹಗಳಿವೆ.
ಕುಮಾರ ಬ್ರಹ್ಮ ಗುಡಿಯ ಉತ್ತರಕ್ಕೆ ಇರುವ ಮೂರು ಗುಡಿಗಳಲ್ಲಿ ಅರ್ಕಬ್ರಹ್ಮಾಲಯ ವನ್ನು ಚಾಲುಕ್ಯ ವಿಕ್ರಮಾದಿತ್ಯನ ಹಿರಿಯ ಪಟ್ಟದರಾಣಿ ಕಟ್ಟಿಸಿದಳು. ಶ್ರೀಕಂಠಾಚಾರ್ಯ, ಮಚ್ಚರಿಪರಪರಮೇಶ್ವರ, ಸಂಸಾರಭೀತ ಮುಂತಾದ ಹೆಸರು, ಬಿರುದುಗಳುಳ್ಳ ಶಿಲ್ಪಿಗಳ ಹೆಸರುಗಳನ್ನು ಅಲ್ಲಲ್ಲಿ ಕಂಡರಿಸಲಾಗಿದೆ. ವಿಮಾನ, ರಂಗಮಂಟಪದ ಚಾವಣಿಗಳು ಈಗಿಲ್ಲ. ಒಳಭಾಗ ಜೀರ್ಣೋದ್ಧಾರಗೊಂಡಿದೆ. ಕಂಭಗಳ ಮೇಲೆ ಅರ್ಧವೃತ್ತಾಕಾರದ ಕಮಲದ ಮುದ್ರಿಕೆಗಳನ್ನು ಕಂಡರಿಸಿದ್ದಾರೆ. ಇದರ ಪಕ್ಕದ ವೀರಬ್ರಹ್ಮ ದೇವಾಲಯವು ನಿರಾಡಂಬರವಾದುದು. ಇದರ ವಿಮಾನದ ಸುಕನಾಸಿಯಲ್ಲಿ ನಟರಾಜನ ವಿಗ್ರಹವಿದೆ.
ವಿಶ್ವಬ್ರಹ್ಮಾಲಯದಲ್ಲಿ ಗರ್ಭಗೃಹ, ಅಂತರಾಳ, ಮಂಟಪ, ಸೂರಿನಿಂದ ಮುಚ್ಚಿರುವ ಪ್ರದಕ್ಷಿಣಾಪಥ, ಇವನ್ನು ಆವರಿಸಿರುವ ಪ್ರಾಕಾರ ಗೋಡೆಗಳಿವೆ. ಮುಖ್ಯದ್ವಾರದ ಹಿಂಭಾಗಗಳ ಎರಡು ಕಡೆಗಳ ಕೋಷ್ಠಗಳಿಗೆ ಮುಂಚಾಚಿದ ಮಂಟಪವಿದೆ. ದಕ್ಷಿಣ ಮತ್ತು ಉತ್ತರದ ಗೋಡೆಗಳಲ್ಲಿ ಒಂದೊಂದರಲ್ಲೂ ಏಳು ಕೋಷ್ಠಗಳಿದ್ದರೂ ಮೂರರಲ್ಲಿ ಮಾತ್ರವೇ ವಿಗ್ರಹಗಳಿವೆ. ಮಂಟಪದ ಒಳಗಿನ ಕಂಬಗಳಲ್ಲಿ ನಾಲ್ಕು ಸಿಂಹಗಳಿದ್ದ ಮೇಲಿನ ಕಾಂಡವನ್ನು ಹನ್ನೆರಡು ಅರೆಗೊಳವಿಗಳಾಗಿ ರೂಪಿಸಲಾಗಿದೆ. ಅದರ ಮೇಲೆ ಕಮಲಗಳು, ಆಮಲಕ, ಸಿಂಹಮುಖದ ಬೋದಿಗೆಗಳಿವೆ. ಬೋದಿಗೆಗಳಲ್ಲಿ ಮುಂಚಾಚಿರುವ ಸಿಂಹ ಅಥವಾ ಹನ್ನೆರಡು ಅರಗೊಳವಿದಳಗಳಾಗಿ, ಇಳಿಬಿಟ್ಟ ಕಮಲದ ಸುರಳಿಗಳು ಇವೆ. ಗರ್ಭಗೃಹದಲ್ಲಿ ನಾಲ್ಕು ಕಂಭಗಳ ನಡುವಣ ವೇದಿಕೆಯ ಮೇಲೆ ಲಿಂಗವಿದೆ.
ಆಲಂಪುರದಲ್ಲಿ ಪ್ರಧಾನವಾಗಿ ಕಾಣಿಸುವುದು, ಎಲ್ಲಾ ಗರ್ಭಗೃಹಗಳಲ್ಲಿ ಇರುವುದು ಲಿಂಗಗಳೇ. ಇಲ್ಲಿ ಅಸಂಖ್ಯಾತ ಲಿಂಗಗಳು ಪ್ರತಿಷ್ಠಿತವಾಗಿವೆ. ಆದರೆ ಯಾವ ಎರಡು ಲಿಂಗಗಳು ಒಂದೇ ಆಕಾರ, ಬಣ್ಣ, ಎತ್ತರ, ಸುತ್ತಳತೆಗಳನ್ನು ಪಡೆದಿಲ್ಲ. ದೇವಾಲಯಗಳ ಹೆಸರು ಒಂಬತ್ತಾಗಿದ್ದರೂ, ಬ್ರಹ್ಮ ಎಂದು ಕರೆದಿದ್ದರೂ ಪ್ರತಿಷ್ಠಿತವಾಗಿರುವುದು ಬಗೆಬಗೆಯ ಆಕಾರದ ಬಣ್ಣದ ಲಿಂಗಗಳೇ.
ಗರುಡ ಬ್ರಹ್ಮ ಗುಡಿಯಲ್ಲಿ ಗರ್ಭಗೃಹ, ಅಂತರಾಳ, ಮಂಟಪ, ಪ್ರದಕ್ಷಿಣಾ ಪಥಗಳಿವೆ. ಅಂತರಾಳದ ದ್ವಾರದಲ್ಲಿ ಅಪ್ಸರೆಯರಿದ್ದಾರೆ. ಅದರ ಮೇಲಿನ ತೊಲೆಯಲ್ಲಿ ಆಮಲಕ, ಶಿಖರ, ಪಂಜರಗಳ ಅಲಂಕಾರವಿದೆ.
ಇದರ ಹಿಂದೆ ಚಾಲುಕ್ಯರ ವಿನಯಾದಿತ್ಯನ ಪಟ್ಟದ ರಾಣಿ ಕಟ್ಟಿಸಿರುವ ಸ್ವರ್ಗಬ್ರಹ್ಮಗುಡಿ. ಮುಖಮಂಟಪದ ಎರಡೂ ಕಡೆ ಮೃಗ ಶರೀರಗಳಾದ ದ್ವಾರಪಾಲಕರಿದ್ದಾರೆ. ಗೋಡೆಯ ಕೋಷ್ಠಗಳಲ್ಲಿ ಗಂಗಾವತರಣ, ತ್ರಿಪುರಾಂತಕ, ನಟರಾಜ, ತ್ರಿವಿಕ್ರಮ, ಲಿಂಗೋದ್ಭವ ಮೂರ್ತಿಗಳ ಶಿಲ್ಪಗಳಿವೆ. ಅಧಿಷ್ಠಾನದ ತಂತ್ರಗಳಲ್ಲಿ ಸಂಗೀತ ಲೋಲುಪರಾದ ಗಣಗಳು, ಗೋಡೆಗಳ ಮೇಲ್ಮಟ್ಟದಲ್ಲಿ ಶಿಲ್ಪಗಳು, ಮಂಟಪದ ಕಂಭಗಳ ತುದಿಗಳಲ್ಲಿ ಪೂರ್ಣಕುಂಭ ಮತ್ತು ಸಿಂಹಲಲಾಟ ಇತ್ಯಾದಿ ಅಲಂಕರಣಗಳಿವೆ.
ಆಲಂಪುರದ ಕೋಟೆಯ ಗೋಡೆಯಲ್ಲಿ ಶಿಲ್ಪಿಗಳ ಕುಲದೇವತೆ ಎಂದು ಖ್ಯಾತಳಾಗಿರುವ ಕಾಂಚಿಪುರದ ಕಾಮಾಕ್ಷಿ ದೇವಿಯ ಆಲಯವನ್ನು ಕೋಷ್ಠಕ ರೂಪದಲ್ಲಿ ನಿರ್ಮಿಸಿ ಪ್ರತಿಷ್ಠಿಸಲಾಗಿದೆ. ಈ ಸೇವೆಯು ಆಲಂಪುರದ ಅರಸನ ಮಂತ್ರಿಯದು ಎಂದು ಹೇಳುವ ಶಾಸನವೂ ಅಲ್ಲಿದೆ. ಕಾಂಚಿಪುರದ ಕಾಮಾಕ್ಷಿದೇವಿಯ ಬಗ್ಗೆ ಇರುವ ಐತಿಹ್ಯವನ್ನು ಒಳಗೊಂಡು ೧೫೨೦ರಲ್ಲಿ ನಿರಂಜನ ಕವಿಯಿಂದ ರಚಿತವಾದ ‘ಕಂಚಿಪುರಾಣ’ ಕಾವ್ಯವು ಕಾಂಸ್ಯ ಶಿಲ್ಪಗಳು ದಕ್ಷಿಣ ಭಾರತಕ್ಕೆ ಬಂದುದನ್ನು ವಿವರಿಸುತ್ತದೆ. ಅಲ್ಲಿ ವಿವರಿತವಾಗಿರುವಂತಹ ಮತ್ತು ಪ್ರಸ್ತುತ ಕಾಂಚಿ ನಗರದಲ್ಲಿ ಶಿಲ್ಪಿ ಬ್ರಾಹ್ಮಣರು ಅರ್ಚನೆ ಮಾಡುತ್ತಿರುವ ಕಾಮಾಕ್ಷಿ ದೇವಾಲಯದಲ್ಲಿರುವ ಮೂರ್ತಿಯ ಪ್ರತಿಕೃತಿ ಇಲ್ಲಿ ಪ್ರತಿಷ್ಠಾಪಿತವಾಗಿದೆ. ಇದರಿಂದ ರಸಸಿದ್ಧನ ದಂತಕಥೆಗೆ ಹೆಚ್ಚಿನ ಮೌಲ್ಯವಿದೆ ಎಂದು ಭಾಸವಾಗುತ್ತದೆ.
ಆಲಂಪುರದ ಆಲಯಗಳ ಲಕ್ಷಣಗಳನ್ನು ಗಮನಿಸಿದಾಗ ಕೆಲವು ವೈಶಿಷ್ಟ್ಯಗಳು ಕಂಡುಬರುತ್ತವೆ. ಸ್ಥೂಲಾಕಾರ, ಪಾರ್ಶ್ವದಿಂದ ಕಾಣುವ ಉನ್ನತಿ, ಗರ್ಭಗೃಹ ಮತ್ತು ಮಂಟಪಗಳ ಸ್ತಂಭಸಾಲು ವಿಮಾನ ಮತ್ತು ಗೂಢ ಮಂಟಪಗಳನ್ನು ಸಮರೇಖೆಯಲ್ಲಿ ಕೂಡಿಸಿ ಸುಕನಾಸಿಯನ್ನು ರೂಪಿಸಿರುವುದು. ಅಲಂಕರಣಕ್ಕೆ ಆಸರೆಯಾಗಿ ಮೂಡಿ ಬಂದ ಶಿಲ್ಪಕಲೆಯ ಅಂತರ್ಭಾವ, ಮೇಲು ಪಾಯ, ಗೋಡೆಗಳು, ಭಿತ್ತಿ ಮತ್ತು ಮಾಳಿಗೆ ರಚನೆಯಲ್ಲಿ ಸಾಮರಸ್ಯ ಮೂಡಿಸಲು ಅನುಸರಿಸುವ ರಚನಾ ತಂತ್ರ, ಒಳಮುಖವಾಗಿ ಮತ್ತು ಹೊರಮುಖವಾಗಿ ಕಾಣಿಸುವ ದೇವಾಲಯದ ಒಟ್ಟು ಆಕಾರ-ವಿನ್ಯಾಸ ಇವು ಚಾಲುಕ್ಯ ಗುಹಾಲಯಗಳಿಂದಲೇ ಮೂಡಿಬಂದಿವೆ. ಐಹೊಳೆಯ ಗುಡಿಗಳ ಸ್ಥೂಲ ರಚನೆ ಹಾಗೂ ವಿಮಾನಗಳ ಶೈಲಿ ಇಲ್ಲಿ ಪರಿಣಾಮಕಾರಿಯಾಗಿ ಕಾಣಿಸಿಕೊಂಡಿವೆ. ಚಾಲುಕ್ಯ ಅರಸರಿಂದ ಅವರ ರೂವಾರಿಗಳಿಂದಲೇ ಇವು ನಿರ್ಮಿತವಾಗಿರುವುದು ಎಂಬುದೂ ಇದಕ್ಕೆ ಪ್ರಧಾನ ಕಾರಣ.
ಬಾದಾಮಿ ಚಾಲುಕ್ಯರು : ೪೧. ಬಾದಾಮಿ ಚಾಲುಕ್ಯರ ಕೋಟೆಗಳು ವಿನ್ಯಾಸ ಹಾಗೂ ವಾಸ್ತು ವಿಶೇಷ
ವಾನವನಂತೂ ಶಿಲಾಯುಗದಿಂದ ನಮ್ಮ ಈ ಆಧುನಿಕ ೨೧ನೆಯ ಶತಮಾನದ ವರೆಗೂ ತನ್ನ ಸ್ವರಕ್ಷಣೆಗಾಗಿ ಮನೆಗಳನ್ನೂ ಗ್ರಾಮ ಗೋಡೆಗಳನ್ನೂ ನಗರ-ರಾಜಧಾನಿಗಳ ಕೋಟೆಗಳನ್ನೂ ವಿವಿಧ ಶೈಲಿಗಳಲ್ಲಿ ಸಾಮಗ್ರಿಗಳಲ್ಲಿ ವಿನ್ಯಾಸವಾಸ್ತುಗಳಲ್ಲಿ ಕಟ್ಟುತ್ತಲೇ ಬಂದಿದ್ದಾನೆ. ಇದು ಸಂಕ್ಷಿಪ್ತತೆಯಲ್ಲಿ ಬದುಕಿಗಾಗಿ, ಜೀವಿಸುವುದಕ್ಕಾಗಿ, ರಕ್ಷಣೆಗಾಗಿ ಗವಿ ಯಿಂದ ಕೋಟೆಯವರೆಗೂ ರಕ್ಷಣಾ ವ್ಯವಸ್ಥೆಯು ನಡೆದು ಬಂದ ದಾರಿ.
ಇನ್ನು ರಾಜಸ್ವ, ರಾಜ್ಯ, ಆಡಳಿತ ಮೇರೆಗಳು, ನಾಡು, ದೇಶಗಳ ಪರಿಕಲ್ಪನೆಯು ವಾಸ್ತವದಲ್ಲಿ ನೆಲೆಯೂರಲು ಸಾಗಿದಾಗ ಆಯಾ ರಾಜರುಗಳು, ತಮ್ಮ ತಮ್ಮ ನೆಲವನ್ನು ಹಾಗೂ ತಮ್ಮ ತಮ್ಮ ಜನವನ್ನು ರಕ್ಷಿಸುವ ವ್ಯವಧಾನದಲ್ಲಿ ಕೋಟೆ ಕೊತ್ತಲಗಳನ್ನು ನಿರ್ಮಿಸುವುದು ಅವಶ್ಯವಾಯಿತು. ವಿವಿಧ ಪ್ರಾದೇಶಿಕ ಹಾಗೂ ಭೌಗೋಳಿಕ ಪರಿಸರದಲ್ಲಿ ಕೋಟೆಗಳ ವೈವಿಧ್ಯತೆ ಮೂಡಿಬಂದಿತು. ಕೌಟಿಲ್ಯ, ಮಯಮತ, ಮಾನಸಾರರಂಥ ವಿದ್ವಾಂಸರುಗಳು ರಾಜ, ರಾಜಸ್ವ ಹಾಗೂ ಪ್ರಾಚೀನ ಗ್ರಂಥಗಳಲ್ಲಿ ನಮೂದಿಸಲಾದ ಕೋಟೆಗಳು, ಇಷ್ಟಿಕಾದುರ್ಗ, ಪಾಷಾಣದುರ್ಗ, ಮೃದದುರ್ಗ, ಮರುದುರ್ಗ, ದಾರುದುರ್ಗ, ನರದುರ್ಗ, ಸ್ಥಲದುರ್ಗ, ಗಿರಿದುರ್ಗ, ವನದುರ್ಗ ಹಾಗೂ ಜಲದುರ್ಗಗಳೆಂಬ ಕೋಟೆಗಳ ಪ್ರಕಾರಗಳ ರಚನೆಗಳ ನಿಬಂಧಗಳನ್ನು ನಿರ್ಧರಿಸಿದರು. ವಿಷ್ಣುಪುರಾಣ, ಶುಕ್ರನೀತಿಸಾರ, ಮನುಸ್ಮೃತಿ, ಅಭಿಲಷಿತಾರ್ಥ ಚಿಂತಾಮಣಿಗಳಂಥ ಗ್ರಂಥಗಳು ಕೋಟೆಗಳ ಬಗ್ಗೆ ವಿವರಿಸಿವೆ. ಈ ಪೂರ್ವದಲ್ಲಿ, ಇತಿಹಾಸದ ಅರುಣೋದಯದಲ್ಲಿ, ವೇದಗಳು, ರಾಮಾಯಣ ಮಹಾಭಾರತ ಗಳು ಕೋಟೆಗಳ ವಿಷಯವನ್ನು ಸ್ಪರ್ಶಿಸಿವೆ. ಇಲ್ಲಿ ಊಗ, ಕೋಟೆಗಳ ಪರಿಕಲ್ಪನೆ (Concept pg Forts) ಇಷ್ಟು ಸಾಕು. ಹೇಳಬೇಕಾದರೆ ಬಹಳಷ್ಟಿದೆ.
‘ಬಾದಾಮಿ ಚಾಲುಕ್ಯರ ಕೋಟೆಗಳು’ ಎಂಬ ವಿಷಯವು ಪ್ರಾಚೀನ ಕರ್ನಾಟಕದ ಐತಿಹಾಸಿಕ ಹಾಗೂ ಸಾಂಸ್ಕೃತಿಕ ಬದುಕಿನಲ್ಲಿ ಬಾದಾಮಿ ಚಾಲುಕ್ಯರಂಥ ಬಲಿಷ್ಠ ರಾಜಮನೆತನದ ಕೊಡುಗೆಯು (ಜಯಸಿಂಹ ಕ್ರಿ.ಶ. ೫೦೦-೫೨೦ರಿಂದ ಕೊನೆಯ ಅರಸು ಕೀರ್ತಿವರ್ಮ ಕ್ರಿ.ಶ. ೭೪೫-೭೫೭) ಘನವಾದುದು ಅಪಾರವಾದುದು ಹಾಗೂ ತದನಂತರ ಆಳಿದ ಬೇರೆ ಬೇರೆ ಕನ್ನಡ ನಾಡಿನ ಅರಸುಮನೆತನಗಳಿಗೆ ದಿಕ್-ಸೂಚಿ ಆದುದು ಆಗಿದೆ.
ಬಾದಾಮಿ ಚಾಲುಕ್ಯರು: ಒಂದು ಸ್ಥೂಲ ಅವಲೋಕನ
‘ಧರಾಧರೇಂದ್ರರೆಂದೂ…, ಹಿರಣ್ಯ ಗರ್ಭ ಸಂಭೂತರೆಂದೂ…, ಪರಮ ಭಾಗವತ ರೆಂದೂ…, ತಮಗೆ ತಾವೇ ಅಭಿದಾನ ನೀಡಿ, ಸಾರ್ಥಕ್ಯವಾಗಿ, ವೈಭವೋಪೇತವಾಗಿ, ಮೆರೆದ ಇತಿಹಾಸ ಕಟ್ಟಿದ ಈ ಬಾದಾಮಿ ಚಾಲುಕ್ಯ ಅರಸರು ಸಾಂಸ್ಕೃತಿಕ ಧೀಮಂತರು. ಅವರು ಕೇವಲ ತಾವು ಬದುಕಬೇಕೆಂದು ಬದುಕಲಿಲ್ಲ. ಬೌದ್ದಿಕ ವಿಕಸನದಲ್ಲಿ ಬದುಕಿದರು, ಸಂಸ್ಕೃತಿಗಾಗಿ ಬದುಕಿದರು, ನಾಡಿಗಾಗಿ ಬದುಕಿದರು. ತಾವು ನಂಬಿದ ಧರ್ಮ ಸಂಪ್ರದಾಯದ ನೂರಾರು ಗುಡಿಗಳನ್ನೂ, ಕೋಟೆ ಕೊತ್ತಲುಗಳನ್ನೂ, ಕೆರೆ ಭಾವಿ ಸರೋವರಗಳನ್ನೂ ಕಟ್ಟಿಸಿ ತಮ್ಮ ಬದುಕನ್ನು ಕೃತಾರ್ಥಗೊಳಿಸಿದರು. ಈ ಭರತ ಖಂಡದ ಇತಿಹಾಸದಲ್ಲಿ ಎಂದೂ ಮರೆಯದ ವಿಸ್ತಾರವಾದ ಸಾಮ್ರಾಜ್ಯ ಕಟ್ಟಿ, ಅದರ ಪುಟಗಳಲ್ಲಿ ತಮ್ಮನ್ನು ತಾವೇ ಬರೆದರು.
ಅವರು ನಿರ್ಮಿಸಿದ ಐಹೊಳೆ, ಬಾದಾಮಿ, ಪಟ್ಟದಕಲ್ಲು ಆಲಂಪುರ (ಕೃಷ್ಣೆ ತುಂಗಭದ್ರೆಯರ ಸಂಗಮ ತಾಣ ಕರ್ನೂಲು ಜಿಲ್ಲೆ ಆಂಧ್ರ) ಇತ್ಯಾದಿಗಳಲ್ಲಿ ದೇವಾಲಯಗಳ ಸಂಕುಲವು ಇಡೀ ಭರತ ವರ್ಷದ ದೇವಾಲಯಗಳ ನಿರ್ಮಿತಿಗೆ ನಾಂದಿ ಹಾಡಿವೆ. ಅವರ ಸ್ಥಪತಿಗಳು, ಅವರ ಶಿಲ್ಪಿಗಳು, ವಾಸ್ತುಶಾಸ್ತ್ರಜ್ಞರು ದೇವಾಲಯಗಳ ‘ಕಟ್ಟುವಿಕೆ’ಯನ್ನೇ ಒಂದು ಆಹ್ವಾನವಾಗಿ ತೆಗೆದುಕೊಂಡಿದ್ದಾರೆ. ಹಾಗಾಗಿ ಅದರ ಅಂತಃಶಕ್ತಿಯಿಂದ (Chalenge) ಎಷ್ಟೊಂದು ತರಹದ ಗುಡಿಗಳ ನಿರ್ಮಿತಿಯ ಪ್ರಯೋಗಗಳನ್ನು ಮಾಡಿದ್ದಾರೆ. ಐಹೊಳೆ ನೋಡಿ: ಎಲ್ಲಿ ನೋಡಿದಲ್ಲಿ ನೂರಾರು ಪ್ರಾಯೋಗಿಕ ವ್ಯವಸ್ಥೆಗೆ ಅಳವಡಿಸಿದ ದೇವಾಲಯ ಗಳು. ‘ನಾಗರ’, ‘ದ್ರಾವಿಡ’ ಹಾಗೂ ‘ಕಂದಬ ನಾಗರ’ಗಳೆಂಬ ವಾಸ್ತುಮೂಸೆ ಯಲ್ಲಿ, ಕೆಂಪಾದ ಮರಳು ಕಲ್ಲಿನಲ್ಲಿ (Red sand stone) ಎರಕ ಹೊಯ್ದಿದ್ದಾರೆ. ದೇವಾಲಯಗಳ ಬಗ್ಗೆ ಇಷ್ಟು ಸಾಕು(Dr. S.Rajashekara: A Study of Ailhole Temples, Ph.D. Thesis).
ಇನ್ನು ಈ ದೇವಾಲಯಗಳನ್ನೊಳಗೊಂಡು, ಪ್ರಜಾವಸತಿ ತಾಣಗಳನ್ನು ಆವರಿಸಿ, ತಮ್ಮ ವಾಸ್ತವ್ಯದ ನೆಲೆಗಳನ್ನು (ಅರಮನೆ, ರಾಣಿವಾಸ ಇತ್ಯಾದಿಗಳನ್ನು ಇನ್ನೂ ಶೋಧಿಸಬೇಕಾಗಿದೆ) ಸುತ್ತುವರಿದು ರಕ್ಷಣಾ ಗೋಡೆಗಳನ್ನು(Forts) ನಿರ್ಮಿಸಿದ್ದಾರೆ. ಈ ಸಂಪ್ರಬಂಧದಲ್ಲಿ ಐಹೊಳೆ, ಬಾದಾಮಿ, ಪಟ್ಟದಕಲ್ಲು ಹಾಗೂ ಇನ್ನಿತರ ಅವರ ಆಡಳಿತ ಕ್ಷೇತ್ರಗಳಲ್ಲಿ ಕಟ್ಟಿಸಿದ ಕೋಟೆಗಳ ವಾಸ್ತುವಿಶೇಷವನ್ನು (Defence Architecture) ಪ್ರಾಮುಖ್ಯವಾಗಿ ಕೈಗೆತ್ತಿ ಕೊಳ್ಳಲಾಗಿದೆ.
ಬಾದಾಮಿ ಚಾಲುಕ್ಯರ ಕ್ಷಾತ್ರ ತೇಜ
ಜಿತೇನ ಲಭ್ಯತೇರ್ಲಕ್ಷ್ಮೀ ಮೃತೇನಾಪಿ ಸುರಾಂಗನಾ
ಕ್ಷಣ ವಿಧ್ವಂಸಿನೀ ಕಾಯೇ ಕಾ ಚಿಂತಾ ಮರಣೇ ರಣೆ’
ಈ ಗಂಡೆದೆಯ ಘೋಷಣೆಯು ಬಾದಾಮಿಯ ಕೋಟೆಯ ಕಲ್ಲುಬಂಡೆಗಳ ಮೇಲೆ ಹತ್ತಾರು ಕಡೆ ವೀರಗಾಥೆಯಾಗಿ ಕೊರೆಯಲ್ಪಟ್ಟಿದೆ(ಡಾ.ಶ್ರೀನಿವಾಸ ರಿತ್ತಿ). ‘ಜಯಿಸಿದರೆ ಸಂಪದ್ ಲಕ್ಷ್ಮೀ ದೊರೆಯುತ್ತಾಳೆ, ಮರಣ ಹೊಂದಿದರೆ ಸ್ವರ್ಗದ ಅಪ್ಸರೆ ದೊರಕುತ್ತಾಳೆ, ಅದಾಗಿ ಯುದ್ಧ ಭೂಮಿಯಲ್ಲಿ ಕಾದುವುದಲ್ಲದೆ ಮತ್ತೊಂದರ ಚಿಂತೆ ಏಕೆ?’ ಈ ಶಿಲಾಶಾಸನವು ಚಾಲುಕ್ಯ ಯೋಧರಿಗೆ ಹೆಜ್ಜೆಹೆಜ್ಜೆಗೂ ಸ್ಫೂರ್ತಿ ನೀಡಿರಲು ಸಾಕು. ಹಾಗಾಗಿ, ಚಾಲುಕ್ಯರು ಶೂರಭಟರಾಗಿರಲು ಸಾಕು.
ಸಪ್ತಸಾಗರಗಳನ್ನೇ ಕುಡಿದ ಅಗಸ್ತ್ಯ ಮುನಿಯ ಆರ್ಘ್ಯದ ಚಳಕದಿಂದ (ಬೊಗಸೆ) ಹೊರಬಂದ ಈ ವಾತಾಪಿ ಚಾಲುಕ್ಯರು (‘ಚಲುಕ್ಯ’ ಸರಿಯಾದ ಹೆಸರು, ಡಾ.ಕೆ.ವಿ.ರಮೇಶ್) ಹಾಗೆ ನೋಡಿದಲ್ಲಿ ಯುದ್ಧಪ್ರಿಯರು. ರಣಾಂಗಣ ಇವರ ಮೇಲ್ವಾಸಿಗೆ. ಸಂಸ್ಥಾಪಕ ಜಯಸಿಂಹ ನಿಂದ ಹಿಡಿದು (ಕ್ರಿ.ಶ. ೫೦೦-೫೨೦) ಕೊನೆಯ ಅರಸು ದ್ವಿತೀಯ ಕೀರ್ತಿವರ್ಮರಿಗೆ (ಕ್ರಿ.ಶ.೭೪೫-೭೫೭) ಎಲ್ಲರೂ ರಣಗಾಗರೇ! ದ್ವಿತೀಯ ಪುಲಿಕೇಶಿ ಕ್ರಿ.ಶ. (೬೧೦-೬೫೨) ನರ್ಮದೆಯ ದಡಕ್ಕೆ ಹೋಗಿ ಹರ್ಷವರ್ಧನನನ್ನೇ ಸೋಲಿಸಿದ. ಮುಂದೆ ಬಂದ ವಿಕ್ರಮಾದಿತ್ಯ (ಕ್ರಿ.ಶ.೬೫೫-೬೮೦) ವಿನಯಾದಿತ್ಯ(ಕ್ರಿ.ಶ. ೬೮೧-೬೯೫), ವಿಜಯಾದಿತ್ಯ ಎರಡನೆಯವ (ಕ್ರಿ.ಶ. ೬೯೬-೭೩೩) ಹಾಗೂ ವಿಕ್ರಮಾದಿತ್ಯ ಎರಡನೆಯವ (ಕ್ರಿ.ಶ. ೭೩೩-೭೪೫) ಮತ್ತು ಕೀರ್ತಿವರ್ಮ ದ್ವಿತೀಯ (ಕ್ರಿ.ಶ.೭೪೫-೭೫೭) ಮುಂತಾದವರೆಲ್ಲ ದಕ್ಷಿಣದ ಪಲ್ಲವರನ್ನು ಸದೆಬಡಿಯುತ್ತಿದ್ದರು. ಹೀಗಾಗಿ ಯುದ್ಧದಲ್ಲಿಯೇ ತೊಡಗಿದ ಇವರು ಸಾಮಾನ್ಯವಾಗಿ ತಾವು ಗೆದ್ದುಕೊಂಡ ಸ್ಥಳಗಳಲ್ಲಿ ಶಾಶ್ವತವಾದ ಕೋಟೆಗಳನ್ನು ಕಟ್ಟಲು ಅಷ್ಟಾಗಿ ಉತ್ಸುಕತೆ ತೋರಿಸಲಿಲ್ಲ. ಹಾಗಾಗಿ ಕೋಟೆಗಳ ಸಂಖ್ಯೆಯಲ್ಲಿ ಕೊರತೆ.
‘ವೆಂಗಿ’ ಚಾಲುಕ್ಯರು, ಗುಜರಾತಿನ ಸೋಲಾಂಕಿಗಳು
ಬಾದಾಮಿ ಚಾಲುಕ್ಯರಿಂದ ಕುಡಿಯೊಡೆದ ವಂಶಜರಾದ ಆಂಧ್ರದ ‘ವೆಂಗಿ’ ಚಾಲುಕ್ಯರು ಹಾಗೂ ಗುಜರಾತಿನ ‘ಸೋಲಾಂಕಿ’ ಚಾಲುಕ್ಯರು ಇತಿಹಾಸ ಸಂಶೋಧಕರಿಗೆ ಗ್ರಾಸ ಒದಗಿ ಸುತ್ತಾರೆ.  ಈ ದಿಸೆಯಲ್ಲಿ ಸಂಶೋಧನೆ ಇನ್ನೂ ಅಗತ್ಯ. ಯುವ ಇತಿಹಾಸ ಸಂಶೋಧಕರು, ಈ ದಿಸೆಯಲ್ಲಿ ಮಹಾಪ್ರಬಂಧಗಳಿಗಾಗಿ ತಮ್ಮನ್ನು ತಾವು ತೊಡಗಿಸಿ ಕೊಳ್ಳಬಹುದು.
ಪ್ರಾಸಂಗಿಕವಾಗಿ ಯುದ್ಧ ಹಾಗೂ ಕೋಟೆಗಳ ಬಗ್ಗೆ ಈ ಸಂಪ್ರಬಂಧ ಓಡುತ್ತಿರುವುದರಿಂದ, ಇಲ್ಲಿ ‘ಕೋಟಾ ಚಕ್ರಶಾಸ್ತ್ರ’ ಎಂಬ ಇತ್ತೀಚಿನ ಅತ್ಯಂತ ವಿಸ್ಮಯಕಾರಕ ಜ್ಞಾನವನ್ನು ಇಲ್ಲಿ ವಿವರಿಸಬೇಕೆಂದರೆ, ಅದೇನೂ ವಿಷಯಬಾಹಿರವಾಗಲಿಕ್ಕಿಲ್ಲ ಎಂದು ನನ್ನ ಅನಿಸಿಕೆ. ಕೋಟೆಗಳನ್ನು ಗೆಲ್ಲುವುದಕ್ಕಾಗಿ ಅನುಸರಿಸುವ ಶಾಸ್ತ್ರವೇ ‘ಕೋಟಾ ಚಕ್ರಶಾಸ್ತ್ರ’ (ಡಾ.ಎಚ್.ಚಂದ್ರಶೇಖರ್: ‘ಕರ್ನಾಟಕದ ಕೋಟೆಗಳ ಅಂತರಂಗದಲ್ಲಿ…’ ಪ್ರಜಾವಾಣಿ ದೀಪಾವಳಿ-೨೦೦೦ ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ ಅವರ ಶೋಧನೆ). ಈ ‘ಕೋಟಾಚಕ್ರ ಶಾಸ್ತ್ರವು’ ಬಹಳ ಕುತೂಹಲಕಾರಿಯಾಗಿದೆ. ಇದು ಸ್ವಲ್ಪಮಟ್ಟಿಗೆ ಜ್ಯೋತಿಶ್ಶಾಸ್ತ್ರದಿಂದ ಪ್ರೇರಿತವಾದ ಮೂಢನಂಬಿಕೆಗಳಿಂದ ಈ ಶಾಸ್ತ್ರದ ಪ್ರಕಾರ ವೈರಿಯ ಕೋಟೆಯ ಮಣ್ಣಿನ ಕೋಟೆಯಾಗಿದ್ದರೆ ಒಡೆಯಬೇಕು. ಜಲದುರ್ಗವಾಗಿದ್ದರೆ ನೀರನ್ನು ಹೊರಗೆ ಹರಿಯಲು ಬಿಡಬೇಕು. ಗ್ರಾಮ ಕೋಟೆಯಾಗಿದ್ದರೆ ಬೆಂಕಿ ಇಡಬೇಕು. ಗಹ್ವರ ಕೋಟೆಯಾಗಿದ್ದರೆ ಪ್ರವೇಶಿಸಿ ಸ್ವಾಧೀನಪಡಿಸಿಕೊಳ್ಳಬೇಕು. ಗಿರಿದುರ್ಗವಾಗಿದ್ದರೆ ಬಂಡೆಗಳನ್ನು ಒಡೆಯಬೇಕು. ಭಟಾವರ ದುರ್ಗವಾದರೆ ತನ್ನ ಸೈನಿಕರನ್ನು ನಿಯೋಜಿಸಿ ಯುದ್ಧ ಮಾಡಿ ಗೆಲ್ಲಬೇಕು. ಅರಸನು ಆಕ್ರಮಣ ಮಾಡುವ ಮೊದಲು ಯಾವ ದಿಕ್ಕಿನಲ್ಲಿ ಯಾವ ಕ್ರೂರ ಗ್ರಹಗಳು ಇವೆ ಎಂಬುದನ್ನೂ ತಿಳಿದುಕೊಂಡು ಮುನ್ನುಗ್ಗಬೇಕು ಹಾಗೂ ತನಗೆ ಯಾವುದು ಅನುಕೂಲಕರವಾದ ಲಗ್ನ(ಮುಹೂರ್ತ)ವಿದೆಯೋ ಆ ಕಾಲವನ್ನು ಹುಡುಕಿ ವಿಜಯಯಾತ್ರೆ ಕೈಗೊಳ್ಳಬೇಕು.
ಅದೇ ‘ಕೋಟಾ ಚಕ್ರಶಾಸ್ತ್ರವು’ ಮುಂದುವರಿದು ಈ ತರಹದ ಆಕ್ರಮಣದ ವಿವರಗಳನ್ನು ನೀಡುತ್ತದೆ. ಕಂದಕಗಳಿಂದ ನೀರನ್ನು ಅಗೆದು ಹೊರಹೋಗುವಂತೆ ಮಾಡಬೇಕು. ಅಲ್ಲಿ ಮಣ್ಣನ್ನು ತುಂಬಿ ಸೇತುವೆಯನ್ನು ಕಟ್ಟಬೇಕು. ನೀರು ಒಂದು ವೇಳೆ ಆಳವಾಗಿದ್ದರೆ ಸಣ್ಣ ಸಣ್ಣ ದೋಣಿಗಳಿಂದ ದಾಟಬೇಕು. ಕೋಟೆಯನ್ನು ಸುತ್ತುವರಿದು ಆಹಾರ ಪದಾರ್ಥಗಳು ಕೋಟೆಯೊಳಗೆ ಪ್ರವೇಶಿಸದಂತೆ ತಡೆದು ಕೋಟೆಯೊಳಗಿನ ಅನ್ನದ ಕೊರತೆಯಿಂದ ಬಳಲುವಂತೆ ಮಾಡಬೇಕು. ಕಲ್ಲು, ಮಣ್ಣು, ಇಟ್ಟಿಗೆಗಳಿಂದ ಕಟ್ಟಲಾದ ದುರ್ಗಗಳನ್ನು ಯಂತ್ರಗಳಿಂದ ಅಗೆದು ಉರುಳಿಸಬೇಕು. ನೂರು ಸಹಸ್ರ ಕೊಡಲಿಗಳಿಂದ ಗಿಡಮರಗಳನ್ನು ಕಡಿದೊಗೆಯಬೇಕು.
‘ವನದುರ್ಗಗಳಿದ್ದರೆ ಕಾಡ್ಗಿಚ್ಚಿನಿಂದ ಸುಡಬೇಕು. ಬೇಗನೆ ಹೊತ್ತಿಕೊಳ್ಳುವ ಎಣ್ಣೆಯಿಂದ ಹತ್ತಿ ಉಂಡೆಗಳನ್ನು ಬಾಣಗಳ ತುದಿಗೆ ಬಿಗಿಯಾಗಿ ಕಟ್ಟಿ, ಕೋಟೆಯೊಳಗೆ ಬೆಂಕಿ ಹಚ್ಚಿ ಎಸೆಯಬೇಕು. ಅಂದರೆ ಒಳಗಡೆ ದೂರದವರೆಗೆ ಬೆಂಕಿ ಹರಡಿ ಮನೆ ವಠಾರಗಳು ಸುಡಲು ಪ್ರಾರಂಭಿಸಿ ವೈರಿಗಳ ಮನೋಧೈರ್ಯ ಕುಸಿದು, ಎತ್ತಲೂ ಹಾಹಾಕಾರ ಉದ್ಭವಿಸುತ್ತದೆ. ನೀರಿನ ಅಭಾವದಿಂದ ಒಳಗಿನ ಜನರಿಗೆ ಸಾವನ್ನಪ್ಪುವ ಹಾಗೆ ಮಾಡಬೇಕು. ತನ್ನ ಸೈನಿಕರಿಗೆ ನೀರನ್ನು ದೂರದಿಂದ ತರಿಸಿಯಾದರೂ ತೃಪ್ತಿಪಡಿಸಬೇಕು. ಆನೆ ಮತ್ತು ಕುದುರೆಗಳಿಂದ ನರದುರ್ಗವನ್ನು ಭಗ್ನಗೊಳಿಸಬೇಕು. ಹೀಗೆ ನಾನಾ ವಿಧದ ಆಕ್ರಮಣಕಾರಿ ಕ್ರಮಗಳನ್ನು ಕೌಟಿಲ್ಯನ ಅರ್ಥಶಾಸ್ತ್ರದಲ್ಲಿಯೂ, ತದನಂತರ ಮಯಮತ, ಮಾನಸಾರಗಳಲ್ಲೂ ಹೇಳಿದೆ. ಅಲ್ಲದೆ ಇತ್ತೀಚಿನ ಕೆಳದಿ ನೃಪ ಬಸವರಾಜರು ವಿರಚಿತ “ಶಿವತತ್ವ ರತ್ನಾಕರ”ದಲ್ಲಿಯೂ ಹೇಳಿದೆ.
ಐಹೊಳೆ ಕೋಟೆ: ವಾಸ್ತು, ವಿನ್ಯಾಸ ಇತ್ಯಾದಿ
ಐಹೊಳೆ (ಆರ್ಯಪುರವೆಂದು ಶಾಸನದಲ್ಲಿ ಕರೆಯಲಾಗಿದೆ. ಡಾ.ಎಸ್.ಆರ್.ರಾವ್) ಬಾದಾಮಿ ಚಾಲುಕ್ಯರ ಮೂಲ ರಾಜಧಾನಿಯಾಗಿತ್ತು. ಬಾದಾಮಿಯು ರಾಜಧಾನಿಯಾಗುವ ಪೂರ್ವದಲ್ಲಿ, ಜಯಸಿಂಹ (ಕ್ರಿ.ಶ. ೫೦೦-೫೨೦) ಹಾಗೂ ರಣರಾಗರ (ಕ್ರಿ.ಶ.೫೨೦-೫೪೦) ಕಾಲದಲ್ಲಿ ಐಹೊಳೆ ರಾಜಧಾನಿ ಆಗಿತ್ತು. ತದನಂತರ ಮೊದಲನೆಯ ಪುಲಿಕೇಶಿಯು (ಕ್ರಿ.ಶ. ೫೪೦-೫೬೬) ಬಾದಾಮಿಯಲ್ಲಿ ದುರ್ಗವನ್ನು ಕಟ್ಟಿಸಿ, ಅಲ್ಲಿಗೆ ರಾಜಧಾನಿಯನ್ನು ಸ್ಥಳಾಂತರಿ ಸಿದನು.
ಈ ಐಹೊಳೆ ಕೋಟೆಯ ೩/೪ ಭಾಗ ಅಂದರೆ ಉತ್ತರ ಪಶ್ಚಿಮ ಹಾಗೂ ದಕ್ಷಿಣ ಭಾಗ ಗಳಲ್ಲಿ ಸ್ಥಳದುರ್ಗವೇ ಆಗಿದೆ. ಸಪಾಟಾದ ಪ್ರದೇಶವನ್ನು ಆಕ್ರಮಿಸಿದೆ. ಪೂರ್ವ-ದಕ್ಷಿಣ ಭಾಗದಲ್ಲಿ ಬೆಟ್ಟದವರೆಗೆ ಗೋಡೆ ಕಟ್ಟಿದ್ದು, ಅಂದರೆ ಮೇಗುತಿ ದೇವಾಲಯದ ಗುಡ್ಡದವರೆಗೆ ಕಲ್ಲಿನ ಗೋಡೆಯಿಂದ ಸುಭದ್ರವಾಗಿರಲು ಸಾಕು. ಈಗ ಮಾತ್ರ ಅಲ್ಲಲ್ಲಿ ಗೋಡೆಯ ಭಾಗಗಳು ಉಳಿದಿವೆ(Chunks of Fort Wall). ವಿನ್ಯಾಸದಲ್ಲಿ ಯಾವುದೇ ನಿರ್ದಿಷ್ಟ ಭೂಮಿತಿ ಆಕೃತಿ ಯನ್ನು (Geometrical pattern) ಹೊಂದಿಲ್ಲ. ಸ್ಥಳ ದೊರೆತಂತೆ ಹಾಗೂ ಅಗತ್ಯಕ್ಕೆ ಬೇಕಾದಂತೆ ಗೋಡೆಯನ್ನು ಕಟ್ಟುತ್ತ ಹೋಗಿದ್ದಾರೆ. ಪೂರ್ವ-ಪಶ್ಚಿಮ ಹಾಗೂ ದಕ್ಷಿಣೋತ್ತರ ವಾಗಿ ನೇರ ಅಳತೆಯಲ್ಲಿ (Axialway) ಸುಮಾರು ಒಂದು ಕಿಲೋಮೀಟರ್‌ನಷ್ಟಾಗಬಹುದು. ಕೋಟೆಯ ಗೋಡೆಯ ಸುತ್ತ ಕಂದಕ ಅಳವಡಿಸಲಾಗಿದ್ದು, ಗುಡ್ಡದ ಕೊಳ್ಳದಿಂದ ಹರಿದು ಬರುವ ನೀರನ್ನು ಕಂದಕದಲ್ಲಿ ಸಂಗ್ರಹಿಸಲಾಗುತ್ತಿತ್ತು ಹಾಗೂ ದಕ್ಷಿಣ-ಪಶ್ಚಿಮ ದಿಕ್ಕಿನಲ್ಲಿ ಹರಿದ ಹಳ್ಳ ಹಾಗೂ ಅದರ ಅನತಿದೂರದಲ್ಲಿ ಹರಿವ ಮಲಪ್ರಭೆಯ  ನೀರನ್ನು, ಕಾಲುವೆ ಕಡಿದು ಉಪಯೋಗಿಸಲಾಗಿದೆ. ಇದನ್ನು ಅಂಬಿಗೇರ ಗುಡಿ (ನಾವಾಡಿಗರಿರುವ ಪ್ರದೇಶ) ಆಚೆಗೆ ವಿಸ್ತಾರವಾಗಿ ಹಬ್ಬಿಕೊಂಡ ತೋಟದಲ್ಲಿ ಈ ನೀರಿನ ಕಾಲುವೆಯನ್ನು ಕಾಣಬಹುದು.
ಕೋಟೆಯ ಪೂರ್ವ ಭಾಗದ ಮಧ್ಯದಲ್ಲಿ ಪ್ರವೇಶದ್ವಾರ, ದುರ್ಗಾ ದೇವಸ್ಥಾನದ ಉತ್ತರ ಬದಿಯಲ್ಲಿ ಪ್ರವೇಶದ್ವಾರ (ಈಗ ಸ್ವಲ್ಪ ಭಾಗವೇ ಉಳಿದಿದೆ) ಹಾಗೂ ದಕ್ಷಿಣ-ಪಶ್ಚಿಮ ಮೂಲೆಯಲ್ಲಿ ಅಂದರೆ ನೈಋತ್ಯ ಮೂಲೆಯಲ್ಲಿ ಹನುಮಾನ ದೇವಸ್ಥಾನದ ಹತ್ತಿರ ಮತ್ತೊಂದು ಪ್ರವೇಶ ದ್ವಾರ ಹೀಗೆ ಕೇವಲ ಮೂರು ದ್ವಾರಗಳು ಮಾತ್ರ ಉಳಿದಿವೆ. ಇವುಗಳ ವಿನ್ಯಾಸವು ರಕ್ಷಣಾ ವ್ಯವಸ್ಥೆಯನ್ನು ಹೊಂದಿ, ವೈರಿಗಳನ್ನು ದಿಗ್‌ಭ್ರಮೆಗೊಳಿಸಲು ಇಂಗ್ಲಿಷ್ ‘Z’ ಆಕಾರದಲ್ಲಿ ಕಟ್ಟಲಾಗಿದೆ. ಇವುಗಳಿಗೆ ‘Barbican’ ಎಂದು ಹೆಸರು. ಬುರುಜುಗಳು ಕೋಟೆಯ ಹೊರಗೋಡೆಗೆ ಹೊಂದಿಕೊಂಡು, ಅರ್ಧ ಚೌಕಾಕಾರದವುಗಳಾಗಿವೆ. ವರ್ತುಲಾಕಾರ ಅಥವಾ ಅರ್ಧ ವರ್ತುಲಾಕಾರದವು ಇಲ್ಲವೇ ಇಲ್ಲ. ಏಕೆಂದರೆ ಆಗಿನ ಯುದ್ಧಕಲೆ (Art of War) ಕೇವಲ  ಬಿಲ್ಲು, ಬಾಣ, ಭರ್ಚಿ, ಖಡ್ಗ ಇತ್ಯಾದಿಗಳನ್ನು ಅವಲಂಬಿಸಿದ್ದು, ಚೌಕಾಕಾರದ ಬುರುಜುಗಳು, ಮೂರೂ ನಿಟ್ಟಿನಲ್ಲಿ ಸೈನಿಕರನ್ನು ನಿಲ್ಲಿಸಿ, ಆಕ್ರಮಣಕಾರರನ್ನು ಹೊಡೆ ದೋಡಿಸಲು ಅನುವು ಮಾಡಿಕೊಡುತ್ತವೆ.
ಇಲ್ಲಿ, ರಾಜರ ಅರಮನೆ ರಾಣಿವಾಸ ಇತ್ಯಾದಿಗಳನ್ನು ಸಂಶೋಧಿಸಿದರೂ ಈವರೆಗೆ ದೊರೆತಿಲ್ಲ. ಜನವಸತಿಯ ಮಧ್ಯದಲ್ಲಿ ನೂರಾರು ಗುಡಿಗಳೂ ಕೆಲವು ಹೊಕ್ಕು ತುಂಬುವ ಬಾವಿಗಳೂ ಇವೆ. ೧೯೬೦-೭೦ರ ಸುತ್ತಮುತ್ತ ಡಾ.ಎಸ್.ಆರ್.ರಾವ್ ಹಾಗೂ ಅವರ ಟೀಮ್ ಇಲ್ಲಿಯ ದೇವಾಲಯಗಳ ಸುತ್ತ ಇದ್ದ ಮನೆಗಳನ್ನು ಅಕ್ವಾಯರ್ ಮಾಡಿ, ಸುಂದರ ವಾದ ಹೂದೋಟಗಳನ್ನು ನಿರ್ಮಿಸಿ, ಉತ್ತಮ ಜೀರ್ಣೋದ್ಧಾರದ ಕ್ರಮವನ್ನೂ ಕೈಗೊಂಡಿದ್ದಾರೆ.
ಬಾದಾಮಿ ಕೋಟೆಗಳು
(ಕಾಲವಿಸ್ತಾರ ಕ್ರಿ.ಶ.೬ ಶತಕದಿಂದ ೧೮ನೆಯ ಶತಮಾನದವರೆಗೆ)
‘ಆರ್ಯಪುರ’ದಿಂದ ಐಹೊಳೆಯಿಂದ ವಾತಾಪಿಗೆ-ಬಾದಾಮಿಗೆ ಚಾಲುಕ್ಯರ ಉತ್ತರಾರ್ಧ ಕಾಲದಲ್ಲಿ, ಅಂದರೆ ಪುಲಿಕೇಶಿ(ಪ್ರಥಮ)ಯ ಸಮಯದಲ್ಲಿ ಆಡಳಿತ ಕೇಂದ್ರ ಸ್ಥಳಾಂತರ ಗೊಂಡಿತು. ಆತನು ಬಾದಾಮಿಯಲ್ಲಿ ದುರ್ಗಮಯವಾದ ಅಭೇದ್ಯವಾದ ಕೋಟೆಯನ್ನು ಕಟ್ಟಿಸಿದ ಶಿಲಾಶಾಸನವೊಂದು ಹೇಳುತ್ತದೆ. ಇದು ಬಾದಾಮಿಯ ಉತ್ತರದ ಕೋಟೆಯಲ್ಲಿ ಸ್ವಾಭಾವಿಕ ಆಳವಾದ ಕಂದರ ನಿರ್ಮಾಣವಾಗಿದ್ದು, ಅಲ್ಲಿ ಬಂಡೆಗಲ್ಲಿನ ಮೇಲೆ ಚಾಲುಕ್ಯ ಮೊದಲ ಪುಲಕೇಶಿಯು(ಕ್ರಿ.ಶ. ೫೪೦-೫೬೬), ಈ ಕೋಟೆಯನ್ನು ಕಟ್ಟಿಸಿದ ಬಗ್ಗೆ ಶಾಸನ ಕೊರೆದಿದ್ದಾನೆ. ಅದರ ಕಾಲ ಕ್ರಿ.ಶ. ೫೪೩. ಇದು ದ.ಭಾ. ಇತಿಹಾಸದಲ್ಲಿ ಕಾಲ ನಿರ್ಧರಿತ ಕೋಟೆ ಎಂದು(Datable Fort) ಹೇಳಬಹುದು. ಇದರ ಶೋಧವನ್ನು ೧೯೪೦ರಲ್ಲಿ ವಿದ್ವಾನ್ ಡಾ.ಆರ್.ಎಸ್.ಪಂಚಮುಖಿ ಮಾಡಿದರು. ಅದರ ಪಠ್ಯ ಹೀಗಿದೆ.(Panchamukhi R.S.K.I, ೧೯೪೦, Vol.ii)
ಸ್ವಸ್ತಿ ಶತವರ್ಷೇಷು ಚತುಶ್ಯತೇಷು ಪಂಚಷಷ್ಟಿಯುತೇಷು,
ಅಶ್ವಮೇಧಾದಿಯಜ್ಞಾನಾಮ್ ಯಾಜ್ವಶ್ರೋತ ವಿಧಾನತಃ
ಹಿರಣ್ಯಗರ್ಭ ಸಂಭೂತಶ್ಚಲುಕ್ಯೊ ವಲ್ಲಭೇಶ್ವರಃ
ಧರಾಧರೇಂದ್ರ ವಾತಾಪಿಮಜೇಯಮ್ ಭೂತಯೇ ಭುವಃ
ಅಧಸ್ತಾತುಪರಿಷಚಾಶ್ಚ ದುರ್ಗಮೇತದ ಚೀಕರತ್
ಈ ಅಭೇದ್ಯವಾದ ದುರ್ಗವನ್ನು ಗುಡ್ಡದ ಮೇಲೆಯೂ ಅದರ ಕೆಳಗಡೆಯೂ ಶಕವರ್ಷದಲ್ಲಿ ನಾಲ್ಕು ಶತಕ ಹಾಗೂ ಪಂಚಷಷ್ಟಿ(೪೦೦ ಹಾಗೂ ೬೫ ವರುಷದಲ್ಲಿ)ಯಲ್ಲಿ, ಅಂದರೆ ೪೬೫+೭೮=೫೪೩ ಕ್ರಿಸ್ತ ಶಕದಲ್ಲಿ ಕಟ್ಟಲಾಗಿದೆ ಎಂದು ಸ್ಪಷ್ಟವಾಗಿ ತಿಳಿಸುತ್ತದೆ. ಇಲ್ಲಿ ಅಲ್ಲಲ್ಲಿ ಬಿಟ್ಟ ಬಂಡೆಗಲ್ಲುಗಳ ಕಂದರಗಳನ್ನು ಗೋಡೆಗಳಿಂದ ಜೋಡಿಸಿ, ಗಿರಿದುರ್ಗ ವನ್ನು ಕಟ್ಟಲಾಗಿದೆ. ನಂತರ ಕೆಳಗಡೆ ಕಾಲಾಂತರದಲ್ಲಿ ಈ ಭಾಗವು ರಾಷ್ಟ್ರಕೂಟರ ಸ್ಥಳದುರ್ಗವು ಕಟ್ಟಲ್ಪಟ್ಟಿದೆ(೯ನೆಯ ಶತಮಾನ); ನಂತರ ಅದರ ಆಚೆಗೆ ವಿಜಯನಗರದ ಕಾಲದ (೧೬-೧೭ ಶತಕದ) ಹಾಗೂ ಟಿಪ್ಪುಸುಲ್ತಾನರ (೧೮ನೆಯ ಶತಮಾನ) ಕೋಟೆ ದಕ್ಷಿಣ ಗುಡ್ಡದ ಮೇಲೆ ಕಟ್ಟಲ್ಪಟ್ಟಿವೆ.
ಉತ್ತರದ ಗುಡ್ಡ ದಕ್ಷಿಣದ ಗುಡ್ಡ ಇವೆರಡರ ಮಧ್ಯೆ ಆಗಸ್ತ್ಯ ಸರೋವರವು ತನ್ನ ಸಂರಕ್ಷಣ ಪಾತಳಿಯನ್ನೇ ಸ್ವಾಭಾವಿಕವಾಗಿ ನಿರ್ಮಿಸಿದೆ. ಈ ಸರೋವರದ ಈಶಾನ್ಯ ದಿಕ್ಕಿನಲ್ಲಿ ‘ತಟ ಕೋಟೆ’ ಎಂದು ಈಗಲೂ ಕರೆಯಲ್ಪಡುತ್ತಿದ್ದು, ‘ತಟ’ ಅಂದರೆ ‘ದಡ’ ‘ನೀರಿನ ಅಂಚೆ’ ಎಂದರ್ಥ. ಹಾಗಾಗಿ ಈ ಸರೋವರದ ದಡದಲ್ಲಿ ಕಟ್ಟಲಾದ ಈ ಕೋಟೆಗೆ ತಟಕೋಟೆ ಎಂದು ಕರೆದಿರಲು ಸಾಕು. ಇದು ಚಾಲುಕ್ಯರ ಕಾಲದ್ದೆ. ಜನವಸತಿ ಬೆಳೆದಂತೆ ಇದನ್ನು ಕಟ್ಟಲಾಯಿತು. ಇದು ಈಗ ಸಂಪೂರ್ಣ ನಶಿಸಿದೆ. ರಾಷ್ಟ್ರಕೂಟರ ಕಾಲದ ಕೋಟೆಯ ಪ್ರವೇಶದ್ವಾರ ದಕ್ಷಿಣಾಭಿಮುಖವಾಗಿ ಹೇಗೋ ಅಳಿದುಳಿದು ನಿಂತಿದೆ. ವಿಜಯನಗರ ಕಾಲೀನ ಕೋಟೆಯು ಈಗಿನ ಮಾರ್ಕೆಟನ್ನುಸುತ್ತುವರಿದಿತ್ತು. ಅದರಾಚೆ ಅಗಳವೂ ಇತ್ತು.೪೦ ವರುಷಗಳ ಹಿಂದೆ ಈ ಲೇಖಕನು ನೋಡಿದಂತೆ. ಆದರೆ ಈಗ ಹೊಸ ಬಾದಾಮಿ(New Badami)ಊರು ಬೆಳೆದಿದೆ. ಒಟ್ಟಿನಲ್ಲಿ ಇದು ಗಿರಿದುರ್ಗ, ಸ್ಥಳದುರ್ಗ ಹಾಗೂ ಜಲದುರ್ಗಗಳ ಸಂಕೀರ್ಣವೆಂದು ಹೇಳಬಹುದು.
ಪಟ್ಟದಕಲ್ಲಿನ ಸಿವಿಲಿಯನ್ ಫೋರ್ಟ್
ದಕ್ಷಿಣ ಭಾರತದ ರತ್ನತ್ರಯ ದೇವಾಲಯಗಳಲ್ಲಿ ಪಟ್ಟದಕಲ್ಲಿನ ವಿರೂಪಾಕ್ಷ ದೇವಾಲಯ, ಎಲ್ಲೋರದ ಕೈಲಾಸನಾಥ ದೇವಾಲಯ, ತಂಜಾವೂರಿನ ಬೃಹದೀಶ್ವರ ದೇವಾಲಯ ಹೀಗೆ ಈ ಮೂರು ದೇವಸ್ಥಾನಗಳು ಇಡೀ ಭಾರತದ ದೇವಮಂದಿರಗಳಲ್ಲಿ, ಅವುಗಳ ಸರಮಾಲೆಯಲ್ಲಿ ‘ಕರ್ಮಣಿ ಸರದೋಳ್ ಚಂಬವಳಮಂ ಕೋದಂತಿರೆ’ ಅಂತಾಗಿ ಹೊಳೆಯುತ್ತಿವೆ. ಪಟ್ಟದಕಲ್ಲಿನ (ಈಗ ಬಾಗಲಕೋಟ ಜಿಲ್ಲೆ) ದೇವಾಲಯಗಳ ಸಮೂಹವೂ ಬಾದಾಮಿ ಚಾಲುಕ್ಯರ ಅನನ್ಯ ಕೊಡುಗೆ. ಇಲ್ಲಿ ೬-೮ನೇ ಶತಮಾನಗಳ ಕಾಲಸಂಪುಟದಲ್ಲಿ ವಾಸ್ತುಶಾಸ್ತ್ರದ ಪರಿಪೂರ್ಣತೆಯೇನೋ ಅನ್ನಿಸುವಂತೆ; ಉತ್ತರವಾಹಿನಿಯಾಗಿ ಹರಿವ ಮಲಪ್ರಭೆಯ ದಂಡೆಯಲ್ಲಿ ಉತ್ತಮೋತ್ತಮ ದೇವಾಲಯಗಳನ್ನು ಬಾದಾಮಿ ಚಾಲುಕ್ಯರು ನಿರ್ಮಿಸಿದ್ದಾರೆ. ವಿರೂಪಾಕ್ಷ, ಸಂಗಮೇಶ್ವರ, ಕಾಶಿ ವಿಶ್ವನಾಥ, ಗಳಗನಾಥ, ಪಾಪನಾಥ ಇತ್ಯಾದಿಗಳನ್ನು ರೇಖಾನಾಗರ, ದ್ರಾವಿಡ ವಿಮಾನ ಹಾಗೂ ಕದಂಬನಾಗರ ಶೈಲಿಯ ಶಿಖರಗಳ ಸುಂದರ ಹಾಗೂ ಪರಿಪೂರ್ಣತೆಯ ಉದಾಹರಣೆಗಳಾಗಿವೆ. ಇವು ಕೆಂಪಡರಿದ ಕಪೋಲಗಳ ಅಪ್ಸರೆಯಂತೆ, ಸಂಧ್ಯಾ ಸಮಯದಲ್ಲಿ ಗೋಚರಿಸುತ್ತವೆ(Percy Brown).
ಇಲ್ಲಿ, ಚಾಲುಕ್ಯ ಅರಸುಗಳು ತಮ್ಮ ಸಿಂಹಾಸನಾರೂಢ ಸಮಯದಲ್ಲಿ ರಾಜ್ಯದ ಗದ್ದುಗೆ-ಪಟ್ಟವನ್ನು ಏರುತ್ತಿದ್ದರಿಂದ, ಆ ಸಮಯದ ನೆನಪಿಗಾಗಿ ಒಂದೊಂದು ದೇವಸ್ಥಾನ ಕಟ್ಟಿಸುತ್ತಿದ್ದರೆಂಬ ಪ್ರತೀತಿ; ಅದರಂತೆ ವಿಜಯೋತ್ಸವಗಳಲ್ಲಿಯೂ ಕೂಡ. ಹಾಗಾಗಿ ‘ಪಟ್ಟದ ಕಿಸುವೊಳಲ್’ ಎಂಬ ಅಭಿದಾನವೂ ಕೂಡ ಈ ಸ್ಥಾನಕ್ಕೆ ಬಿದ್ದಿದೆ.
ಈ ದೇವಸ್ಥಾನಗಳ ಸಾಮಾನ್ಯ ರಕ್ಷಣೆಗಾಗಿ, ಇಡಿಯಾದ ಅವುಗಳ ಸಮೂಹದ ರಕ್ಷಣೆಗಾಗಿ, ರಕ್ಷಣಾ ಗೋಡೆಗಳನ್ನು ಸುತ್ತಲೂ ಕಟ್ಟಿದ್ದಾರೆ. ಪೂರ್ವ ಹಾಗೂ ದಕ್ಷಿಣ ದಿಕ್ಕುಗಳಲ್ಲಿ ಅಲ್ಲಲ್ಲಿ ಅಲ್ಪಸ್ವಲ್ಪ ರಕ್ಷಣಾ ಗೋಡೆಗಳ ಭಾಗಗಳು ಉಳಿದಿವೆ. ಪಶ್ಚಿಮ ಹಾಗೂ ಉತ್ತರ ಭಾಗದಲ್ಲಿ ಅಸ್ತಿತ್ವದಲ್ಲಿ ಇಲ್ಲ. ದೇವಾಲಯಗಳ ರಕ್ಷಣೆಗೆ ಅಷ್ಟೊಂದು ರಕ್ಷಣಾ ಚಾಕಚಕ್ಯತೆಗಳೇನೂ ಬೇಡ. ಅದಾಗಿ ಸಿಂಪಲ್-ಸರಳ ಸೀದಾ ಸಾದಾ-ಗೋಡೆ ಕಟ್ಟಿ, ಅವುಗಳನ್ನು ಒಂದು ಚೌಕಟ್ಟಿನಲ್ಲಿ ಇಡಲಾಗುತ್ತದೆ. ಇಂಥ ರಕ್ಷಣಾ ಗೋಡೆಗಳಿಗೆ ಸಾರ್ವಜನಿಕ ಕೋಟೆ (Civilian Forts) ಎಂದು ಕರೆಯಲಾಗುತ್ತದೆ(ಡಾ.ಎ.ಸುಂದರ). ಇಂಥ ‘ಸಿವಿಲಿಯನ್ ಫೋರ್ಟ್‌ಗಳು’, ತದನಂತರ ಗತಿಸಿದ ಕಾಲದಲ್ಲಿ ‘Temple forts’ಗಳಾಗಿ ದೇವಸ್ಥಾನಗಳ ರಕ್ಷಣಾ ಗೋಡೆಗಳೆಂದು, ಗುಡಿಗಳ ಸುತ್ತ, ತಂಜಾವೂರು, ಶ್ರೀರಂಗಂ, ಮಧುರೈ, ತಿರುವಂತಪುರಂ, ತಿರುಪತಿ, ಗುರುವಾಯೂರು, ಇತ್ಯಾದಿಗಳಲ್ಲಿ ಕಾಣಬಹುದು. ಇವು ಮೂರು, ನಾಲ್ಕು, ಐದು ಸುತ್ತುಗಳಿಂದ ಕೂಡ ಅಳವಡಿಸಲಾಗಿದೆ. ಇವುಗಳಲ್ಲಿ ವಿವಿಧ ಜನ ವಸತಿಗಳೂ ಇರುತ್ತವೆ ‘City Temple’ ‘ನಗರ ದೇವಸ್ಥಾನ’ಗಳೆಂದು ಕರೆಯಲ್ಪಡುತ್ತವೆ(Coomar aswami: ‘Cities and City Gates’, Vol.ii, London, ೧೯೩೦). ಇಷ್ಟು ಇದು ಪಟ್ಟದಕಲ್ಲಿನ ಕಥೆ.
ಇನ್ನಿತರ ಬಾದಾಮಿ ಚಾಲುಕ್ಯರ ಕೋಟೆಗಳು
ಈ ಸಂಶೋಧಕನಿಂದ ಬಾದಾಮಿ ಚಾಲುಕ್ಯರ ಇನ್ನಿತರ ತಾಣಗಳಲ್ಲಿ ಅವರ ಕೋಟೆಯ ಅವಶೇಷಗಳನ್ನು ಶೋಧಿಸಲಾಗಿದೆ. ಇನ್ನೂ ಶೋಧದ ಅವಶ್ಯಕತೆ ಇದೆ.
ಹಲಸಿ: (ತಾ: ಖಾನಾಪುರ, ಜಿ: ಬೆಳಗಾವಿ),‘Ancient Palasika’-ಪ್ರಾಚೀನ ‘ಪಲಾಸಿಕಾ’ ಎಂದು ಕರೆಯಲ್ಪಡುವ ಈ ತಾಣದಲ್ಲಿ, ಕದಂಬ ಅರಸನಾದ ಮೃಗೇಶವರ್ಮನ (ಕ್ರಿ.ಶ.೫೦೦ರ) ದೊರೆತ ತಾಮ್ರ ಪಟ ಶಾಸನದ ಪ್ರಕಾರ ಇದು ಕದಂಬರ ಆಡಳಿತದಲ್ಲಿ ಇದ್ದಿತ್ತು. ಅಲ್ಲಿ ಮೃದ್‌ಕೋಟೆಯ ಅವಶೇಷಗಳು, ಮಣ್ಣಿನ ದಿಬ್ಬಗಳು ಅರ್ಧಚಂದ್ರಾ ಕೃತಿಯಲ್ಲಿ ವಿನ್ಯಾಸದಲ್ಲಿ ಉಳಿದಿವೆ ಹಾಗೂ ಪ್ರಾಯಶಃ (ಡಾ.ಅ.ಸುಂದರ) ಅರಮನೆಯ ಹಾಳುಬಿದ್ದ ಅಧಿಷ್ಠಾನಗಳು ಕಾಣಸಿಗುತ್ತವೆ. ಈ ಭಾಗವು ಈಗಿನ ವಸತಿಯ ನೈಋತ್ಯ ದಿಕ್ಕಿನಲ್ಲಿ ಹಬ್ಬಿಕೊಂಡಿದೆ. ಮೊದಲನೆಯ ಪುಲಿಕೇಶಿ (ಬಾದಾಮಿ ಚಾಲುಕ್ಯ) ಇದನ್ನು ಯುದ್ಧ ಮಾಡಿ ಜಯಿಸಿದನೆಂದು ಪ್ರತೀತಿ. ತದನಂತರ ಇದು ಬಾದಾಮಿ ಚಾಲುಕ್ಯರ ಒಂದು ಆಡಳಿತ ಕೇಂದ್ರವಾಗಿತ್ತು. ಈ ಊರಿನ ಪಶ್ಚಿಮಕ್ಕೆ ತುಸು ಅಂತರದಲ್ಲಿ ಗುಡ್ಡದ ಮೇಲಿರುವ ‘ರಾಮತೀರ್ಥ’ವೆಂದು ಕರೆಯಲ್ಪಡುವ ಪ್ರದೇಶದಲ್ಲಿ ದೇವಾಲಯಗಳಿವೆ ಹಾಗೂ ಅಲ್ಲಲ್ಲಿ ಕೋಟೆಯ ಅವಶೇಷಗಳೂ (ಕಲ್ಲಿನಲ್ಲಿ) ಇವೆ. ಬಾದಾಮಿ ಚಾಲುಕ್ಯರು ಈ ಪ್ರದೇಶದ ರಕ್ಷಣಾ ಗೋಡೆಗಳನ್ನು ಜೀರ್ಣೋದ್ಧಾರಗೊಳಿಸಿರಲು ಇಲ್ಲಿ ಅವರ ಕೈಯಾಡಿದೆ. ಹೆಚ್ಚಿನ ಸಂಶೋಧನೆ ಹಾಗೂ ಉತ್ಖನನಗಳ ಅವಶ್ಯಕತೆ ಇದೆ.
ಹೂಲಿ: (ತಾಲೂಕು: ಸೌಂದತ್ತಿ, ಜಿ.ಬೆಳಗಾವಿ) ಇಲ್ಲಿ ವಿಶಾಲ ಕೆರೆ; ಅದರ ಉತ್ತರಕ್ಕೆ ಎತ್ತರವಾದ ಗುಡ್ಡ ಅದರ ಮೇಲೆ ಪ್ರಾಚೀನ ಕೋಟೆ; ಬಹಳ ಶಿಥಿಲವಾಗಿದೆ. ಆದರೂ ಅದರ ಪೂರ್ಣ ವಿನ್ಯಾಸ ಕಾಣಸಿಗುತ್ತದೆ. ಇದು ಬಾದಾಮಿ ಚಾಲುಕ್ಯರ ಆಡಳಿತದಲ್ಲಿ ಇತ್ತು. ಮಂಗಳೇಶನು, ಶಾಂತಿನಾಥಗೆ ದತ್ತಿ ನೀಡಿದ ಬಗ್ಗೆ ‘ಕಾಪರ್‌ಪ್ಲೇಟ್’ ಸೂಚಿಸುತ್ತದೆ. ಸಮೀಪದ ಕಿರುವತ್ತಕೆರೆಯಲ್ಲಿ ಚಿಕ್ಕಕೋಟೆ ಹಾಗೂ ಗುಡಿಗಳು ಇವತ್ತಿವು ಬಾದಾಮಿ ಚಾಲುಕ್ಯರ ಸಮಯದವೆಂದು ಅವುಗಳ ವಾಸ್ತುವೈಶಿಷ್ಟ್ಯದಿಂದ ಹೇಳಬಹುದು. ಹೂಲಿಯ ಕೆರೆಯ ಸುತ್ತ ಸುಂದರವಾದ ದೇವಾಲಯಗಳಿವೆ. ಕೆಲವು ಮೂಲತಃ ಬಾದಾಮಿ ಚಾಲುಕ್ಯರ ಕೃತೇನ ಆಗಿ, ನಂತರ ಲೇಟರ್ ಚಾಲುಕ್ಯರ (ಕಲ್ಯಾಣ) ಕೈಯಿಂದ ವಿಸ್ತೃತಗೊಂಡಿರಲು ಸಾಕು. ಈ ಕೋಟೆಯು ಛತ್ರಪತಿ ಶಿವಾಜಿಯಿಂದ ಕ್ರಿ.ಶ.೧೬೭೪ರಲ್ಲಿ ಮತ್ತೊಮ್ಮೆ ಜೀರ್ಣೋದ್ಧಾರಗೊಂಡಿದೆ(Surya nath Kamat: belgaum District Gazetteer). ಇನ್ನೂ ಇಲ್ಲಿ ಹೆಚ್ಚಿನ ಸಂಶೋಧನೆ ಆಗಬೇಕಾಗಿದೆ.
ಇಂಚಲ: (ಜಿ.ಬೆಳಗಾವಿ); ಇಲ್ಲಿ ಆರಂಭದ ಚಾಲುಕ್ಯರ ದೇವಸ್ಥಾನಗಳು, ಹಾಗೂ ಅವುಗಳನ್ನುರಕ್ಷಿಸುವ ರಕ್ಷಣಾಗೋಡೆ(Civilian fort) ಇದೆ. ಇದು ವಿಜಯನಗರದ ಕಾಲದಲ್ಲಿ ಆಡಳಿತ ಮಹತ್ವದ ತಾಣವಾಗಿತ್ತು. ಇಲ್ಲಿಯ ಕೋಟೆ ಮತ್ತು ದೇವಸ್ಥಾನಗಳು ಆಗ ಜೀರ್ಣೋದ್ಧಾರಗೊಂಡಿವೆ(Suryanatha Kamat).
ಉಪಸಂಹಾರದಲ್ಲಿ ಹೇಳಬೇಕಾದರೆ, ಬಲಿಷ್ಠ ರಾಜಮನೆತನದ ಬಾದಾಮಿ ಚಾಲುಕ್ಯರು ಕನ್ನಡ ನೆಲದ ಕೀರ್ತಿ ಮೆರೆದಿದ್ದಾರೆ. ದೇವಸ್ಥಾನಗಳ ನಿರ್ಮಾಣದಲ್ಲಿ ಮೈಲಿಗಲ್ಲು ಸ್ಥಾಪಿಸಿದ್ದಾರೆ. ಆದರೆ ರಣರಂಗರಾದ ಅವರು ಹೆಚ್ಚಾಗಿ ಯುದ್ಧಗಳಲ್ಲಿಯೇ ತಮ್ಮನ್ನು ತಾವು ತೊಡಗಿಸಿಕೊಂಡರು. ಹಾಗಾಗಿ ವಿಶಿಷ್ಟ ಕೋಟೆಗಳ ಬಗ್ಗೆ ಅಷ್ಟಾಗಿ ಗಮನ ಕೊಡಲಿಲ್ಲ. ನರ್ಮದೆಯಿಂದ ದಕ್ಷಿಣದ ಕಾವೇರಿವರೆಗೆ ಹಬ್ಬಿದ ಅವರ ಸಾಮ್ರಾಜ್ಯದಲ್ಲಿ, ಅವರಿಂದಲೇ ನಿರ್ಮಿತವಾದ ಕೋಟೆಗಳು ವಿರಳ, ಬಹಳ ಕಡಿಮೆ ಎಂದು ಇತಿಹಾಸ ದಾಖಲಿಸುತ್ತದೆ.

ಬಾದಾಮಿ ಚಾಲುಕ್ಯರು : ೪೨. ಬಾದಾಮಿ ಕಿಲೆ ಕೆಡವಿದ ಪದ
ಭಾದೂರ ಕಟ್ಟಿಸಿದಂಥ ಬಾದಾಮಿ ಕಿಲೇಕ
ಬಂತೊ ಪ್ರಳಯಕಾಲಾ |
ಸುತ್ತ ರಾಜ್ಯದೊಳು ಮೇಲಾದ ಕಿಲೆಯ
ಆಯಿತೊ ನೆಲದ ಪಾಲಾ ||ಪಲ್ಲ||
ಕಿಲೇದ ಚಮತ್ಕಾರ ಹೇಳತೀನಿ ಕೇಳರಿ ಮಜಕೂರಾ
ಗುಡ್ಡದ ಮೇಲೆ ಗಡಾ ಕಾಣತದ ಭಾಳ ಅಪರಂಪಾರಾ
ಮುನ್ನೂರ ಅರವತ್ತು ಕಿಲೇವು ಕಟ್ಟಿಸಿದ ಭಾದೂರ ಸಾಹೇಬರಾ
ಕುಂಟ ಕುರುಡರಿಗೆ ಅನ್ನಕ್ಷೇತ್ರ ಅಲಿ ಇಟ್ಟಿದ ಕರಾರಾ
ಬಸರ್ಹೆಂಗಸರಿಗೆ ಎರಡಾಳಿನ ಕೂಲಿ ಕೊಟ್ಟನ ಮಜೂರಾ
ಒಂಬತ್ತು ವರುಷ ಕಟ್ಟಿದ ಜನ ಹನ್ನೆರಡು ಸಾವಿರಾ
ಸುತ್ತ ಅಳವಾರಿ ಕಬ್ಬಿಣ ದ್ವಾರಗಸಿ ಇದ್ದವನೂ
ಕಲ್ಲು ಗಚ್ಚಿಲೆ ಕಟ್ಟಿದ ಗೊ(ೀ)ಡಿಗೆ ಬರದಾರ ಚಿತ್ತಾರಾ ||ಚಾಲ||
ಬ್ರಾಮರಿಗೆ ಜಂಗಮರಿಗೆ ಭೂಮಿದಾನ ಪತ್ತಾರಾ ಪತ್ತಾರಾ
ಕಾಜಿ ಮುಲ್ಲಾ ಪಕೀರಗೆ ಊರ ಕೊಟ್ಟ ಜಾಗೀರಾ ಜಾಗೀರಾ
ಸುರ ಶಿಪಾಯಿ ಚಾಕ್ರಿ ಅವರ ಮೇಲೆ ಇತ್ತು ಬಲ ಪೇರಾ ಪೇರಾ
ವರಟಾರು ಘನ ಶೀದಾ ಲೋಕದೊಳಗ ಜಾಹೀರಾ ಜಾಹೀರಾ
ಭೂದೂರನ ಹುಕುಮು ನಡಸುತಿದ್ದ ಬಲ ದೂರಾ ದೂರಾ ||ತೋಡ||
ಪುಣ್ಯವಂತ ಮಾರಾಯರ ಗುರತಾ ಉಳಿಯಲಿಲ್ಲ ಜರಾ
ಕೂನದ ಕಿಲ್ಲೆವು ಕುಂಪಣಿಯವರು ಮಾಡ್ಯಾರ ಸಂವಾರಾ  ||೧||
ಕಿಲೇ ಕೆಡುವಾಗ ನಾಡಮೇಗಿನ ಜನ ಮರಗಿತೊ ಮರಮರಾ
ಶಿಪಾಯಿ ಸೂರರು ಉಪಾಯ ಏನದೆ ತಂದರ ಕಂಣಿಗೆ ನಿ(ೀ)ರಾ
ಮುತ್ತಿನಂತ ಬುರಜು ಸುತ್ತಲೆ ಬಿದ್ದವು ಹೇಳಲೇನ ಹೆಸರಾ
ಹುಡುಗಾಟ ಆದಿತು ಕಲಿಯುಗದೊಳಗ ತಿಳಿಯ ಚಮತಕಾರಾ
ಸರಕಾರ ಬಂದು ಕೆಡವಿದ ಮೇಲೆ ಯಾರಿಲ್ಲ ಈ ಧರಾ
ಕಳಸ ಇಲ್ಲದ ತೇರಿನಗತಿ ಬಾದಾಮಿ ಶೃಂಗಾರಾ
ಚಪನ್ನ ದೇಶಕೆ ಪ್ರಸಿದ್ಧ ಜಾಗಾ ಆಳಿಕೆ ಧೋಪಾರಾ
ಸಾದಾಸಿ ನೋಡಲು ಶಾಸ್ತ್ರಸಿದಂತ ಬಾದಾಮಿ ಕ್ಷೇತರಾ               ||ಚಾಲ||
ದೇಸಾಯಿ ಅಂತಾನ ಗೋಷವಾದಿತು ಹಣೆಭಾರಾ ಹಣೆಭಾರಾ
ಯುಗತಿದಿಂದತಿ ತೊಗಂಡರು ಎಲ್ಲ ರಾಜದ ಕರಾಕರಾ
ಅಲ್ಲಿಂದ ಕಿಲೇ ಅಳಿದಾರೋ ಗುಡಿಯ ಗೋಪರಾ ಗೋಪರಾ
ದಿನ ಒಂದಕು ಹುಕುಮು ನಡಸುತಾರ ಇಲ್ಲ ಸ್ಥೀರಾ ಸ್ಥೀರಾ ||ತೋಡ||
ಕ್ಷಿತಿಯೊಳು ಬಾದಾಮಿ ಪತಿ ವಿರುಪಾಕ್ಷನ ಕರುಣದಿ ವಿಸ್ತಾರ
ತಿಳಿದು ಹೇಳಿದನು ಜಾಣಿಸಿ ಕೇಳಿರಿ ಬಲ್ಲಂತ ಹಿರಿಯರಾ ||೩||
ಪೇಶವಾನಾ ಮೊಗಲಾಯಿ ಕಾಲಕೆ ಲಡಾಯಿ ಆಯಿತ ಟೀಕ
ಏಳನೂರ ಪಾಲಕಿ ಕಾಲಿಮಾಡಿದ್ದು ಟಾವಿಕಿತ್ತೊ ಜನಕ
ಹತ್ತೆಂಟಸರ್ತಿ ಲಡಾಯಿ ಹೊಡದವರು ರಾಜ್ಯಕ ಬಿದ್ದು ಬೆಳಕ
ಟೀಪುಸುಲ್ತಾನ ಭಾದೂರ ಸಾಹೇಬಗೆ ಮುತ್ತೂ ಮಾಣಿಕ
ಮದ್ದುಗುಂಡು ಜಂಜಾಲು ಟೋಪಗಳು ಇದ್ದವು ಅನೇಕ
ಶಾಣೆ ಮುನುಷ್ಯನ ಜಾಣಿಸಿ ನೋಡಿರಿ ಕಂಡ್ಹಂಗ ಪ್ರತಿಲಂಕ   ||ಚಾಲ||
ಕರ್ನಾಟಕ ಪ್ರಾಂತಕೆ ಆಧಾರ ಇತ್ತು ಈಗಡಾ ಈಗಾಡಾ
ಬಡುಕೊಂಡು ಹೋದರ ಕೇಳವರ್ಯಾರಿಲ್ಲ ನಾಡಾ ಕೇಳ ನಾಡಾ
ಎಂತ ಹೊತ್ತು ತಂದ್ಯೊ ಪರಮೇಶ್ವರ ಕಿಲೆಯಕ ಕೇಡಾ ಭಲ ಕೇಡಾ
ಕೆಡುವಾಗ ಶಿಡಲಿನಂತ ಸಪ್ಪಳಾಯಿತೊ ಧಡಧಡಾ ದಢಧಡಾ
ಧುಳ ಮುಸಕಿ ಸೂರ್ಯಗೆ ಬಂದ್ಹಾಂಗಾಯಿತು
ನೋಡು ಮೂಡ ನೋಡ ಮೂಡಾ                      ||ತೋಡ||
ತಿಳಿದು ನೋಡ ಲೆಕ್ಕಾ
ಓದಿದ ಮನುಷ್ಯಗೆ ಕಾಲಗ್ನಾನ
ವಳದಿತು ಮನಾಕ         || ೪ ||
ಬಾದಾಮಿ ಚಾಲುಕ್ಯರು : ೪೩. ಬಾದಾಮಿ ಬಂಡಾಯ
ಬಾದಾಮಿಯಲ್ಲಿ ಬ್ರಿಟಿಷರ ವಿರುದ್ಧ ನರಸಪ್ಪ ಪೆಟ್‌ಕರ್ ಎಂಬುವನು ನಡೆಸಿದ ಬಂಡಾಯ ಇತಿಹಾಸ ಪುಟಗಳಲ್ಲಿ ಸೇರಿಕೊಂಡಿದೆ. ಅದರ ಕಥೆ ಬಲು ಕುತೂಹಲಕರವಾಗಿದೆ. ಶಿವಾಜಿ ವಂಶಜನಾದ ಪ್ರತಾಪಸಿಂಹನು ಸತಾರಾ ಸಂಸ್ಥಾನದ ಮಹಾರಾಜನಾಗಿದ್ದು ‘‘ಸತಾರಾ ಛತ್ರಪತಿ’’ ಎಂಬ ಬಿರುದು ಹೊಂದಿದ್ದನು. ಆಗ ಮರಾಠರ ಸಾಮ್ರಾಜ್ಯವು ಪೇಶ್ವೆಯವರ ಹಿರಿತನದಲ್ಲಿತ್ತು. ಇದನ್ನರಿತ ಬ್ರಿಟಿಷರು ಪ್ರತಾಪಸಿಂಹನನ್ನು ‘‘ಮರಾಠಾ ಛತ್ರಪತಿ’’ಯನ್ನಾಗಿ ಮಾಡುತ್ತೇವೆಂದು ತಂತ್ರ ಹೂಡಿದರು. ಇದಕ್ಕೆ ಪ್ರತಾಪಸಿಂಹ ಮನಸೋಲಲಿಲ್ಲ. ಉಪಾಯಗಾಣದ ಬ್ರಿಟಿಷರು ಪ್ರತಾಪಸಿಂಹ ಸೋದರನಾದ ಅಪ್ಪಾಸಾಹೇಬನನ್ನು ಎತ್ತಿಕಟ್ಟಿ ೫.೯.೧೮೩೯ರಂದು ಪ್ರತಾಪಸಿಂಹನನ್ನು ಸತಾರಾ ಸಂಸ್ಥಾನದಿಂದ ಪದಚ್ಯುತನನ್ನಾಗಿಸಿ ಅದಕ್ಕೆ ಅಪ್ಪಾಸಾಹೇಬನನ್ನು ನೇಮಿಸಿದರು.
ಮರಾಠಾ ರಾಜರಲ್ಲಿಯೇ ಅಪ್ರತಿಮನೆನಿಸಿದ ಪ್ರತಾಪಸಿಂಹನು ಸತಾರೆಯನ್ನು ಕಳೆದುಕೊಂಡು ವಿಚಲಿತನಾಗಲಿಲ್ಲ. ತನ್ನೆಲ್ಲ ಆಪ್ತವಲಯಗಳನ್ನು ಕೂಡಿಸಿ ಸತಾರೆಯನ್ನು ಮರಳಿ ಪಡೆಯಲೆತ್ನಿಸಿದ. ಇದರ ಸುಳಿವನ್ನರಿತ ಬ್ರಿಟಿಷರು ಪ್ರತಾಪಸಿಂಹನನ್ನು ಬಂಧಿಸಿ ಮಾಸಿಕ ಹತ್ತು ಸಾವಿರ ರೂಪಾಯಿಗಳ ರಾಜಧನ ನೀಡಿ ಬನಾರಸಕ್ಕೆ ಕಳಿಸದರು.
ಸತಾರೆಯ ದಿವಾನರಾಗಿದ್ದ ದತ್ತಾತ್ರೇಯರಾಯರ ಮಗ ನರಸಿಂಹ ಪೇಟಕರ್ ಎಂಬಾತನು ಪ್ರತಾಪಸಿಂಹರಿಗೆ ಸ್ವಾಮಿನಿಷ್ಠನಾಗಿದ್ದ. ಆತ ಬ್ರಾಹ್ಮಣನಾಗಿದ್ದು ಬಾಲ್ಯದಲ್ಲಿ ಸಿಡುಬು ರೋಗಕ್ಕೆ ಬಲಿಯಾಗಿದ್ದರಿಂದ ಮುಖ ತುಂಬ ಸಿಡುಬು ಕಲೆಗಳಾಗಿದ್ದವಲ್ಲದೇ ಒಂದು ಕಣ್ಣಿನ ದೃಷ್ಟಿಯನ್ನು ಕಳೆದುಕೊಂಡಿದ್ದ. ನರಸಿಂಹನು ಸತಾರೆಯನ್ನು ಮರಳಿ ಪಡೆಯುವ ಗುರಿಯನ್ನು ಹೊಂದಿದ್ದ. ಆತ ಸತಾರಾ ಬಿಟ್ಟು ಪುಣೆ, ನಾಸಿಕ, ಅಹಮ್ಮದ್‌ನಗರ, ರಾಯಚೂರು, ದೇವದುರ್ಗ ಮುಂತಾದೆಡೆ ತಿರುಗಾಡಿ ಬ್ರಿಟಿಷರನ್ನು ಎದುರಿಸಲು ತನ್ನದೇ ಆದ ಸೈನಿಕ ಸಂಘಟನೆಯಲ್ಲಿ ತೊಡಗಿದ.
ಪ್ರತಾಪಸಿಂಹನನ್ನು ಬನಾರಸಿಗೆ ಕಳಿಸುವ ಪೂರ್ವದಲ್ಲಿ ನಿಂಬ ಎಂಬ ಊರಲ್ಲಿ ಕೆಲಕಾಲವಿರಲು ಬ್ರಿಟಿಷರು ಅವಕಾಶ ನೀಡಿದ್ದರು. ಇದನ್ನರಿತ ನರಸಿಂಹನು ನಿಂಬಕ್ಕೆ ತೆರಳಿ ತಾನು ನಡೆಸಿದ ಪ್ರಯತ್ನಗಳನ್ನು ವಿವರಿಸಿದ. ನರಸಿಂಹನ ಪ್ರಯತ್ನದಲ್ಲಿ ಆಶಾಭಾವನೆ ತಾಳಿದ ಪ್ರತಾಪಸಿಂಹರು ಇವನಿಂದಲಾದರೂ ಸತಾರೆ ಸ್ವತಂತ್ರವಾಗಲೆಂದು ತಮ್ಮ ಬಳಿಯಿದ್ದ ಸಂಸ್ಥಾನದ ಬೆಳ್ಳಿ ಮೊಹರನ್ನು ನೀಡಿದರು. ಆನಂತರ ಅವರಿಬ್ಬರ ಭೆಟ್ಟಿ ನಡೆಯಲಿಲ್ಲ. ಮುಂದೆ ೧೫.೧೦.೧೮೪೭ರಂದು ಪ್ರತಾಪಸಿಂಹರು ನಿಧನರಾದರೆಂದು ತಿಳಿದುಬರುತ್ತದೆ.
ಮಹಾರಾಜರಿಂದ ಮೊಹರನ್ನು ಪಡೆದ ನರಸಿಂಹನು ಅದರ ಮೂಲಕ ಸಂಸ್ಥಾನದ ಜನರಲ್ಲಿ ನಂಬಿಕೆ ಹುಟ್ಟಿಸಿದ. ನೂರಾರು ಸೈನಿಕರನ್ನು ಸಂಘಟಿಸಿದ. ಅರಬ ಜನಾಂಗದ ಮುಖಂಡ ಜಮೇದಾರ್ ಸಲೀಮ್ ಬಿನ್ ಅಬೂದ್ ಉರುಫ್ ಕೊಹೆರೆನ್ ಎಂಬಾತ ಸುರಪುರದ ನಾಯಕರಲ್ಲಿದ್ದುದನ್ನರಿತು ಸುರಪುರಕ್ಕೆ ಹೋಗಿ ಕೊಹೆರೆನ್‌ನನ್ನು ಕಂಡನು. ಕೊಹೆರೆನ್‌ನೊಂದಿಗೆ ತಾಲೂಬ್ ಬಿನ್ ಆಲಿಯನ್ನು ಕಂಡು ತನ್ನೊಂದಿಗೆ ಹೋರಾಟಕ್ಕೆ ಒಪ್ಪಂದ ಮಾಡಿಕೊಂಡು, ಅವರಿಗೆ ವೇತನವನ್ನು ಗೊತ್ತುಪಡಿಸಿದ ಆತನ ಪ್ರಯತ್ನ ಹುಸಿ ಹೋಗಲಿಲ್ಲ. ಸೈನ್ಯದ ತುಕಡಿ ಯೊಂದನ್ನು ಸಿದ್ಧಪಡಿಸಿದ.
ನೇರವಾಗಿ ಸತಾರೆಗೆ ಮುತ್ತಿಗೆ ಹಾಕುವಂತಿರಲಿಲ್ಲ. ನರಸಿಂಹನು ಯೋಚಿಸಿ ಆಗ ಸತಾರಾ ಸಂಸ್ಥಾನದ ವಶದಲ್ಲಿದ್ದ ಬಾದಾಮಿ ಕೋಟೆಗೆ ಮೊದಲಿಗೆ ಲಗ್ಗೆ ಹಾಕಬೇಕೆಂದು ನಿರ್ಧರಿಸಿದ. ಅದರಂತೆ ಅವನ ಸೈನಿಕ ತುಕಡಿಯು ದೇವದುರ್ಗದಿಂದ ಲಿಂಗಸೂಗೂರು, ಹನುಮಸಾಗರ, ಹನುಮನಹಾಳ, ಜಾಲೀಹಾಳ ಮಾರ್ಗವಾಗಿ ಬಾದಾಮಿಗೆ ಬಂದಿತು.
ದಿನಾಂಕ ೨೭.೫.೧೮೪೧ರಂದು ನರಸಿಂಹನ ನೇತೃತ್ವದಲ್ಲಿ ಬಾದಾಮಿಯ ಕೋಟೆಗೆ ಮುತ್ತಿಗೆ ನಡೆದು ಬಾದಾಮಿಕೋಟೆ ನರಸಿಂಹನ ಕೈವಶವಾಯಿತು. ಬಾದಾಮಿ ಕೋಟೆಯನ್ನು ವಶಪಡಿಸಿಕೊಂಡ ನರಸಿಂಹ ಪೇಟಕರನು ಕೋಟೆಯ ಮೇಲೆ ಸಾತಾರ ಸಂಸ್ಥಾನದ ಧ್ವಜವನ್ನು ಹಾರಿಸಿದನು. ‘ನರಸಿಂಹ ಛತ್ರಪತಿ’ ಎಂಬ ಬಿರುದುಗಳಿಸಿ ಆ ಪ್ರದೇಶವನ್ನು ಆಳಹತ್ತಿದನು. ಅಲ್ಲಿದ್ದ ಬ್ರಿಟಿಷ್ ಖಜಾನೆ ವಶಪಡಿಸಿಕೊಂಡ. ರೈತರಿಗೆ ಜಮೀನು ಹಂಚಿದನೆಂಬುದು ತಿಳಿದುಬರುತ್ತದೆ. ಅಲ್ಲಿಂದ ಆತ ಸತಾರಾ ಸಂಸ್ಥಾನದ ವಿಮೋಚನೆಗೆ ಗುಪ್ತ ಚಟುವಟಿಕೆ ನಡೆಸುತ್ತಿದ್ದಂತೆ ಬ್ರಿಟೀಷರಿಗೆ ಈ ವಿಷಯ ಗೊತ್ತಾಗಿ ನರಸಿಂಹನನ್ನು ಹತ್ತಿಕ್ಕಲು ಸಿದ್ಧರಾದರು. ಸಿವಿಲ್ ಸರ್ವಿಸ್ ಅಧಿಕಾರಿಯಾಗಿದ್ದ ಬೆಟ್ಟಿಂಗಟನ್ ಮತ್ತು ಸೈನಿಕಾಧಿಕಾರಿಯಾಗಿದ್ದ ಎ.ಎನ್.ಷಾ ಅವರು ಧಾರವಾಡ ಹಾಗೂ ಬೆಳಗಾವಿಯಿಂದ ಬ್ರಿಟಿಷ್ ಸೈನಿಕ ಪಡೆಗಳನ್ನು ತೆಗೆದುಕೊಂಡು ಬಾದಾಮಿಗೆ ಬಂದು ಮುತ್ತಿಗೆ ಹಾಕಿ ನರಸಿಂಹ ಪೇಟಕರ್‌ನನ್ನು ಕ್ಷಿಪ್ರ ಅವಧಿಯಲ್ಲಿ ಬಂಧಿಸಿದರು. ಧಾರವಾಡದ ಕೋರ್ಟಿನಲ್ಲಿ ನರಸಿಂಹನನ್ನು ಹಾಜರುಪಡಿಸಿದರು. ಈ ನ್ಯಾಯಾಧೀಶರು ಮೊದಲಿಗೆ ನರಸಿಂಹನಿಗೆ ಮರಣದಂಡನೆ ವಿಧಿಸಿ ಆನಂತರ ಅದನ್ನು ಬದಲಿಸಿ ಜೀವಾವಧಿ ಶಿಕ್ಷೆಗೆ ಒಳಪಡಿಸುವರು. ಆನಂತರ ಅವನನ್ನು ಅಹಮದಾಬಾದ್ ಜೈಲಿಗೆ ಕಳಿಸಿದರೆಂದೂ ಅಲ್ಲಿ ಆತ ೧೮೬೨ರಲ್ಲಿ ಮರಣ ಹೊಂದಿದನೆಂದು ತಿಳಿದುಬರುತ್ತದೆ.
ಹೀಗೆ ಬಾದಾಮಿ ಬಂಡಾಯವು ಬ್ರಿಟಿಷರ ವಿರುದ್ಧ ನಡೆದ ಕ್ಷಿಪ್ರಕ್ರಾಂತಿಯಾಗಿದ್ದು ಅದು ವಿಫಲವಾಗಿದ್ದರೂ ಅದಕ್ಕೊಂದು ಮಹತ್ವವಿದೆ. ಬಾದಾಮಿ  ಬಂಡಾಯ ಕುರಿತು ರಚಿಸಲಾಗಿದ್ದ ಜಾನಪದ ಲಾವಣಿಯನ್ನು ಜೆ.ಎಫ್.ಫ್ಲೀಟ್ ಅವರು ಸಂಗ್ರಹಿಸಿ ‘ಇಂಡಿಯನ್ ಎಂಟಿಕ್ವೆರಿ’ ಯಲ್ಲಿ ಪ್ರಕಟಿಸಿದ್ದಾರೆ. ಈ ಬಗೆಗೆ ಹೆಚ್ಚಿನ ಶೋಧನೆ ನಡೆಯಬೇಕಾಗಿದೆ.

ಬಾದಾಮಿ ಚಾಲುಕ್ಯರು : ೪೪. ಬೆನಕನವಾರಿಯ ಬೆನ್ನಹತ್ತಿ (ಒಂದು ಪತ್ರಿಕಾ ವರದಿ)
ಧಡಲ್ ಎಂದು ಬಂಡೆಯೊಂದು ಸಿಡಿದ ಸದ್ದು! ಒಂದಲ್ಲ ಎರಡಲ್ಲ ಮೂರ್ನಾಲ್ಕು ಬಾರಿ ಕಿವಿಗಪ್ಪಳಿಸಿತು. ಐಹೊಳೆಯ ದುರ್ಗಗುಡಿಯ ಆವರಣದಲ್ಲಿ ನಿಂತವನ ಗಮನ ಅತ್ತ ಸರಿದಾಡಿತು. ನನ್ನೊಂದಿಗಿದ್ದ ಪ್ರವಾಸಿ ಮಾರ್ಗದರ್ಶಿ ಅಶೋಕ್ ಮಾಯಾಚಾರ ನನ್ನ ಗಮನವನ್ನು ಅರ್ಥ ಮಾಡಿಕೊಂಡವನಂತೆ ಬೆನಕನವಾರಿ ‘ಗುಡ್ಡದಾಗ ಬಂಡೀ ಒಡಿಲಿಕತ್ತಾರ‌್ರೀ’ ಎಂದು ಆ ಗುಡ್ಡದೆಡೆಗೆ ಕೈ ಮಾಡಿ ತೋರಿಸಿದ. ಐಹೊಳೆಯ ದಕ್ಷಿಣಕ್ಕೆ ಮೂರು ಕಿಲೋ ಮೀಟರ್ ದೂರದಲ್ಲಿ ಮೈಚಾಚಿಕೊಂಡು ಬಿದ್ದ ವಿಶಾಲವಾದ ಗುಡ್ಡವದು. ‘ಗುಡ್ಡದಾಗಿರುವ ಬಂಡೆಗಳನ್ನ ಒಡೆದು ಅವನ್ನ ಚಪ್ಪಡಿ (ಫರಸಿ) ಕಲ್ಲನ್ನಾಗಿಸಿ ಮಾರಾಟಾ ಮಾಡ್ತಾರ‌್ರೀ’ ಅಶೋಕ್ ಹೇಳುತ್ತಿದ್ದ. 
ಐಹೊಳೆಯ ಶಿಲ್ಪ ವೈಭವಕೆ ಪೂರಕವಾಗಿ ಕಂಗೊಳಿಸುತ್ತಿದ್ದ ಹಸಿರಿನಿಂದಾವೃತ ಬೆನಕನವಾರಿ ಗುಡ್ಡ ಇಟ್ಟ ಸಿಡಿಮದ್ದಿನಿಂದಾಗಿ ಬೋಳಾಗುತ್ತಿತ್ತು. ಐಹೊಳೆಯ ಬೆನಕನವಾರಿ ಗುಡ್ಡವೊಂದೇ ಏಕೆ? ಪಟ್ಟದಕಲ್ಲು ಬಾದಾಮಿ ಮುಂತಾದ ಕಡೆಗಳಲ್ಲಿ ಕಣ್ಸೆಳೆಯುತ್ತಿರುವ ಕೆಂಪು ಬಣ್ಣದ ಬೃಹತ್ ಶಿಲಾಬಂಡೆಗಳು ಕಲ್ಲು ಒಡೆಯುವವರ ಕೆಂಗಣ್ಣಿಗೆ ಬಲಿಯಾಗಿವೆ. ಮತ್ತಷ್ಟು ಬಲಿಯಾಗುತ್ತಲಿವೆ. ಈ ಪರಿಸರದಲ್ಲಿ ಅಲೆಯುವಾಗ ಕಲ್ಲು ಒಡೆಯುವ ಸದ್ದು ಸಾಮಾನ್ಯವೆನಿಸುತ್ತದೆ. ಕಲ್ಲು ಚಪ್ಪಡಿಗಳಿಗಾಗಿ ಚಂದದ ಬಂಡೆಗಳನ್ನೇ ಒಡೆಯುವ ಆ ಮೂಲಕ ನಿಸರ್ಗ ಸಂಪತ್ತನ್ನು ಹಾಳು ಮಾಡುವ ಈ ವ್ಯವಸ್ಥಿತ ವ್ಯವಹಾರದ ಬಗ್ಗೆ ಒಂದಿಷ್ಟು ಚರ್ಚಿಸಿ ಆ ಕುರಿತ ವಿಚಾರವನ್ನು ಅಲ್ಲಿಗೇ ಬಿಟ್ಟೆ.
ಆದರೆ ಮುಂದೆ ಕೆಲ ದಿನಗಳಲ್ಲಿ ಜಿಲ್ಲಾ ಪ್ರವಾಸಿ ಮಾರ್ಗದರ್ಶಿಗಳ ಸಂಘದ ಉದ್ಘಾಟನೆಗೆಂದು ನನ್ನೊಂದಿಗೆ ಅಂದು ವೇದಿಕೆಯಲ್ಲಿದ್ದ ಡಾ. ಶೀಲಾಕಾಂತ ಪತ್ತಾರ ತಮ್ಮ ಮಾತುಗಳ ನಡುವೆ ಬೆನಕನವಾರಿಯ ಗುಡ್ಡದ ಬಂಡೆ ಒಡೆಯುವ ಕೆಲಸದ ಬಗ್ಗೆ ಹೇಳುತ್ತ ‘ಬೆನಕನವಾರಿ ಗುಡ್ಡದಾಗ ಚಾಲುಕ್ಯರದೆನ್ನಬಹುದಾದ ಜೈನ ದೇವಾಲಯ ಇದೆ. ಅದರ ಸಮೀಪ ಬಂಡೆ ಒಡೆಯುವ ಕೆಲ್ಸ ನಡೆದಿದೆ. ಆ ಗುಡಿ ಗಂಡಾಂತರದಲ್ಲಿದೆ ಎಂದರು. ಬಂಡೆ ಸ್ಫೋಟಗೊಂಡ ಸದ್ದು ಆ ಕ್ಷಣದಲ್ಲಿ ಮತ್ತೆ ಮಾರ್ದನಿಸಿದಂತಾಯಿತು. ಕೂಡಲೆ, ಕೆಮರಾ ಎತ್ತಿಕೊಂಡು ಅಶೋಕ್ ಮಾಯಾಚಾರನೊಂದಿಗೆ ಬೆನಕನವಾರಿಯ ಬೆನ್ನಹತ್ತಿ ನಡದೇ ಬಿಟ್ಟೆ. ಐಹೊಳೆಯಿಂದ ಪಟ್ಟದಕಲ್ಲಿಗೆ ಸಾಗುವ ರಸ್ತೆಯಲಿ ಸುಮಾರು ಮೂರು ಕಿಲೋಮೀಟರ್ ಬಂದರೆ ಬೆನಕನವಾರಿ ಗುಡ್ಡದ ಸಮೀಪಕ್ಕೆ ಬರಬಹುದು. ಬಂಡೆ ಒಡೆಯುವ ಸ್ಥಳದಿಂದ ಸಿದ್ಧಗೊಂಡ ಚಪ್ಪಡಿ ಕಲ್ಲುಗಳನ್ನು ಹೊತ್ತು ತರಲು ಗುಡ್ಡದ ತುದಿಯಿಂದ ಮುಖ್ಯ ರಸ್ತೆಗೆ ಟ್ರ್ಯಾಕ್ಟರ್ ಓಡಾಡುವ ಕಲ್ಲುರಸ್ತೆ ಇದೆ. ಈ ರಸ್ತೆಯಲ್ಲಿ ಏಳುತ್ತ ಬೀಳುತ್ತ ಏದುಸಿರು ಬಿಡುತ್ತ ಮೇಲೇರಬೇಕು. ಕಲ್ಲು ಒಡೆಯುವವರು ಸ್ಥಳೀಯರಿಂದ ಬೆನಕಪ್ಪನೆಂದು ಗುರುತಿಸಿಕೊಳ್ಳುವ ಆ ಜೈನ ದೇವಾಲಯದ ಇರುವಿಕೆಯ ಬಗ್ಗೆ ‘ಹಿಂಗs ಹೋಗ್ರೀ’ ಎಂದು ಮಾರ್ಗ ತೋರಿಸುತ್ತಾರೆ. ಅಶೋಕ ಮಾಯಾಚಾರ ಹಿಂತಿರುಗಿ ಹೋಗಿ ಕಲ್ಲು ಒಡೆಯುವ ವ್ಯಕ್ತಿಯೋರ್ವನನ್ನು ಕರೆತಂದ. ಒಂದಿಷ್ಟು ಬಂಡೆಗಳ ನಡುವೆ ಸರ್ಕಸ್ ಮಾಡಿ, ಗಿಡಮರಗಳ ನಡುವೆ ಅಪಾಯಕರ ಹೆಜ್ಜೆಗಳನ್ನಿಟ್ಟು ಆತನ ಹಿಂದೆ ನಡೆಯುತ್ತಿದ್ದಂತೆ ಪುಟ್ಟ ಜೈನ ಗುಹಾಲಯ ಕಂಡು ಬಂತು. ಬೃಹತ್ ಬಂಡೆಯೊಂದರ ಮೇಲೆ ಕೊರೆದ ಗುಹೆಯ ಒಳಭಾಗದಲ್ಲಿ ಸುಮಾರು ಐದು ಅಡಿ ಎತ್ತರದ ಧ್ಯಾನಾಸಕ್ತ ಜಿನ ಮೂರ್ತಿ ರೂಪಿತಗೊಂಡಿತ್ತು. ಒಂದಿಷ್ಟು ಭಗ್ನಗೊಂಡ ಶಿಲಾ ಮೂರ್ತಿಗಳು ಕೆಳಗುರುಳಿದ ಶಿಲಾಕಂಭಗಳು ಅಲ್ಲಿ ಕಂಡುಬರುತ್ತವೆ. ಆ ಸ್ಥಳದಲ್ಲಿ ನಿಂತೊಮ್ಮೆ ಐಹೊಳೆಯತ್ತ ಕಣ್ಣು ಹಾಸಿದರೆ ಚಂದದ ನೋಟ ದಕ್ಕುತ್ತವೆ. ಗುಡ್ಡದ ಕೆಳಗಿರುವ ಬೆನಕನವಾರಿ ಎಂಬ ಹಳ್ಳಿಯವರಿಗೆ ಈ ಜಿನ ಮೂರ್ತಿ ಬೆನಕಪ್ಪನಾಗಿ ಗುರುತಿಸಿಕೊಳ್ಳುತ್ತದೆ. ಆಗಾಗ್ಗೆ ಆ ಹಳ್ಳಿಗರು ಅಲ್ಲಿಗೆ ಬರುವುದುಂಟಂತೆ. ಎರಡು ದಶಕಗಳ ಹಿಂದೆ ಸುಮಾರು ಕಾಲು ಶತಮಾನದಷ್ಟು ಹಿಂದೆಯೇ ನಾಡಿನ ಖ್ಯಾತ ಪುರಾತತ್ವ ವಿದ್ವಾಂಸರಾದ ಡಾ. ಅ. ಸುಂದರ ಇದನ್ನು ಗುರುತಿಸಿದ್ದಾರೆ. “ಚಾಲುಕ್ಯರ ಕಾಲದ ಶಿಲ್ಪಗಳು” ಎಂಬ ವಿಷಯದ ಮೇಲೆ ಮಹಾಪ್ರಬಂಧ ಬರೆದ ನ್ಯೂಯಾರ್ಕ್ ವಿಶ್ವವಿದ್ಯಾಲಯದ ಸಂಶೋಧಕಿ ಕೆರೊಲ್ ರ್ಯಾಡ್‌ಕ್ಲಿಪ್ ತನ್ನ ಪ್ರಬಂಧದಲ್ಲಿ ಈ ಜಿನ ಮೂರ್ತಿಯ ಇರುವಿಕೆಯ ಬಗ್ಗೆ ೧೯೮೧ರಲ್ಲಿಯೇ ಬರೆದಿದ್ದಾಳೆ!
‘ಚಾರಣ ಮಾಡಿ ಏನನ್ನೋ ಪತ್ತೆ ಹಚ್ಚಿದೆವು, ನೋಡಿದೆವು’ ಎಂಬ ಹುಮ್ಮಸ್ಸಿನಲ್ಲಿ ಕೆಳಗಿಳಿಯುತ್ತಿದ್ದಂತೆ ಐಹೊಳೆ ಕಡೆಯಿಂದ ಮತ್ತೊಂದು ಭಾರಿ ಬಂಡೆ ಸಿಡಿದ ಸ್ಫೋಟ ಕಿವಿಗಪ್ಪಳಿಸಿತು. ಅಶೋಕ್ ಅಲ್ಲೇ ನೋಡ್ರೀ ಎಂದು ಕೈತೋರಿಸಿದ. ಮಲಪ್ರಭೆಯ ದಂಡೆಗೆ ಹೊಂದಿಕೊಂಡಂತಿದ್ದ ದೊಡ್ಡ ಬಂಡೆಗೆ ಮದ್ದನ್ನಿಟ್ಟು ಸ್ಫೋಟಿಸಿದ್ದರು. ‘ಆ ಸ್ಫೋಟಗೊಂಡ ಬಂಡೆ ಈ ಬೆನಕಪ್ಪನ ಗುಡ್ಡದ್ದು! ಐತಿಹಾಸಿಕ ಸ್ಮಾರಕವದು. ಹಾಳಾಗುತ್ತೆ. ಬಂಡೆ ಒಡೆಯಬೇಡಿ’ ಎಂದು ಹೇಳುವ ಧೈರ್ಯವನ್ನು ಯಾರೂ ಆ ಪರಿಸರದಲ್ಲಿ ತೋರಿಸಿಲ್ಲ. ಈ ಪರಿಸರದ ಚಂದದ ಶಿಲಾ ಸಮೂಹಗಳು ಸ್ಫೋಟಗೊಳ್ಳುತ್ತಲೇ ಇವೆ. ಅದರ ಸದ್ದಡಗಿಸು ವವರ್ಯಾರು?
ಬಾದಾಮಿ ಚಾಲುಕ್ಯರು : ೪೫. ಪಟ್ಟದಕಲ್ಲಿನ ಪರಿಸರದಲ್ಲಿ ಪ್ರಾಚೀನ ಕಲ್ಗಣಿಯ ಶೋಧ
ಇತ್ತೀಚೆಗೆ ಭಾರತೀಯ ಪುರಾತತ್ವ ಸರ್ವೇಕ್ಷಣ ಧಾರವಾಡ ವಲಯದ ಸಂಶೋಧನಾ ತಂಡ ಪಟ್ಟದಕಲ್ಲಿನ ದೇವಾಲಯ ಪರಿಸರದಲ್ಲಿ ಆ ದೇವಾಲಯಗಳ ನಿರ್ಮಾಣಕ್ಕೆ ಅತ್ಯುತ್ತಮ ಮಟ್ಟದ ಶಿಲಾಸಾಮಗ್ರಿಯನ್ನು ಒದಗಿಸಿದ ಪ್ರಾಚೀನ ಕಲ್ಗಣಿ ನಿವೇಶನವನ್ನು ಪ್ರಪ್ರಥಮವಾಗಿ ಸಂಶೋಧಿಸಿದೆ.
ಗಣಿಯಿರುವ ಸ್ಥಳ ಮತ್ತು ಅದರ ಮಹತ್ವ
ಈ ನಿವೇಶನಗಳು ವಿಶ್ವಪರಂಪರೆ ಸ್ಮಾರಕಗಳೆಂದು ಪ್ರಸಿದ್ಧವಾಗಿರುವ ವಿರೂಪಾಕ್ಷ ದೇವಾಲಯ ಗುಂಪಿನಿಂದ ನೇರ ಉತ್ತರಕ್ಕೆ ೫ ಕಿ.ಮೀ ದೂರದಲ್ಲಿ ಜೈನ ದೇವಾಲಯದ ಉತ್ತರಕ್ಕೆ ೩.೫ ಕೀ.ಮೀ ದೂರದಲ್ಲಿವೆ. ಸುಮಾರು ೨ ಕಿ.ಮೀ ದೂರದವರೆಗೆ ಹರಡಿರುವ ಮರಳುಗಲ್ಲಿನ ಬೆಟ್ಟ ಸಾಲುಗಳಲ್ಲಿ ರಾಜ್ಯ ಸರ್ಕಾರದಿಂದ ರಕ್ಷಿತವಾದ ಅರಣ್ಯ ಪ್ರದೇಶದಲ್ಲಿದೆ. ಸ್ಥಳೀಯವಾಗಿ ಮೋಟರ ಮೊ(ಮ)ರಡಿ, ಶಂಕರಲಿಂಗನ ಗುಂಡು ಎಂದು ಗುರುತಿಸಲಾಗುವ, ಪರಸ್ಪರ ೧ ಕಿ.ಮೀ. ದೂರದಲ್ಲಿರುವ ಅಕ್ಕರಗಲ್ಲು ಗ್ರಾಮದ ವ್ಯಾಪ್ತಿಯಲ್ಲಿರುವ, ನೆಲಮಟ್ಟದಿಂದ ಸು. ೩೦೦ರಿಂದ ೩೮೦ ಅಡಿ ಎತ್ತರದ ಗುಡ್ಡಗಳಲ್ಲಿ ಈ ನಿವೇಶನಗಳಿವೆ. ಸ್ಥಳೀಯ ಪ್ರವಾಸೋದ್ಯಮ ಇಲಾಖೆಯ ಮಾರ್ಗದರ್ಶಿಗಳಾದ ಸರ್ವಶ್ರೀ ಸೋಮಶೇಖರ, ಎಸ್. ಕುಡಚಿ, ರಮೇಶ್, ಬಿ. ತಲವಾರ, ಈರಣ್ಣ ಬಿ. ಅಕ್ಕಿ ಹಾಗೂ ಸ್ಥಳೀಯ ಗಣಿ ಕಾರ್ಮಿಕರ ನೆರವಿನಿಂದ ಈ ಗಣಿ ನಿವೇಶನವನ್ನು ಎರಡು ದಿನಗಳ ಪರಿಶ್ರಮದಿಂದ ಕಂಡು ಹಿಡಿಯಲಾಯಿತು.
ದೇವಾಲಯ ಸಮೂಹ ಕಟ್ಟುವ ಸ್ಥಳಕ್ಕೆ ಅತ್ಯಂತ ಸಮೀಪದಲ್ಲಿ ಉತ್ತಮ ಶಿಲಾ ಸಾಮಗ್ರಿ ಅಖಂಡವಾಗಿ ದೊರೆಯುವ ಗಣಿ ಪ್ರದೇಶವನ್ನು ಆಯ್ಕೆ ಮಾಡುವಲ್ಲಿ ಅಂದಿನ ಸ್ಥಪತಿ, ಶಿಲ್ಪಿಗಳು ತೋರಿರುವ ತಾಂತ್ರಿಕ ಕೌಶಲ, ಉತ್ತಮ ನಿರ್ಮಾಣ ಸಾಮಗ್ರಿಯಾದ ಕಲ್ಲಿನ ವಿಶಿಷ್ಟ ಗುಣಲಕ್ಷಣಗಳ ಅರಿವು ಮೂಲಬಂಡೆಗಳಿಂದ ಬೇರ್ಪಡಿಸಿದ ಪ್ರತಿ ಶಿಲಾ ಖಂಡದ ಗುಣಾವಗುಣಗಳನ್ನು ಆಧರಿಸಿ ಅವುಗಳನ್ನು ರೂಪಿಸಬಹುದಾದ ವಾಸ್ತು ಭಾಗಗಳನ್ನು ಗುರುತಿಸಲು ವಿಶಿಷ್ಟ ಚಿಹ್ನೆಗಳು ಮುಂತಾದವು ಈ ನಿವೇಶನದ ವಿಶಿಷ್ಟ ಅಂಶಗಳಾಗಿವೆ.
ಗಣಿ ಕೈಗಾರಿಕೆ ಮತ್ತು ಬಳಸಿದ ವಿಧಾನಗಳನ್ನು ಕುರಿತ ಕುರುಹುಗಳು
ಶಂಕರಲಿಂಗನಗುಂಡು ಮತ್ತು ಮೋಟರ ಮರಡಿ ಈ ಎರಡೂ ನಿವೇಶನಗಳಲ್ಲಿ ಉತ್ತಮಮಟ್ಟದ ಶಿಲಾಖಂಡಗಳನ್ನು ಹೆಚ್ಚಿನ ಪ್ರಮಾಣದಲ್ಲಿ ಸಂಗ್ರಹಿಸಲು ನಿರಂತರ ಗಣಿಗಾರಿಕೆ ನಡೆದಿದ್ದ ಕುರುಹುಗಳು ಕಂಡು ಬಂದಿವೆ. ನಿವೇಶನವಿರುವ ಸ್ಥಳವು ರಾಜ್ಯ ಸರ್ಕಾರದಿಂದ ರಕ್ಷಿತ ಅರಣ್ಯದ ಮಿತಿಯೊಳಗಿರುವುದರಿಂದ ಈ ಕುರುಹುಗಳು ಸಾಕಷ್ಟು ಉತ್ತಮವಾಗಿಯೇ ಉಳಿದಿವೆ. ಸ್ಥೂಲ ಸ್ಥಳ ಪರಿಶೋಧನೆಯಿಂದ, ಹಂತ ಹಂತವಾಗಿ ಅಚ್ಚುಕಟ್ಟಾಗಿ ಬಹುಕಾಲ ಗಣಿಗಾರಿಕೆ ನಡೆಸಿರುವುದರಿಂದ ವಿವಿಧ ಎತ್ತರಗಳಲ್ಲಿ ಉಂಟಾಗಿರುವ ಸಮತಟ್ಟಾದ ಮಜಲುಗಳು ಮೂಲ ಶಿಲೆಯ ಸವೆದ ಹೊರಪದರದಿಂದ ಕೂಡಿದ್ದು ನಿರ್ಮಾಣ ಕಾರ್ಯಕ್ಕೆ ಅನುಪಯುಕ್ತವೆನಿಸಿ, ಸ್ಥಳದಲ್ಲಿಯೇ ತಿರಸ್ಕೃತವಾದ ಶಿಲಾಖಂಡಗಳು, ಕಲ್ಲೆಬ್ಪಿಸಲು ಮಾಡಿರುವ ಉಳಿ ಗುರುತುಗಳು, ನಿರ್ದಿಷ್ಟ ವಾಸ್ತು ಭಾಗಕ್ಕಾಗಿ ಅವಶ್ಯಕ ಗಾತ್ರಗಳಿಗನುಗುಣ ವಾಗಿ ಕತ್ತರಿಸಿ, ನಿರ್ಮಾಣ ಸ್ಥಾನಕ್ಕೆ ಸಾಗಾಣಿಕೆಯ ವಿವಿಧ ಹಂತಗಳಲ್ಲಿ ಜೋಡಿಸಿರುವ ಆಯ್ದ ಕಲ್ಲುಗಳು, ಸ್ಥಪತಿ, ಶಿಲ್ಪಿ ಕಾರ್ಮಿಕರ ಹೆಸರಿರುವ ಕಿರು ಶಾಸನಗಳು, ಹಾಜರಾತಿ ಚಿಹ್ನೆಗಳು, ಪ್ರಾಣಿ, ದೇವತೆಗಳ ಚಿತ್ರಣಗಳು, ಗಣಿಕಾರ್ಯಕ್ಕೆ ಬಳಸಿದ ಉಪಕರಣಗಳು ಇಂತಹ ಕುರುಹುಗಳಲ್ಲಿ ಮುಖ್ಯವಾದವು.
ಬಹುಪಾಲು ತಿರಸ್ಕೃತ ಶಿಲಾಖಂಡಗಳನ್ನು ಸಾಗಾಣಿಕೆಗೆ ಅನುವಾಗುವಂತೆ ದಾರಿಯಲ್ಲಿ ಹಳ್ಳ ತಗ್ಗುಗಳನ್ನು ಮುಚ್ಚಲು, ಸಮತಟ್ಟಾಗಿಸಲು, ನಂತರದ ಕೆಲಸಗಳಿಗೆ ಅಟ್ಟಣಿಗೆಯಾಗಿ ಹೀಗೆ ನಾನಾ ರೀತಿಯಲ್ಲಿ ಉಪಯೋಗಿಸಲಾಗಿದೆ. ೨.೯೦ x ೦.೯೦ ಮೀ; ೨.೮೫ x ೦.೮೦ x ೦.೩೦ ಮೀ; ೨ x ೧.೨೦ ೧.೨೦ ಮೀ, ೧.೮೦ x ೧.೦೦ x ೧.೦೦ ಮೀ. ಮುಂತಾದ ಅಳತೆಗೆ ಸರಿಯಾದ, ಭಾರವಾಹಕ ವಾಸ್ತು ಭಾಗಗಳಾದ ಕಂಬ, ತೊಲೆ, ಬೋದಿಗೆ, ಕಂಬಪೀಠ, ಛಾವಣಿ ಫಲಕ ಮುಂತಾದವುಗಳನ್ನು ರೂಪಿಸಲು ಸೂಕ್ತವಾದ ಶಿಲಾಖಂಡಗಳನ್ನು ಇನ್ನೇನು ನಿರ್ಮಾಣ ಸ್ಥಾನಕ್ಕೆ ಸಾಗಿಸಲು ಸಿದ್ಧಮಾಡಿಟ್ಟಂತೆ ಕ್ರಮವಾಗಿ ಜೋಡಿಸಿಟ್ಟಿದೆ. ಕತ್ತರಿಸಿದ ಕಲ್ಲುಗಳು ಮೂಲಶಿಲೆಯ ಮೇಲೆ ೧೦.೬ ಸೆಂ.ಮೀ. ಅಳತೆಯ ೮-೧೦ ಸೆ.ಮೀ. ಆಳದ, ಇದೇ ಸ್ಥಳದಲ್ಲಿ ದೊರೆತಿರುವ ಉಳಿಯ ಅಳತೆಗೆ ಸರಿಹೊಂದುವ ಉಳಿ ಗುರುತುಗಳ ಸಾಲು ಗಮನಾರ್ಹವಾದುದು. ಉಳಿ ಮತ್ತು ಭಾರವಾದ ಸುತ್ತಿಗೆಯಿಂದ ಇಂತಹ ಆಳವಾದ ಗುರುತುಗಳನ್ನು ಸಮಾನಾಂತರದಲ್ಲಿ (೧೦-೧೫ ಸೆಂ.ಮೀ.) ಸಾಲಾಗಿ ಮೂಡಿಸಿ ನಂತರ ಅದೇ ಅಳತೆಯ ಮರದ ಬೆಣೆಗಳನ್ನು ಸಿಗಿಸಿ ತೋಯಿಸಿದ ಬೆಣೆ ವಿಧಾನದಿಂದ ಉದ್ದೇಶಿತ ಗಾತ್ರದ ಕಲ್ಲುಗಳನ್ನು ಎಬ್ಬಿಸಿರುವುದು ಕಂಡುಬರುತ್ತದೆ.
ಕಿರುಶಾಸನಗಳು
ಚಾಲುಕ್ಯ ಕಾಲದ ಕಲಾಕುಸುಮಗಳನ್ನು ಅರಳಿಸಿದ ಶಿಲ್ಪಿ ಶ್ರೇಷ್ಠರು, ಸ್ಥಪತಿಗಳನ್ನು ಕುರಿತ ವಿವರಗಳನ್ನು ನೀಡುವ ಅನೇಕ ಶಾಸನಗಳು ಐಹೊಳೆ, ಬಾದಾಮಿ, ಪಟ್ಟದಕಲ್ಲು ಮತ್ತಿತರ ಸ್ಥಳಗಳಲ್ಲಿ ಬೆಳಕಿಗೆ ಬಂದಿವೆ. ಈಗ ಗಣಿ ಪ್ರದೇಶದಲ್ಲಿ ದೊರೆತಿರುವ ಎಂಟು ಕಿರುಶಾಸನಗಳು ಬಹುಶಃ ಗಣಿಯ ಒಡೆಯ, ಸ್ಥಪತಿ, ಕಾರ್ಮಿಕರ ಹೆಸರನ್ನು ದಾಖಲಿಸಿವೆ. ಬಂಡೆಗಳನ್ನು ಕಡಿದು ಕಲ್ಲೆಬ್ಬಿಸಿರುವ ಎತ್ತರವಾದ ಗೋಡೆಯಂತಹ ಸ್ಥಳದಲ್ಲಿ; ಶಿಲ್ಪಿ ದುಡಿದು ದಣಿದು ವಿಶ್ರಾಂತಿಗಾಗಿ ಕುಳಿತುಕೊಳ್ಳಲು ಅನುವಾದ ಸಮತಟ್ಟಾಗಿ ನೆರಳಿರುವ ಸ್ಥಳಗಳಲ್ಲಿ ಈ ಶಾಸನಗಳನ್ನು ಬರೆದಿದೆ. ಲಿಪಿ ಲಕ್ಷಣದ ಆಧಾರದ ಮೇಲೆ ಇವನ್ನೂ ಕ್ರಿ.ಶ. ೮ನೆಯ ಶತಮಾನದ ಮಧ್ಯಭಾಗಕ್ಕೆ ಸೇರಿಸಬಹುದು. ದೊರೆತಿರುವ ೮ ಶಾಸನಗಳಲ್ಲಿ ಕೆಳಗಣ ೫ ಶಾಸನಗಳು ಶಂಕರಲಿಂಗನ ಗುಡ್ಡದಲ್ಲಿವೆ.
ಮೂರು ಸಾಲಿನ ಶಾಸನ
ಪೀಠದ ಮೇಲೆ ಕುಳಿತ ಗಣೇಶ, ಎಡಬಲಕ್ಕೆ ಒಂಟೆ ಮತ್ತು ನವಿಲಿನ ಚಿತ್ರಗಳ ಮಧ್ಯೆ ಈ ಶಾಸನವಿದೆ. ಗಣೇಶ ಚಿತ್ರದ ನೇರ ಕೆಳಗೆ ‘ಸಿದ್ಧಂ’ ಎಂದು ಮಂಗಳ ಸೂಚಕ ಚಿಹ್ನೆಯಿಂದಾರಂಭವಾಗುವ ಶಾಸನಪಾಠ (೫)
೧. ಶ್ರೀ ಧರ್ಮ ಸಂಗಾತನಾ ಕಣಿ
೨. ಪಪಾಕೋ ಆಜ್ಞಾವೋ ಪರಮ ಮಾ
೩. ಹೇಶ್ವರ (ಎರಡು ಸುರುಳಿಗಳು)
ಅರ್ಥ ಸ್ಪಷ್ಟವಾಗಿಲ್ಲ. ಬಹುಶಃ ಶ್ರೀ ಧರ್ಮನೆಂಬುವನ ಸಂಘಕ್ಕೆ ಸಂಬಂಧಿಸಿದ ಅಥವಾ ಒಡೆತನದ ಕ (ಗ) ಣಿ. ಪಪಾಕ ಅಂಜುವರು ಈ ಸಂಘದ ಇತರ ಸದಸ್ಯರು. ಇವರೆಲ್ಲ ಪರಮಮಾಹೇಶ್ವರರು ಎಂದು ಅರ್ಥಮಾಡಬಹುದು.
೨, ೩ ಮತ್ತು ೪ನೆಯ ಶಾಸನಗಳನ್ನು ದೊಡ್ಡ ಬಂಡೆಯ ಕೆಳಭಾಗದಲ್ಲಿ ಬರೆಯಲಾಗಿದೆ.
೨. ಭೂಭೃಗು- ಕಾರ್ಮಿಕನ ಹೆಸರಿರಬಹುದು.
೩. ಸ್ವಸ್ತಿಶ್ರೀ ನಿಧಿಪುರುಷನ್- ಶ್ರೀ ನಿಧಿಪುರುಷ ಎನ್ನುವನ ಹೆಸರು
೪. ಶ್ರೀ ಓವಜ ರ (ರ) ಸನ್ – ಶಿಲ್ಪಿ ಕಾರ್ಮಿಕನ ಹೆಸರು
೩-೪ ಈ ಎರಡು ಶಾಸನಗಳನ್ನು ಒಂದೇ ಎಂದು ಭಾವಿಸಿದರೆ ಓವಜರರಸ ಶ್ರೀ ನಿಧಿಪುರುಷ- ಉಪಾಧ್ಯಾಯ ಅಥವಾ ಶಿಲ್ಪಿಗಳ ದೊರೆಯಾದ ನಿಧಿಪುರುಷ ಎಂದು ಅರ್ಥಮಾಡಬಹುದು.
೫. ಹೆಚ್ಚು ಪ್ರಾಕೃತಿಕ ಸವೆತಕ್ಕೊಳಗಾದ ಕಲ್ಲಿನ ಮೇಲೆ ವೀರವಿದ್ಯಾಧರನೆಂಬ ವ್ಯಕ್ತಿಯ ಹೆಸರಿದೆ.
ಶ್ರೀ ಬಿ(ವಿ)ೀರ ವಿದ್ಯಾಧರನ್
ಗಣೇಶ, ಚೈತ್ಯ, ತ್ರಿಶೂಲ, ಶಂಖಗಳ ಜೊತೆ, ಇವಲ್ಲದೆ ಈ ಬಗೆಯ ಬಂಡೆಗಳ ಮೇಲೆ ಅಲ್ಲಲ್ಲಿ ವಿವಿಧಾಕಾರ ಗಾತ್ರಗಳಲ್ಲಿರುವ ‘ಶ್ರೀ’ ಅಕ್ಷರ ಪದೇ ಪದೇ ಕಾಣಿಸುತ್ತದೆ.
ಉಳಿದ ಮೂರು ಕಿರು ಶಾಸನಗಳು ಮೋಟರ ಮರಡಿ ಗುಡ್ಡದ ತುದಿಯಲ್ಲಿ ಸು. ೧೮ ಅಡಿ ಎತ್ತರವಾದ ಬಂಡೆಯ ಸಮತಟ್ಟಾದ ಗೋಡೆಯಂತಹ ಭಾಗದ ಮೇಲೆ ಬರೆಯಲ್ಪಟ್ಟಿವೆ. ತೀರ ಸವೆದು ಹಾಳಾಗಿರುವುದರಿಂದ ಅಕ್ಷರಗಳು ಸ್ಪಷ್ಟವಾಗಿಲ್ಲ.
೬. ಶ್ರೀ
೭. ಶ್ರೀ ಮರುಳನ್ (?)
೮. ಶ್ರೀ ಗುಣ ವಿಕ್ರ (ಮನ್)
ಈ ಕಿರು ಶಾಸನಗಳ ಜೊತೆ ತ್ರಿಶೂಲ, ಅಂಕುಶ, ಪರಶುಗಳ ಚಿತ್ರಣಗಳೂ ಇವೆ.
ಲಿಪಿಯ ದೃಷ್ಟಿಯಿಂದ ಇವು ೮ನೆಯ ಶತಮಾನಕ್ಕೆ ಸೇರಿದವಾದರೂ ಅಷ್ಟು ಉತ್ತಮವಾಗಿಲ್ಲ. ಇದಕ್ಕೆ ಬಹುಶಃ ಇವು ನುರಿತ ಕಲಾವಿದರಾದರೂ ಅಷ್ಟೇನು ಶಿಕ್ಷಿತರಲ್ಲದ ಗ್ರಾಮೀಣ ಜನರು ಬರೆದುದಾಗಿರುವುದು. ಆದರೂ ಇಲ್ಲಿ ದೊರೆಯುವ ಹೆಸರುಗಳು ಬಾದಾಮಿ ಮತ್ತಿತರ ಕಡೆಯಲ್ಲಿ ದೊರೆತಿರುವ ಹೆಸರುಗಳೊಂದಿಗೆ ಹೋಲಿಕೆ ಹೊಂದಿರುವುದು ಗಮನಾರ್ಹ.
ಸ್ಥಪತಿ ಮತ್ತು ಹಾಜರಾತಿ ಚಿಹ್ನೆಗಳು
ಗಣಿಯ ಬಂಡೆಗಳ ಮೇಲೆ ಮತ್ತು ಕತ್ತರಿಸಿಟ್ಟ ಕಲ್ಲುಗಳ ಮೇಲೆ ವಿಚಿತ್ರವೆನಿಸಬಹುದಾದ ಜ್ಯಾಮಿತೀಯ ಚಿಹ್ನೆಗಳು, ವಿವಿಧ ಶೈಲಿಯ ಶಂಖ, ತ್ರಿಶೂಲ ಮುಂತಾದ ಸ್ಥಪತಿ ಚಿಹ್ನೆಗಳೂ ದೊರೆತಿವೆ. ಇವುಗಳಲ್ಲಿ ಕನಿಷ್ಠ ಮೂರು ರೀತಿಯ ತ್ರಿಶೂಲಗಳು ಮುಖ್ಯವಾದವು. ಇವು ಮತ್ತು ಶಂಖದ ಗುರುತುಗಳು ಬಹುಶಃ ಅಧಿಕೃತ ಮಾಲೀಕತ್ವದ ಗಣಿಯ ಪ್ರದೇಶವನ್ನು, ಅಲ್ಲಿಂದ ತೆಗೆದ ಕಲ್ಲುಗಳನ್ನು ಗುರುತಿಸಲು ಉಪಯೋಗಿಸಿರಬೇಕು. ಅಲ್ಲದೆ ಸಂಕಲನ, ವ್ಯವಕಲನ ಚಿಹ್ನೆಗಳು ಬಿಡಿಯಾಗಿ, ವೃತ್ತವೊಂದಕ್ಕೆ ಹೊಂದಿಸಿ ಅದರೊಳಗೆ, ಹೊರಗೆ ಹೀಗೆ ಸಂಯುಕ್ತವಾಗಿ ಸಹ ಬಳಕೆಯಾಗಿರುವುದು ಕಂಡುಬರುತ್ತದೆ. ಇವುಗಳನ್ನು ಶಿಲೆಯ ಗುಣಮಟ್ಟ, ಗಾತ್ರ ಮುಂತಾದವುಗಳನ್ನು ಆಧರಿಸಿ, ಭಾರವಾಹಕ ವಾಸ್ತು ಅಂಗಗಳಾದ ಕಂಬ, ತೊಲೆ, ಬೋದಿಗೆ, ವಿತಾನಫಲಕ ಮೊದಲಾದವುಗಳನ್ನು ರೂಪಿಸಲೆಂದು ಗಣಿಯಲ್ಲಿಯೇ ವರ್ಗೀಕರಣ ಸೂಚನೆ ನೀಡಿ ನಿರ್ಮಾಣ ಸ್ಥಾನಕ್ಕೆ ಸಾಗಿಸಲು ಅಥವಾ ಇನ್ನಾವುದೇ ವಿಶಿಷ್ಟ ಬಳಕೆಗಾಗಿ ನೀಡಿರುವ ಸೂಚನೆಗಳೆಂದು ಭಾವಿಸಬಹುದು. ಕಲ್ಬಂಡೆಗಳು, ಬೇರ್ಪಡಿಸಿದ ಕಲ್ಲುಗಳ ಮೇಲೂ ಕಂಡುಬರುವ ಇವೇ ಗುರುತುಗಳು ವಿರೂಪಾಕ್ಷ, ಮಲ್ಲಿಕಾರ್ಜುನ, ಜೈನ ಮತ್ತು ಭದ್ರನಾಯಕನ ಜಾಲಿಹಾಳದ ಕೆಲವು ಗುಡಿಗಳ ನಿರ್ದಿಷ್ಟ ವಾಸ್ತು ಭಾಗಗಳ ಮೇಲೂ ಕಾಣುವುದು ಈ ಊಹೆಯನ್ನು ಸಮರ್ಥಿಸುತ್ತದೆ.
ನಿವೇಶನದ ಹಲವೆಡೆ ೨.೫ರಿಂದ ೩.೫ ಸೆಂ.ಮೀ. ಉದ್ದದ, ಉದ್ದನೆಯ ಹಾಗೂ ಅಡ್ಡ ಗೆರೆಗಳ ಸಮಾನಾಂತರದ ಸಾಲುಗಳನ್ನು ಕೊರೆದಿರುವುದು ಒಂದು ಗಮನಾರ್ಹ ಅಂಶ. ಇಂತಹ ಗೆರೆ ಸಾಲುಗಳೂ ಬಾದಾಮಿ, ಐಹೊಳೆ, ಜಾಲಿಹಾಳ ಮುಂತಾದ ಗಣಿ ಹಾಗೂ ನಿರ್ಮಾಣ ಪ್ರದೇಶಗಳೆರಡರಲ್ಲಿಯೂ ಇವೆ. ಪ್ರತಿ ಸಾಲಿನ ಕೊನೆಯಲ್ಲಿ ಉದ್ದನೆಯ ಒಂದು ಗೆರೆ ಎಳೆದು ಸಾಲಿನಲ್ಲಿನ ಒಟ್ಟು ಗೆರೆಗಳ ಮೊತ್ತ ಅಥವಾ ಕಾರ್ಮಿಕ ಅಥವಾ ಸಾಗಿಸಿದ ಕಲ್ಲುಗಳ ಮೊತ್ತವನ್ನು ಸೂಚಿಸುವ ಚಿಹ್ನೆಯೂ ಇದೆ. ಕೆಲವು ಗೆರೆಗಳ ಉದ್ದ ಅರ್ಧ ಮಾತ್ರ ಇದೆ. ಇವು ಬಹುಶಃ ಗಣಿ ಕೆಲಸಕ್ಕೆ ಬಂದಿದ್ದ ಕಾರ್ಮಿಕರ ಹಾಜರಾತಿಯನ್ನು ಸೂಚಿಸುತ್ತವೆ.  ಈ ಗೆರೆಗಳ ಮೊತ್ತ ಏಳು ಅಥವಾ ಅದರ ಗುಣಕಗಳಲ್ಲಿದ್ದು, ಇಂದಿಗೂ ಇಂಥಹ ವೇತನ ಪಾವತಿಯು ವಾರ ಅಥವಾ ಅದರ ಗುಣಕಗಳಲ್ಲಿಯೇ ನಡೆಯುವುದನ್ನು ನೆನಪಿಸುತ್ತದೆ. ಚಲುಕ್ಯ ಕಾಲದ ವಿವಿಧ ವಾಸ್ತು ಕೇಂದ್ರ ಗಣಿ ಪ್ರದೇಶದಲ್ಲಿ ಕಂಡು ಬರುವ ಇಂತಹ ಚಿಹ್ನೆಗಳ ವಿಶೇಷ ಅಧ್ಯಯನದಿಂದ ಪ್ರಾಚೀನ ಗಣಿಗಾರಿಕೆ ಪದ್ಧತಿಯ ವ್ಯವಹಾರದ ಒಂದು ಉತ್ತಮ ಒಳನೋಟ ದೊರೆಯಬಹುದು.
ಕಬ್ಬಿಣದ ಉಪಕರಣಗಳು
ಚಾಲುಕ್ಯರ ಕಾಲದಲ್ಲಿ ಗಣಿಗಾರಿಕೆಗೆ ಉಪಯೋಗಿಸಿದ ಉಳಿ, ಸುತ್ತಿಗೆ ಮುಂತಾದ ಉಪಕರಣಗಳು ನಿವೇಶನದಲ್ಲಿ ದೊರೆತಿರುವುದು ಈ ಸಂಶೋಧನೆಯ ಒಂದು ಗಮನಾರ್ಹ ಅಂಶ. ಇಲ್ಲಿ ದೊರೆತ ಕಬ್ಬಿಣದ ಆಯತಾಕಾರದ (೧೦ ಸೆಂ.ಮೀ. ಉದ್ದ ಮತ್ತು ೬ ಸೆಂ.ಮೀ. ಗರಿಷ್ಠ ಅಗಲ) ಉಳಿಯು ಸುಮಾರು ೧.೨೫ ಕಿ.ಗ್ರಾಂ. ತೂಕವಿದೆ. ಮೊಂಡಾದ ಇದರ ತುದಿ ೧.೨ ಸೆಂ.ಮೀ. ದಪ್ಪವಿದೆ ಮತ್ತು ಬಡಿಯುವ ತುದಿಯಲ್ಲಿ ೪.೫ ಸೆಂ.ಮೀ. ದಪ್ಪವಾಗಿದೆ. ನಿರಂತರ ಬಳಕೆಯಿಂದ ಎರಡೂ ತುದಿಗಳು ಮೊಂಡಾಗಿವೆ. ಈ ಮೊದಲು ಹೇಳಿರುವಂತೆ ಗಣಿಯ ಕಲ್ಬಂಡೆಗಳು ಮತ್ತು ಶಿಲಾಖಂಡಗಳ ಮೇಲಿರುವ ಉಳಿ ಗುರುತುಗಳ ಅಳತೆ ಮತ್ತು ಈ ಉಳಿಯ ಗಾತ್ರಕ್ಕೆ ಹೊಂದಿಕೆ ಇರುವುದು ಸಹಜವೇ ಆಗಿದೆ. ಅದರಂತೆಯೇ ೨.೫ ಕಿ.ಗ್ರಾಂ ತೂಕ ೧೨ ಸೆಂ.ಮೀ. ಉದ್ದ, ಗರಿಷ್ಠ ೭ ಸೆಂ.ಮೀ. ವ್ಯಾಸವಿರುವ ಸಿಲಿಂಡರಿನಾಕಾರದ ಭಾರ ಸುತ್ತಿಗೆಯೂ ಇಲ್ಲಿ ದೊರಕಿದೆ. ಇದು ಮೊದಲಿಗೆ ಆಯಘನಾಕಾರದಲ್ಲಿದ್ದು ಕ್ರಮೇಣ ಬಳಕೆಯಿಂದಾಗಿ ದುಂಡಾದಂತೆ ಕಾಣುತ್ತದೆ. ಇದರ ಒಂದು ತುದಿಯಲ್ಲಿ ೪ ಸೆಂ.ಮೀ. ವ್ಯಾಸ, ೧ ಸೆಂ.ಮೀ. ಆಳವಿರುವ ಕುಳಿಯಿದ್ದು, ಇನ್ನೊಂದು ತುದಿ ಬಳಕೆಯಿಂದ ಚಕ್ಕೆ ಏಳುವಷ್ಟು ಸವೆದಿದೆ. ಸುತ್ತಿಗೆಯ ಮಧ್ಯೆ ಹಿಡಿಯನ್ನು ಜೋಡಿಸಲು ರಂಧ್ರವು ಇದೆ.
ಈ ಎರಡು ಉಪಕರಣಗಳ ಜೊತೆಯಲ್ಲಿ ಉಳಿಯನ್ನು ಕೆಂಪಾಗಿ ಕಾಯಿಸಿ ನೀರಿನಲ್ಲಿ ತೋಯಿಸಿ ಹದ ಮಾಡಲು ಬಳಸಿರಬಹುದಾದ ಕಲ್ಲಿನ ಸಣ್ಣ (೨೦ ಸೆಂ.ಮೀ. ಚೌಕ, ೨೨ ಸೆಂ.ಮೀ. ಎತ್ತರ) ಬೋಗುಣಿಯಂತಹ ವಸ್ತುಗಳೂ ಇಲ್ಲಿ ದೊರಕಿವೆ. ಈ ಬೋಗುಣಿಯ ಒಂದು ತುದಿಯಲ್ಲಿ ೧೫ ಸೆಂ.ಮೀ. ವ್ಯಾಸ ಮತ್ತು ಅಷ್ಟೇ ಆಳವಿರುವ ದುಂಡನೆಯ ಕುಳಿಯೂ ಇದೆ.

